
			དོན་དངོས་སུ་བོད་ཀྱི་ལོ་རྒྱུས་ཐོག་ཁྲི་དང་གོ་ས་མཐོ་བའི་བླ་སྤྲུལ་ཕལ་མོ་ཆེ་དེ་ལྟར་མཐོ་བའི་ཁུངས་དངོས་གང་ཡིན་དཔྱད་ན་ཧོར་དང་རྒྱ་ནག་མན་ཇུ་བཅས་ཀྱི་དཔོན་པོ་རྣམས་ལ་ཐུག་པ་ལས་ལུང་དང་རྟོགས་པའི་ཡོན་ཏན་གཞན་ལས་ཆེ་བའི་རྒྱུ་མཚན་ཁོ་ནས་ཡིན་རབས་མི་འདུག་པས་ཁྲི་དང་གོ་སའི་རིགས་འདི་དག་ལ་ཅི་ཙམ་བརྟགས་ཤིང་དཔྱད་ན་དེ་ཙམ་གྱིས་སྙིང་པོ་མི་མཐོང་ངོ་། །ལྷག་པར་འདུས་བྱས་ཀྱི་ཆོས་ཐམས་ཅད་མི་རྟག་པ་ཡིན་པས་ཁྲི་དང་གོ་ས་ཁོ་ན་ལ་འདི་ཙམ་རྟག་འཛིན་བྱེད་དགོས་པ་ཡང་མ་མཐོང་ཞིང་། ཁྲི་མཐོ་བ་དག་གིས་ང་རྒྱལ་བ་དང་དམའ་བ་དག་གིས་ཞུམ་དགོས་པ་ཡང་མ་ཡིན་པར་ནང་ཆོས་ནས་ང་རྒྱལ་ཅན་ལ་དམ་པའི་ཡོན་ཏན་མེད་པས་ང་རྒྱལ་ནི་བདུད་ལྟ་བུར་གསུངས་པ་དང་། ཐེག་པ་ཆེན་པོའི་བློ་སྦྱོང་རྣམས་ལས་དམན་ས་བཟུང་བ་ནི་ཉམས་ལེན་གྱི་གཙོ་བོར་གདམས་པའི་ཕྱིར་རོ། །

			

			འོན་ཀྱང་བླ་མ་སྐུ་ཕྲེང་ཕྱི་མ་རྣམས་ཀྱི་མཚན་སྙན་ལ་འཕོ་འགྱུར་ཐེབས་པས་སྐུ་ཕྲེང་གོང་མའི་གལ་གནད་དང་གོ་གནས་ལ་ཡང་འཕོ་འགྱུར་ཐེབས་པ་ལྟ་བུ་དང་། ད་ལྟའི་གནས་སྟངས་ལ་བསམ་ནས་འདས་པའི་ལོ་རྒྱུས་ལ་ཡང་བསྒྱུར་བཅོས་བྱེད་པ་དག་ནི་ཆོས་དང་འཇིག་རྟེན་གང་ནས་ཀྱང་མི་རུང་བས་དེ་དག་ལ་གསལ་བཤད་ཕྲན་བུ་བྱེད་པའི་སླད་དུ་འདིར་གོ་གནས་དང་འབྲེལ་བའི་བརྗོད་བྱ་མི་ཉུང་བ་ཞིག་གླེང་དགོས་བྱུང་། །

			དེས་ན་འདིར་ཁོ་བོས་རང་ཉིད་ཀྱི་རྣམ་དཔྱོད་རྩལ་འདོན་གྱིས་གོ་ཤྲི་དཔལ་འབྱོར་དོན་གྲུབ་ཀྱི་མཛད་རྣམ་དང་། དེ་དང་འབྲེལ་ཡོད་ཀམ་ཚང་སྤྱི་ཡོངས་ཀྱི་ལོ་རྒྱུས་ཅུང་ཟད་ཅིག་བཤད་ཁུལ་ཡིན་ཀྱང་། ད་དུང་དཔྱད་གཞིའི་ཡིག་ཆ་དང་། དུས་ཚོད་ཀྱིས་མ་ལྡང་བ་སོགས་ཀྱི་རྐྱེན་པས་ལུང་ཆ་མ་ཚང་བ་དང་རིགས་པ་གནད་ལ་མ་ཁེལ་བ་ཡོད་ངེས་པས་ཕལ་མོ་ཆེ་ནི་དཔྱད་གཞི་ཙམ་དང་། བསམ་བློ་གཏོང་གཞི་ཙམ་དུ་བྲིས་པ་ལས། མཐའ་གཅིག་ཏུ་ངས་བཤད་པ་དེ་རང་ཡིན་པར་འདོད་པའི་ཨུ་ཚུགས་ཀྱང་མེད། དེས་མ་ཟད་གོ་ཤྲི་དཔལ་འབྱོར་དོན་གྲུབ་ཀྱིས་བཞེས་པའི་སྤྱན་ཤེལ་ནག་པོ་ལྟ་བུ་དེ་ཡང་གུའི་གུང་པ་དང་གོ་ཤྲིའི་གོ་གནས་ཡོད་པ་དག་གི་མཚོན་བྱེད་ཆས་དངོས་སམ། སྤྱིར་བཏང་གི་སྤྱན་ཤེལ་ཡིན་པའི་བཟོ་དང་ཁུངས་མི་མངོན་པས་གང་ཡིན་ཆ་མ་འཚལ། ཡང་སྙིང་ཁོ་བོས་དཔལ་འབྱོར་དོན་གྲུབ་ཀྱི་སྐོར་ལ་སྔར་ཡོད་དཔྱད་གཞིའི་རྣམ་ཐར་གང་ལས་ཀྱང་རྒྱས་པ་ཞིག་འདི་སྐབས་འབྲི་ཐུབ་པ་བྱུང་ཡང་དེས་དཔལ་འབྱོར་དོན་གྲུབ་ཀྱི་སྐོར་ལ་ཉམས་ཞིབ་ཆ་ཚང་བ་ཞིག་གྲུབ་པ་ནི་ག་ལ་ཡིན།

			

			ལོ་རྒྱུས་ཀྱི་རྩོམ་ཡིག་འདིའི་བརྒྱུད་ནས་ངོས་ཀྱི་བསྒྲུབ་བྱའམ་རེ་བ་གལ་ཆེ་ཤོས་ནི། ཀློག་པ་པོ་ཁྱེད་ཀྱིས་དེབ་འདི་ཆ་ཚང་བ་བཀླགས་ཟིན་རྗེས་འདི་དང་འབྲེལ་ཡོད་ཀརྨ་བཀའ་བརྒྱུད་ཀྱི་ལོ་རྒྱུས་ཧྲིལ་པོ་ལ་བསམ་གཞིག་གནང་ནས་འདས་པའི་དུས་སུ་ང་ཚོས་ལེགས་པའི་ཆ་གང་ཐོབ་པ་དང་། ནོར་འཁྲུལ་གྱི་ཆ་ཅི་ཤོར་བ། དེ་ལ་བརྟེན་ནས་མ་འོངས་པར་ལེགས་སྤེལ་ཉེས་འགོག་གི་བློ་གྲོས་གང་ཞིག་ལེན་དུ་ཡོད་པ་མཁྱེན་རྟོགས་གནང་རྒྱུ་དེ་ཡིན། མཐའ་བསྡོམས་རང་ཉིད་ལ་རྒྱལ་ཚབ་བཅུ་གཉིས་པ་བཀའ་དྲིན་ཤིན་ཏུ་ཆེ་ཞིང་། ད་ལྟའི་བར་རྒྱལ་ཚབ་ན་རིམ་བཅུ་གཉིས་ཙམ་བྱོན་པ་ལ་རྣམ་ཐར་གྱི་དཔེ་དེབ་གཅིག་ཀྱང་མེད་པ་དེས་ལོ་རྒྱུས་ཀྱི་ས་མིག་མ་སྟོང་ཙམ་དུ་མ་བསྐུལ་དང་བླང་གིས་ད་རེས་དེབ་འདི་འདྲ་ཞིག་རྩོམ་བསྒྲིགས་བྱས་ཁུལ་ཡིན། འོན་ཀྱང་ངོས་རང་ཕྱི་ནང་གི་ཤེས་ཡོན་གང་ཐད་ནས་ནར་མ་སོན་པའི་དཀའ་ངལ་ཤིན་ཏུ་ཆེ་བའི་ཐོག དེབ་འདི་ཉིད་རྩོམ་པ་ན་དམིགས་བསལ་སློབ་སྟོན་གནང་མཁན་དང་ཞུ་དག་གི་རོགས་རམ་གནང་མཁན་ཡང་མེད་པའི་རྒྱུ་མཚན་གྱིས་དེབ་འདིའི་ནང་དུ་ཚིག་དོན་གང་ཅིའི་ཐད་ནོར་འཁྲུལ་མི་ཉུང་བ་ཞིག་ཤོར་ཡོད་ངེས་པས་རྒྱ་ཆེའི་ཀློག་པ་པོ་རྣམས་ལ་དགོངས་བསལ་དང་། དེབ་ཀྱི་རྒྱབ་ཤ་མཛེས་རྩལ་པ་ཞི་བདེ་ལགས་ལ་ཡང་སྙིང་ཐག་པ་ནས་ཐུགས་རྗེ་ཆེ་ཞེས་ཞུ། །

			སྤྱི་ལོ་ ༢༠༡༠ ཡས་མས་ལ་ཁོ་བོས་དྷ་ས་རྒྱུད་སྟོད་དུ་བསྡད་ནས་ལོ་ངོ་འགའ་ཤས་ཀྱི་རིང་རྒྱལ་དབང་ཀརྨ་པ་བཅུ་བདུན་པ་ཆེན་པོའི་སྐུ་སྒེར་གྱི་དཔེ་མཛོད་ཁང་སྟེ་དུས་མཁྱེན་དཔེ་མཛོད་ཁང་དུ་ཀརྨ་པ་སྐུ་ཕྲེང་ན་རིམ་དང་འབྲེལ་བའི་ལོ་རྒྱུས་ཞིབ་འཇུག་བྱ་མགོ་བརྩམས། སྐུ་སྒེར་གྱི་དཔེ་མཛོད་ཁང་དེ་ནི་ཆུང་ཆུང་ཞིག་ལས་མིན་ཀྱང་རྒྱལ་དབང་ཀརྨ་པའི་ཐུགས་བསྐྱེད་ལ་བརྟེན་ནས་དུས་སྐབས་དེར་གཞན་གང་དུ་ཡང་རྙེད་དཀའ་བའི་དཔེ་རྙིང་མང་པོ་ཞིག་དཔེ་མཛོད་ཁང་དེར་མཇལ་དུ་ཡོད་པས་དེ་རྣམས་མཇལ་རྒྱུ་བྱུང་བ་དེས་ཁོ་བོའི་ཞིབ་འཇུག་ལ་ཕན་རླབས་བསམ་གྱིས་མི་ཁྱབ་པ་བྱུང་ལ། དེ་རྗེས་དྷ་ས་བོད་ཀྱི་དཔེ་མཛོད་ཁང་དང་། ཝ་ཎ་མཐོ་སློབ་ཀྱི་དཔེ་མཛོད་ཁང་། འབྲས་ལྗོངས་བོད་རིག་པའི་དཔེ་མཛོད་ཁང་། དྷེ་ར་དྷུན་སྲོང་བཙན་དཔེ་མཛོད་ཁང་། འབྲུག་ཐིམ་ཕུའི་དཔེ་མཛོད་ཁང་སོགས་ས་གནས་མི་འདྲ་བར་ཡོད་པའི་དཔེ་མཛོད་ཁང་མི་ཉུང་བ་ཞིག་ལ་བདུན་ཕྲག་ནས་ཟླ་བའི་བར་བསྡད་ནས་དཔེ་ཀློག་དང་ཞིབ་འཇུག་གང་ཐུབ་བྱས་པའི་ཁུལ་ཡིན།

			ཁོ་བོའི་དམིགས་ཡུལ་གཙོ་བོ་ནི་ཀརྨ་བཀའ་བརྒྱུད་སྤྱིའི་ལོ་རྒྱུས་ཞིབ་འཇུག་བྱ་རྒྱུ་དེ་ཡིན་ན་ཡང་། རྒྱལ་ཚབ་རིམ་བྱོན་དང་འབྲེལ་བའི་ལོ་རྒྱུས་ལ་ཡང་དམིགས་བསལ་དོ་སྣང་བྱས་ཤིང་སེམས་ལ་བཞག་པས་ན་དེའི་སྐོར་གནས་ཚུལ་མི་ཉུང་བ་ཐོབ། རྒྱལ་ཚབ་གོང་མ་འགའ་ཞིག་གི་རྣམ་ཐར་རྙིང་པ་རེ་ཐོབ་ན་ཅི་མ་རུང་སྙམ་པ་ལས། རང་ངོས་ནས་སྐུ་ཕྲེང་གང་རུང་ཞིག་གི་སྐོར་ལ་དེབ་ཅིག་འབྲི་ཐུབ་པའི་རེ་བ་ནི་མེད། འོན་ཀྱང་རྒྱལ་ཚབ་ན་རིམ་ལས་གལ་ཆེ་ཤོས་གོ་ཤྲི་དཔལ་འབྱོར་དོན་གྲུབ་ཀྱི་སྐོར་ལ་འབྲེལ་ཡོད་གནས་ཚུལ་ཅི་ཐོབ་དང་། ང་རང་སྒེར་ལ་གོ་རྟོགས་སམ་མཐོང་ཚུལ་ཅི་བྱུང་རྣམས་ཐོར་བཀོད་རིམ་བཞིན་ཤོག་ངོས་མི་ཉུང་བ་ལོངས་པས་ན་ད་གཟོད་དཔལ་འབྱོར་དོན་གྲུབ་རང་གི་སྐོར་ལ་དཔེ་དེབ་ཅིག་ཅིག་འབྲི་བའི་འདུན་པ་སྐྱེས། 

			

			དྷ་སར་ལས་ཀ་གང་འཚམས་གྲུབ་ནས་བཀའ་བརྒྱུད་སྨོན་ལམ་ལ་ཐུག་པས་རྡོར་གདན་དུ་བསྐྱོད་ཁར་ཉིན་གཉིས་ཀྱི་རིང་སྔོན་ཐོར་བཀོད་པ་རྣམས་རྩོམ་གྱི་རྣམ་པར་བྲིས་པས་ཁྱོན་ཉིན་གསུམ་གྱི་རིང་དེབ་ཕལ་ཆེར་གྲུབ་པ་ནི་སྤོབས་པ་སྐྱེ་དགོས་པ་ཞིག་བྱུང་། ད་དུང་སྐབས་དེར་ང་རང་རྩོམ་པ་པོ་གསར་བུ་ཡིན་ཅིང་། ལོ་རྒྱུས་ལ་ཡང་ཐོག་མར་འཇུག་པའི་སྐབས་ཡིན་པ་ལ། ངས་དཔལ་འབྱོར་དོན་གྲུབ་ཀྱི་སྐོར་ལ་ལོ་རྒྱུས་ཀྱི་དཔྱད་རྩོམ་ལྟ་བུ་དེ་ཉིད་བྲིས་ཟིན་པ་ན་རང་ཉིད་ཀྱི་དགེ་བའི་བཤེས་གཉེན་མཁན་པོ་དགའ་དབང་མཆོག་ལ་ཕུལ། དེ་སྔོན་ཁོང་གིས་ངས་བྲིས་པའི་རྩོམ་རྣམས་ལ་སྐབས་ཕལ་མོ་ཆེར་སྨད་ར་མ་གཏོགས་ཕལ་ཆེར་མེད་ཀྱང་དེ་དུས་ཞིབ་འཇུག་ཟེར་ན་འདི་འདྲ་རེད་ཅེས་གདེངས་འཇོག་ཚད་མཐོན་པོ་གནང་བ་ལ། དེ་ནི་ང་ལ་མཚོན་ན་རྩོམ་པ་པོའི་ཆོ་ལོ་ཐོབ་པ་ལྟ་བུའི་དགའ་ཚོར་བྱུང་། 

			དེ་རྗེས་དེབ་གཟུགས་སུ་དངོས་སུ་པར་བ་ན་འབྲེལ་ཡོད་མི་ཉུང་བ་ཞིག་གིས་ང་ལ་མི་གོ་ཆོད་ཅིག་གི་ངོ་བོར་ངོས་འཛིན་བྱུང་བ་ལྟ་བུས་ང་ལ་གཙིགས་མཐོང་དང་དགའ་མོས་སྔར་ལས་ཆེ་བ་བྱུང་བས་ང་རང་སྒེར་ལ་མཚོན་ན་དེབ་འདི་ནི་ངའི་མི་ཚེའི་ནང་གི་ལམ་ཚིགས་རྡོ་རིང་གལ་ཆེན་ཞིག་ཀྱང་ཡིན། ལྷག་པར་ཁོ་བོས་ཞིབ་འཇུག་གི་གྲུབ་འབྲས་དེ་གཞིར་བཟུང་གིས་མཛོད་པ་ཤེས་རབ་མཐར་ཕྱིན་ལགས་ཀྱིས་གོ་ཤྲིའི་དྲུག་བརྒྱའི་དུས་དྲན་སྤེལ་བའི་དགོངས་པ་བཞེས་གནང་བ་ལ། ངས་གོ་ཤྲི་དཔལ་འབྱོར་དོན་གྲུབ་ཀྱི་ལོ་རྒྱུས་བྲིས་པ་དེ་ཉིད་རྩོམ་ཡིག་ཐར་ཐོར་བདག་མེད་དུ་ལུས་པ་རྣམས་དང་མི་མཚུངས་པར་གཞུང་འབྲེལ་གྱི་ངོས་ལེན་ཐོབ་པ་ལྟ་བུའི་དགའ་ཚོར་ཡང་བྱུང་ལ། དེར་བརྟེན་ད་རེས་དེབ་འདི་ཉིད་སླར་ཡང་པར་སྐྲུན་དང་ད་དུང་དབྱིན་ཡིག་ཏུ་བསྒྱུར་རྒྱུ་བཅས་ནི་ཁ་ཚ་དགོས་གཏུགས་ཀྱི་ལས་ཀ་གལ་ཆེན་ཞིག་ཏུ་མཐོང་། 

			

			ལོ་འདིར་གནད་དོན་འདྲ་མིན་གྱི་རྐྱེན་པས་བྲེལ་ཟིང་ཧ་ཅང་ཚ་བོ་བྱུང་ན་ཡང་། བདུན་ཕྲག་ཁ་ཤས་ཀྱི་རིང་དུ་བོད་ཡིག་ལེགས་བཅོས་དང་དབྱིན་ཡིག་ཏུ་བསྒྱུར་བ་སོགས་བྱས་པས་དུས་ཐོག་ཏུ་འགྲུབ་མིན་གྱི་སེམས་ཁྲལ་ཕྲན་བུ་བྱུང་ཡང་ད་ཆ་འགྲུབ་ཐུབ་ཙམ་བྱུང་བར་དགའ་སྤྲོ་ཤིན་ཏུ་ཆེ། འདི་ལ་རྒྱལ་དབང་བཅུ་བདུན་པ་མཆོག་གིས་སྐུ་སྒེར་དཔེ་མཛོད་ཁང་དུ་ཕྱག་དཔེ་ལྟ་ཀློག་བྱ་ཆོག་པ་སོགས་ཀྱིས་བཀའ་དྲིན་གྱིས་བསྐྱངས་པ་དང་འབྲེལ། ལྷག་པར་ད་རེས་ཀྱི་འདོན་ཐེངས་འདི་ལ་མིང་བརྗེ་བསྒྱུར་གནང་ནས་རྒྱལ་སྲས་དགྱེས་པའི་མཆོད་སྤྲིན་ཞེས་གནང་བ་བཅས་ལ་གུས་པ་དང་བཅས་ཐུགས་རྗེ་ཆེ་ཞུ་བ་དང་འབྲེལ། རྩ་བའི་བླ་མ་དྲུང་གོ་ཤྲི་རྒྱལ་ཚབ་བཅུ་གཉིས་པ་མཆོག་གིས་ཀྱང་དུས་རྟག་ཏུ་ཐུགས་བརྩེ་བས་གཟིགས་ཤིང་རྗེས་སུ་བཟུང་བ་ལ་ཡང་ཐུགས་རྗེ་བཀའ་དྲིན་ཆེ་ཞུ། 

			གཞན་ཡང་གདན་ས་ར་ལང་དཔལ་ཆེན་ཆོས་གླིང་གི་མཛོད་པ་ཤེས་རབ་མཐར་ཕྱིན་དང་། སྒྲུབ་དཔོན་བླ་མ་བསྟན་འཛིན་འགྱུར་མེད། མཛོད་པ་གཞོན་པ་སྒྲུབ་བརྒྱུད་འཕྲིན་ལས། མཁན་པོ་དགའ་དབང་བཅས་ཀྱིས་ཀྱང་འདིས་མཚོན་པའི་ལས་དོན་མང་པོ་ཞིག་གི་ཐད་ལ་དུས་ཀུན་ཏུ་ཐུགས་ཁུར་དང་རྒྱབ་སྐྱོར་གང་དགོས་གནང་བ་དང་། དེ་བཞིན་དཔལ་ཆེན་ཆོས་གླིང་དགོན་གྱི་གྲྭ་པ་དང་ལས་བྱེད་ཆེ་ཆུང་ཡོངས་ཀྱིས་ཁོ་བོར་མཚོན་ན་སྔ་ཕྱི་བར་གསུམ་དུ་རོགས་རམ་གང་དགོས་གནང་བ་སོགས་ཀྱི་བཀའ་དྲིན་ཀྱང་བརྗེད་ཐབས་ག་ལ་ཡོད། ཆེ་ཆུང་ཡོངས་ཀྱིས་རང་འཁོས་ལ་དཔགས་པའི་རྒྱལ་ཚབ་རིམ་བྱོན་གྱི་བསྟན་པ་དང་བསྟན་འཛིན་རྣམས་ལ་ཞབས་འདེགས་ཞུ་བཞིན་པ་ལ། དམིགས་བསལ་ཤེས་ཡོན་དང་འབྲེལ་བའི་འགན་ནི་ང་ལྟ་བུ་དག་ལ་ཡོད་པ་བཞིན། དེབ་འདི་ནི་ཁོ་བོའི་ངོས་ནས་རྒྱལ་ཚབ་ན་རིམ་གྱི་ལོ་རྒྱུས་ལ་ཕུལ་བའི་ལེགས་སྐྱེས་ལྟ་བུ་ཞིག་ཀྱང་ཡིན།  

			ཕྲིན་ལས་མཐའ་དག་སྒྲུབ་པའི་དབང་བསྐུར་མནོས།། 

			རྒྱལ་བ་ཀུན་གྱི་གསང་བ་འཛིན་པར་གྱུར། ། 

			དེ་ཡང་སྐུ་བལྟམས་མ་ཐག་པར་གཤེགས་པ་དང་བསྐྱོད་པ་ལ་འགྲོ་འོང་གི་དྭོགས་པ་དང་བྲལ་བར་རྫུ་འཕྲུལ་གྱིས་ནམ་མཁའ་ལ་གཤེགས་ཏེ། ཆོས་རྗེ་ཀརྨ་པའི་ཁྲི་སེང་གེ་ཆེན་པོས་བཏེག་པ་ག་ལ་བར་དོང་ནས། ཨེ་མ། མཁའ་ཁྱབ་ཀྱི་ཞིང་མཐའ་ཡས་པའི་སངས་རྒྱས་ཐམས་ཅད་ཀྱི་ཕྲིན་ལས་མ་ལུས་བདག་གིས་སྒྲུབ་ལགས་པས། དེ་དག་འདོད་དགུར་བསྒྱུར་བའི་དབང་ཕྱུག་གི་དངོས་པོ་སྩོལ་ཅིག་ཅེས་གསོལ་བ་བཏབ་པའི་མོད་ལ། རྒྱལ་བ་ཀརྨ་པ་ཉིད་ལ་སོགས་ཏེ་ཕྱོགས་བཅུའི་སངས་རྒྱས་ཏིལ་གྱི་གང་བུ་ཁ་བྱེ་བ་ལྟར་གྱུར་པ་ཐམས་ཅད་ཀྱིས་དེ་ལྟར་བདེན་པའི་བྱིན་རླབས་ཆེན་པོས། སྐད་ཅིག་དེ་ཉིད་ལ་མཐུ་ཆེན་པོའི་དབང་དང་གཟི་བརྗིད་ཕུན་སུམ་ཚོགས་པའི་དཔལ་རབ་ཏུ་འབར་བ་བཀུར་ནས་གཞན་དོན་རབ་འབྱམས་བསྒྲུབ་པ་ལ་ཆགས་ཐོགས་དང་བྲལ་བར་སངས་རྒྱས་འཚལ་ཏོ་ཅོག་གི་སྐུ་གསུང་ཐུགས་ཡེ་ཤེས་རྡོ་རྗེའི་གསང་བ་མི་ཟད་པ་རང་གིར་མངའ་དབང་དུ་མཛད་དོ། ། 

			སྐྱེ་བོ་ཕལ་པ་ང་རྒྱལ་བསྙེམས་པ་ཅན། ། 

			བླ་མའི་ལམ་ལ་རིང་བ་གདུལ་སླད་དུ། ། 

			ཡོངས་སུ་འཛིན་པ་སླར་ཡང་བསྙེན་ཚུལ་ནི། ། 

			ནོར་བཟང་དང་ནི་རྟག་ཏུ་ངུ་བཞིན་ནོ། ། 

			ཞེས་པ་ནི་ཡང་དག་པར་རྫོགས་པའི་སངས་རྒྱས་ཉིད་གདུལ་བྱའི་ངོར་སླར་སློབ་མ་དང་བླ་མའི་རྣམ་རོལ་བསྟན་པ་ཡིན་ཀྱང་། སྐལ་བ་དམན་པ་དྲང་བའི་ཆེད་ཀྱི་དབང་དུ་གཟིགས་ནས། ཡང་དག་པའི་བཤེས་གཉེན་ལ་འཁོན་དུ་འཛིན་པ་དམ་པའི་ཆོས་སྤང་ཞིང་། གཏན་གྱི་བདེ་བ་རྩྭ་ལྟར་འདོར་བའི་སྐྱེ་བོ་ཕལ་པ་དག་གི་ལོག་པའི་ང་རྒྱལ་གྱི་བསྙེམས་པ་གཞོམ་པའི་སླད་དུ་སེམས་དཔའ་ཆེན་པོ་འདིས། རྒྱལ་བ་ཀརྨ་པ་མཐོང་བ་དོན་ལྡན་དང་། མཁན་ཆེན་ཐམས་ཅད་མཁྱེན་པ་སྙག་ཕུ་པ་བསོད་ནམས་བཟང་པོ་དང་། རྟོགས་ལྡན་རྣལ་འབྱོར་གྱི་དབང་ཕྱུག་ཆེན་པོ་ཞྭ་དམར་བ་ཆོས་དཔལ་ཡེ་ཤེས་ཀྱི་ཞབས་སོགས་དགེ་བའི་བཤེས་གཉེན་ལ་རྙེད་པ་དང་བཀུར་སྟི་དང་རིམ་གྲོ་དང་སྒྲུབ་པས་བསྙེན་ཅིང་བསོད་ནམས་དང་ཡེ་ཤེས་ཀྱི་ཚོགས་གོང་ནས་གོང་དུ་སྤེལ་ཚུལ་ནི། བྱང་ཆུབ་སེམས་དཔའ་ནོར་བཟང་དང་རྟག་ཏུ་ངུའི་རྣམ་པར་ཐར་པ་ཅི་ལྟ་བ་དེ་ལྟ་བར་བསྟན་པ་ལས་གཞན་དུ་མ་ཡིན་པས། སྤྱོད་ཚུལ་དེ་ལྟ་བུས་ཀྱང་སེམས་ཅན་གྱི་ཁམས་ཆེན་པོ་འདི་ཡོངས་སུ་ཟད་པར་བྱེད་པ་ལ་སྟོབས་རབ་ཏུ་གྱུར་པ་ཡིན་ནོ། །

			

			རྒྱལ་མཆོག་ཀརྨ་པ་སོགས་བླ་མའི་རབ། ། 

			སྐུ་ཚེའི་འདུ་བྱེད་བརྟུལ་བར་གྱུར་པ་ན། ། 

			ཆོས་ཀྱི་གདུང་འཛིན་མྱ་ངན་འདའ་བ་ཡི། ། 

			བཞེད་པ་ཅི་མཆིས་མཐར་ཕྱིན་མཛད་པ་ཡིན། ། 

			དེ་ཡང་རྒྱལ་མཆོག་ཀརྨ་པ་མཐོང་ཐོས་རེག་དྲན་དོན་ལྡན་ཞབས་གཙོ་བོར་གྱུར་པའི་ཡང་དག་པའི་དགེ་བའི་བཤེས་གཉེན་སེམས་དཔའ་ཆེན་པོ་ཉིད་ཀྱི་སྐུ་ཚེ་དེ་ལ་བསྟེན་ཏོ་འཚལ་དེ་དག་གི་ཞིང་དེའི་སེམས་ཅན་གྱི་དོན་རླབས་པོ་ཆེ་གྲུབ་ནས། སླར་མྱ་ངན་ལས་འདའ་ཚུལ་བསྟན་པའི་མཛད་པས་དེ་སྐབས་ཀྱི་འགྲོ་བའི་དོན་གཞལ་དུ་མི་བཟོད་པ་བསྟན་པ་ན། བྱང་ཆུབ་སེམས་དཔའ་འདིས་རྒྱལ་མཆོག་དེ་དག་གི་ཆོས་ཀྱི་ཁྲི་དང་གདུང་ཆེན་པོ་འཛིན་པ་ལ་རྒྱལ་བ་མ་ཕམ་པ་དང་ཆོས་ཀྱི་གསང་མཛོད་འཛིན་པ་ལ་འཕགས་པ་ཀུན་དགའ་བོ་དང་། སྐུ་གདུང་ཡོངས་སུ་རྒྱས་པར་འགྱུར་བའི་བསོད་ནམས་ཀྱི་ཕུང་པོ་མ་གཏུགས་པར་ཕྱོགས་བཅུར་འགེངས་པར་མཛད་པ་ལ་གནས་བརྟན་འོད་སྲུངས་དང་། ཕྲིན་ལས་ཀྱི་མཐའ་ཐམས་ཅད་སྲུང་བར་བགྱི་བ་ལ་ཚངས་པ་དང་བརྒྱ་བྱིན་ལྟར་གྱུར་པས། སངས་རྒྱས་ཐམས་ཅད་ཀྱི་ཕྲིན་ལས་འཚལ་ཏོ་ཅོག་དེ་ནི་འགྲོ་བའི་སྨན་ཡོན་ཆེན་པོར་མཐར་ཅི་ཕྱིན་དུ་བརླིང་བར་མཛད་པའི་ཐབས་ཆེན་པོ་ལ་གཞན་དྲིང་མི་འཇོག་པའི་དཔའ་བོ་གཅིག་པུར་གྱུར་པ་ཟླ་གཉིས་པ་སྤངས་པའོ། །

			

			སངས་རྒྱས་ཀརྨ་པ་ཡི་སྐྱེ་བ་ནི། །

			སྤྲུལ་སྐུ་ཆེན་པོ་ཆོས་གྲགས་རྒྱ་མཚོའི་ཞབས། ། 

			འགྲོ་བའི་བླ་མ་ཟླ་དང་བྲལ་རྣམས་ཀྱི། ། 

			མཁྱེན་རབ་འོད་གསལ་ཞིང་འདིར་སྣང་བར་མཛད། ། 

			མ་ཟད་དཔལ་འབྱོར་དོན་གྲུབ་ཀྱི་སློབ་མ་ཀརྨ་པ་བདུན་པ་ཆོས་གྲགས་རྒྱ་མཚོ་དང་། ཞྭ་དམར་བཞི་པ་སྤྱན་སྔ་ཆོས་གྲགས་གཉིས་ཀྱི་སྐབས་སུ་ཀརྨ་བཀའ་བརྒྱུད་ཀྱི་བསྟན་པ་ནི་བོད་དུ་ས་དགེ་བཀའ་རྙིང་སོགས་ཆོས་བརྒྱུད་སྤྱི་དང་བྱེ་བྲག་གང་ལས་ཀྱང་དར་རྒྱས་ཆེ་བས། ལོ་རྒྱུས་ཐོག་ཀརྨ་བཀའ་བརྒྱུད་ཀྱི་བསྟན་པའི་མངའ་ཐང་ཆོས་སྲིད་གང་གི་ཐོག་ནས་ཀྱང་དེའི་གོང་དུ་འགྲོ་མྱོང་མེད། དེས་ན་ཁོང་གིས་ཀརྨ་བཀའ་བརྒྱུད་པ་རྣམས་ཀྱིས་ནམ་ཡང་བརྗེད་པར་མི་འོས་པའི་ལོ་རྒྱུས་ཀྱི་རྡོ་རིང་སྲིད་ན་རིང་བ་ཞིག་འཛུགས་པར་མཛད་ཡོད་ཅེས་སྡོམ་ཚིག་འགོད་ཆོག་པ་རེད།

			འོན་ཀྱང་ཁོང་ཉིད་ཆོས་དང་འཇིག་རྟེན་གཉིས་ཀའི་མཁྱེན་རྒྱ་འགྲན་ཟླ་བྲལ་ཡང་རང་ཉིད་སྒེར་གཅིག་པུའི་མཚན་སྙན་གོང་མཐོར་གཏོང་བ་མ་ཡིན་པར་རང་གི་མཁྱེན་ནུས་ཡོད་ཚད་ཞྭ་དམར་ནག་གི་མཛད་པ་གཙོ་བོར་གྱུར་པའི་ཀརྨ་བཀའ་བརྒྱུད་ཀྱི་བསྟན་པ་ཁོ་ན་དར་སྤེལ་གཏོང་བའི་དོན་དུ་བློས་གཏོང་དང་ལེགས་འབུལ་མཛད་པའི་རྒྱུ་རྐྱེན་ལ་བརྟེན་ནས་ཕྱིས་ཀྱི་ལོ་རྒྱུས་སྨྲ་བ་མང་པོས་ཕྱིར་མངོན་པར་གསལ་བའི་ཞྭ་དམར་ནག་གི་མཛད་རྗེས་ལས། དེའི་རྒྱབ་ཏུ་ཡོད་པའི་རླབས་ཆེན་གྱི་མི་སྣ་ཁོང་མིང་ཙམ་ལས་མཐོང་མི་ཐུབ་པ་དང་། ཁོང་ལ་བརྟེན་ནས་ཀརྨ་བཀའ་བརྒྱུད་ལ་ཤུགས་རྐྱེན་ཅི་ཙམ་ཐེབས་པ་ཡང་གཞན་ལྟ་ཞོག་ཀརྨ་བཀའ་བརྒྱུད་པའི་ལོ་རྒྱུས་ཀྱི་དེབ་ཐེར་རྩོམ་པ་པོ་རྣམས་ཀྱིས་ཀྱང་ཟུར་ཙམ་ཡང་མཐོང་བ་དང་སྨྲ་བར་མི་ནུས་པའི་གནས་སུ་གྱུར་པ་ནི་ཕངས་དགོས་པ་ཞིག་རེད།

			

			ད་ཆ་དཔལ་འབྱོར་དོན་གྲུབ་ཀྱི་སྐོར་ཉམས་ཞིབ་བྱེད་པར་དཔྱད་གཞིའི་ཡིག་ཆ་ནི། ཀརྨ་པ་བདུན་པ་ཆོས་གྲགས་རྒྱ་མཚོའི་སློབ་མ་སྨྱུག་ལ་པཎ་ཆེན་གྱིས། “རྗེ་མཐོང་བ་དོན་ལྡན་གྱི་རྣམ་ཐར་ཧོར་སྟོན་སངས་རྒྱས་རྒྱལ་མཚན་གྱིས་མཛད་པ་དང་། བན་སྒར་བ་དང་གོའི་ཤྲི་བའི་རྣམ་ཐར་གཞན་མ་རྙེད་ནས་རྗེ་ཉིད་ཀྱིས་བསྟོད་པ་རེ་མཛད་དེ་དེ་རྣམས་གླེགས་བམ་གཅིག་ཏུ་མཛད་ནས་ལོ་རེ་ཞིང་སྨྱུག་ལ་བས་ངེས་པར་དུ་ལུང་དུ་མཛད་”པར་དཔའ་བོ་གཙུག་ལག་ཕྲེང་བས་«མཁས་པའི་དགའ་སྟོན་»དུ་གསུངས་པ་བཞིན། ཆོས་གྲགས་རྒྱ་མཚོའི་སྐུ་ཚེའི་སྨད་དུས་ནས་གོ་ཤྲི་དཔལ་འབྱོར་དོན་གྲུབ་ཀྱི་རྣམ་ཐར་རྙེད་པར་དཀའ་ན་ལོ་ངོ་བརྒྱ་ཕྲག་མང་པོའི་རྗེས་སུ་རྣམ་ཐར་རྒྱས་པ་ཆ་ཚང་བ་ཞིག་ཐོབ་པ་ནི་མི་སྲིད་པ་ལྟ་བུར་གྱུར་ཡོད།

			དུས་རབས་བཅུ་བདུན་པར་བྱོན་པའི་གཏེར་སྟོན་རིག་འཛིན་འཇའ་ཚོན་སྙིང་པོའི་གསན་ཡིག་ཏུ། “རྗེ་མཐོང་བ་དོན་ལྡན་གྱི་བཀའ་འབུམ། བན་སྒར་འཇམ་དཔལ་བཟང་པོའི་རྣམ་ཐར། གོ་ཤྲི་དཔལ་འབྱོར་དོན་གྲུབ་ཀྱི་རྣམ་ཐར། རྗེ་ཆོས་གྲགས་རྒྱ་མཚོའི་བཀའ་འབུམ། སངས་རྒྱས་མཉན་པ་གྲུབ་ཐོབ་ཀྱི་རྣམ་ཐར། རྗེ་མི་བསྐྱོད་ཞབས་ཀྱི་བཀའ་འབུམ་པོད་སུམ་ཅུ་རྩ་བཞི།” ཞེས་སོགས་འབྱུང་བ་འདི་ལ་བལྟས་ན་དཔལ་འབྱོར་དོན་གྲུབ་ཀྱི་རྣམ་ཐར་ཞིག་ཡོད་པར་སྣང་ཡང་དེ་ཉིད་མི་བསྐྱོད་རྡོ་རྗེས་མཛད་པ་ལྟ་བུ་དེང་སང་ཡོད་པ་ཞིག་ཡིན་ནམ་ཡང་ན་དེང་སང་བོར་བརླག་ཤོར་ཟིན་པའི་རྣམ་ཐར་ཡིག་ཆ་རྙིང་པ་གཞན་ཞིག་ཡིན་བརྗོད་དཀའ། ད་ལྟ་དཔལ་འབྱོར་དོན་གྲུབ་ཀྱི་རྣམ་ཐར་རྒྱས་ཤོས་ནི་དུས་རབས་བཅོ་བརྒྱད་པར་བྱོན་པའི་སི་ཏུ་ཆོས་འབྱུང་དང་འབེ་ལོ་ཚེ་དབང་ཀུན་ཁྱབ་ཟུང་གིས་ཕྱོགས་བསྒྲིགས་གནང་བའི་«ཟླ་བ་ཆུ་ཤེལ་ཕྲེང་བ་» ཙམ་ཡིན་པ་ལ་དེའི་ནང་དུ་ཡང་ཤོག་བུ་གཉིས་གསུམ་ཙམ་ལས་མེད།

			

			དེར་བརྟེན་ཆུ་ཐིགས་བསགས་པས་རྒྱ་མཚོའི་དཔེ་ལྟར་ང་ཚོས་འདིའི་སྐོར་ཤེས་རྟོགས་བྱེད་པར་འཐོར་ཞིག་ཏུ་སོང་བའི་གནས་ཚུལ་དུམ་བུ་རྣམས་རེ་རེ་བཞིན་ངལ་བ་བརྒྱ་ཕྲག་གིས་བསྡུ་བ་ལས་གདམ་ག་དང་ལམ་ཁ་གཞན་ཞིག་ལུས་མེད་པས་ཁོ་བོས་ད་ཡོད་ཡིག་ཆ་ཁག་ནས་ཁུངས་ཅི་ཐོབ་ལ་གཞིར་བྱས་ཏེ། ཁོང་གི་རྣམ་ཐར་ཞིབ་ཕྲ་ས་ཆ་གང་ནས་གང་དུ་ཕེབས་པ་སོགས་ནི་ཀརྨ་པ་དྲུག་པ་མཐོང་བ་དོན་ལྡན་གྱི་སྐུ་ཚེ་ཕལ་མོ་ཆེ་དང་། ཀརྨ་པ་ཆོས་གྲགས་རྒྱ་མཚོའི་སྐུ་ཚེའི་སྟོད་ཀྱི་རྣམ་ཐར་རྣམས་དང་ལྷན་དུ། ཕན་ཚུན་ཆུ་དང་འོ་མ་བཞིན་འདྲེས་ཡོད་པས་ཞིབ་ཏུ་གླེང་བར་མི་ནུས་ཤིང་། ནུས་ཀྱང་དེ་ཙམ་གལ་མི་ཆེ་བས་རེ་ཞིག་བཏང་སྙོམས་སུ་བཞག །

			གཙོ་བོ་གོ་ཤྲི་དཔལ་འབྱོར་དོན་གྲུབ་དང་འབྲེལ་བའི་ལོ་རྒྱུས་སྔར་མ་ཐོབ་པ་རྣམས་ཁ་སྣོན་དང་། སྔར་གཞན་གྱིས་བཤད་ནོར་ཤོར་བ་རྣམས་ལ་གསལ་བཤད། དེ་ལས་ཀྱང་གལ་ཆེ་བར་དཔལ་འབྱོར་དོན་གྲུབ་ཀྱི་ལོ་རྒྱུས་ཉིད་སྒེའུ་ཁུང་ལྟ་བུར་བྱས་ཏེ་ཀརྨ་བཀའ་བརྒྱུད་ཧྲིལ་པོའི་ལོ་རྒྱུས་ཀྱི་རྒྱབ་ལྗོངས་དང་གཞུང་ལམ་ཡང་ཅི་འདྲ་ཡིན་པ་ཤེས་རྟོགས་ལོན་པར་གལ་གནད་ཆེ་བའི་གནད་དོན་རེ་རེ་ཡང་སྤྱི་ཡོངས་ཀྱི་རྒྱབ་ལྗོངས་དང་། སྐབས་དེའི་རྒྱུ་རྐྱེན། དེ་ལ་བརྟེན་ནས་མདུན་ལམ་ལ་འཕོ་འགྱུར་གང་བྱུང་སྐོར་ལུང་རིགས་གཉིས་ཀྱི་སྒོ་ནས་བཤད་པར་འདོད།

			

			དེས་ན་འདི་ནི་རྣམ་ཐར་གང་ཐོབ་བསྡུ་རུབ་ཀྱི་རྩོམ་སྟངས་མ་ཡིན་ལ། ཆོས་ཀྱི་དག་སྣང་ཁོ་ནའི་ཐོག་ནས་འགྲེལ་བརྗོད་བྱེད་པ་ཡང་མ་ཡིན། གང་ཡིན་ཞེ་ན་དངོས་པོའི་གནས་ཚུལ་གཞིར་བཟུང་དང་། བསམ་བློའི་རང་དབང་གཙོར་འཛིན་གྱིས་བྲིས་པའི་ཞིབ་འཇུག་རང་བཞིན་གྱི་དཔྱད་རྩོམ་སྤྱིར་བཏང་བ་ཞིག་གོ། །

			༢ ཡབ་དང་ཡུམ་སུ་ཡིན་པ།

			སྤྱིར་བོད་ལུགས་རྣམ་ཐར་རྣམས་སུ་གལ་ཆེ་ཤོས་ནི། འཁྲུངས་ཡུལ་དང་། འཁྲུངས་ལོ། དགེ་ཚུལ་སློང་གི་སྡོམ་པ་ཞུ་ས། མན་ངག་གསན་སའི་བླ་མ་གཙོ་བོ། བརྒྱུད་འཛིན་གྱི་སློབ་མ། སྐུ་གཤེགས་ཡུལ། དེ་བཞིན་ཡབ་ཡུམ་རིགས་བརྒྱུད་དང་བཅས་པ་ཡིན་པ་ལ། རིགས་བརྒྱུད་ནི་ཕྱིས་སུ་བོད་ཀྱི་བླ་མ་རྣམས་ཀྱི་མཚན་ཟུར་དུ་འབོད་སྲོལ་ཉམས་ཆག་སོང་བས་བརྟག་ཅིང་དཔྱད་ཐབས་བྲལ།

			ད་ལྟར་ཡོད་པའི་གོ་ཤྲིའི་རྣམ་ཐར་གང་དུ་ཡང་ཡབ་ཡུམ་གྱི་མཚན་བྲིས་པ་མེད་པས་ཕལ་ཆེར་ཁོང་གི་ཡབ་ཡུམ་གྱི་མཚན་ཐོབ་རེ་མེད་པ་ལྟ་བུ་ཡིན་ཀྱང་། སྟབས་ལེགས་པ་ཞིག་ལ་ཀརྨ་པ་ཆོས་གྲགས་རྒྱ་མཚོའི་བཀའ་འབུམ་ལས་འདི་ལྟར་རྙེད་སོན་བྱུང་།

			“འོད་དཔག་མེད་མགོན་ཐུགས་རྗེའི་བདག་ཉིད་ཅན། །

			འགྲོ་རྣམས་སྲིད་པའི་མཚོ་ལས་སྒྲོལ་མཛད་པའི། །

			འགྲོ་དོན་ལྷུན་གྲུབ་ཡེ་ཤེས་དབྱིངས་ཉིད་དེར། །

			བྱང་ཆུབ་སྒྲོལ་མ་དེ་ཉིད་སྐྱེ་གྱུར་ཅིག །

			བྱང་ཆུབ་ལམ་མཆོག་རབ་བགྲོད་དེ། །

			

			ཡེ་ཤེས་རྡོ་རྗེ་དབྱིངས་ཉིད་དེར། །

			མགོན་པོ་བདེ་བའི་དཀྱིལ་འཁོར་དུ། །

			བྱང་ཆུབ་སྒྲོལ་མ་མཆོག་ཐོབ་ཤོག །

			ཅེས་པ་འདི་ཨ་རིག་ཐང་དུ་གུའི་ཤྲཱི་པའི་མ་བྱང་ཆུབ་སྒྲོལ་མ་ལ་གདམས་པའོ།” །ཞེས་དང་། 

			“མཁའ་འགྲོ་མ་ཉིད་ཡེ་ཤེས་དབྱིངས་ཀྱི་ཡུམ། ། 

			ས་ར་ཧ་སོགས་རྣལ་འབྱོར་སྤྱོད་པའི་དཔལ། །

			བདེ་ཆེན་གར་གྱིས་འགྲོ་རྣམས་ཐར་ལམ་འགོད། །

			འགྲོ་རྣམས་རྡོ་རྗེ་གསང་ལམ་མྱུར་བགྲོད་ཤོག །

			ཅེས་པ་འདི་ཡང་མ་ཡུམ་སྒྲོལ་མ་ལ་གདམས་པའོ། །” ཞེས་འབྱུང་བ་ལས། སྐབས་དེ་དུས་གོ་ཤྲིའི་མཚན་གནས་ཅན་གྱི་བླ་མ་གཞན་པ་ཡོད་ན་ཡང་རྣམ་ཐར་དུ་དེའི་ཡས་མས་སུ་གོ་ཤྲི་པ་ལ་གནང་བར་གསལ་བའི་གསུང་རྩོམ་རྣམས་གོ་ཤྲི་དཔལ་འབྱོར་དོན་གྲུབ་ཀྱིས་མཛད་པའི་ཆོས་གྲགས་རྒྱ་མཚོའི་རྣམ་ཐར་དུ་ཁོང་རང་ལ་གནང་བར་བཀོད་པ་བཞིན་འདིའི་མ་ཡུམ་བྱང་ཆུབ་སྒྲོལ་མ་ནི་དཔལ་འབྱོར་དོན་གྲུབ་ཀྱི་མ་ཡུམ་ཡིན་པར་ཕལ་ཆེར་དྭོགས་པ་མི་དགོས།

			འདི་ལ་བལྟས་ན་གོ་ཤྲི་དཔལ་འབྱོར་དོན་གྲུབ་དང་ཁོང་གི་ཡུམ་གཉིས་པོ་ཁོང་རབ་ཏུ་བྱུང་མ་ཐག་འབྲེལ་བ་ཆད་པ་མ་ཡིན་པར་ཕྱིས་སུ་བར་ཡུམ་སྲས་ཀྱི་འབྲེལ་བ་དམ་པོ་ཡོད་པ་མ་ཟད་མ་ཡུམ་ནི་ཆོས་ཀྱི་གོ་རྟོགས་ཡོད་ལ་ཉམས་ལེན་ལ་སྤྲོ་བ་ཡོད་པའི་བུད་མེད་ཅིག་ཡིན་པར་མངོན། འོན་ཏེ་གོ་ཤྲི་དཔལ་འབྱོར་དོན་གྲུབ་ཀྱི་ཡབ་ཀྱི་མཚན་གང་ཡིན་པ་ནི་ད་བར་མ་ཐོབ་པས་གཅིག་བྱས་ན་དེ་ནི་དཔལ་འབྱོར་དོན་གྲུབ་དང་ཡབ་ཀྱི་བར་དུ་འབྲེལ་བ་དེ་ཙམ་མེད་པའམ། མ་མཐར་ཡང་དཔལ་འབྱོར་དོན་གྲུབ་ལ་ཡུམ་ནང་བཞིན་ཡབ་ཀྱིས་ཤུགས་རྐྱེན་མ་ཐེབས་པར་མངོན་ཀྱང་འདི་ནི་ཚོད་དཔག་ཙམ་ལས་གཏན་འབེབས་མ་ཡིན་པ་སྨོས་ཅི་དགོས།

			

			༣ སྙེ་མོ་ཡིན་ནམ་སྙེ་བོ་ཡིན།

			དཔལ་འབྱོར་དོན་གྲུབ་ཀྱི་འཁྲུངས་ཡུལ་ནི་དེང་སང་ལོ་རྒྱུས་ལ་མཁས་མི་མཁས་ཐམས་ཅད་ཀྱིས་ཐེ་ཚོམ་ཙམ་ཡང་མེད་པར་བོད་དབུས་ཀྱི་སྙེ་མོ་ནས་ཡིན་པར་བཤད་ཀྱི་ཡོད་ཅིང་བཀའ་བརྒྱུད་གསེར་ཕྲེང་དང་འབྲེལ་བའི་དབྱིན་རྒྱའི་དྲ་གནས་རྣམས་སུ་ཡང་བོད་དབུས་ནས་ཡིན་པར་བྲིས་པ་ཤ་སྟག་རེད། འོན་ཀྱང་ཞིབ་ཏུ་བསམ་དུས་དཔལ་འབྱོར་དོན་གྲུབ་ཀྱི་རྣམ་ཐར་ཁུངས་ལྡན་རྣམས་སུ་སྙེ་བོ་གོ་ཤྲི་ལས་སྙེ་མོ་གོ་ཤྲི་ཞེས་པ་ཞིག་མཐོང་རྒྱུ་མེད་པ་དང་། ཀརྨ་པ་ན་རིམ་གྱི་རྣམ་ཐར་རྣམས་སུ་ཡང་ཁམས་ནས་བོད་དབུས་ལ་མ་ཕེབས་པའི་གོང་ཙམ་དུ་སྙེ་བོ་ལ་ཕེབས་པའི་སྐོར་ཡང་དང་ཡང་དུ་འབྱུང་བས་དཔལ་འབྱོར་དོན་གྲུབ་བོད་དབུས་ཀྱི་སྙེ་མོར་འཁྲུངས་པར་བཤད་པ་དྭོགས་གནས་སུ་གྱུར་ཏེ། ཡོངས་གྲགས་ཙམ་གྱིས་འདོད་པ་མ་ཚིམས་པར་དེའི་སྐོར་དཔྱིས་ཕྱིན་པའི་ཞིབ་འཇུག་བྱེད་པར་སྤྲོ་བ་སྐྱེས།

			དེ་ཡང་དེང་སང་བོད་ཀྱི་ས་ཆའི་ངོས་ནས་བཤད་ན་བོད་ལྗོངས་ལྷ་ས་ཁུལ་དུ་རྫོང་བདུན་ཡོད་པའི་ནང་ཚན་སྙེ་མོ་ཞེས་པ་གཅིག་ཡོད་པ་དང་། ཡང་བོད་ལྗོངས་ནག་ཆུ་ས་ཁུལ་དུ་རྫོང་བཅུ་ཡོད་པ་ལས་གནའ་དུས་གྲགས་ཆེ་ན་ཡང་ད་ལྟ་ལྷ་རིའི་རྫོངས་ཁོངས་སུ་གྱུར་པའི་སྙེ་བོ་ཞེས་པ་མིང་ཅུང་ཟད་འདྲ་མཚུངས་ཡོད་པའི་ས་ཆ་གཉིས་ཡོད།

			

			དེ་ལ་བོད་དབུས་ཀྱི་སྙེ་མོ་ནི་ད་ལྟ་«གྲོང་ཁྱེར་ལྷ་སའི་ལོ་རྒྱུས་རིག་གནས་» དེབ་དགུ་པ་དེ་སྙེ་མོ་རྫོང་གི་ལོ་རྒྱུས་ཡིན་པ་བཞིན་དེའི་ནང་དུ་སྙེ་མོ་ཞེས་པའི་མིང་དེ་ཉིད་དུས་ནམ་བྱུང་བར་བཤད་སྐབས་«ཆོས་བྱུང་མཁས་པའི་དགའ་སྟོན་»དུ་སྲོང་བཙན་སྒམ་པོའི་སྐབས་བོད་ཀྱི་ཁོས་ཆེན་པོ་དྲུག་ཏུ་བཤད་པའི་ནང་ཚན་དབུ་རུའི་ས་མཚམས་ཀྱི་“ནུབ་སྙེ་མོ”ཞེས་འཁོད་པ་དང་། དེ་བཞིན་བཻ་རོ་ཙཱ་ནའི་རྣམ་ཐར་«བཻ་རོའི་འདྲ་འབག་ཆེན་མོའི་»ནང་དུ་ཡང་། “དེ་ནས་གཙང་གི་སྙེ་མོ་བྱེ་མཁར་ན།” ཞེས་འབྱུང་བས་མ་མཐར་ཡང་དུས་རབས་བདུན་པ་དང་བརྒྱད་པའི་སྐབས་ནས་བོད་དབུས་ཀྱི་སྙེ་མོ་ལ་སྙེ་མོ་ཞེས་པའི་མིང་འདི་ཐོགས་པར་གསལ། མིང་འདི་ཐོགས་པའི་རྒྱུ་མཚན་བཤད་དཀའ་ན་ཡང་འགའ་ཤས་ཀྱིས་སྙེ་མོ་ཁུལ་དུ་འབྲུ་རིགས་ཀྱི་ཐོན་བསྐྱེད་ས་ཆ་གཞན་ལས་བཟང་བའི་རྒྱུ་མཚན་གྱིས་འབྲུ་ཡི་སྙེ་མ་ལས་སྙེ་མོ་ཞེས་པའི་མིང་དེ་བྱུང་བར་བཤད། དེ་བཞིན་སྙེ་མོའི་མིང་གི་རྣམ་གྲངས་བཤད་དུས་རྒན་རབས་ཀྱི་ངག་རྒྱུན་ལ་གནའ་དུས་སྣེ་མོ་ཞེས་འབོད་སྲོལ་ཡོད་པར་བཤད་པ་ལས་སྙེ་བོ་ཞེས་འབོད་སྲོལ་ཡོད་པའི་སྐོར་བཤད་པ་མི་སྣང་།

			དེ་ལས་གཞན་ནག་ཆུ་ས་ཁུལ་ལྷ་རིའི་རྫོང་ཁོངས་ཀྱི་སྙེ་བོ་ཞེས་པའི་ཐ་སྙད་འདི་དེང་སང་སྙེ་བོའི་སྐོར་ཞིབ་འཇུག་གནང་མཁན་ཚོས་དུས་རབས་བདུན་པའི་ནང་རྒྱ་བཟའ་ཀོང་ཇོ་རྒྱ་ནག་ནས་བོད་དུ་ཕེབས་སྐབས་སྙེ་བོའི་བརྒྱུད་ནས་ཡར་ཕེབས་ཚུལ་«བཀའ་ཆེམས་བཀའ་ཁོལ་མའི་»ནང་དུ་ཡང་འབྱུང་བས་ཐ་སྙད་འདི་ཉིད་ངེས་པར་དུ་སྲོང་བཙན་སྒམ་པོའི་སྐབས་ནས་ཡོད་པར་ངོས་འཛིན་གནང་འདུག མིང་འདི་ཉིད་བྱུང་ཚུལ་ནི་ཉེ་ཆར་བོད་ནས་རྩོམ་བསྒྲིགས་བྱས་པ་«ནག་ཆུ་ས་ཁུལ་གྱི་ལོ་རྒྱུས་»དེབ་ཕྲེང་ལྔ་ཡོད་པའི་ནང་དུ་ལྷ་རིའི་རྫོང་སྤྱི་དང་བྱེ་བྲག་ཏུ་སྙེ་བོ་ལུང་པའི་ལོ་རྒྱུས་འབྲིང་ཙམ་བྲིས་ཡོད་པ་ལས་གནའ་སྔ་མོར་ལུང་པ་འདི་ཉིད་ལ་ཕྱུག་པོ་གང་བཟང་ཞེས་པ་ཞིག་ཡོད་པ་དེ་ལྷ་མོ་དང་འབྲེལ་བ་ལས་སྒྱུ་རྩལ་ལ་མཁས་པའི་བུ་གསུམ་དང་མཛེས་སྡུག་ལྡན་པའི་བུ་མོ་བཞི་འཁྲུངས། བུ་གསུམ་ནི་ཡུལ་ལྷའི་བུ། གནམ་ལྷའི་བུ། གནས་པོའི་བུ་བཅས་ཡིན་པ་ལ་ཡུལ་ལྷའི་བུ་དང་གནས་པོའི་བུ་ཡིས་འབྲུ་རིགས་འདྲ་མིན་བཏབ་པར་དམིགས་བསལ་གཙོང་དང་སྒོག་སྐྱའི་རིགས་བསམ་ཡུལ་ལས་འདས་པ་སྐྱེས་པས་ན་སྙེའུ་ཞེས་པ་གཙོང་དང་སྒོག་སྐྱའི་མིང་ཡིན་པ་ལས་རིམ་པས་རྙེ་བོ་དང་སྙེ་བོ་ཟེར་བའི་མིང་དེ་བྱུང་བར་བཤད། ད་དུང་དེབ་འདིའི་ནང་དུ་སྙེ་བོ་ལུང་པའི་ཆགས་གནས་ཡུལ་བཀོད་དང་རིག་གཞུང་སོགས་ཀྱི་སྐོར་མི་ཉུང་བ་འཁོད།

			

			དེ་ལ་སྙེ་མོ་དང་སྙེ་བོ་གཉིས་ལས་དེང་སང་གི་མི་རྣམས་ཀྱིས་དཔལ་འབྱོར་དོན་གྲུབ་ལྷ་ས་ཁུལ་གྱི་སྙེ་མོ་རྫོང་ནས་ཡིན་པར་སྙམ་པའི་རྒྱུ་མཚན་ནི། ལྷ་རིའི་རྫོང་ཁོངས་སུ་ཡོད་པའི་སྙེ་བོ་ནི་བོད་སྤྱི་ཡོངས་ལ་ལྟོས་ན་གྲགས་མི་ཆེ་བའི་ཁར་དེ་ལས་ལྡོག་སྟེ་ལྷ་ས་ཁུལ་གྱི་སྙེ་མོ་རྫོང་ནི་ལོ་རྒྱུས་ཐོག་ཡང་ཡང་གསལ་བ། རྒྱལ་ཚབ་སྐུ་ཕྲེང་བཞི་པ་དང་ད་ལྟ་རྒྱལ་ཚབ་བཅུ་གཉིས་པ་སོགས་རྒྱལ་ཚབ་སྐུ་ཕྲེང་འགའ་ཞིག་ཀྱང་ས་ཆ་དེར་འཁྲུངས་པ། འབྲི་སྟངས་ཀྱི་ཐོག་ནས་ཀྱང་སྙེ་མོ་དང་སྙེ་བོ་ཞེས་པ་ཧ་ཅང་འདྲ་བ། ཕལ་སྐད་ནང་དུ་ཡང་བོ་དང་མོ་གཉིས་ཀྱི་ནང་དོན་ཁྱད་པར་དེ་ཙམ་མེད་པ་དཔེར་ན་ཤ་ཚ་བོ་དང་ཤ་ཚ་མོ་ལྟ་བུ་མི་ཉུང་བ་ཡོད་པ། ལྷག་པར་དེང་སང་རྒྱལ་ཚབ་ཀྱི་ལོ་རྒྱུས་འབྲི་མཁན་རྣམས་ཀྱིས་ནག་ཆུ་ས་ཁུལ་དུ་སྙེ་བོ་ཞེས་པའི་ས་ཆ་ཞིག་ཡོད་པ་ནི་གོ་མྱོང་ཙམ་ཡང་མེད་པའི་རྒྱུ་མཚན་དེ་དག་གིས་རྒྱལ་ཚབ་སྐུ་ཕྲེང་དང་པོ་གོ་ཤྲི་དཔལ་འབྱོར་དོན་གྲུབ་ནི་ལྷ་ས་ཁུལ་གྱི་སྙེ་མོ་ཡུལ་དུ་འཁྲུངས་པར་བཤད་ཀྱིན་ཡོད།

			འོན་ཀྱང་གོ་ཤྲི་དཔལ་འབྱོར་དོན་གྲུབ་ཀྱི་སྐོར་འཁོད་པའི་རྣམ་ཐར་རྙིང་པ་རྣམས་སུ་དཔལ་འབྱོར་དོན་གྲུབ་ལ་སྙེ་བོ་གོ་ཤྲི་ཞེས་པ་ཁོ་ན་གསལ་བ་ལས་སྙེ་མོ་གོ་ཤྲི་ཞེས་པ་གང་དུ་ཡང་མེད་པ་ནི་ངེས་པར་དུ་དོ་སྣང་སྤྲོད་དགོས་པ་ཞིག་རེད། དཔེར་ན་ཀརྨ་པ་བདུན་པ་ཆོས་གྲགས་རྒྱ་མཚོའི་བཀའ་འབུམ་ནང་དུ་སྙེ་བོ་གོ་ཤྲི་ཞེས་ལན་གྲངས་མང་པོར་འཁོད་ཡོད་པ་ལས་སྙེ་མོ་གོ་ཤྲི་ཞེས་པ་གཅིག་ཀྱང་མེད་པ་དང་། དཔལ་འབྱོར་དོན་གྲུབ་དང་དུས་མཉམ་དུ་བྱོན་པའི་འགོས་ལོ་གཞོན་ནུ་དཔལ་གྱིས་«དེབ་ཐེར་སྔོན་པོའི་»ནང་དུ་ཀརྨ་པ་དྲུག་པའི་རྣམ་ཐར་ཐད། “ཆོས་ཀྱི་རྗེ་སྙེ་བོ་བ་ལ་ངེད་མ་བསླེབ་བར་དུ་རྒྱ་མ་ཉམས་པར་གྱིས་གསུང་།” ཞེས་དང་། «ཆོས་བྱུང་མཁས་པའི་དགའ་སྟོན་»གྱི་ནང་དུ། “གོའི་ཤྲི་རིན་པོ་ཆེ་ནི་སྙེ་བོར་འཁྲུངས།” ཞེས་དང་། ཀརྨ་ཆགས་མེད་ཀྱིས་ཀྱང་། “སྙེ་བོ་གོ་ཤྲི་དཔལ་འབྱོར་དོན་གྲུབ་ནི། །ཞེས་དང་། «ཟླ་བ་ཆུ་ཤེལ་གྱི་ཕྲེང་བར»། “གོ་ཤྲི་དཔལ་འབྱོར་དོན་གྲུབ་ནི་སྙེ་བོ་ཡག་སྟེང་ཞེས་པར་སྐུ་འཁྲུངས།” ཞེས་དང་། ཀརྨ་པ་མི་བསྐྱོད་རྡོ་རྗེས་མཛད་པའི་དཔལ་འབྱོར་དོན་གྲུབ་ཀྱི་རྣམ་ཐར་གྱི་དབུར་ཡང་། “རྒྱལ་བ་ཐམས་ཅད་མཁྱེན་པ་སྙེ་བོ་བ་ཆེན་པོ་འཇམ་པའི་དབྱངས་རྒྱལ་པོའི་ལུང་གིས་མཚན་གསོལ་བ། ཏའི་དབེན་གྭོ་ཤྲི་གུའི་གུང་པའམ་མཚན་གཞན་ཤཱཀྱའི་དགེ་སློང་དཔལ་འབྱོར་དོན་གྲུབ་ཅེས་བྱ་བའི་རྣམ་པར་ཐར་པ།” ཞེས་སོགས་ཚད་ལྡན་གྱི་མཁས་པས་ཁུངས་ལྡན་གྱི་ཡིག་ཆ་གང་དུ་ཡང་དཔལ་འབྱོར་དོན་གྲུབ་ཀྱི་མཚན་དང་འཁྲུངས་གནས་ལ་སྙེ་བོ་ཁོ་ན་ལས་སྙེ་མོ་ཞེས་བཀོད་པ་མེད།

			

			དེ་བཞིན་སྙེ་མོ་དང་སྙེ་བོ་གདམས་ག་ཅན་ཡིན་པ་ཡང་ལུང་ཚན་གཉིས་ཀྱི་འབྲེལ་ཡོད་ཡིག་ཆ་དང་ངག་རྒྱུན་གང་དུ་ཡང་མེད་པ་སོགས་རྒྱུ་མཚན་དེ་དག་གི་ཕྱིར་གོ་ཤྲི་དཔལ་འབྱོར་དོན་གྲུབ་ཀྱི་འཁྲུངས་གནས་ནི་བོད་དབུས་ཀྱི་སྙེ་མོ་ཡིན་པར་བཤད་པ་ལ་ཁུངས་དང་རྒྱུ་མཚན་གང་ཡང་མེད་པས། ང་ཚོས་སྙེ་བོ་གོ་ཤྲི་ཞེས་ཡོངས་སུ་གྲགས་པ་བཞིན་ཁོང་གི་འཁྲུངས་གནས་ནི། དེང་སང་བོད་རང་སྐྱོངས་ལྗོངས། ནག་ཆུ་ས་ཁུལ། ལྷ་རི་རྫོང་གི་སྙེ་བོ་ལུང་པ་ཡིན་པ་གཏན་འབེབ་བྱེད་ཐུབ་ལ། «ཟླ་ཕྲེང་»དུ་སྙེ་བོ་ཡག་སྟེང་དུ་འཁྲུངས་པར་གསུངས་པ་ལ། «ཆོས་བྱུང་མཁས་པའི་དགའ་སྟོན་»དུ་ཀརྨ་པ་ལྔ་པ་དེ་བཞིན་གཤེགས་པ་ཀོང་པོ་དང་ནག་ཆུ་ས་ཁུལ་དུ་ཕེབས་སྐབས། “སྙེ་བོར་སྤྱན་དྲངས་པ་ན་ཞབས་རྗེས་དུ་མ་བྱོན། གཡང་ཁ་སྟེང་དུ་ཕེབས་པ་ན་ཆོས་སྐྱོང་རྣམས་ཀྱིས་བསུ་བའི་ཚུལ་གཟིགས་ཏེ་དེའི་ཚུལ་ཡང་མཛད།” ཅེས་འབྱུང་བ་ལྟར་གཡང་ཁ་སྟེང་ཞེས་པ་འདི་ཕྱིས་ཡག་སྟེང་དུ་ཟུར་ཆགས་པའམ་ཡང་ན་ཡག་སྟེང་ཞེས་པ་འདི་གཡང་ཁ་སྟེང་གི་བསྡུས་མིང་ཡིན་ནམ་སྙམ། གང་ལྟར་གོ་ཐོས་ལ་སྙེ་བོའི་ས་ཆར་སྟེང་བཅུ་ཡོད་པར་ཐོས་ཤིང་དེའི་ནང་ནས་ཡག་སྟེང་འདི་ཉིད་གཅིག་ཡིན་པར་མངོན། 

			

			འདིའི་ས་ཆ་འདི་ཉིད་ད་ལྟ་གང་དུ་ཁེལ་མིན་ནི་འབྲེལ་ཡོད་ས་གནས་ཀྱི་མི་ལ་འདྲི་རྩད་བྱས་ཏེ་དཔྱད་བྱར་མཐོང་ལ། འབྲེལ་ཡོད་འགའི་བརྒྱུད་ནས་ཤེས་རྟོགས་བྱུང་བ་ལྟར་ན་སྙེ་བོའི་ས་ཆ་ཞིག་ཏུ་སྔོན་ཀརྨ་བཀའ་བརྒྱུད་ཀྱི་བླ་མ་གལ་ཆེན་ཞིག་འཁྲུངས་པའི་གནས་རེད་ཅེས་ཟེར་བ་ཤིང་སྡོང་ཆེན་པོ་ཡོད་ས་ཞིག་འདུག་ཅིང་། ཀརྨ་པ་དང་། ཞྭ་དམར། དཔའ་བོ། སི་ཏུ་ན་རིམ་སུ་ཡང་སྙེ་བོར་འཁྲུངས་མྱོང་མེད་ལ། སྙེ་བོར་འཁྲུངས་པ་ནི་གཙོ་བོ་རྒྱལ་ཚབ་སྐུ་ཕྲེང་དང་པོ་དང་གཉིས་པ་གཉིས་ཡིན་ཅིང་། དེའི་ནང་ནས་ཀྱང་དང་པོ་གལ་ཆེ་བ་དང་སྐུ་ཚེ་ཡང་རིང་བ་བཞུགས་པ་སོགས་ཀྱིས་གནས་དེ་ཉིད་གོ་ཤྲི་དཔལ་འབྱོར་དོན་གྲུབ་ཀྱི་འཁྲུངས་གནས་དངོས་ཡིན་སྲིད་སྙམ།

			སྐབས་འདིར་འགའ་ཞིག་གིས་འོ་ན་ད་ལྟ་ཀརྨ་བཀའ་བརྒྱུད་ཀྱི་སྤྱི་ཚོགས་སུ་སྙེ་བོ་ཞེས་པའི་ས་ཆ་འདི་གོ་རྒྱུ་རྩ་བ་ནས་མེད་པ་ཅི་ཡིན་ནམ་སྙམ་ན་ཉེ་བའི་དུས་རབས་འགའ་ཤས་ཀྱི་རིང་དུ་ཀརྨ་བཀའ་བརྒྱུད་ཀྱི་བསྟན་པའི་དབུ་འཕང་དམའ། བསྟན་འཛིན་གྱི་མཛད་ཕྲིན་ཉམས། རྗེས་འཇུག་ཚོའི་ཤེས་ཡོན་སྐྱོ་བས་གོ་རུ་མེད་པར་གྱུར་པ་ལས་གནའ་དུས་ཀརྨ་བཀའ་བརྒྱུད་ཀྱི་ལོ་རྒྱུས་ནང་དུ་སྙེ་བོ་ནི་ཀར་བསྟན་ཤིན་ཏུ་དར་བའི་ས་ཆ་ཞིག་ཡིན་པ་ཀརྨ་པ་གསུམ་པ་རང་བྱུང་རྡོ་རྗེ་ནས་བཟུང་ཀརྨ་པ་དང་རྒྱལ་ཚབ་ཞྭ་དམར་བཅས་ཀྱི་སྐུ་ཕྲེང་ན་རིམ་གྱི་རྣམ་ཐར་ནང་དུ་སྙེ་བོར་ལན་མང་ཕེབས་ནས་མཛད་ཕྲིན་བསྐྱངས་པའི་སྐོར་ཧ་ཅང་གསལ་པོ་ཡོད།

			

			ད་དུང་དེང་སང་ཡང་སྙེ་བོ་ལུང་པ་དང་འབྲེལ་ཡོད་མི་སྣ་ཚོའི་ཁ་ནས་ཐོས་གསལ་ལྟར་ན་གནའ་སྔ་མོར་སྙེ་བོ་ལུང་པར་ཀརྨ་བཀའ་བརྒྱུད་ཀྱི་དགོན་པ་ཤིན་ཏུ་མང་པོ་ཡོད་པ་ལ། ཀརྨ་པ་རང་བྱུང་རྡོ་རྗེས་དགོན་ཆུང་མང་པོ་གཅིག་ཏུ་བསྡུས་ནས་དགོན་ཆེན་གྱི་རྣམ་པར་བཞེངས་པ་རེད་ཅེས་བཤད་སྲོལ་ཡོད་པ་ལ། དོན་དུ་དེ་ནི་གོང་ས་ལྔ་པའི་སྐུ་དུས་སུ་སྙེ་བོ་ལུང་པས་མཚོན་པའི་ནག་ཆུ་ས་ཁུལ་གང་སར་ཀརྨ་བཀའ་བརྒྱུད་པའི་དགོན་པ་ཆེ་ཆུང་མང་པོ་ཡོད་པ་རྣམས་གཅིག་ཏུ་བསྡུས་ཏེ་དགེ་ལུགས་པའི་དགོན་ཆེན་རེར་བསྒྱུར་བར་མི་དམངས་ཀྱིས་དེ་ལྟར་གནང་མཁན་དེ་ཀརྨ་པ་རང་བྱུང་རྡོ་རྗེ་ཡིན་རབས་བཤད་པའི་དམངས་ཁྲོད་ཀྱི་ངག་རྒྱུན་ལོ་རྒྱུས་མང་པོ་ཡོད་སྐད་འདུག །

			ངག་རྒྱུན་གྱི་ལོ་རྒྱུས་དེ་དག་ཡིག་ཐོག་གི་ལོ་རྒྱུས་རྣམས་དང་མཐུན་མིན་གང་ལྟར་ཡང་དོན་དངོས་སུ་སྙེ་བོ་ལུང་པའི་དད་ལྡན་རྒན་རབས་ཚོའི་སེམས་ཁོངས་ནས་ཀརྨ་པ་ཡབ་སྲས་དང་ཀརྨ་བཀའ་བརྒྱུད་ཀྱི་བསྟན་པ་ནམ་ཡང་བོར་མྱོང་མེད་ན་ཡང་། ཀརྨ་བཀའ་བརྒྱུད་ཀྱི་སེམས་ནས་སྙེ་བོ་ལུང་པ་འདི་བོར་ཟིན་ནས་ལོ་རྒྱུས་ཀྱང་འཁྱོག་བཤད་བྱེད་བཞིན་པའི་དུས་ལ་ཐུག་ཡོད།

			དེས་ན་སྤྱིར་དེང་དུས་ཀྱི་ལོ་རྒྱུས་འབྲི་མཁན་ཚོས་དཔལ་འབྱོར་དོན་གྲུབ་སྙེ་བོར་འཁྲུངས་ཞེས་ཡིག་ཆ་རྙིང་པར་གང་ཡོད་པ་དེ་རང་བྲིས་ན་ང་ཚོས་བོད་ཀྱི་ས་ཁྲར་སྙེ་བོ་ཞེས་པའི་ས་ཆ་འདི་འཚོལ་བ་ཙམ་ལས་མི་དགོས་ཀྱང་། མང་པོ་ཞིག་གིས་མ་ཤེས་ཤེས་མདོག་ལྟ་བུས་ཤེས་བཞིན་མཐོང་བཞིན་དུ་བཟོ་བཅོས་བྱས་ནས་བྲིས་པས། ད་ཆ་དཔལ་འབྱོར་དོན་གྲུབ་བོད་དབུས་ཀྱི་སྙེ་མོར་འཁྲུངས་པའི་བཤད་ཚུལ་འདི་ནི་མ་མཐར་ཡང་ཡོངས་སུ་གྲགས་ཟིན་པ་དང་། ལྷག་པར་མིའི་སྤྱི་ཚོགས་འདིར་སྐབས་རེ་ཡིན་པ་ལ་མིན་པར་བཤད་ན་ཡང་རྒྱུ་མཚན་གང་ཡང་མི་དགོས་པར་ཤིན་ཏུ་ཡིད་ཆེས་ཤིང་། སྐབས་རེ་ཡིན་པ་ལ་ཡིན་པར་བཤད་པར་ལུང་རིགས་བརྒྱ་ཕྲག་གིས་ཀྱང་བསྒྲུབ་དཀའ་བར་བརྟེན་འདིར་ཡང་རྒྱས་ཙམ་མི་གླེང་ཀ་མེད་བྱུང་།

			

			༤ འཁྲུངས་ལོ་ལ་དཔྱད་པ།

			གོ་ཤྲི་དཔལ་འབྱོར་དོན་གྲུབ་ཀྱི་རྣམ་ཐར་མདོར་བསྡུས་ལས་མེད་པར་བརྟེན་གནས་ཚུལ་གཞན་སྤྱི་ཡོངས་དང་མཚུངས་པར་ཁོང་གི་འཁྲུངས་ལོ་དང་འདས་ལོ་ག་དུས་ཡིན་པ་ཡང་ལས་སླ་པོས་གཏན་འབེབས་ཐུབ་པ་ཞིག་མ་རེད། འདས་ལོ་གསལ་བ་ང་ཚོས་དེ་སྔོན་མཐོང་རྒྱུ་ཡོད་པའི་ནང་ནས་«ཟླ་བ་ཆུ་ཤེལ་གྱི་ཕྲེང་བ་» ཙམ་དང་། འཁྲུངས་ལོ་གསལ་བའི་ལོ་རྒྱུས་ཡིག་རྙིང་གཅིག་ཀྱང་མེད། རྒྱ་གར་གྱི་རྩོམ་རིག་གི་ཤན་ཞུགས་པ་གནའ་སྔ་མོའི་ལོ་རྒྱུས་རྣམས་སུ་ལོ་ཚིགས་དང་དུས་ཚོད་ལ་གལ་ཆེར་བརྩིས་མེད་ཀྱང་དེང་སང་གི་ལོ་རྒྱུས་རིགས་པའི་ངོས་ནས་བཤད་ན་ལོ་ཚིགས་ནི་ཧ་ཅང་གལ་ཆེ་བའི་ཁར་མ་མཐར་ཡང་མི་དེ་ཉིད་དུས་རབས་ནམ་ཙམ་ལ་བྱུང་བ་གསལ་པོ་སྟོན་དུ་མེད་ན་མི་དེ་ཉིད་ལོ་རྒྱུས་ཐོག་བྱུང་མྱོང་ཡོད་མེད་ཀྱི་རྩོད་གཞིར་འགྱུར་ཉེན་ཡོད་པས་དཔལ་འབྱོར་དོན་གྲུབ་ཀྱི་འཁྲུངས་འདས་ཀྱི་ལོ་ཚིགས་ཡང་དག་པ་ཞིག་དགོས་པ་ནི་ཤིན་ཏུ་གལ་ཆེ་བ་སྨོས་ཅི་དགོས།

			དེང་སང་གོ་ཤྲི་དཔལ་འབྱོར་དོན་གྲུབ་དང་འབྲེལ་བའི་ལོ་རྒྱུས་འབྲི་མཁན་རྣམས་ཀྱིས་ཁོང་གི་འཁྲུངས་ལོ་མི་འདྲ་བ་འགའ་ཞིག་བྲིས་ཡོད་ཀྱང་ཁུངས་ཀྱིས་དཔང་རྟགས་སྟོན་པ་དང་རྒྱུ་མཚན་གྱིས་ར་སྤྲད་པ་གང་ཡང་མེད་པས་གླེང་བར་མི་འདོད། ཅུང་ཟད་གལ་ཆེ་ཤོས་གསུམ་ནི། མཁས་བཙུན་བཟང་པོས་མཛད་པའི་«རྒྱ་བོད་མཁས་གྲུབ་རིམ་བྱོན་གྱི་རྣམ་ཐར་ཕྱོགས་བསྒྲིགས་»ཀྱི་ནང་དུ། “དེ་ཡང་འཁྲུངས་གཤེགས་ཞིབ་ཏུ་དཔྱད་ན། (རབ་བྱུང་བདུན་པའི་) ཤིང་ལུག་ལོ་སྐུ་འཁྲུངས། (རབ་བྱུང་བརྒྱད་པའི་) ས་ཁྱི་ལོར་སྐུ་གཤེགས་འདུག ༡༤༡༥-༡༤༧༨” ཞེས་བཀོད་ཡོད། གཅིག་ནི་ Nik Douglas and Meryl White གཉིས་ཀྱིས་ཀརྨ་པ་ན་རིམ་གྱི་རྣམ་ཐར་མདོར་བསྡུས་དབྱིན་ཡིག་ཐོག་བརྩམས་ཏེ་སྤྱི་ལོ་ ༡༩༧༦ ལོར་ལོན་ཌོན་ནས་པར་སྐྲུན་བྱས་པ་དེའི་ནང་དུ་རྒྱལ་ཚབ་དང་པོ་ནི་ ༡༤༢༧ ལོར་འཁྲུངས་ཤིང་ ༡༤༨༩ ལོར་འདས་པར་བཤད། ཡང་གཅིག་ནི་མཛོད་པ་ཤེས་རབ་མཐར་ཕྱིན་ལགས་ཀྱིས་རྩོམ་བསྒྲིགས་བགྱིས་པའི་རྒྱལ་ཚབ་ན་རིམ་གྱི་རྣམ་ཐར་ལ་རྒྱལ་དབང་ཀརྨ་པ་བཅུ་བདུན་པས་«གསང་བདག་གི་རོལ་གར་»ཞེས་མཚན་གསོལ་ནས་ཀརྨ་པ་དགུ་བརྒྱའི་དུས་དྲན་སྐབས་འགྲེམས་སྤེལ་གནང་བ་དེ་རེད། དེའི་ནང་དུ་དཔལ་འབྱོར་དོན་གྲུབ་ཀྱི་འཁྲུངས་འདས་ཀྱི་ལོ་ཚིགས་དེ། སྤྱི་ལོ་ ༡༤༢༨-༡༤༨༦ ལ་གཏན་འབེབས་གནང་ཡོད།

			

			འོན་ཀྱང་ཁོ་བོས་དེའི་སྐོར་དམིགས་བསལ་ཞིབ་འཇུག་བྱས་པའི་འབྲས་བུར་འཁྲུངས་འདས་ཀྱི་ལོ་ཚིགས་གོང་གསལ་དེ་དག་དང་མི་འདྲ་བ་ཞིག་ཐོབ་ཅིང་དེ་ལ་དམིགས་བསལ་གྱི་རྒྱུ་མཚན་ཀྱང་ཡོད་པས་དང་པོ་འཁྲུངས་ལོ་བཤད་པར་བྱའོ། །དེ་ཡང་མཁས་པའི་དགའ་སྟོན་དུ་མི་གསལ་ཡང་«ཟླ་ཕྲེང་»དུ་དཔལ་འབྱོར་དོན་གྲུབ་ཀྱི་རྣམ་ཐར་ལས། “བཅུ་བཞི་པར་མཁན་ཆེན་མགོ་བློན་པ་བློ་གྲོས་རྒྱལ་མཚན་གཤེགས་པའི་གོ་སར་གུའི་གུང་པར་མངའ་གསོལ།” ཞེས་འབྱུང་བ་དང་། ཡང་«ཟླ་ཕྲེང་»དུ་ཀརྨ་པ་རོལ་པའི་རྡོ་རྗེའི་སློབ་མ་རྣམས་ཀྱི་མཛད་རྣམ་བཤད་སྐབས། མཁན་ཆེན་མགོ་བློན་པ་ནི་སྒར་པ་ཀོང་པོར་ཕེབས་སྐབས་གླང་ལོ་ཟླ་བ་བཅུ་གཅིག་པའི་ཚེས་བཅུ་བཞིར་སྐུ་གཤེགས་པར་གསུངས། (ཟླ་ཕྲེང་དུ་མཁན་ཆེན་མགོ་བློན་པའི་སྐོར་སྔ་ཕྱི་ཅུང་ཟད་མི་འདྲ་བའི་ཚན་པ་གཉིས་ཡོད་པ་ལས་སྔ་མའི་ནང་དུ་མགོ་བློན་པའི་གཤེགས་ལོ་གསལ།) དེ་ལྟར་ན་ཀརྨ་པ་དྲུག་པ་མཐོང་བ་དོན་ལྡན་གྱིས་སྙགས་ཕུ་བ་བསོད་ནམས་བཟང་པོའི་མདུན་ནས་དགེ་ཚུལ་གྱི་སྡོམ་པ་བཞེས་སྐབས་མཁན་ཆེན་མགོ་བློན་པ་བཞུགས་ཡོད་པ་མཐོང་བ་དོན་ལྡན་དང་སྙགས་ཕུ་བ་གཉིས་ཀའི་རྣམ་ཐར་དུ་གསལ་བས། འདིའི་གླང་ལོ་དེ་ཆུ་གླང་ལོ་ ༡༤༣༣ ལོ་ལས་འགྲོ་ས་མེད།

			

			ཀརྨ་པ་མི་བསྐྱོད་རྡོ་རྗེས་དཔལ་འབྱོར་དོན་གྲུབ་ཀྱི་རྣམ་ཐར་དུ་དགུང་ལོ་བཅུ་བཞིར་སྒར་ཆེན་གྱི་གུ་ཡི་གུང་པར་མངའ་གསོལ་བར་གསུངས་པ་དང་། «ཟླ་ཕྲེང་» དུ། “ལོ་ལྔ་བཞེས་དུས་མཐོང་བ་དོན་ལྡན་གྱིས་མཁར་ཆེན་དཔལ་གྱི་དབང་ཕྱུག་དང་རས་པ་ཞི་བ་འོད་ཀྱི་སྤྲུལ་པར་ངོས་འཛིན་དང་སྐྲ་འཛིན་མཛད། བཅུ་བཞི་པར་མཁན་ཆེན་མགོ་བློན་པ་བློ་གྲོས་རྒྱལ་མཚན་གཤེགས་པའི་གོ་སར་གུའི་གུང་པར་མངའ་གསོལ་”ཞེས་སོགས་འབྱུང་བ་བཞིན་དཔལ་འབྱོར་དོན་གྲུབ་དགུང་ལོ་བཅུ་བཞི་བཞེས་པ་ཆུ་གླང་སྤྱི་ལོ་ ༡༤༣༣ སྟེ་མཁན་ཆེན་མགོ་བློན་པ་གཤེགས་པའི་ལོ་འདིར་སྒར་ཆེན་གྱི་གུའི་གུང་པར་མངའ་གསོལ་བའི་དབང་དུ་བཏང་ན། གོ་ཤྲི་དཔལ་འབྱོར་དོན་གྲུབ་དེ་ནས་ལོ་བཅུ་བཞི་ཡར་བརྩིས་པའི་ལྕགས་བྱི་ལོ་སྤྱི་ལོ་ ༡༤༢༠ ལོར་སྐུ་འཁྲུངས་ཤིང་། ཀརྨ་པ་མཐོང་བ་དོན་ལྡན་ལས་དཔལ་འབྱོར་དོན་གྲུབ་དགུང་ལོ་བཞི་ཡིས་ཆུང་བར་གཏན་འབེབས་བྱེད་ཐུབ། འདི་ལ་རྒྱུ་མཚན་གཞན་ཡང་ཡོད་པ་ནི་གཤམ་དུ་འདས་ལོའི་སྐབས་སུ་འབྲི་བར་བྱའོ། །

			༥ མཐོང་བ་དོན་ལྡན་དང་མཇལ་བ།

			དེ་ཡང་ཀརྨ་པ་མཐོང་བ་དོན་ལྡན་ཐོག་མར་མཇལ་དུས་གོ་ཤྲི་དཔལ་འབྱོར་དོན་གྲུབ་དགུང་ལོ་བརྒྱད་ཡིན་པ་ཀརྨ་པ་མི་བསྐྱོད་རྡོ་རྗེས་མཛད་པའི་དགོངས་གཅིག་གི་«ཀར་ཊིཀ་»ཏུ་འབྱུང་བ་ཡང་དེ་ཉིད་ལས། “རྗེ་མཐོང་བ་དོན་ལྡན་གྱི་སློབ་མ་གུ་ཤྲི་ཆེན་པོ་དཔལ་འབྱོར་དོན་གྲུབ་ནི། ངེས་དོན་དུ་རྗེ་བཙུན་ཞི་བ་འོད་ཀྱི་རྣམ་པར་འཕྲུལ་པར་ཡང་གྲགས། གང་ཟག་རང་རྒྱུད་པའི་དབང་དུ་བྱས་ན་དགུང་ལོ་བརྒྱད་པ་ཞིག་ནས་རྗེ་མཐོང་བ་དོན་ལྡན་གྱི་དྲུང་དུ་རྙེད་པ་དང་བཀུར་བསྟི་དང་རིམ་གྲོ་དང་སྒྲུབ་པའི་སྒོ་ནས་དགེ་བའི་བཤེས་གཉེན་བསྟེན་ཚུལ་ནི་བརླ་རྐང་མ་བཅག་པ་ཙམ་མ་གཏོགས་བྱང་ཆུབ་སེམས་དཔའ་རྟག་ཏུ་ངུའི་རྣམ་ཐར་ལྟར་བསྟེན་ནས། གསང་བ་ཐམས་ཅད་ཀྱི་སྣོད་དུ་གྱུར་ཏེ། སྔགས་ཀྱི་ལམ་ནས་མིག་འཕྲུལ་ལྟར་ཚེ་གཅིག་ལུས་གཅིག་ལ་ཟུང་འཇུག་རྡོ་རྗེ་འཆང་ཆེན་པོའི་གོ་འཕང་དུ་གྱུར།” ཞེས་སོ། ། 

			

			ཡང་དགུང་ལོ་ལྔ་ཡིན་པར་«ཟླ་ཕྲེང་» ལས། “ལོ་ལྔ་བཞེས་དུས་རྗེ་མཐོང་བ་དོན་ལྡན་གྱིས་མཁར་ཆེན་དཔལ་གྱི་དབང་ཕྱུག་དང་རས་པ་ཞི་བ་འོད་ཀྱི་སྤྲུལ་པར་ངོས་འཛིན་དང་སྐྲ་འཛིན་མཛད།” ཅེས་གསུངས། སྐབས་འདི་དག་ཏུ་ཟླ་ཕྲེང་ལ་མཁས་པའི་དགའ་སྟོན་དུ་མི་གསལ་བའི་གནས་ཚུལ་མི་ཉུང་བ་གསལ་བས་ཟླ་ཕྲེང་མཛད་པོས་གོ་ཤྲི་དཔལ་འབྱོར་དོན་གྲུབ་ཀྱི་སྐོར་ལ་ད་ལྟ་ང་ཚོས་མཇལ་དུ་མེད་པའི་ཡིག་ཆ་མི་ཉུང་བ་ཞིག་གཟིགས་རྒྱུ་བྱུང་ཡོད་པ་མིན་ནམ་སྙམ་སྟེ་དཔྱད་པར་བྱའོ། །

			དེ་ལ་དགུང་ལོ་བརྒྱད་བཞེས་སྐབས་ཀརྨ་པ་མཐོང་བ་དོན་ལྡན་མཇལ་བའི་དབང་དུ་བྱས་ན་མེ་ལུག་སྤྱི་ལོ་ ༡༤༢༧ ལོ་ཡིན་ཅིང་དེ་དུས་ཀརྨ་པ་མཐོང་བ་དོན་ལྡན་དགུང་ལོ་བཅུ་གཉིས་ལ་ཕེབས་པ་དང་། ཙཱ་རིར་སྒྲུབ་པ་ལ་བཞུགས་པའི་སྐབས་ཡིན་ལ། དགུང་ལོ་ལྔ་པའི་སྐབས་སུ་མཐོང་བ་དོན་ལྡན་མཇལ་བའི་དབང་དུ་བྱས་ན་སྤྱི་ལོ་ ༡༤༢༤ ལོ་སྟེ་ཀརྨ་པ་མཐོང་བ་དོན་ལྡན་དགུང་ལོ་དགུར་ཕེབས་ནས་དེང་སང་གི་དབང་དུ་བྱས་ན་བོད་ལྗོངས་ལྷོ་ཁ་ཕྱོགས་ཀྱི་འོལ་ཁར་སྙགས་ཕུ་བའི་མདུན་ནས་དགེ་ཚུལ་གྱི་སྡོམ་པ་བཞེས་པའི་ལོ་དེ་ཡིན། འོན་ཀྱང་འདི་ནི་ཁོ་བོས་ཞིབ་འཇུག་བྱས་པ་གཞིར་བཟུང་ལས། ཟླ་ཕྲེང་རང་གི་དགོངས་པ་ལྟར་ན་འཐད་དཀའ་སྟེ། ཟླ་ཕྲེང་དུ་ས་ཁྱི་ལོར་དཔལ་འབྱོར་དོན་གྲུབ་དགུང་གྲངས་རེ་གསུམ་ཡིན་པར་གསུངས་པ་ལྟར་ན། ལྕགས་བྱི་སྤྱི་ལོ་ ༡༤༢༠ ལོར་དཔལ་འབྱོར་དོན་གྲུབ་དགུང་ལོ་ལྔར་ཕེབས་དགོས་ཤིང་། དེ་ལྟར་ན་དཔལ་འབྱོར་དོན་གྲུབ་སྤྱི་ལོ་ ༡༤༡༦ ལོར་འཁྲུངས་པས་མཐོང་བ་དོན་ལྡན་དང་དགུང་ན་མཉམ་པས་ཅུང་ཡིན་དཀའ་བ་འདྲའོ། ། 

			

			འོན་ཀྱང་དཔལ་འབྱོར་དོན་གྲུབ་དགུང་ལོ་ལྔ་ཡིན་པ་ལ། དེ་ཉིད་དོན་དངོས་སུ་དཔལ་འབྱོར་དོན་གྲུབ་སྤྱི་ལོ་ ༡༤༢༠ ལོར་འཁྲུངས་ནས་མཐོང་བ་དོན་ལྡན་དགུང་གྲངས་དགུར་ཕེབས་པའི་སྐབས་ཡིན་པ་དེ་གཞིར་བཟུང་བྱས་ན་དེ་ཉིད་འཐད་ཆེ་བ་ལྟར་མཐོང་ཞིང་། དེ་ལྟར་ན་དེ་དུས་དཔལ་འབྱོར་དོན་གྲུབ་ཀྱིས་ཀརྨ་པ་མཐོང་བ་དོན་ལྡན་དང་ཐོག་མར་མཇལ་བ་དང་། མཇལ་མ་ཐག་ཁོང་གིས་སྤྲུལ་སྐུར་ངོས་འཛིན་མཛད་པ་ཙམ་མ་ཚད་སྐུ་སྐྱེ་ཕྱི་མའི་བླ་མར་དགོངས་ནས་སྙགས་ཕུ་བ་བསོད་ནམས་བཟང་པོ་དང་ལྷན་དུའམ་ཅུང་ཟད་ཀྱི་རྗེས་སུ་བོད་དབུས་སུ་བརྫངས་ནས་གསན་བསམ་མཛད་དུ་བཅུག་པ་ཡིན་ཤས་ཆེ། 

			༦ སྤྲུལ་སྐུར་གྲགས་པའི་རྒྱབ་ལྗོངས།

			འབྲེལ་ཡོད་ཆོས་བྱུང་རྣམས་ལྟར་ན་སྐབས་དེར་ཀརྨ་པ་མཐོང་བ་དོན་ལྡན་གྱིས་དགུང་ལོ་ཆུང་བའི་གོ་ཤྲི་དཔལ་འབྱོར་དོན་གྲུབ་དང་ཐོག་མར་མཇལ་འཕྲད་བྱུང་སྐབས་ནས་དམིགས་བསལ་གྱི་དག་སྣང་དང་ཚོར་བ་ཟབ་མོ་ཞིག་བྱུང་སྟེ་ཕྲུ་གུ་དེ་ཉིད་སྤྱིར་བཏང་གི་དད་ལྡན་མཇལ་ཁ་བ་ཞིག་མ་ཡིན་པར་སྤྲུལ་པའི་སྐུ་ཁྱད་པར་དུ་འཕགས་པ་ཞིག་ཡིན་པར་གཟིགས།

			མ་འདྲ་བ་ཞིག་ལ་བླ་མ་ཕལ་མོ་ཆེ་སྤྲུལ་སྐུར་ངོས་འཛིན་དུས་བླ་མ་དེ་ཉིད་སྐུ་མ་འཁྲུངས་གོང་ཙམ་དུ་སྐུ་གཤེགས་པའི་བླ་མ་ཞིག་གི་ཡང་སྲིད་དུ་ངོས་འཛིན་བྱེད་སྲོལ་ཡོད་ན་ཡང་མཐོང་བ་དོན་ལྡན་གྱིས་དཔལ་འབྱོར་དོན་གྲུབ་ནི་དེ་ལྟར་མ་ཡིན་པར་དེ་ནས་ཡར་བརྩིས་པའི་ལོ་དྲུག་བརྒྱ་ཙམ་གྱི་གོང་དུ་སྟེ་དུས་རབས་བརྒྱད་པའི་ནང་དུ་བྱོན་པའི་མཁར་ཆེན་དཔལ་གྱི་དབང་ཕྱུག་ཅེས་བྱ་བ་སློབ་དཔོན་པདྨ་འབྱུང་གནས་ཀྱི་སློབ་མ་གལ་ཆེ་ཤོས་རྗེ་འབང་ཉེར་ལྔའི་ཡ་གྱལ་ཡིན་པ་གང་ཞིག་ལ་གསང་སྔགས་རྙིང་མའི་ལམ་ནས་གྲུབ་པ་ཐོབ་པའི་རྣལ་འབྱོར་པ་དེའི་སྤྲུལ་སྐུ་ཡིན་པར་ངོས་བཟུང་།

			

			དེ་ནི་ལོ་རྒྱུས་འགའ་ཞིག་ཏུ་ཨོ་རྒྱན་རིན་པོ་ཆེའི་ལྷ་ལྕམ་མཁའ་འགྲོ་ཡེ་ཤེས་མཚོ་རྒྱལ་གྱི་མིང་པོར་བཤད་པ་དང་། «གུ་བཀྲའི་ཆོས་བྱུང་» ལས་མཁའ་འགྲོ་ཡེ་ཤེས་མཚོ་རྒྱལ་གྱི་ཡབ་ཡིན་པར་བཤད་པ་སོགས་དེ་གཉིས་གང་རུང་ལས་གཉིས་ཀ་ཡིན་པ་མི་སྲིད་ཀྱང་རྙིང་མའི་ལོ་རྒྱུས་རྣམས་སུ་བཤད་ཚུལ་ཅུང་ཟད་མི་འདྲ་བ་ཡོད། དོན་དུ་ཉམས་རྟོགས་ཀྱི་རྩལ་ཡོངས་སུ་རྫོགས་པའི་གྲུབ་ཐོབ་ཆེན་པོ་ཞིག་ཡིན་པར་རྩོད་པ་མེད།

			དེ་ཙམ་མ་ཡིན་པར་ཀརྨ་པ་མཐོང་བ་དོན་ལྡན་གྱིས་ངོ་མཚར་ཅན་གྱི་ཕྲུ་གུ་དེ་ཉིད་དུས་རབས་བཅུ་གཉིས་པའི་ནང་དུ་བྱུང་བའི་བོད་ཀྱི་གྲགས་ཆེན་གྱི་བླ་མ་ཞིག་གི་སྐྱེ་བར་གཟིགས་པ་སྟེ། དེ་ནི་གཞན་མ་ཡིན་པར་བོད་ཡུལ་གྲུབ་པའི་གཙུག་རྒྱན་རྗེ་བཙུན་མི་ལ་རས་པ་ལ་ཐུགས་སྲས་མང་དུ་ཡོད་པའི་ནང་ནས། རས་པ་ཞི་བ་འོད་ཅེས་པ་འཁྲུངས་ཡུལ་བོད་ལ་སྟོད་ཁུལ་ནས་ཡིན་ཅིང་། སྐུ་ལུས་མ་སྤངས་པར་མཁའ་སྤྱོད་དུ་གཤེགས་པར་གྲགས་པ་དེའོ། །

			དེ་ཡང་མི་བསྐྱོད་རྡོ་རྗེས་«ཨེ་ཝཾ་ཕྱག་རྒྱའི་»ནང་དུ། “དཔེར་ན་རྗེ་མི་ལས་གྲུབ་པའི་དབང་ཕྱུག་ཞི་བ་འོད། བ་རི་ལོ་ཙ་བ་ལ་དབང་ཞུར་བཅུག་ནས། ཕྱིས་རྗེ་བཙུན་ཉིད་ཀྱིས་གདམས་པ་གནང་ནས་ལུས་མ་སྤངས་པར་མཁའ་སྤྱོད་དུ་བཞུད་ནས་ཕྱི་རབས་དང་བ་བསྐྱེད་པའི་ཕྱིར་བྲག་ཁུང་གི་སྤྱི་བོ་བརྡོལ་བའི་རྫུ་འཕྲུལ་ད་ལྟའང་བསྟན་པར་མཛད་ལ།” ཞེས་གསུངས་པ་དང་། «ཆོས་བྱུང་མཁས་པའི་དགའ་སྟོན་» གྱི་ནང་དུ། “རས་པ་ཞི་བ་འོད་ནི་བྲག་སྒྱེ་ཆུར་སྒྲུབ་པ་རྩེ་གཅིག་ཏུ་མཛད་པ་མཐར་བྲག་ཕུག་གི་སྤྱི་བོ་བཏོལ་ནས་མཁའ་སྤྱོད་དུ་བྱོན་ཏེ་སློབ་མ་དམ་པ་རས་ཆེན་ནས་བརྒྱུད་པ་ཞི་བ་འོད་ཀྱི་སྙན་རྒྱུད་འཛིན་པ་མང་དུ་བྱུང་ངོ་།” ཞེས་དང་། སྡེ་སྲིད་སངས་རྒྱས་རྒྱ་མཚོས་«དགའ་ལྡན་ཆོས་བྱུང་» ལས་ཀྱང་། “བོད་དུ་ས་ལུགས་དཀར་པོ་རྣམ་གསུམ་ལས་རྗེ་བཙུན་རྩེ་མོ་དང་། དཀར་རྒྱུད་ཕྱོགས་ལ་རས་ཆུང་རྡོར་གྲགས་དང་། རས་པ་ཞི་བ་འོད་སོགས་ལུས་དེ་ཉིད་མཁའ་སྤྱོད་དུ་ཉེ་ལམ་འགྲུབ་པ་བྱུང་སྐད་དང་།” ཞེས་གསུངས་པ་ལྟར་ཁོང་ནི་འཇའ་ལུས་གྲུབ་མཁན་ནང་གི་རྩོད་མེད་ཅིག་ཡིན་པ་རེད།

			

			མི་ལ་རས་པ་ལ་རང་རྣམ་གསུང་བར་བསྐུལ་མ་ཞུ་མཁན་ཡང་གཙོ་བོ་རས་ཆུང་པ་དང་རས་པ་ཞི་བ་འོད་བཅས་ཡིན་པའི་ཆ་ནས་གལ་ཆེ། འདིའི་སྐོར་«མི་ལའི་མགུར་འབུམ་»དུ་རས་པ་ཞི་བ་འོད་ཀྱི་སྐོར་ཅེས་ལེའུ་ཚན་དམིགས་བསལ་ཡོད་པ་དང་། མི་ལའི་མགུར་འབུམ་ནི་བོད་ཀྱི་མཁས་རློམ་ཡོངས་ཀྱི་ཁྲོད་དུ་དར་ཁྱབ་ཆེ་བས་ཞིབ་བཤད་བྱ་མི་དགོས།

			གཞན་ཡང་རྒྱལ་ཚབ་སྐུ་ཕྲེང་ན་རིམ་རྣམས་ཡོངས་གྲགས་སུ་བྱང་སེམས་ཉེ་བའི་སྲས་བརྒྱད་ཀྱི་ཡ་གྱལ་ཀུན་ཏུ་བཟང་པོ་དང་ཕྱག་ན་རྡོ་རྗེ་སོགས་ཀྱི་རྣམ་སྤྲུལ་ཡིན་པར་གྲགས་པ་ལ། བོད་དུ་ཡོངས་སུ་གྲགས་པའི་སྤྲུལ་སྐུ་ནི་སྐུ་སྐྱེ་དང་དོན་མཚུངས་པས། ཐོག་མར་ཀརྨ་པ་མཐོང་བ་དོན་ལྡན་གྱིས་གོ་ཤྲི་དཔལ་འབྱོར་དོན་གྲུབ་ཉིད་མཁར་ཆེན་དཔལ་གྱི་དབང་ཕྱུག་དང་རས་པ་ཞི་བ་འོད་ཀྱི་སྐུ་སྐྱེའམ་སྤྲུལ་སྐུར་ངོས་འཛིན་མཛད་ཅིང་། ཕྱིས་ཀརྨ་པ་བདུན་པ་ཆོས་གྲགས་རྒྱ་མཚོ་དང་ཀརྨ་པ་མི་བསྐྱོད་རྡོ་རྗེ་སོགས་ཀྱིས་དཔལ་འབྱོར་དོན་གྲུབ་དང་དེའི་སྤྲུལ་བརྒྱུད་རྣམས་ཀུན་དགའ་བོ་དང་རས་ཆུང་པ་སོགས་ཀྱི་སྐུ་སྐྱེ་དང་། ཕྱག་ན་རྡོ་རྗེ་སོགས་བྱང་ཆུབ་སེམས་དཔའ་གཞན་འགའ་ཞིག་གི་རྣམ་སྤྲུལ་དུ་ངོས་བཟུང་བར་མངོན།

			དེའི་རྒྱུ་མཚན་ཀརྨ་པ་ནི་སངས་རྒྱས་དངོས་དང་། རྒྱལ་ཚབ་ནི་དེའི་ཐུགས་སྲས་དང་། ཉེ་གནས། རྒྱལ་ཚབ་གཅིག་ལྕོགས་ཀྱིས་ཀུན་དགའ་བོ་དང་མཚུངས་པའི་འབྲེལ་བ་བྱུང་བས་ན་རྒྱལ་ཚབ་ན་རིམ་ཀུན་དགའ་བོའི་སྤྲུལ་པར་ངོས་འཛིན་བྱུང་བ་དང་། ཀུན་དགའ་བོ་ནི་སངས་རྒྱས་ཀྱི་མདོ་ཕྱོགས་ཀྱི་བཀའ་ཡི་བསྡུ་བ་པོ་ཡིན་ཅིང་། ཕྱག་རྡོར་ནི་སྔགས་ཕྱོགས་ཀྱི་བཀའ་ཡི་བསྡུ་བ་པོ་ཡིན་པས་གསང་སྔགས་པ་རྣམས་ཀྱིས་ཀུན་དགའ་བོ་དང་ཕྱག་རྡོར་གཉིས་དོན་དུ་ངོ་བོ་གཅིག་པར་བཞེད་པ་དང་། ཕྱིས་སུ་བོད་དུ་རས་ཆུང་པ་ལ་བརྟེན་ནས་ཕྱག་རྡོར་གྱི་ཆོས་སྐོར་རྒྱ་ཆེར་དར་བས་རས་ཆུང་པ་ཕྱག་ན་རྡོ་རྗེའི་སྤྲུལ་པར་གྲགས་པ་སོགས་ཀྱིས་དེ་ལྟར་བྱུང་བར་ང་ཚོས་ཚོད་དཔག་བྱེད་ན་འགྲིག་སྙམ། ད་དུང་«ཕྱག་རྡོར་དབང་བསྐུར་བའི་རྒྱུད་»ལ་སོགས་པར་ཕྱག་ན་རྡོ་རྗེ་ཡང་དོན་དུ་བྱང་ཆུབ་སེམས་དཔའ་ཀུན་ཏུ་བཟང་པོ་ཡིན་པར་གསུངས་པ་ལྟར་ཡོངས་གྲགས་སུ་རྒྱལ་ཚབ་ན་རིམ་ཀུན་ཏུ་བཟང་པོའི་རྣམ་སྤྲུལ་དུ་ཡང་ངོས་འཛིན་སྲོལ་ཡོད།

			

			འདི་ནི་ཆོས་ཕྱོགས་ནས་དེ་དང་དེའི་སྤྲུལ་པར་བཤད་ཀྱང་དོན་དུ་དེ་དང་དེའི་གལ་གནད་ལྟ་བུ་ཡིན་པས། མི་ཉག་མཁས་པ་ཆེན་པོ་ལྔའི་ཡ་གྱལ་མི་ཉག་འཇམ་དབྱངས་གྲགས་པས་ཀརྨ་པ་དེ་བཞིན་གཤེགས་པའི་མདུན་དུ་གསོལ་བ་སྨོན་ལམ་གང་ཞིག་བཏབ་པ་ནི་དེ་ཉིད་ཀྱི་རང་རྣམ་ལས། “དེ་ནས་དབུས་ཀྱི་ཡར་ལུང་ཞེས་བྱ་བ་ལ། གྲ་དོལ་གཞུང་གསུམ་ཡོད་པའི་དོལ་ཞེས་པའི་ས་ཆར། སྤྲུལ་སྐུ་ཐམས་ཅད་མཁྱེན་པ་འཁོར་བཅས། བདག་པོ་ཕག་མོ་གྲུ་པས་ཞབས་རྡུལ་སྤྱི་བོའི་གཙུག་ཏུ་བརྟེན་ཅིང་། བསྙེན་བཀུར་བསམ་གྱིས་མི་ཁྱབ་པ་མཛད་པའི་སར་མཇལ་ཞིང་། རང་གི་ལུས་ངག་ཡིད་གསུམ་གྱི་བྱེད་པ་རྣམས་ཞུས་ཤིང་ཕུལ། ཆོས་རྗེ་རིན་པོ་ཆེ་ལ་ཚན་ཆེ་བ་ལ་སོགས་པ་ཅི་དགུ་ཕུལ། ཁྱད་པར་བཀའ་འབུམ་དང་སྐུ་འདྲའི་གྲངས་རྣམས་ཕུལ་ནས་ཚེ་རབས་ཀུན་ཏུ་རྗེའི་སྤྱན་སྔར་རྟག་ཏུ་འགྲོགས་ཤིང་གསུང་བཞིན་བསྒྲུབ་པ་ཀུན་དགའ་བོ་བཞིན་དང་། སྐུ་གསུང་ཐུགས་ཀྱི་གསང་བའི་རྣམ་ཐར་ཐམས་ཅད་ལ་ལྐོག་ཏུ་མ་གྱུར་པ་གསང་བདག་ཕྱག་ན་རྡོ་རྗེ་བཞིན་དུ་གྱུར་ཅིག་ཅེས་སོགས་ཀྱིས་སྨོན་ལམ་མང་དུ་ཞུས་པ་ལ། རེ་རེ་བཞིན་དུ་ཕྱག་དབང་རེ་རེ་དང་སྨོན་ལམ་རེ་གནང་། མཁན་ཆེན་རིན་པོ་ཆེ་རྣམ་གཉིས་བཞུགས་པས་ཀྱང་ཤིན་ཏུ་མཉེས་ནས་སྨོན་ལམ་མཛད།” ཅེས་གསུངས་པ་ལྟར་བླ་སློབ་ཀྱི་འབྲེལ་ལམ་བཟང་ཤོས་ཀྱི་དཔེ་མཚོན་ཡང་ཡིན་པས། རྒྱལ་ཚབ་ན་རིམ་ཀུན་དགའ་བོ་དང་ཕྱག་རྡོར་གྱི་རྣམ་སྤྲུལ་དུ་ངོས་འཛིན་པ་ཡང་གུའི་གུང་པའི་ལོ་རྒྱུས་དང་གལ་གནད་ལ་འབྲེལ་བ་ཡོད་པར་མངོན།

			

			མདོར་ན་ལོ་རྒྱུས་ཀྱི་ཡིག་ཆ་རྣམས་སུ་ཀརྨ་པ་མཐོང་བ་དོན་ལྡན་གྱིས་དཔལ་འབྱོར་དོན་གྲུབ་དགུང་ན་ཆུང་དུས་ནས་སྤྲུལ་སྐུར་ངོས་འཛིན་མཛད་པར་གསུངས་པ་དེས་དོན་དུ་ཐོག་མ་ནས་གཟིགས་མཐོང་ཆེན་པོ་གནང་བ་མཚོན་ཡོད། ཕྱོགས་གཅིག་ནས་བསམ་ན་དཔལ་འབྱོར་དོན་གྲུབ་ཀྱི་མཁྱེན་དཔྱོད་ཀྱི་རྩལ་རྫོགས་ཤིང་ལུགས་གཉིས་ཀྱི་ཕྲིན་ལས་རྒྱས་པ་ན་ད་གཟོད་སྤྲུལ་པའི་སྐུར་ངོས་བཟུང་བ་ཡང་ཡིན་སྲིད།

			འདི་ལ་ལོ་རྒྱུས་ཀྱི་རྒྱབ་ལྗོངས་ཡོད་པ་ནི། དཔལ་འབྱོར་དོན་གྲུབ་ཁོང་ལ་གསར་རྙིང་གཉིས་ཀའི་དབང་ལུང་ཁྲིད་གསུམ་མངའ་བས་ན། རྙིང་མའི་«གུ་བཀྲའི་ཆོས་བྱུང་» ལས། “དེ་རྗེས་རྗེ་ཆོས་གྲགས་རྒྱ་མཚོས་ཀྱང་། གུ་ཤྲི་དཔལ་འབྱོར་དོན་འགྲུབ་སོགས་ལ་དགོངས་འདུས་དང་། གཏེར་ཆེན་རཏྣ་གླིང་པའི་ཆོས་བདག་ཀྱང་ཡིན། རྗེ་བརྒྱད་པས་ཀྱང་རྒྱལ་ཚབ་བཀྲ་ཤིས་རྣམ་རྒྱལ་ལས་རྟ་ནག་གི་སྒྲུབ་སྐོར་རྣམས་གསན་ནས་ཐུགས་ཉམས་སུ་བཞེས་པ་དང་།” ཞེས་གསུངས་པ་ལྟར། རྒྱལ་ཚབ་ན་རིམ་རྙིང་མའི་ཕྱོགས་ནས་མཁར་ཆེན་དཔལ་གྱི་དབང་ཕྱུག་དང་། གསར་མའི་ཕྱོགས་ནས་རས་ཆུང་པ་སོགས་ཀྱི་སྤྲུལ་སྐུར་ངོས་བཟུང་བ་ལྟ་བུའི་རྣམ་པ་ཡོད།

			འོ་ན་སྤྲུལ་སྐུར་ངོས་བཟུང་བ་ལ་ལོ་རྒྱུས་ཀྱི་རྒྱབ་ལྗོངས་དེ་ལྟར་ཡོད་ཕྱིར་རྒྱལ་ཚབ་ན་རིམ་དེ་དག་གི་སྤྲུལ་པ་དངོས་འབྲེལ་ཡིན་ནམ་ཡང་ན་དགོས་པའི་དབང་གིས་ངོས་བཟུང་བ་ཞིག་ཡིན་ཞེ་ན། ཡིན་ཀྱང་སྲིད་ལ་མིན་ཀྱང་སྲིད། ཡིན་ཀྱང་ཡ་མཚན་དགོས་པ་མེད་ལ་མིན་ཀྱང་རིན་ཐང་ཆུང་དུ་འགྲོ་བ་མེད། དེ་ཡང་སངས་རྒྱས་ཀྱི་བསྟན་པ་བོད་དུ་དར་ནས་ཁམས་གསུམ་འཁོར་བའི་གནས་ནས་སྐྱེ་བོ་དཔག་ཏུ་མེད་པས་གྲུབ་པ་ཐོབ་པ་དང་། སངས་རྒྱས་པ་སོགས་བཤད་བཞིན་དུ་བོད་པ་ཚོས་དེ་ཐམས་ཅད་ནི་སྤྲུལ་སྐུའམ་སྤྲུལ་པ་ཙམ་ཡིན་པར་བཤད་པ་ལས་མ་ཡིན་པར་བཤད་པའི་བླ་མ་ཚད་ལྡན་ནི་སུ་ཡང་མེད་པས་མཐའ་བསྡོམས་བོད་དུ་ནང་བསྟན་དར་བ་ལ་བརྟེན་ནས་ངན་ཕྱོགས་ནས་ཆོས་དང་གྲུབ་མཐའི་ཁ་འཛིན་གྱི་འཐབ་འཁྲུགས་མང་དུ་བྱུང་ཞིང་། ད་ལྟའི་ཆར་མི་རིགས་ཧྲིལ་པོ་གཉན་འཕྲང་དུ་ཚུད་པ་འདིའོ། །བཟང་ཕྱོགས་ནས་སྔར་མེད་གསར་དུ་གྲུབ་པ་ཐོབ་པ་དང་སངས་རྒྱས་པའི་མཚན་གཞི་མི་རྡོག་པོ་གཅིག་ཀྱང་སྟོན་རྒྱུ་མེད་ན་སངས་རྒྱས་ཀྱི་བསྟན་པ་བོད་དུ་དར་བའི་བཀའ་དྲིན་དང་གནོད་པ་གང་ཆེ་སྲང་གིས་གཞལ་བར་མཛོད་ཅིག །

			

			སྤྲུལ་སྐུའི་གཏམ་དང་མཚུངས་པར་བོད་དུ་ལུང་བསྟན་གྱི་གཏམ་འདི་ཡང་མེད་ས་མེད་པ་ལྟ་བུས་ཤིན་ཏུ་དར་ཁྱབ་ཆེ། འཇམ་མགོན་བློ་གྲོས་མཐའ་ཡས་ཀྱིས་«ཤེས་བྱ་མཛོད་» དུ། “མ་བྱོན་སངས་རྒྱས་དྲུག་པ་སེང་གེའི་ང་རོ་བྱང་ཆུབ་སེམས་དཔའི་ཚུལ་བསྟན་པ་དཔལ་ལྡན་དུས་གསུམ་མཁྱེན་པ། གྲུབ་ཆེན་ཀརྨ་པཀྵི་ཀུན་མཁྱེན་རང་བྱུང་རྡོ་རྗེ་སོགས་ཛམྦུའི་གླིང་དུ་གྲགས་པའི་མི་ཡི་སེང་གེ་སངས་རྒྱས་གཉིས་པའི་སྐྱེས་རབས་ཕྲེང་བ་ད་ལྟ་ཡན་བཅུ་བཞིར་བྱོན་པ་སྐུ་ཕྲེང་རེ་རེའི་རྣམ་ཐར་ཕྲིན་ལས་བུ་སློབ་ཀྱི་གྲངས་ཀྱང་ཚད་གཟུང་བར་མི་ནུས་ཤིང་། གཙོ་བོར་རྟོགས་ལྡན་གྲགས་པ་སེང་གེའི་སྐྱེས་པ་རབས་ཀྱི་ཕྲེང་བ་འོད་དཔག་མེད་དངོས་རྒྱལ་བ་གར་གྱི་དབང་ཕྱུག་ཞྭ་དམར་ཅོད་པན་འཛིན་པ་བཅུ། གོ་ཤྲཱི་དཔལ་འབྱོར་དོན་གྲུབ་ཀྱི་སྐྱེ་འཕྲེང་གསང་བའི་བདག་པོ་རྒྱལ་ཚབ་ན་རིམ་ལྔ། འགྲོ་མགོན་རས་པ་ཆེན་པོའི་རྣམ་འཕྲུལ་རྒྱལ་ཚབ་བྱམས་མགོན་དངོས་སྣང་སི་ཏུ་ན་རིམ་བཅུ་གསུམ། གཏེར་སྟོན་རིན་ཆེན་གླིང་པའི་སྐྱེ་སྤྲུལ་དཔའ་བོ་ན་རིམ་དགུ།” ཞེས་རྒྱལ་ཚབ་ན་རིམ་ལྔ་ཙམ་ལས་མེད་པ་ལྟ་བུར་གསུངས།

			འོན་ཏེ་བློ་གྲོས་མཐའ་ཡས་ཀྱི་སྐབས་སུ་རྒྱལ་ཚབ་ན་རིམ་དགུ་ཙམ་བྱོན་ཟིན་ཅིང་། རྒྱལ་ཚབ་ན་རིམ་དེ་དག་ཐམས་ཅད་ཀརྨ་པ་སྐུ་ངོ་མས་ངོས་འཛིན་མཛད་པས་རྩོད་བཅས་སུ་ཡང་མེད་པའི་ཐོག ལྷག་པར་རྒྱལ་ཚབ་དྲུག་པ་ནོར་བུ་བཟང་པོ་ནི་ཀརྨ་པ་ཆོས་དབྱིངས་རྡོ་རྗེས་གཅེས་གཟིགས་ཤིན་ཏུ་ཆེ་བ་མ་ཟད་མཚུར་ཕུས་གཙོས་པའི་བོད་དབུས་ཀྱི་ཀར་དགོན་ལྷག་མ་ཐམས་ཅད་རྒྱལ་དབང་ཀརྨ་པ་ན་རིམ་གྱི་ཕྱག་ཏུ་ཐོབ་པ་ནི་གཙོ་བོ་རྒྱལ་ཚབ་དྲུག་པ་ལ་བརྟེན་ནས་ཡིན་པས་ཀརྨ་པ་བཅུ་པས་ནོར་བུ་བཟང་པོ་ཉིད་རིགས་སྲས་སུ་ཞལ་གྱིས་བཞེས་པ་ཡང་དེའི་དོན་དུ་ཡིན་ཚུལ་འབྲེལ་ཡོད་རྣམ་ཐར་དང་ཆོས་བྱུང་མང་པོའི་ནང་དུ་འཁོད་པ་གཟིགས་བཞིན་དུ། དུས་སྐབས་དེར་ཀརྨ་བཀའ་བརྒྱུད་ཀྱི་བསྟན་པའི་བདག་པོ་ལྟ་བུར་གྱུར་པའི་འཇམ་མགོན་བློ་གྲོས་མཐའ་ཡས་ཀྱིས་རྒྱུ་མཚན་ཅི་ཞིག་གིས་རྒྱལ་ཚབ་ནོར་བུ་བཟང་པོ་སོགས་རྒྱལ་ཚབ་རྗེས་མ་རྣམས་ཡབ་སྲས་ཀྱི་གྲངས་འདྲེན་ལས་ཕུད་པ་ཡིན་ནམ།

			

			རྒྱལ་ཚབ་ཕྱི་མ་རྣམས་མཛད་ཕྲིན་ཆུང་བས་ཡིན་ནམ་སྙམ་ན་བོད་གཞུང་དགའ་ལྡན་ཕོ་བྲང་དབུ་བརྙེས་རྗེས་མཚུར་ཕུར་བར་སྐབས་“དྲིལ་བུ་འཁྲོལ་བ་ཙམ་ལས་རྔ་བརྡུངས་དང་ཕུབ་སྐོར་བྱེད་མི་ཆོག་”པའི་དུས་སྐབས་བྱུང་ཚུལ་ཞྭ་དམར་བདུན་པའི་རྣམ་ཐར་ལས་འབྱུང་བ་ལྟར་ཕྱིས་སུ་བོད་དབུས་སུ་ཀར་བསྟན་མེ་རོ་ཙམ་དུ་གྱུར་ནས་རྒྱལ་ཚབ་ཙམ་མ་ཡིན་པར་ཀརྨ་པ་བཅུ་གཅིག་པ་ཕྱིན་གྱི་ཀརྨ་པ་ན་རིམ་གྱི་མཛད་ཕྲིན་ཡང་ཆུང་བའི་ཐོག ཞྭ་དམར་དགུ་པ་ནི་ཁྲི་ལ་ཡང་ཕེབས་རྒྱུ་མ་བྱུང་བ། སི་ཏུ་ཆོས་འབྱུང་སྔོན་གྱི་སི་ཏུ་ན་རིམ་ཕལ་མོ་ཆེར་ཡང་དམིགས་བསལ་མཛད་རྗེས་དེ་ཙམ་མེད་པ། དཔའ་བོ་དང་ཏྲེ་ཧོའི་སྐུ་ཕྲེང་མང་པོ་ཡང་དེ་མཚུངས་ཡིན་པ་ལ་ཅིའི་ཕྱིར་བློ་གྲོས་མཐའ་ཡས་ཀྱིས་རྒྱལ་ཚབ་ཕྱི་མ་རྣམས་ཁོ་ན་ནག་བསུབས་གཏོང་མཛད་པ་ཞིག་རེད།

			རྒྱུ་མཚན་ངེས་ཤེས་འདྲེན་པ་ཞིག་མ་ཐོབ་ཀྱང་གཅིག་བྱས་ན་དེའི་རྒྱུ་མཚན་གཙོ་བོ་ནི། བློ་གྲོས་མཐའ་ཡས་ཀྱི་གསུང་«རྒྱ་ཆེན་བཀའ་མཛོད་»དུ་བཞུགས་པ་མཎྜལ་གྱི་བཤད་པ་ཞིག་ལས། “དེའང་སྤྱན་རས་གཟིགས་རྒྱལ་དབང་ཀརྨ་པ་སྐུ་ཕྲེང་བཅུ་བཞི་བྱོན་པ་རྣམས་ཀྱི་རྣམ་ཐར་འཕྲིན་ལས་ནི་རྒྱ་དཀར་ནག བོད་གངས་ཅན་ཀུན་ཏུ་ཡོངས་སུ་གྲགས་པ་ལྟར་ལ། དེ་ཉིད་ཀྱི་སློབ་མའི་ཚུལ་འཛིན་ཀྱང་ངོ་བོའི་ཆ་ནས་སྤངས་རྟོགས་ཡོན་ཏན་རྣམ་དབྱེར་མེད་པ་འོད་དཔག་མེད་མགོན་རྒྱལ་བ་ཞྭ་དམར་བ་སྐུ་ཕྲེང་བཅུ། ཕྱག་ན་རྡོ་རྗེ་རྒྱལ་ཚབ་དཔལ་འབྱོར་དོན་གྲུབ་ནས། ནོར་བུ་བཟང་པོ་སྔ་མ་ཡན་ཆད་གོ་ཤྲཱི་སྐུ་ཕྲེང་ལྔ། རྒྱལ་བ་བྱམས་པ་ཀྭན་ཏིང་ཏའི་སི་ཏུ་ཆོས་ཀྱི་སྤྱན་ཅན་དྲུག་དང་པདྨའི་ལྗགས་ལྡན་དྲུག གཞན་དཔལ་ལྡན་དཔའ་བོ་དང་། ཏྲེའོ་རིན་པོ་ཆེ་ན་རིམ་སྟེ་ཡབ་སྲས་རྣམ་པ་ལྔ་ནི་ཨོ་རྒྱན་ཆེན་པོའི་གཏེར་ལུང་དུ་མ་ནས་ལུང་གིས་ཟིན་ཙམ་དུ་མ་ཟད་མཐོང་ཐོས་དྲན་རེག་ཐམས་ཅད་ཕྱིར་མི་ལྡོག་པའི་ས་ལ་སྦྱོར་བའི་བསྟོད་བསྔགས་ཆེ་བརྗོད་དུ་མ་མཛད།” ཅེས་འབྱུང་བ་ལྟར། ཕལ་ཆེར་རྒྱལ་ཚབ་སྐུ་ཕྲེང་སྔ་མ་ལྔ་ལས་ཕྱི་མ་རྣམས་ལ་གཏེར་ལུང་མེད་པར་བརྟེན་འཇམ་མགོན་བློ་གྲོས་མཐའ་ཡས་ཀྱིས་དེ་ལྟར་གསུངས་པར་མངོན།

			

			འོན་ཀྱང་སྤྱིར་གསང་སྔགས་གསར་མ་བ་རྣམས་ཀྱིས་ལུང་བསྟན་གྱི་ཆེ་བརྗོད་བྱེད་སྐབས་ཀརྨ་བཀའ་བརྒྱུད་པ་རྣམས་ཀྱིས། འཇམ་དཔལ་རྩ་བརྒྱུད་ཀྱི་ལུང་། “ཅོད་པཎ་བཟང་པོ་མཐོན་ཀ་རྩེ། །ཞེས་པ་ཀརྨ་པ་ལ་འགྲེལ་པ་དང་། དགེ་ལུགས་པ་རྣམས་ཀྱིས། མདོ་སྡེ་རྒྱན་གྱི་ལུང་། “དེ་ལྟར་བློ་བཟང་སྐྱོ་བ་མེད་ལྡན་བརྩེ་བ་ཅན། །ཞེས་པ་རྗེ་ཙོང་ཁ་པ་ལ་འདྲེན་པ་སོགས་ནི་འབྲེལ་མེད་དོན་གཞན་ལས་མ་འདས་ཤིང་། རྙིང་མའི་གཏེར་ཆོས་སུ་གྲགས་པ་རྣམས་སུ་ཡང་། མིང་ནི་ཀ་དང་ཁ་སོགས་དང་། བསྟན་པ་གསལ་བྱེད་སྐྱེས་བུ་འབྱུང་། །ཞེས་པ་ལྟ་བུ་གོ་རྒྱུ་ཡོད་ལ་མེད་དང་། ཧོར་སོག་གི་དམག་འབྱུང་བ་ལ་དེ་བཟློག་པའི་དོན་དུ་སངས་རྒྱས་དང་བྱང་ཆུབ་སེམས་དཔའ་གཞན་ཐམས་ཅད་ནུས་མེད་ཡིན་པ་ལ་གུ་རུ་རིན་པོ་ཆེ་ཁོ་ན་ནུས་ལྡན་ཡིན་པ་ལྟ་བུས་གུ་རུ་རིན་པོ་ཆེ་ལ་གསོལ་བ་འདེབས་པ་དང་དེ་ཁོ་ནའི་ཆོས་ཉམས་སུ་ལེན་པ་གལ་ཆེ་ཚུལ་འཁོད་ཡོད།

			

			ཐམས་ཅད་མཁྱེན་པར་གྲགས་པ་རྣམས་ཀྱི་ལུང་བསྟན་སྙན་གྲགས་ཆེ་བ་དེ་ལྟར་ན་ཡང་ད་ལྟ་ང་ཚོས་འདས་པའི་ལོ་རྒྱུས་ཀྱི་གཉན་འཕྲང་མང་པོར་དཔྱད་སྐབས་སངས་རྒྱས་ཀྱི་བསྟན་པ་དང་། བོད་ཀྱི་མི་རིགས། ཆབ་སྲིད་བཅས་ལ་ཕན་ཐོགས་པའི་ལུང་བསྟན་ཞིག་ནི་རྣམ་དཔྱོད་དང་ལྡན་པའི་སྐྱེ་བོ་ཕལ་པ་ཞིག་གི་སློབ་སྟོན་ཙམ་ཡང་མི་སྣང་བས་བློ་གྲོས་མཐའ་ཡས་པས་གཏེར་ཆོས་ཀྱི་ལུང་བསྟན་མེད་པ་ཙམ་ལ་བརྟེན་ནས་རང་གི་ཆོས་བརྒྱུད་ཀྱི་བསྟན་འཛིན་རྣམས་ཆོས་བརྒྱུད་ཀྱི་གྲལ་ནས་འབུད་པར་མཛད་པ་ཡང་དམ་པ་དེ་ཉིད་ཀྱི་མཛད་པ་བསམ་གྱིས་མི་ཁྱབ་པ་རྣམས་ལས་དག་སྣང་སྦྱོང་དགོས་པ་གཅིག་ཏུ་འཁུམ།

			འོན་ཀྱང་དེ་ཙམ་གྱིས་གཏེར་ཆོས་རྣམས་གལ་མི་ཆེ་བའམ་ཕན་ཐོགས་མེད་པ་ཡང་མ་ཡིན་པར་དུས་སྐབས་སོ་སོར་ཐོན་པའི་གཏེར་ཆོས་རྣམས་སུ་སྐབས་དེར་མཛད་ཕྲིན་རྒྱས་པའི་བླ་སྤྲུལ་རྣམས་ཀྱི་ལུང་བསྟན་འཁོད་པ་དང་། གཏེར་སྟོན་རྣམས་ཀྱིས་མཛད་ཕྲིན་སུ་ཆེ་ཆེ་རྣམས་གཏེར་བདག་ཏུ་མངའ་གསོལ་བ་སོགས་ཀྱིས་གོང་ས་ལྔ་པ་ཡས་མས་ནས་བཟུང་ཕྱིས་སུ་བོད་དུ་དུས་འགྱུར་མ་བྱུང་གོང་གི་བར་དུ་ས་བཀའ་དགེ་གསུམ་གྱི་བླ་སྤྲུལ་མང་པོར་རྙིང་མའི་གཏེར་ཆོས་རྣམས་ལ་ཐུགས་མོས་ཤིན་ཏུ་ཆེ་བ་བྱུང་ནས་རང་གི་ཆོས་བརྒྱུད་དང་གདན་ས་མང་པོ་མེ་རོ་དང་མིང་ཙམ་དུ་གྱུར་པའི་སྒོ་ནས། ད་ལྟའི་བར་གཏེར་ཆོས་ནི་མ་དར་ས་མེད་པ་ལྟ་བུར་གྱུར་པས་རྙིང་མའི་བསྟན་པ་ལ་ནི་བཀའ་དྲིན་ཤིན་ཏུ་ཆེ་བར་མངོན་པས་ལོ་རྒྱུས་ཀྱི་ངོས་ནས་བཤད་ན་དཔྱད་གཞིའི་རིན་ཐང་ཤིན་ཏུ་ཆེའོ། །

			

			༧ རྟག་ཏུ་ངུ་གཉིས་པ།

			དེ་ཡང་ཀརྨ་པ་མི་བསྐྱོད་རྡོ་རྗེས་འབྲི་གུང་དགོངས་གཅིག་གི་འགྲེལ་ཆེན་«ཀར་ཊིཀ་ཆེན་མོའི་» ནང་དུ། “རྗེ་མཐོང་བ་དོན་ལྡན་གྱི་སློབ་མ་གོ་ཤྲི་ཆེན་པོ་དཔལ་འབྱོར་དོན་གྲུབ་ནི། ངེས་དོན་དུ་རྗེ་བཙུན་ཞི་བ་འོད་ཀྱི་རྣམ་པར་འཕྲུལ་པར་ཡང་གྲགས། གང་ཟག་རང་རྒྱུད་པའི་དབང་དུ་བྱས་ན་དགུང་ལོ་བརྒྱད་པ་ཞིག་ནས་རྗེ་མཐོང་བ་དོན་ལྡན་གྱི་དྲུང་དུ་རྙེད་པ་དང་བཀུར་སྟི་དང་རིམ་གྲོ་དང་སྒྲུབ་པའི་སྒོ་ནས། དགེ་བའི་བཤེས་གཉེན་བསྟེན་ཚུལ་ནི་བརླ་རྐང་མ་བཅག་པ་ཙམ་མ་གཏོགས་བྱང་ཆུབ་སེམས་དཔའ་རྟག་ཏུ་ངུའི་རྣམ་ཐར་བསྟེན་ནས། གསང་བ་ཐམས་ཅད་ཀྱི་སྣོད་དུ་གྱུར་ཏེ། སྔགས་ཀྱི་ལམ་ནས་མིག་འཕྲུལ་ལྟར་ཚེ་གཅིག་ལུས་གཅིག་ལ་ཟུང་འཇུག་རྡོ་རྗེ་འཆང་ཆེན་པོའི་གོ་འཕང་དུ་གྱུར། རྗེ་བཙུན་དེ་ཉིད་ལ་རྗེ་ཆོས་གྲགས་རྒྱ་མཚོས་གཏུགས།” ཞེས་སོགས་གསུངས།

			དེ་མཚུངས་«ཆོས་བྱུང་མཁས་པའི་དགའ་སྟོན་» ལས། “སྐུ་སྐྱེ་བ་ཕྱི་མའི་འདྲེན་པར་དགོངས་ནས་སྐྱེས་ཆེན་མང་པོ་ལ་དམ་པའི་ཆོས་གསན་པར་མངགས། བཀའ་བསྟན་འགྱུར་གཉིས་གའི་ལུང་གིས་ཐོག་དྲངས་བོད་ན་བཞུགས་པའི་ཆོས་མ་གསན་པ་མེད་པར་གྲགས།” ཞེས་གསུངས་པ་ལྟར། གོ་ཤྲི་དཔལ་འབྱོར་དོན་གྲུབ་ཀྱི་རྣམ་ཐར་རྣམས་སུ་ཁོང་གིས་ས་གནས་མང་པོར་ཕེབས་ནས་འབད་པ་ཆེན་པོས་བླ་མ་མང་པོ་བསྟེན་མཛད་པ་ནི་དམིགས་བསལ་གྱི་ཁྱད་ཆོས་ཤིག་ཏུ་འགྲེལ་བརྗོད་བྱས་ཡོད་ཀྱང་། བླ་མ་སུ་དང་སུ་བསྟེན་མིན་ཞིབ་ཕྲ་བྲིས་མེད་པར་བརྟེན་ངོས་ནས་དེའི་སྐོར་ཞིབ་འཇུག་དམིགས་བསལ་བྱ་རྒྱུ་གལ་ཆེ་བར་མཐོང་།

			དེ་ལ་རྩ་བའི་བླ་མ་ནི་ཀརྨ་པ་དྲུག་པ་མཐོང་བ་དོན་ལྡན་ཡིན་པ་ཡོངས་གྲགས་ལྟར། ཞྭ་དམར་བཞི་པའི་གསན་ཡིག་ལྟར་ན་བསྟན་པ་ལ་ཞུགས་པའི་ཐོག་མར་གོ་ཤྲི་དཔལ་འབྱོར་དོན་གྲུབ་ཀྱིས་ཀརྨ་པ་མཐོང་བ་དོན་ལྡན་གྱི་མདུན་ནས་དགེ་བསྙེན་གྱི་སྡོམ་པ་བཞེས་པར་གསུངས། དཔལ་འབྱོར་དོན་གྲུབ་རྟེན་དགེ་སློང་ཡིན་པ་ཙམ་དུ་མ་ཟད་དགེ་སློང་གི་སྡོམ་པ་གནང་མཁན་གཙོ་བོ་ཞིག་ཡིན་པས་ན་མཁན་ཆེན་གྱི་མཚན་གནས་ཀྱང་ཡོད་ན་ཡང་། ཁོང་གིས་དགེ་ཚུལ་སློང་གི་སྡོམ་པ་བཞེས་ས་སུ་ཡིན་བཤད་དཀའ་བར་མཐོང་།

			

			མཐོང་བ་དོན་ལྡན་ཡིན་ངེས་སྙམ་མྱོང་ཡང་མཐོང་བ་དོན་ལྡན་གྱིས་སྙགས་ཕུ་བའི་ས་ནས་དགེ་ཚུལ་གྱི་སྡོམ་པ་བཞེས་རྗེས་དགེ་སློང་གི་སྡོམ་པ་བཞེས་པའི་དགུང་ན་མ་སོན་པའི་གོང་དུ་སྙགས་ཕུ་བ་སྐུ་གཤེགས་པ་ཡང་སྙགས་ཕུ་བ་དགུང་ན་ཧ་ཅང་མཐོ་ཡང་མཐོང་བ་དོན་ལྡན་ལ་བསྙེན་རྫོགས་ཀྱི་སྡོམ་པ་འབུལ་བའི་དོན་དུ་བསྒུགས་ནས་ཡོད་པ་ལ། སྒར་པའི་མི་ཞིག་དང་མ་མཐུན་པས་ཉེ་གནས་ཀྱིས་མཐོང་བ་དོན་ལྡན་གྱིས་བླ་མ་གཞན་ཞིག་གི་ས་ནས་བསྙེན་རྫོགས་བཞེས་ཟིན་པར་ཞུས་པའི་རྐྱེན་གྱིས་སྙགས་ཕུ་བ་སྐུ་གཤེགས། གནས་ཚུལ་དེས་མཐོང་བ་དོན་ལྡན་ཡང་ཐུགས་ཕམ་པ་ལྟ་བུས་ཕྱིས་སུ་དགེ་སློང་གི་སྡོམ་པ་མ་བཞེས་པ་ལྟ་བུར་གསལ། 

			དེ་ལྟར་ན་བསྙེན་རྫོགས་ཀྱི་སྡོམ་པ་མེད་པར་དགེ་ཚུལ་སློང་གི་སྡོམ་པ་གནང་བའི་མཁན་པོར་མི་རུང་བས་དཔལ་འབྱོར་དོན་གྲུབ་ཀྱིས་མཐོང་བ་དོན་ལྡན་གྱིས་སྙགས་ཕུ་བའི་ས་ནས་དགེ་ཚུལ་སློང་གི་སྡོམ་པ་མ་བཞེས་པར་མངོན། ད་འོ་ན་དཔལ་འབྱོར་དོན་གྲུབ་ཀྱིས་སུའི་དྲུང་ནས་སྡོམ་པ་བཞེས་སམ་སྙམ་ན། སྙགས་ཕུ་བའི་དྲུང་ནས་བཞེས་པ་ཡང་ཡིན་སྲིད་པ་སྟེ། སྙགས་ཕུ་བ་ནི་དུས་སྐབས་དེར་སྡོམ་པ་གནང་མཁན་གྱི་མཁན་པོ་སྙན་གྲགས་ཅན་ཞིག་ཡིན་ཅིང་དཔལ་འབྱོར་དོན་གྲུབ་ཀྱི་བླ་མ་གཙོ་བོ་ཞིག་ཀྱང་ཡིན། འོན་ཀྱང་དཔལ་འབྱོར་དོན་གྲུབ་ལས་མཐོང་བ་དོན་ལྡན་དགུང་ལོ་མཐོ་བ་ལ། མཐོང་བ་དོན་ལྡན་བསྙེན་རྫོགས་བཞེས་པའི་དགུང་གྲངས་ལ་མ་ཕེབས་པའི་གོང་ནས་སྙགས་ཕུ་བ་སྐུ་གཤེགས་ན་དཔལ་འབྱོར་དོན་གྲུབ་ཀྱིས་སྙགས་ཕུ་བའི་དྲུང་ནས་མ་མཐར་ཡང་དགེ་སློང་གི་སྡོམ་པ་བཞེས་རྒྱུ་ནི་བྱུང་བ་དཀའ། 

			

			དེ་ལྟར་ན་དཔལ་འབྱོར་དོན་གྲུབ་ཀྱིས་མཁན་ཆེན་མགོ་བློན་པའི་དྲུང་ནས་སྡོམ་པ་བཞེས་ཡོད་ལས་ཆེ་བ་སྟེ། མཁན་ཆེན་མགོ་བློན་པ་ནི་དུས་སྐབས་དེར་ཀརྨ་བཀའ་བརྒྱུད་ཀྱི་སྡོམ་པ་གནང་མཁན་གྱི་མཁན་པོ་གཙོ་བོ་ཞིག་ཡིན་པས་སོ། །འོན་ཀྱང་མཁན་ཆེན་མགོ་བློན་པ་ཡང་དཔལ་འབྱོར་དོན་གྲུབ་དགུང་གྲངས་བཅུ་བཞི་ལ་ཕེབས་སྐབས་སྐུ་གཤེགས་པས་ཡང་སྙིང་དཔལ་འབྱོར་དོན་གྲུབ་ཀྱིས་དགེ་ཚུལ་སློང་གི་སྡོམ་པ་བཞེས་ས་སུ་ཡིན་ཧ་ཅང་བཤད་དཀའ་བར་མཐོང་།

			དེ་ལས་གཞན་དབང་ལུང་ཁྲིད་གསུམ་ཕལ་མོ་ཆེ་ནི་དཔལ་འབྱོར་དོན་གྲུབ་ཀྱིས་མཐོང་བ་དོན་ལྡན་རང་ནས་གསན་མཛད་པས་བན་སྒར་བ་འཇམ་དཔལ་བཟང་པོ་དང་གོ་ཤྲི་དཔལ་འབྱོར་དོན་གྲུབ་གཉིས་ཀྱིས་ཀརྨ་པ་མཐོང་བ་དོན་ལྡན་གྱི་མདུན་ནས་ཆོས་དྲུག་ཁོ་ན་ཡང་ལོ་བཞིའི་རིང་དུ་གསན་པའི་ཚུལ་ཟླ་ཕྲེང་དུ་གསལ་བའི་བན་སྒར་བའི་རྣམ་ཐར་ནས་འབྱུང་བས་ཆོས་གཞན་རྣམས་ལྟ་ཅི་སྨོས།

			བླ་མ་གལ་ཆེ་བ་གཉིས་པ་ནི་ཀརྨ་པ་རོལ་པའི་རྡོ་རྗེའི་སློབ་མ་ཡིན་པ་གང་ཞིག་ལ། ཀརྨ་པ་ལྔ་པ་དེ་བཞིན་གཤེགས་པས་དགེ་སློང་གི་སྡོམ་པ་དང་། ཀརྨ་པ་མཐོང་བ་དོན་ལྡན་གྱིས་དགེ་ཚུལ་གྱི་སྡོམ་པ་བཞེས་སའི་བླ་མ་སྙགས་ཕུ་བའམ་མཚལ་མིན་པ་བསོད་ནམས་བཟང་པོ་ཞེས་པ་དེ་ཉིད་ཡིན། འདི་ཉིད་ཀྱིས་ལྟ་བ་གཞན་སྟོང་འཛིན་པས་ཁ་ཅིག་གིས་ཇོ་ནང་པར་ཡང་འདོད། དེའི་མདུན་ནས་གོ་ཤྲི་དཔལ་འབྱོར་དོན་གྲུབ་ཀྱིས་ཆོས་མང་ཙམ་གསན་པས་རྣམ་ཐར་མང་པོའི་ནང་དུ་བླ་མ་གཙོ་ཆེ་བའི་གྲས་སུ་འཁོད་ཡོད།

			

			བླ་མ་གལ་ཆེ་ཤོས་གཞན་ཞིག་ནི་ཞྭ་དམར་སྐུ་ཕྲེང་གསུམ་པ་ཆོས་དཔལ་ཡེ་ཤེས་ཡིན་པ་ལ། ཞྭ་དམར་ཆོས་དཔལ་ཡེ་ཤེས་ནི་ཀརྨ་པ་དེ་བཞིན་གཤེགས་པའི་སློབ་མ་ཡིན་པ་བཞིན་ཀརྨ་པ་མཐོང་བ་དོན་ལྡན་དང་དཔལ་འབྱོར་དོན་གྲུབ་གཉིས་ཀས་བླ་མར་བསྟེན་མྱོང་ཡོད།

			ཡང་བཀའ་འགྱུར་བ་ཤཱཀྱ་རྒྱལ་མཚན་ཞེས་པ་དེ་ཡང་གོ་ཤྲི་དཔལ་འབྱོར་དོན་གྲུབ་ཀྱི་བླ་མ་གལ་ཆེ་བ་ཞིག་སྟེ། དཔལ་འབྱོར་དོན་གྲུབ་ཀྱི་རྣམ་ཐར་རྣམས་སུ་བཀའ་བསྟན་འགྱུར་གྱིས་མཚོན་པའི་བོད་དུ་བཞུགས་པའི་ཆོས་ལ་མ་གསན་པ་མེད་པའི་ཚུལ་གསུངས་པ་ལ། དཔལ་འབྱོར་དོན་གྲུབ་ཀྱིས་བཀའ་འགྱུར་དང་བསྟན་འགྱུར་རྣམས་གསན་ས་ནི་གཙོ་བོ་བཀའ་འགྱུར་བ་ཤཱཀྱ་རྒྱལ་མཚན་ཞེས་པ་དེ་ཡིན་པ་ཡིག་ཆ་གཞན་དུ་མི་གསལ་ཡང་། འབྲི་གུང་ཀུན་དགའ་རིན་ཆེན་གྱི་གསན་ཡིག་ཏུ་གསལ། འབྲི་གུང་ཀུན་དགའ་རིན་ཆེན་ནི་ཀརྨ་པ་ཆོས་གྲགས་རྒྱ་མཚོའི་སློབ་མ་ཡིན་ཅིང་། དེ་ཉིད་ཀྱིས་ཀརྨ་པ་ཆོས་གྲགས་རྒྱ་མཚོ་ནས་དབང་རིན་ཆེན་ཆོས་ཀྱི་རྒྱལ་པོ་ལ་བརྒྱུད་པ་ཡང་མི་ཉུང་བ་ཞིག་གསན་མྱོང་ཡོད། 

			འབྲི་གུང་ཀུན་དགའ་རིན་ཆེན་གྱི་གསན་ཡིག་ «བྱིན་རླབས་རྒྱ་མཚོའི་དཔལ་འབར་» ནི་ཀུན་དགའ་རིན་ཆེན་ཉིད་ཀྱིས་མཛད་པས་ན་ཁུངས་ཀྱང་ཧ་ཅང་བཙུན་པར་སྣང་། དེའི་ནང་དུ་དབང་རིན་ཆེན་ཆོས་རྒྱལ་གྱི་མདུན་ནས་ཀུན་དགའ་རིན་ཆེན་གྱིས་ཆོས་གྲགས་རྒྱ་མཚོས་ཕྱོགས་བསྒྲིགས་གནང་བའི་ཕྱག་ཆེན་རྒྱ་གཞུང་གི་ལུང་གསན་པའི་བླ་བརྒྱུད་གསུངས་པ་ན། “ཀུན་མཁྱེན་འཛམ་གླིང་པ། མཁན་ཆེན་ཤེས་རྡོར་བ། བླ་མ་ཆོས་དཔལ། ཆོས་རྗེ་གྲགས་དོན་པ། བཀའ་འགྱུར་བ་ཤཱཀྱ་རྒྱལ་མཚན། དཔལ་འབྱོར་དོན་གྲུབ། ཆོས་གྲགས་རྒྱ་མཚོ། དབང་རིན་ཆེན་ཆོས་ཀྱི་རྒྱལ་པོ། དེས་སྤྱན་སྔ་ཀུན་དགའ་རིན་ཆེན་ཆོས་ཀྱི་རྒྱལ་མཚན་དཔལ་བཟང་པོ་ལའོ། །” ཞེས་འབྱུང་བ་ལ། བཀའ་འགྱུར་བ་ཤཱཀྱ་རྒྱལ་མཚན་འདི་ཉིད་བོད་ཀྱི་བཀའ་འགྱུར་གྱི་ལུང་རྒྱུན་དུ་འཁོད་པའི་བླ་མ་གལ་ཆེ་བ་ཞིག་ཡིན་ཀྱང་རྣམ་ཐར་ཞིབ་ཕྲ་མ་ཐོབ། འདི་ཉིད་ཀྱི་དྲུང་ནས་རོང་སྟོན་གྱི་རྒྱལ་ཚབ་ས་སྐྱའི་དྭགས་པོ་བཀྲ་ཤིས་རྣམ་རྒྱལ་གྱིས་ཀྱང་བཀའ་འགྱུར་ཧྲིལ་པོ་དང་བསྟན་འགྱུར་ཕལ་མོ་ཆེ་གསན་པར་གསལ་ལ། ད་ལྟ་བོད་དུ་དར་ཁྱབ་ཆེ་བའི་བཀའ་འགྱུར་གྱི་ལུང་རྒྱུན་ནི་བཀའ་འགྱུར་བ་ཤཱཀྱ་རྒྱལ་མཚན་ནས་གོང་དཀར་རྡོ་རྗེ་གདན་པ་ལ་བརྒྱུད་པ་དེ་ཡིན་པར་གྲགས།

			

			དེ་བཞིན་དཔལ་འབྱོར་དོན་གྲུབ་ཀྱིས་མཛད་པའི་ཆོས་དྲུག་གི་ཁྲིད་ཡིག་ནང་དུ་ཀརྨ་པ་དེ་བཞིན་གཤེགས་པའི་སློབ་མ་མཚུར་ཕུའི་གདན་ས་བ་འཇམ་དབྱངས་ཆེན་མོའི་ལུང་འདྲེན་མང་ཙམ་ཡོད་པ་དང་། ཞྭ་དམར་བཞི་པའི་གསན་ཡིག་སོགས་སུ་འཇམ་དབྱངས་ཆེན་མོའི་བཀའ་འབུམ་གྱི་ལུང་ཆ་ཚང་བ་ཡང་དཔལ་འབྱོར་དོན་གྲུབ་ལས་བརྒྱུད་པར་བསྟན་པས་ན་འཇམ་དབྱངས་ཆེན་མོའི་མདུན་ནས་ཀྱང་དཔལ་འབྱོར་དོན་གྲུབ་ཀྱིས་དབང་དང་ཁྲིད་ཞུས་པར་རྟོགས་ཐུབ།

			ད་དུང་ཞྭ་དམར་སྤྱན་སྔ་ཆོས་གྲགས་ཀྱི་གསན་ཡིག་ལྟར་ན། དཔལ་ཡེ་ཤེས་ཀྱི་མགོན་པོ་བེར་ནག་ཅན་གྱི་གཏོར་དབང་ལུང་དང་བཅས་པ་ནི་མཐོང་བ་དོན་ལྡན་གྱི་རྩ་བའི་བླ་མ་རིན་ཆེན་བྷ་དྲའམ་སོག་དབོན་རིག་པའི་རལ་གྲིའི་མདུན་ནས་གུ་ཤྲི་པས་ཞུས་པ་དང་། ཡང་དེའི་མདུན་ནས་སྐྱེས་རབས་སོ་བཞི་པ་ཡང་གསན་པར་གསལ།

			ཡང་རྟ་མགྲིན་དཔའ་བོ་ལྷ་བཞིའི་རྗེས་གནང་དང་བཅས་པ་ནི་གཏེར་སྟོན་སངས་རྒྱས་གླིང་པའི་སློབ་མ་བླ་མ་ཡེ་ཤེས་ཀྱི་མདུན་ནས་གུ་ཤྲི་པས་གསན་པར་གསལ་བ་ལ། འདི་ཉིད་སངས་རྒྱས་གླིང་པའི་སྲས་ཡེ་ཤེས་རྡོ་རྗེ་ཞེས་པ་དེ་ཡིན་པ་འདྲ་སྙམ། རྟ་མགྲིན་ནག་པོ་ལྕགས་རལ་ཅན་ཞེས་གྲགས་པ་འདི་ནི་མངའ་བདག་ཉང་གི་གཏེར་མ་ཡིན་པ་དང་། ཀརྨ་པ་དབང་ཕྱུག་རྡོ་རྗེས་འདིའི་སྒྲུབ་ཐབས་ཤིག་མཛད་པ་བཀའ་འབུམ་དུ་བཞུགས་པའི་ནང་དུ་འདི་ལ་མཐོང་བ་དོན་ལྡན་དང་དཔལ་འབྱོར་དོན་གྲུབ་གཉིས་ཀས་མཛད་པའི་ཡིག་ཆ་ཡོད་པར་གསལ། འདི་ནི་རྒྱལ་ཚབ་ན་རིམ་གྱིས་ཀརྨ་པ་ན་རིམ་ལ་ཕུལ་བའི་དབང་གལ་ཆེ་བ་ཞིག་ཀྱང་ཡིན་ཅིང་། འདི་ཉིད་དབང་ཕྱུག་རྡོ་རྗེའི་གཅིག་ཤེས་ཀུན་གྲོལ་གྱི་ནང་དུ་ཡང་བཞུགས།

			

			རྒྱལ་བ་གཡུང་གི་རང་རྣམ་གྱི་ལུང་ནི་ཀརྨ་སྐུ་སྐྱེ་ཞེས་པའམ་མཚུར་ཕུ་སྐུ་སྐྱེ་བསོད་ནམས་མཆོག་ལྡན་ལས་དཔལ་འབྱོར་དོན་གྲུབ་གྱིས་གསན་པར་གསུངས་པ་ལ། འདིའི་བསོད་ནམས་མཆོག་ལྡན་ནི་བུ་སྟོན་སོགས་ཀྱི་སློབ་བརྒྱུད་གལ་ཆེ་བ་ཞིག་ཡིན་ནོ། །མི་ལ་རས་པའི་རྣམ་ཐར་རས་པ་བཅུ་གཉིས་ཀྱིས་བསྒྲིགས་པའི་ལུང་རྒྱུན་དེ་བཞིན་གཤེགས་པའི་སློབ་མ་འབྲོང་བུ་ཀ་བཞི་པ་སངས་རྒྱས་རྒྱལ་མཚན་གྱི་མདུན་ནས་གོ་ཤྲི་དཔལ་འབྱོར་དོན་གྲུབ་ཀྱིས་གསན་པ་དང་། དེ་བཞིན་མཁན་ཆེན་མགོ་བློན་པ་བློ་གྲོས་རྒྱལ་མཚན་དང་། འབྲོང་བུ་བ་གྲགས་པ་བློ་གྲོས་སོགས་ཀྱི་མདུན་ནས་ཀྱང་གོ་ཤྲི་དཔལ་འབྱོར་དོན་གྲུབ་ཀྱིས་དབང་ལུང་གསན་མྱོང་ཡོད་པར་གསལ།

			ཡང་བན་སྒར་བ་འཇམ་དཔལ་བཟང་པོ་ནི་དཔལ་འབྱོར་དོན་གྲུབ་ཀྱི་ཆོས་གྲོགས་ཡིན་ཀྱང་། འཇམ་མགོན་བློ་གྲོས་མཐའ་ཡས་ཀྱི་གསན་ཡིག་ཏུ་བན་སྒར་བའི་མདུན་ནས་དཔལ་འབྱོར་དོན་གྲུབ་ཀྱིས་མཁས་གྲུབ་ཨོ་རྒྱན་པ་ནས་བརྒྱུད་པའི་ཆོས་སྐོར་ཕལ་མོ་ཆེའི་ལུང་གསན་པར་གསུངས་པ་བཞིན་བན་སྒར་བ་ལ་ཡང་ཆོས་འབྲེལ་ཡོད་པར་སྣང་།

			ཁྱད་པར་«སྒམ་པོའི་གདན་རབས་བེ་ཌུཪྱའི་ཕྲེང་བ་»ལྟར་ན་སྒམ་པོའི་གདན་རབས་འཛིན་པ་ཆོས་ཀྱི་དབང་ཕྱུག་ཅེས་པ་རྗེ་སྒོམ་ཚུལ་གྱི་སྤྲུལ་པར་གྲགས་པ་དེ་ཉིད་ཀྱི་རྣམ་ཐར་དུ་སློབ་མའི་གཙོ་བོ་སྙགས་ཕུ་བ་བསོད་ནམས་བཟང་པོ་དང་། གོ་ཤྲི་དཔལ་འབྱོར་དོན་གྲུབ། མཁན་ཆེན་བློ་གྲོས་རྒྱལ་མཚན་རྣམས་ཡིན་པར་གསལ་བས་ཆོས་ཀྱི་དབང་ཕྱུག་གི་མདུན་ནས་ཀྱང་གོ་ཤྲི་དཔལ་འབྱོར་དོན་གྲུབ་ཀྱིས་ཆོས་མང་ཙམ་གསན་ཡོད་པར་སྣང་། ཁོ་བོས་འདིའི་དཔར་ཐེངས་དང་པོའི་ནང་དུ་ཆོས་ཀྱི་དབང་ཕྱུག་འདི་ཉིད་གཙང་ཆེན་ཆོས་ཀྱི་དབང་ཕྱུག་དང་གཅིག་ཡིན་པར་བྲིས་ཀྱང་། ཕྱིས་སུ་ཁོམ་པ་བྱུང་དུས་དཔྱད་པ་བྱ་སྐབས་དེ་གཉིས་ཐ་དད་ཡིན་པར་རྟོགས་ཤིང་། དོན་དུ་སྒམ་པོ་ཆོས་ཀྱི་དབང་ཕྱུག་གི་སློབ་མ་ཉིད་ཀྱི་དབོན་པོ་བསོད་ནམས་རིན་ཆེན་དང་། དེའི་སློབ་མ་གཙང་ཆེན་ཆོས་ཀྱི་དབང་ཕྱུག་ཡིན་ལ། གཙང་ཆེན་ཆོས་ཀྱི་དབང་ཕྱུག་ནི་ལོ་རས་པའི་སྐུ་སྐྱེར་ཡང་གྲགས་པས་འབྲུག་པ་བཀའ་བརྒྱུད་ཡིན་པར་སྣང་།

			

			མདོར་ན་རྣམ་ཐར་དུ་གོ་ཤྲི་དཔལ་འབྱོར་དོན་གྲུབ་དགུང་ལོ་བཅུ་བཞིའི་ཐོག་སྒར་ཆེན་གྱི་གུའི་གུང་པར་མངའ་གསོལ་བར་གསལ་བ་ལྟར་ན་ཁོང་གིས་ཕལ་ཆེར་དགུང་ལོ་བཅུ་བཞིའི་སྔོན་ཙམ་ནས་བསླབ་པ་སློབ་གཉེར་མཐར་ཕྱིན་ཅིང་དབང་ལུང་ཕལ་མོ་ཆེ་གསན་གྲུབ་སྟེ་མཁས་པ་ཆེན་པོར་གྱུར་ཟིན་པའོ། །

			༨ གུའི་གུང་པའི་ངོ་སྤྲོད།

			གོ་ཤྲི་དཔལ་འབྱོར་དོན་གྲུབ་ལ་ཀརྨ་བཀའ་བརྒྱུད་ཀྱི་ཁྲོད་དུ་གུའི་གུང་པ་ཞེས་གྲགས་པ་ལ། ཐོག་མའི་ཆར་ཀརྨའི་སྒར་ཆེན་ལ་གུའི་གུང་པ་ལས་ཕྱག་མཛོད་ཅེས་པ་དམིགས་བསལ་མེད་ཚོད་ཀྱང་། ཕྱིས་སུ་ཕྱག་མཛོད་ཅེས་པའི་ལས་ཀ་འདི་ཡང་བྱུང་སྟེ། བར་སྐབས་ཤིག་མཚུར་ཕུའི་ཕྱག་མཛོད་འགའ་ཞིག་ལ་གུའི་གུང་པའི་ལས་ཀ་འདི་ཉིད་སྤྲོད་སྲོལ་ཡོད་པར་བཤད།

			དེར་བརྟེན་ཉེ་དུས་ང་ཚོའི་སྤྱི་ཚོགས་འདིར་ཤེས་ཡོན་འབུར་དུ་ཐོན་པ་དག་གིས་གུའི་གུང་པ་འདི་ཉིད་ཕྱག་མཛོད་ཀྱི་དོན་དུ་བསམ་ནས། «མཚུར་ཕུའི་དཀར་ཆག་» མཛད་མཁན་རིན་ཆེན་དཔལ་བཟང་གིས་དཔལ་འབྱོར་དོན་གྲུབ་ཀྱི་ཐད་དུ། “གུའི་གུང་པ་”ཞ་ནག་མཛོད་པ་ནི། ཞེས་འགྲེལ་བཤད་གནང་ཡོད། སྤྱི་ཚོགས་སུ་དེ་ལྟར་གྲགས་པའི་དབང་གིས་དེང་སང་ཀརྨ་པ་དགུ་བརྒྱའི་དུས་དྲན་གྱི་དེབ་སོགས་ཀམ་ཚང་གི་ལོ་རྒྱུས་དབྱིན་ཡིག་ཏུ་བྲིས་པ་རྣམས་སུ་ཡང་གུའི་གུང་པ་དེ་ general secretary ཞེས་པར་བསྒྱུར་ཡོད།

			

			དེ་ནི་ང་ཚོའི་སྤྱི་ཚོགས་ལ་གྲགས་པ་ཙམ་ཡིན་པས་ཡང་སྙིང་དེ་ཉིད་གང་ཡིན་མིན་ང་ཚོས་དེའི་ཁུངས་ངོ་མ་རྒྱ་ནག་གི་རིག་གཞུང་དངོས་ལ་ཞིབ་འཇུག་བྱས་པས་རྟོགས་ཐུབ་པ་ཞིག་རེད། དེ་ལ་གུའི་གུང་པ་ཞེས་པ་ནི་རྒྱ་སྐད་ཡིན་ཅིང་རྒྱ་སྐད་ཀྱི་སྒྲ་གདངས་དངོས་ནི་གོ་ཀོང་ལྟ་བུ་ཡིན་ལ་ཡིག་གཟུགས་ནི་ 国公 ཡིན། བོད་ཀྱི་ཡིག་ཆ་རྙིང་པ་རྣམས་སུ་གུའི་གུང་པ་ཞེས་བྲིས་པ་ནི་རྒྱ་སྐད་དང་མཐུན་ན་ཡང་། འགའ་ཞིག་གིས་གུའི་ཞེས་པའི་འི་དེ་འབྲེལ་སྒྲ་ལ་ངོས་བཟུང་ནས་སྐབས་རེ་གུ་ཡི་གུང་པ་ཞེས་འབྲི་བ་ནི་ཚིག་འདི་ཉིད་སྒྲ་བསྒྱུར་ཡིན་པ་ཧ་མ་གོ་བའི་སྐྱོན་ནོ། །

			འདི་ཉིད་རྒྱ་ནག་ཏུ་གནའ་སྔ་མོ་ནས་སྐུ་དྲག་གི་གོ་གནས་རྣམ་པ་ལྔ་ཡོད་པའི་གཅིག་ཡིན་ཅིང་། གོ་གནས་ལྔ་ནི། ༡ གུང་། 公 ༢ ཧོ། 侯 ༣ བོ། 伯 ༤ ཛི། 子 ༥ ནན། 男 བཅས་སོ། །གོ་གནས་ལྔ་པོ་འདི་དག་སྤྱི་ལོའི་སྔོན་གྱི་དུས་རབས་ལྔ་པའི་ནང་དུ་བརྩམས་པའི་མེང་ཛི་ «孟子» ཞེས་པའི་ནང་དུ་གསལ་བས་ལོ་རྒྱུས་ཧ་ཅང་རིང་། རིམ་པས་གོ་གནས་འདི་དག་ལ་ཡན་ལག་མང་དུ་གྱེས་ཏེ། འཕོ་འགྱུར་ཕྲན་བུ་བྱུང་ན་ཡང་། ཕྱིས་ཀྱི་བར་མུ་མཐུད་གནས་ཡོད།

			གནའ་དུས་ཝང་ནི་རྒྱལ་ཁབ་དེའི་རྒྱལ་པོའི་གོ་གནས་ཡིན་པས་རིམ་པ་དང་པོ་དང་། གུང་ནི་གོ་གནས་ཀྱི་རིམ་པ་གཉིས་པ་ཡིན། ཀྲོ་བྱང་མའི་རྒྱལ་རབས་ཀྱི་སྐབས་སུ་ 公 གུང་ལ་ཡང་། 國公 གུའི་གུང་། 軍公 ཇུན་གུང་། 縣公 ཤན་གུང་བཅས་ཡོད་པ་སོགས་ 公 གུང་གི་ནང་གསེས་ཀྱི་དབྱེ་བ་ལ་འཕར་ཆག་བྱུང་ཡང་མཐོ་ཤོས་ནི་ 國公 གུའི་གུང་རང་ཡིན་པར་གྲགས།

			འོན་ཀྱང་དེ་རྗེས་ཆིན་ཧྲི་ཧུང་ 秦始皇 གིས་རྒྱ་ནག་གཅིག་གྱུར་བྱས་པའི་རྗེས་སུ་རྒྱལ་པོའི་གོ་གནས་ནི་ཧུང་དྷི་ 皇帝 ཡིན་པས་ཝང་ཞེས་པའི་གོ་གནས་ནི་གོང་མའི་སྲས་ལ་ཡོད་པ་དང་། དེ་ནས་གོ་གནས་མཐོ་ཤོས་ནི་གུང་ངམ་གུའི་གུང་ཞེས་པ་འདི་ཉིད་ཡིན། ཡང་ཡིག་ཆ་འགའ་ཞིག་ལྟར་ན། གུའི་གུང་གི་གོ་གནས་འདི་ནི་སྐུ་དྲག་གི་གོ་གནས་ 遼朝 ལིའོ་རྒྱལ་རབས་ཀྱི་སྐབས་སུ་གསུམ་ཡོད་པའི་ནང་གི་གསུམ་པ། 秦朝 ཆིན་རྒྱལ་རབས་ཀྱི་སྐབས་སུ་བདུན་ཡོད་པའི་ནང་གི་གསུམ་པ། 元朝 ཡུན་རྒྱལ་རབས་ཀྱི་སྐབས་སུ་བཅུ་ཡོད་པའི་ནང་གི་གསུམ་པ་ཡིན་པར་བཤད།

			

			གང་ལྟར་ཡང་གུའི་གུང་པའི་གོ་གནས་ནི་གོང་མ་དང་རྒྱལ་སྲས་རྒན་པ་རྣམས་ཀྱི་སྲས་གཙོ་བོའམ། དབུས་གཞུང་གི་གཞུང་འཛིན་མི་སྣ་དང་། རྒྱལ་ཁབ་ཀྱི་མི་སྣ་བྱས་རྗེས་ཅན་དང་། མཐོང་བཀུར་འོས་པ་རྣམས་ལ་འདི་ཉིད་སྤྲོད་སྲོལ་ཡོད་ཅིང་། དེ་ནི་སྐབས་རེ་མངའ་སྡེ་དང་ཞིང་ཆེན། གཞན་ཡང་རང་སྐྱོངས་ལྗོངས་གཅིག་གི་དཔོན་པོ་དང་། ཡང་ན་གཞན་འོག་དབང་བསྒྱུར་གྱི་རྒྱལ་ཁབ་ཆུང་ངུའི་དཔོན་པོ་དང་། ཡང་ན་རྒྱལ་ཁབ་ཀྱི་དམག་དཔོན་ཆེན་པོའི་གོ་གནས་ཤིག་གོ། །

			རྒྱ་ནག་གི་ལོ་རྒྱུས་ཐོག་གྲགས་ཆེ་བའི་གུའི་གུང་པ་གཅིག་ནི་ 周朝 ཀྲོ་རྒྱལ་རབས་ཀྱི་སྐབས་སུ་བྱུང་བའི་ 周公旦 ཀྲོ་གུང་ཏན་ཞེས་པ་དེ་རེད། ཁོང་གིས་གཅེན་པོ་རྒྱལ་པོའི་ཁྲིར་བཞུགས་པ་སྐུ་གཤེགས་རྗེས་རྒྱལ་ཚབ་ལྟ་བུ་མཛད་ནས་རྒྱལ་སྲིད་ཚུལ་བཞིན་དུ་བསྐྱངས་པས་མངའ་ཐང་རབ་ཏུ་རྒྱས། དེ་ནས་གཅེན་པོའི་སྲས་ལོ་ཚོད་ལ་སླེབས་པ་ན་ལུགས་དང་མཐུན་པའི་ཐོག་ནས་ཆབ་སྲིད་ཀྱི་དབང་ཚད་ཧྲིལ་པོ་ཕྱག་ཏུ་ཕུལ་ཏེ་རྒྱལ་པོར་མངའ་གསོལ་བ་ན་ཁོང་ནི་ཁུང་ཙི་སོགས་ཕྱིས་ཀྱི་མཁས་པ་རྣམས་ཀྱིས་ཀྱང་དམ་པའི་སྤྱོད་པ་གཙང་བའི་མིག་དཔེ་ལྟ་ས་སྙན་གྲགས་ཆེ་བ་ཞིག་རེད།

			མ་ཟད་ཁོང་གིས་རྒྱ་ནག་གི་ལོ་རྒྱུས་ལ་བཞག་པའི་ཤུགས་རྐྱེན་ཆེ་ཤོས་གཅིག་ནི་ཀྲོ་རྒྱལ་རབས་ཀྱི་སྔོན་དུ་བྱུང་བའི་ 商朝 ཧྲང་རྒྱལ་རབས་ཀྱིས་གནམ་བདག་གིས་ས་སྟེང་གི་བདག་པོར་ཧྲང་རྒྱལ་རབས་བསྐོས་པ་ཡིན་པས་གནམ་འོག་གི་བདག་པོ་ནི་ཧྲང་རྒྱལ་རབས་ལས་གཞན་ཞིག་གིས་བྱེད་པ་ནི་གནམ་བདག་གི་དགོངས་པར་མི་མཐུན་ཚུལ་སྒྲོགས་པ་ལ་ཤེས་རབ་ལྡན་པའི་ཀྲོ་གུང་ཏན་གྱིས་སུ་ཞིག་གིས་གནམ་འོག་ཚུལ་བཞིན་དུ་སྐྱོང་ན་དེ་ཉིད་གནམ་བདག་གི་དགོངས་པ་དང་མཐུན་པའི་དཔོན་པོ་ཡིན་པ་དང་། སུ་ཞིག་གིས་གནམ་འོག་ཚུལ་བཞིན་མ་བསྐྱངས་ཚེ་གནམ་བདག་གིས་དེ་ཉིད་ཁྲི་ལས་ཕབ་སྟེ་འོས་ཤིང་རན་པ་གཞན་ཞིག་ས་སྟེང་གི་བདག་པོར་མངའ་གསོལ་བའི་ལྟ་གྲུབ་དེ་ཉིད་དར་སྤེལ་བྱས་པ་ན་འདི་ཉིད་རྒྱ་ནག་ལ་རིག་གཞུང་རྙིང་པ་དང་ཆོས་ལུགས་མ་ནུབ་ཀྱི་བར་དུ་གཞི་རྩའི་ལྟ་གྲུབ་གལ་ཆེན་དུ་གྱུར་པར་བཤད།

			

			ཡང་འདི་ནི་ཤར་ཕྱོགས་རྒྱ་ནག་གི་གདོད་མའི་སྤྱི་ཚོགས་ཁོ་ན་ལ་ཡོད་པའི་གོ་གནས་ཤིག་མིན་པར་ནུབ་ཕྱོགས་སུ་ཡང་གུའི་གུང་གི་གོ་གནས་འདི་ཉིད་ཡོད་པ་ནི་ཤར་ནུབ་ལོ་རྒྱུས་ཞིབ་བསྡུར་པ་དག་གིས་དེ་ནི་དོན་དུ་དབྱིན་ལན་སོགས་ལ་ཡོད་པའི་ Duke ཞེས་པའི་གོ་གནས་འདི་ཉིད་ཡིན་པར་བཤད་ཡོད། དེར་བརྟེན་དབྱིན་ཡིག་ཐོག་ཏུ་ 公 གུང་བསྒྱུར་ན་ Duke དང་། ཡང་ 國公 གུའི་གུང་བསྒྱུར་ན་ Duke of State ཞེས་པར་བསྒྱུར་དགོས་པ་ནི། ནུབ་ཕྱོགས་པ་རྣམས་ཀྱིས་རྒྱ་ནག་གི་གོ་གནས་ཀྱི་སྐོར་དཔྱོད་པར་ཁུངས་གཏུགས་ས་གཙོ་བོ་ A Dictionary of Official Tittles in Imperial China by Hucker Charles (Stanford University Press 1985) ཞེས་པའི་ནང་དུ་ཡང་གསལ།

			Duke ཌུཀ་ལ་རིམ་པ་ཅི་རིགས་པ་ཡོད་པ་དང་རྒྱལ་ཁབ་སོ་སོར་གོ་གནས་ཀྱི་རིམ་པ་ངོས་འཛིན་ཚུལ་མི་འདྲ་བ་ཡོད་པ་ལས། Germany རྗེར་མི་ནི་ལྟ་བུར་མཚོན་ན་གོ་གནས་མཐོ་ཤོས་དང་པོ་ Emperor གོང་མ། གཉིས་པ་ King རྒྱལ་པོ། གསུམ་པ་ Grand Duke ཌུཀ་ཆེན་པོ་དང་(དབྱིན་ལན་ཌི་ལ་ཌུཀ་ཆེན་པོ་ཞེས་འབོད་སྲོལ་མེད)། England དབྱིན་ལན་ཌི་ལྟ་བུར་མཚོན་ན་རིམ་པ་དང་པོ་རྒྱལ་པོ་དང་བཙུན་མོ། གཉིས་པ་རྒྱལ་སྲས། གསུམ་པ་ཌུཀ་ཡིན་པ་རེད། མདོར་ན་ཡུ་རོབ་ཀྱི་ལོ་རྒྱུས་རྣམས་སུ་ཌུཀ་ནི་རྒྱལ་པོའི་སྲིད་དབང་རིང་ལུགས་ཀྱི་ཁྲིམས་གཞིར་བཟུང་ནས་བཤད་ན་རྒྱལ་པོའི་འོག་གི་མི་དབང་ཚད་ཆེ་ཤོས་དེ་ཡིན་པར་བཤད།

			

			གོ་གནས་འདི་ཉིད་གནའ་རབས་ཀྱི་གོ་གནས་ད་ལྟ་ཤི་ཟིན་པ་འདྲ་མ་ཡིན་པར་དེང་སང་ཡང་དབྱིན་ལན་ཌིའི་རྒྱལ་སྲས་ Prince Charles ཅར་ལེ་སི་ལ་ཡོད་པས། ང་ཚོ་བོད་པ་དག་གིས་ཌུཀ་ཞེས་པའི་ཚིག་འདི་ཕྱག་མཛོད་དང་ general secretary སོགས་ལ་བསྒྱུར་ན་སྔར་བོད་དུ་དམངས་གཙོ་ཐོག་མར་འཛུགས་སྐབས་ཚོགས་འདུའི་ནང་དུ་སྐུ་དྲག་འགས་ democracy ཌེ་མོ་ཀེ་རེ་སི་ཟེར་ན་གང་རེད་ཅེས་དྲིས་པ་ན། ཅུང་ཟད་ཤེས་ཡོན་ཡོད་པའི་སྐུ་དྲག་གཞན་པ་ཚོས་དབྱིན་ལན་ཌིའི་ལུགས་སྲོལ་རེད་ཅེས་ལན་བཏབ། དེར་བརྟེན་སྐུ་དྲག་གཞན་རྣམས་ཀྱིས་དེ་ཡིན་ན་ལྟས་ངན་གྱི་ལུགས་སྲོལ་དེ་འདྲ་བོད་ལ་མི་དགོས་ཞེས་བཤད་པའི་མཚར་གཏམ་དང་མཚུངས།

			ཉེ་ཆར་ 郭和卿 གོ་ཧེ་ཆིང་གིས་དེབ་ཐེར་སྔོན་པོ་རྒྱ་ནག་ཏུ་བསྒྱུར་བ་«青史» ཞེས་པའི་ནང་དུ་ 古公巴 གུ་ཀོང་པ་ཞེས་རྒྱ་ཡིག་གི་ཚིག་དངོས་མ་བྲིས་པར་བོད་ཡིག་གི་སྒྲ་གདངས་རང་འཇགས་སུ་བྲིས་པ་ནི་གོ་གནས་འདི་དག་རྙིང་དྲགས་པས་ད་ལྟ་རྒྱ་ནག་གི་མི་ཕལ་མོ་ཆེས་ཀྱང་བོད་སྐད་རྒྱ་སྐད་གང་ཡིན་ཧ་མི་གོ་བའི་གནས་ལ་ཐུག་པ་དང་། དེ་བཞིན་མཁས་དབང་ཁྲོ་རུ་ཚེ་རྣམ་གྱིས་མཛད་པ་«མཚུར་ཕུ་དགོན་དང་ཀརྨ་པའི་བྱུང་བ་མདོར་བསྡུས་» ཞེས་པའི་དཔྱད་རྩོམ་གྱི་ནང་དུ། “མཆོད་གོང་བླ་བྲང་དུ། བླ་མ་རྒྱལ་ཚབ་རིན་པོ་ཆེ་སྐུ་འཕྲེང་དང་པོ་གོ་ཤྲཱིར་དཔལ་འབྱོར་དོན་གྲུབ་ནི། ཀརྨ་པ་དྲུག་པའི་ཐུགས་སྲས་བུ་ཆེན་གཙོ་བོ་དང་། སྒར་བླའི་གོ་ཤྲཱིར་གྱི་ཕྱག་ལས་(ཕྱག་མཛོད་) གནང་། རྗེ་དྲུག་པའི་དགོངས་རྫོགས་དང་རྒྱལ་ཚབ་ཀྱི་བསྟན་འགན་བཞེས། ཀརྨ་པ་སྐུ་ཕྲེང་བདུན་པ་ངོས་འཛིན་མཛད།” ཅེས་གསུངས་ཏེ་གོ་ཤྲིའི་མཚན་གནས་དང་ཕྱག་མཛོད་ཀྱི་དོན་གཅིག་པར་དགོངས་པ་འདི་དག་གི་ནོར་འཁྲུལ་ཀུན་གྱི་གཞི་ནི་བོད་ཀྱི་སྤྱི་ཚོགས་སུ་རྒྱ་ནག་གི་གོ་གནས་རྙིང་པའི་རིགས་བེད་སྤྱོད་གཏོང་བར་ཧ་ཅང་དགའ་ན་ཡང་དེའི་ནང་དོན་དང་རྒྱབ་ལྗོངས་སོགས་ཀྱི་སྐོར་གང་ཡང་མི་ཤེས་པའི་བག་ཆགས་དང་ལམ་སྲོལ་ངན་པ་ལ་བརྟེན་ནས་བྱུང་བ་ཞིག་རེད།

			

			༩ ཀམ་ཚང་གུའི་གུང་པའི་འགན་དབང་། 

			དེ་ཡང་ཀརྨ་པ་དུས་གསུམ་མཁྱེན་པ་ལ་བརྟེན་ནས་ཀརྨ་བཀའ་བརྒྱུད་ཐོག་མར་དབུ་བརྙེས་པའི་སྐབས་སུ་མཚུར་ཕུ་ཁོ་ནར་ཡང་གྲྭ་པ་སྟོང་ཕྲག་གསུམ་ལྷག་ཙམ་འདུས་པར་«ལྷོ་རོང་ཆོས་བྱུང་» སོགས་སུ་གསལ་ན་ཡང་དེ་སྐབས་ཉམས་ལེན་གྱི་ཚོགས་སྡེ་སྤྱིར་བཏང་བ་ལས་ཡར་ཐོན་རང་བཞིན་གྱི་སྒྲིག་རིམ་ལྡན་པའི་སྤྱི་ཚོགས་ཀྱི་ངོ་བོར་གནས་མེད། དེ་བཞིན་ཀརྨ་པཀྵི་ཡང་གནམ་འོག་གི་ལུང་པ་མང་པོར་རྫུ་འཕྲུལ་སྟོན་བཞིན་ཕེབས་ཀྱི་ཡོད་པ་དེས་གཞི་རྒྱ་ཆེ་བའི་ཚོགས་པར་གཟིགས་རྟོག་གནང་བའི་དུས་སྐབས་དེ་ཙམ་མ་བྱུང་བར་ཁོང་གི་རྣམ་ཐར་རྣམས་ལས་མཐོང་ཐུབ།

			དེ་རྗེས་ཀརྨ་པ་རང་བྱུང་རྡོ་རྗེའི་སྐབས་སུ་ཀརྨ་བཀའ་བརྒྱུད་འདི་ཉིད་དར་ཁྱབ་དང་སྟོབས་ཤུགས་ཆེན་པོ་བྱུང་བ་མ་ཟད་སྒྲིག་རིམ་ལྡན་པའི་སྤྱི་ཚོགས་ཀྱི་ངོ་བོར་གྱུར་པའི་སྐབས་སུ་ཡུན་གོང་མས་སློབ་དཔོན་ཆེན་པོ་རིན་ཆེན་དཔལ་གུའི་གུང་པའི་གོ་སར་མངའ་གསོལ་བ་ནས་བཟུང་གུའི་གུང་པ་ཞེས་པའི་མཚན་གནས་རྒྱུན་འཛིན་བྱུང་བས་ཀརྨ་བཀའ་བརྒྱུད་ཀྱི་གུའི་གུང་པའི་གོ་གནས་ཀྱི་འབྱུང་ཁུངས་ནི་ཡུན་རྒྱལ་རབས་ལ་ཐུག་ཡོད། དེ་ནས་བཟུང་ཀརྨ་བཀའ་བརྒྱུད་པ་ལ་མཚོན་ན་ནང་ཁུལ་དུ་དབུའི་གཙུག་གཏོར་ལྟ་བུ་ནི་ཀརྨ་པ་སྐུ་ཕྲེང་རིམ་བྱོན་རང་ཉིད་ཡིན་པ་བཤད་མ་དགོས་ལ། དེའི་འོག་ཏུ་གནའ་དུས་ཀརྨ་བཀའ་བརྒྱུད་ཀྱི་དབུས་གཞུང་ལྟ་བུ་ནི་ཀརྨའི་སྒར་ཆེན་ཡིན་ཅིང་། དེའི་སྟངས་འཛིན་གནང་མཁན་ནི་གུའི་གུང་པ་རིམ་བྱོན་རྣམས་རེད།

			

			ཆོས་བརྒྱུད་གཞན་གྱི་ལུགས་ལྟར་བཤད་ན་ཀམ་ཚང་གི་གུའི་གུང་པ་ནི་སྔར་བཀའ་གདམས་དང་བཀའ་བརྒྱུད་གོང་མ་རྣམས་ཀྱི་ཕྱག་སྲོལ་སྤྱན་སྔ་ཞེས་པའི་གོ་གནས་དེ་ཡིན་པ་དང་། སྤྱན་སྔ་ནི་དེང་སང་ཞབས་ཕྱི་ཞེས་པ་སློབ་མ་ཕལ་པའི་ནང་གི་ཕལ་པར་ངོས་འཛིན་ཀྱང་སྔོན་གྱི་དུས་སུ་སྤྱན་སྔ་ནི་སངས་རྒྱས་ཀྱི་སློབ་མ་ཆོས་ཕུང་བརྒྱད་ཁྲི་བཞི་སྟོང་གི་ཁུངས་གཏུག་ས་ཀུན་དགའ་བོ་ལྟ་བུ་དང་། ཇོ་བོ་རྗེའི་སློབ་མ་བཀའ་གདམས་བསྟན་པའི་སྲོལ་འབྱེད་འབྲོམ་སྟོན་པ་ལྟ་བུ་དང་། འབྲི་གུང་པའི་སྤྱན་སྔ་རླངས་ལྷ་གཟིགས་གདུང་བརྒྱུད་ཀྱི་ཆོས་སྲིད་གཉིས་ཀྱི་འབྱུང་ཁུངས་སྤྱན་སྔ་གྲགས་འབྱུང་ལྟ་བུ་བླ་མ་དེ་དང་དེའི་སློབ་མ་རྣམས་ལས་བླ་མ་དང་ཐུགས་ཉེ་ཤོས་དང་དེའི་རྒྱུ་མཚན་གྱིས་གོ་ས་མཐོ་ཤོས་སུ་ངོས་འཛིན་སྲོལ་ཡོད།

			ཀམ་ཚང་གི་ལོ་རྒྱུས་ལ་བསམ་ན་གུའི་གུང་པའི་དུས་སྐབས་དེ་ནི་ཀརྨ་བཀའ་བརྒྱུད་ཀྱི་བསྟན་པ་ཤིན་ཏུ་དར་བའི་སྐབས་ཡིན་པས་ཀརྨ་པ་སྐུ་ཕྲེང་སོ་སོ་ལ་མཁས་པ་དང་གྲུབ་པའི་ཡོན་ཏན་ཆེ་ཞིང་། མཚན་སྙན་དང་མཛད་ཕྲིན་ཆེ་བའི་སློབ་མ་མང་དུ་ཡོད་པ་ནི་སྨོས་མ་དགོས་པ་བཞིན། «དེབ་ཐེར་སྔོན་པོ་» ལས། “ཆོས་རྗེ་རང་བྱུང་རྡོ་རྗེའི་སློབ་མ་ནི། རྟོགས་ལྡན་བསམ་གཏན་རིན་ཆེན། ཤེ་གྲགས་པ་སེང་གེ། རྟོགས་ལྡན་ཏྲཱེ་བོ། རྟོགས་ལྡན་ཁུ་ཡོ་བ། ཁྲག་སྐྱུགས་པ། ཡེ་རྒྱལ་བ། ལྡོང་སྟོན་གཞོན་ནུ་འབུམ། སྤྱན་སྔ་རྡོར་རིན། འདི་བེར་ནག་ཅན་ལ་མངའ་བརྙེས། སྟག་ལུང་ཀུན་སྤངས་རིན་པོ་ཆེ། རྒྱལ་བ་གཡུང་སྟོན་པ། མཁས་གྲུབ་དྷརྨ་རཱ་ཛ། གཡག་སྡེ་པཎ་ཆེན། མཁས་གྲུབ་དར་རྒྱལ་བ། བླ་མ་དར་འབྱུང་། མཁན་ཆེན་རྩི་བར་བ། སློབ་དཔོན་འཇམ་ཉག ཀློག་སྐྱ་དཀའ་བཞི་པ་སེང་གེ་རྒྱལ་མཚན། མངོན་པ་བ། སྨན་ཀླུངས་པ། ལ་སྟོད་པ་མགོན་རྒྱལ་བ། དགེ་འདུན་སྒང་པའི་མཁན་པོ་མཁས་བཙུན་པ་ལགས་སོ། །

			ཆོས་རྗེ་རོལ་པའི་རྡོ་རྗེའི་སློབ་མ། སློབ་དཔོན་གུའི་གུང་པ་རིན་ཆེན་དཔལ། ཆོས་རྗེ་རིའུ་སྒང་པ། ཀུན་སྤངས་ཀུན་དགའ་དོན་གྲུབ། ལྷོ་རིན་པོ་ཆེ། རྗེ་བཙུན་ནགས་མགོ་བ། རི་མགོ་བ། ཤ་ར་པ། མཚོ་དཀར་མོ་བ། བྱམས་ཆོས་པ་བྱང་ཆུབ་རྒྱལ་མཚན། ཀརྨ་པ་དཀོན་གཞོན། ཆོས་རྗེ་མཁའ་སྤྱོད་པ་ལ་སོགས་པའོ། །” ཞེས་སོ། །

			

			ལྔ་པ་དེ་བཞིན་གཤེགས་པའི་སློབ་མ་བགྲངས་པའི་སྐབས་སུ། “དེ་རྣམས་ཀྱི་ནང་ནས་མཆོག་ཏུ་གྱུར་པ་ནི་གུ་ཤྲཱི་སངས་རྒྱས་རིན་ཆེན། གུ་ཤྲཱི་བློ་གྲོས་རྒྱལ་མཚན། གུ་ཤྲཱི་རིན་ཆེན་དཔལ། གུ་ཤྲཱི་དོན་གྲུབ་འོད་ཟེར། གུ་ཤྲཱི་ཆོས་ཀྱི་རྒྱལ་མཚན། གུ་ཤྲཱི་ཤཱཀྱ་བཟང་པོ། བཀའ་བཞི་པ་རིན་ཆེན་བཟང་པོ། སྤྲུལ་སྐུ་ཆོས་དཔལ་ཡེ་ཤེས། ངོམ་པ་བྱ་བྲལ་བ། རྨ་སེ་རྟོགས་ལྡན་ལ་སོགས་པ་མང་དུ་བྱོན།” ཞེས་འགོས་ལོ་གཞོན་ནུ་དཔལ་གྱིས་ཀརྨ་པ་སྐུ་ཕྲེང་ན་རིམ་སོ་སོའི་སློབ་མ་གཙོ་བོ་རྣམས་ཀྱི་མཚན་རེ་རེ་བཞིན་བགྲངས་སྐབས་གུའི་གུང་པར་ཕེབས་པ་རྣམས་གཙོ་ཆེ་ཤོས་ཀྱི་གྲས་སུ་བགྲངས་གནང་ཡོད།

			འོན་ཀྱང་སྤྲུལ་བརྒྱུད་རྣམས་ལ་མི་རབས་དུ་མའི་རིང་བསགས་པའི་མཛད་རྗེས་དང་སྙན་གྲགས་ཡོད་པའི་ཐོག ཀརྨ་བཀའ་བརྒྱུད་འདིར་སྤྲུལ་སྐུ་རིམ་བྱོན་ཙམ་ལས་གཞན་ཕུལ་བྱུང་གི་མི་སྣ་ཅི་ཙམ་བྱུང་ཡང་དེ་དག་ལ་རིན་ཐང་དང་འཚམས་པའི་གཅེས་སྤྲས་བྱེད་སྲོལ་ཆེར་མེད་པར་བརྟེན། བར་སྐབས་རིང་ཞྭ་དམར་ན་རིམ་ཙམ་ལས་གཞན་ཀརྨ་པ་སྐུ་གོང་མ་རིམ་བྱོན་གྱི་སློབ་མ་ཕུལ་དུ་བྱུང་བ་ཀརྨ་དཀོན་གཞོན་དང་། འཇམ་དབྱངས་ཆེན་མོ། དཔལ་སྒང་ལོ་ཙཱ་བ་སོགས་ཀྱི་རྣམ་ཐར་འབྲི་བ་དང་གསུང་རྩོམ་ལ་བདག་གཉེར་བྱེད་མཁན་མེད་པའི་གནས་སྟངས་ལ་བརྟེན་ནས་ད་ཆ་ཕྱིའི་མི་གཞན་གྱིས་ལྟ་ཞོག་ཀརྨ་བཀའ་བརྒྱུད་པ་རྣམས་ཀྱིས་ཀྱང་དེ་སྐབས་ཀརྨ་པའི་སློབ་མ་གཙོ་བོ་ནི་ཞྭ་དམར་ལས་གཞན་ཕལ་ཆེར་མེད་སྣང་ལྟ་བུ་ཤར་གྱི་ཡོད།

			

			དོན་དུ་དེ་སྐབས་ཞྭ་དམར་སྐུ་ཕྲེང་དང་པོ་རང་བྱུང་རྡོ་རྗེས་ཀམ་པོ་གནས་ནང་གི་གདན་སར་བསྐོས་ཀྱང་ལམ་ལྷོངས་མ་བྱུང་བས་མཚུར་གནས་ནང་གི་བདག་པོ་ཙམ་ལས་ཀམ་ཚང་སྤྱི་ཡོངས་ཀྱི་ངོས་ནས་དབང་ཚད་དང་གལ་གནད་ཆེར་མེད་ཅིང་། དེ་རྗེས་«ཀརྨ་ཕྲིན་ལས་པ་ཆེན་པོས་དྲིས་ལན་» ལས། “རྗེ་མཐོང་བ་དོན་ལྡན་པ་དང་ཐུགས་ཤིན་ཏུ་འདྲེས་པས། རྗེའི་དྲུང་གིས་ཀོང་པོ་དང་ཙཱ་རིའི་ཀར་བསྟན་མཐའ་དག རྗེ་རོལ་པའི་རྡོ་རྗེས་རྗེ་མཁའ་སྤྱོད་པ་ལ་གཏད་པ་ཇི་ལྟ་བ་བཞིན་དུ་གཏད་པས།” ཞེས་གསུངས་པ་ལྟར། ཞྭ་དམར་གཉིས་པ་ལ་རོལ་པའི་རྡོ་རྗེ་དང་། གསུམ་པ་ལ་མཐོང་བ་དོན་ལྡན་གྱིས་ཀོང་པོ་དང་ཙཱ་རིའི་ཁུལ་གྱི་ཀར་བསྟན་མཐའ་དག་གཏད་པ་ན་ཞྭ་དམར་ན་རིམ་ནི་ཀོང་པོའི་ཁུལ་གྱི་ཀརྨ་བཀའ་བརྒྱུད་ཀྱི་བླ་མ་གཙོ་བོ་ཡིན།

			དེ་མཚུངས་བོད་དབུས་ཀྱི་ཕྱོགས་སུ་མཚུར་ཕུའི་གདན་ས་གཙོ་བོར་གྱུར་པ་རྣམས་ལ་གཟིགས་རྟོག་གནང་མཁན་མཚུར་ཕུ་འཇམ་དབྱངས་ཆེན་མོ་སོགས་མཚུར་ཕུའི་གདན་རབས་རིམ་བྱོན་ཡོད་པ་དང་། ཁམས་ཀྱི་ཕྱོགས་སུ་ཀརྨ་དགོན་གཙོ་བོར་བྱས་པའི་གདན་ས་འཛིན་པར་སི་ཏུ་ཁྲི་རབས་རིམ་བྱོན་ཡོད་ཅིང་ཕྱིས་སུ་རིམ་གྱིས་སྤྲུལ་བརྒྱུད་ཀྱིས་བསྐྱངས་པ་ལས་དཔལ་སྤུངས་སི་ཏུ་སྐུ་ཕྲེང་ན་རིམ་བྱུང་བ་དང་། ཀམ་པོ་གནས་ནང་དུ་ཀརྨ་པའི་དབོན་བརྒྱུད་དང་ཕྱིས་སུ་ནང་སོ་དཔོན་པོ་སོགས་མདོར་ན་ཀརྨ་པའི་སྐུ་གསུང་ཐུགས་གསུམ་ཡོན་ཏན་ཕྲིན་ལས་དང་བཅས་པའི་གདན་ས་ལྔ་པོར་ལུང་རྟོགས་ཡོན་ཏན་གྱིས་ཕྱུག་པའི་གདན་ས་འཛིན་པ་དུས་སྐབས་སོ་སོར་རྒྱུན་མ་ཆད་ཕེབས་གནང་ཡོད།

			དེ་ཐམས་ཅད་ཀྱི་དབུས་ནས་ཀརྨའི་སྒར་ཆེན་གྱི་ལས་ཁུངས་ལ་བཞུགས་ཏེ་རྒྱལ་དབང་ཀརྨ་པའི་བཀའ་དགོངས་གཞིར་བཟུང་གིས་མདོ་དབུས་ཁམས་གསུམ་གྱི་ཀར་བསྟན་ཧྲིལ་པོར་དབང་བསྒྱུར་གནང་མཁན་ནི་གུའི་གུང་པ་རིམ་བྱོན་རྣམས་ཡིན་པས་དཔའ་བོ་གཙུག་ལག་ཕྲེང་བ་དང་མཁས་གྲུབ་ཀརྨ་ཆགས་མེད་སོགས་ཀྱིས་ཀམ་ཚང་གི་གུའི་གུང་པ་རྣམས་ལ་“ལུགས་གཉིས་ཀྱི་བསྟན་པའི་བདག་པོར་”གསུངས་པའི་རྒྱུ་མཚན་ཡང་དེ་ཡིན་པ་རེད།

			

			རྒྱུ་མཚན་དེ་དག་ལ་བརྟེན་ནས་ཀརྨ་བཀའ་བརྒྱུད་པའི་གུའི་གུང་པའི་གོ་ས་འདི་རུ་སླེབ་པར་ལུགས་གཉིས་ཀྱི་ཡོན་ཏན་ཕུན་སུམ་ཚོགས་པ་དགོས་པ་ནི། ཆོས་ཀྱི་ཆ་ནས་ཀརྨ་པ་སྐུ་ཕྲེང་རྗེས་མར་སྐུ་ཡོན་དང་། དགེ་བསྙེན་དང་དགེ་ཚུལ་བྱང་ཆུབ་སེམས་སྡོམ་བཅས་འབུལ་མཁན་གྱི་བླ་མ་དང་། དུས་སྐབས་དེར་ཆོས་བརྒྱུད་ཕལ་མོ་ཆེར་དགོན་པ་སོ་སོར་སྡོམ་པ་གནང་མཁན་གྱི་བླ་མ་གཙོ་བོ་གཅིག་ཡོད་པ་ལ་མཁན་པོ་ཞེས་འབོད་སྲོལ་ཡོད་པ་ལྟར། ཀརྨ་ཀམ་ཚང་པར་ཞུགས་པའི་རབ་བྱུང་རྣམས་ལ་དགེ་ཚུལ་སློང་གི་སྡོམ་པ་གནང་མཁན་གཙོ་བོ་ཡང་ཡིན་པས་དུས་རྒྱུན་གུའི་གུང་པ་རྣམས་ལ་མཁན་ཆེན་ཞེས་འབོད། སྲིད་ཀྱི་ཆ་ནས་ཀརྨའི་སྒར་ཆེན་བོད་ཁམས་གང་སར་འགྲུལ་བཞུད་བྱེད་པ་དང་། ས་གནས་ཀྱི་དཔོན་པོ་དང་བླ་ཆེན་ཁག ཡུན་དང་མིང་གོང་མ་སོགས་རྒྱལ་ཆེན་དང་རྒྱལ་ཕྲན་ཁག་གི་རྒྱལ་པོ་རྣམས་ལ་ཀརྨ་པ་ན་རིམ་གྱིས་འབྲེལ་འཛུགས་སམ་མཇལ་འཕྲད་གནང་སྐབས་དེ་དག་ཆ་ཚང་གི་གོ་སྒྲིག་དང་སྟངས་འཛིན་རྣམས་གཙོ་བོ་གུའི་གུང་པས་གནང་དགོས།

			ཉམས་རྟོགས་ཀྱི་ཚད་ཀྱང་མཐོན་པོ་དགོས་པ་སྟེ་ཀརྨ་པའི་སྐུ་སྐྱེ་ངོས་འཛིན་བྱེད་སྐབས་དེ་ཉིད་ཀརྨ་པའི་སྐུ་སྐྱེ་ཡང་དག་ཡིན་མིན་གུའི་གུང་པས་ངེས་པར་དུ་མཁྱེན་དགོས་པ་ཞིག་རེད། དེ་ནི་སྲིད་ཀྱི་དབང་ཆ་ཙམ་མ་ཡིན་པར་གུའི་གུང་པའི་གོ་སར་བཞུགས་པའི་སློབ་མ་དེ་ནི་ཀརྨ་པ་ན་རིམ་གྱིས་ཕྱི་ནང་གསང་གསུམ་གྱི་རྣམ་ཐར་དང་ཡོན་ཏན་ཆ་ཚང་གསུངས་ཡུལ་དང་གསང་བ་རྒྱ་མཚོའི་མཛོད་འཛིན་མཁན་གྱི་སློབ་མ་གཙོ་བོ་དེ་ཡིན་པས་ཀརྨ་པ་ན་རིམ་གྱིས་སྐུ་མ་གཤེགས་གོང་དུ་སྐུ་སྐྱེ་ཕྱི་མ་དང་འབྲེལ་བའི་འདའ་ཁའི་ཞལ་ཆེམས་སུ་གྲགས་པ་ཡང་ཁོང་རྣམས་ལ་གནང་སྲོལ་ཡོད།

			

			དེ་བཞིན་ཁོང་རྣམས་ཀྱིས་ཡང་སྲིད་གང་དུ་འཁྲུངས་མིན་རང་སྟོབས་ཀྱིས་ཀྱང་མཁྱེན་པ་ནི་སོག་དབོན་རིག་པའི་རལ་གྲིས་མཛད་པའི་མཐོང་བ་དོན་ལྡན་གྱི་རྣམ་ཐར་ལས་འབྱུང་བ་ལྟར་མཁན་ཆེན་མགོ་བློན་པ་དབུས་སུ་བཞུགས་སྐབས་མངོན་ཤེས་ཀྱིས་གཟིགས་ཏེ་ཁམས་སུ་འཁྲུངས་པའི་ཀརྨ་པ་དྲུག་པ་མཐོང་བ་དོན་ལྡན་སྐུ་སྐྱེ་འཁྲུལ་མེད་ཡིན་པའི་ཐག་གཅོད་གནང་བ་ལྟ་བུ་རེད།

			ལྷག་པར་ཀརྨ་པའི་སྐུ་སྐྱེ་གསར་དུ་འཁྲུངས་པ་ཉིད་ཀརྨ་བཀའ་བརྒྱུད་སྤྱི་ཡིས་ངོས་ལེན་ཡོད་མེད་གཏན་འབེབས་ཀྱི་དབང་ཆ་ཡོད་མཁན་ཀྱང་གུའི་གུང་པའི་ཁྲི་ཐོག་ཏུ་བཞུགས་པ་དེ་ཉིད་ཡིན་པ་ལས་སུས་ཕྲུ་གུ་དེ་ཉིད་ཀརྨ་པའི་སྐུ་སྐྱེ་ཡིན་པ་ཐོག་མར་ཞལ་ངོ་ཤེས་པ་ཙམ་གྱིས་མི་འགྲིགས་པ་ནི་དེས་ཀརྨ་བཀའ་བརྒྱུད་པའི་གཞུང་འབྲེལ་གྱི་ངོས་ལེན་ཡོད་པ་མཚོན་མི་ཐུབ་པས་ཡིན་པ་བཤད་ཅི་ལ་དགོས།

			དཔེར་ན་ཀརྨ་པ་མི་བསྐྱོད་རྡོ་རྗེ་ཀརྨ་པ་བདུན་པའི་ཡང་སྲིད་ཡིན་པ་ཐོག་མར་ཞལ་ངོ་ཤེས་མཁན་སི་ཏུ་བཀྲ་ཤིས་དཔལ་འབྱོར་དང་། སྟག་ལུང་གི་བླ་མ་འཇིག་རྟེན་དབང་ཕྱུག ཐ་ན་ཉིད་ཀྱི་ཡབ་ཡུམ་དང་བཅས་པ་ཡིན་ཀྱང་། དེ་ཙམ་གྱིས་ཀརྨ་པའི་ཡང་སྲིད་ཡིན་པར་གཏན་ལ་འབེབས་ཐུབ་པ་མ་ཡིན་པས་ཕྱིས་སུ་རྒྱལ་ཚབ་བཀྲ་ཤིས་རྣམ་རྒྱལ་གྱིས་ཐབས་ཤེས་ཡོད་དགུ་རྩལ་སྤྲུགས་ཀྱིས་ཀརྨ་པའི་ཡང་སྲིད་དུ་གཞུང་འབྲེལ་གྱི་ངོས་ནས་གཏན་ལ་ཕབས་པ་ན་གཟོད་ཀརྨ་པ་ཡིན་པར་ཡོངས་སུ་གྲགས་པ་དང་རྩོད་མེད་དུ་གྱུར་པ་ལྟ་བུ་རེད། 

			དེས་ན་དེང་སང་ངོས་འཛིན་གནང་མཁན་དང་ཁྲི་འདོན་གནང་མཁན་ལྟ་བུ་གཉིས་སུ་བཤད་ཀྱང་ཁྲི་འདོན་གྱི་ལུགས་སྲོལ་དང་དེའི་ཐ་སྙད་ནི་རིམ་པས་དར་བ་ལ་སྔར་ཐོག་མར་ངོས་འཛིན་མཁན་དང་དེ་ཉིད་ཡིན་མིན་གྱི་གཏན་འབེབས་གནང་མཁན་བཅས་གཉིས་ལས་མེད། གུའི་གུང་པ་རིམ་བྱོན་གྱིས་དང་པོ་གནང་མི་གནང་གི་དུས་སྐབས་ཅི་རིགས་པ་བྱུང་ཡང་ཁོང་རྣམས་ཀྱི་འགན་དབང་གཙོ་བོ་ནི་གཉིས་པ་དེ་རེད། 

			

			༡༠ ཀམ་ཚང་གུའི་གུང་པ་རིམ་བྱོན། 

			ཀམ་ཚང་གུའི་གུང་པའི་ཐོག་མ་ནི་སློབ་དཔོན་ཆེན་པོ་གུའི་གུང་པ་རིན་ཆེན་དཔལ་ཡིན་པ་ལས། ཁོང་ནི། ཞྭ་དམར་མཁའ་སྤྱོད་དབང་པོས་མཛད་པའི་རོལ་པའི་རྡོ་རྗེའི་རྣམ་ཐར་«ཡོན་ཏན་མི་ཟད་གསལ་བའི་མེ་ལོང་»ཞེས་པའི་མཛད་བྱང་དུ། “གོང་འོག་གི་འགྲིག་རིམ་རྣམས་དང་དག་པའི་སྣང་བ་རྒྱ་མཚོ་གཙོ་ཆེར་དགུང་ལོ་ལྔ་པ་ནས་མྱ་ངན་ལས་མ་འདས་ཀྱི་བར་འབྲལ་མེད་དུ་བསྟེན་ཅིང་། ཡོན་ཏན་བསམ་གྱིས་མི་ཁྱབ་པ་མངའ་བ་སློབ་དཔོན་ཆེན་པོ་གུའི་གུང་པས་ཞལ་ཏ་སྣང་བ་ཁོ་ན་ལྟར་བགྱིས་ཏེ།” ཞེས་དང་། «མཁས་པའི་དགའ་སྟོན་» ལས། “ཁྱད་པར་སློབ་དཔོན་ཆེན་པོ་གུའི་གུང་པ་རིན་ཆེན་དཔལ་ནི་རྗེ་རང་བྱུང་རྡོ་རྗེ་སྟོད་ལུང་མདའི་ནེ་ཐང་ལ་སྒར་བཞུགས་ཚེ་བྱིས་པ་དུ་མ་ལྕི་བ་འཐུ་ཞིང་རྩེ་བའི་ཚེ་གཟིམས་ཁྱི་ཞིག་ཤོར་བས་གཞན་ཐམས་ཅད་གར་འགྲོ་མ་རྙེད། བྱིས་པ་གཅིག་གིས་མེ་ཤིང་འཐུ་བའི་སྣོད་ཙེ་པོ་ཁ་སྦུབ་པའི་འོག་དུ་ཞུགས་ཏེ་ཐག་པ་ནང་ནས་བཟུང་བས་ཁྱིས་བསྐོར་ཡང་ཐབས་མ་རྙེད་པས་ལོག ཐམས་ཅད་ཡ་མཚན་དུ་བྱས། དེ་དྲུང་གིས་ཕ་མ་ལ་བཀའ་ལུང་གནང་བས་ཕུལ་ཏེ་ལུགས་གཉིས་ཀྱི་མཁྱེན་པ་སུས་ཀྱང་གཞལ་དུ་མེད། དྲུང་ན་རིམ་གསུམ་གྱི་གུའི་གུང་པ་མཛད་དེ་ཕྱག་རྗེས་མཐའ་ཡས། རྒྱ་ཧོར་གྱི་རྒྱལ་བུ་མི་ཆེན། བོད་ཀྱི་དཔོན་ཆེན་ཁྲི་དཔོན་སི་ཏུ་སོགས་ལས་ཀ་ཅན་ཐམས་ཅད་ཀྱིས་རྩོད་མེད་དུ་བཀུར། མཚན་སློབ་དཔོན་ཆེན་པོ་ལས་གཞན་མི་འབོད། ཀརྨ་པའི་བསྟན་པ་ལ་སློབ་མས་བྱ་བ་བྱས་པ་འདི་ཆེ་བ་ཡིན།” ཞེས་གསུངས། །

			

			དེ་ལས་རྒྱས་ཙམ་ཞིག་སྟག་ལུང་བཀའ་བརྒྱུད་ཀྱི་མཁས་པ་རྟ་ཚག་ཚེ་དབང་རྒྱལ་གྱིས་དུས་རབས་བཅོ་ལྔ་པར་བརྩམས་པའི་«ལྷོ་རོང་ཆོས་བྱུང་» ལས། “ཆོས་རྗེ་རོལ་པའི་རྡོ་རྗེའི་སློབ་མ་བུ་ཆེན་ནི་སློབ་དཔོན་གུའི་གུང་པ། མཁན་པོ་གྷོ་བློན་པ་བློ་གྲོས་རྒྱལ་མཚན།” ཞེས་སློབ་མའི་གཙོ་བོ་རྣམས་ཀྱི་ཐོག་མར་འདི་གཉིས་བགྲངས་ནས་དེ་རྗེས་སློབ་མ་སོ་སོའི་རྣམ་ཐར་མདོར་བསྡུས་རེ་འཆད་སྐབས་དེབ་ཐེར་དེ་ལས། “སློབ་དཔོན་གུ་གུང་པ་ནི། འཁྲུངས་ཡུལ་སྟོད་ལུང་གི་ཀ་བ་གདོང་། ཆུང་ངུ་ནས་མཚན་དང་ལྡན་པས་བསོད་ནམས་ཅན་དུ་ལུང་བསྟན། རབ་ཏུ་བྱུང་ནས་འཇམ་དཔལ་གཤིན་རྗེ་གཤེད་ལ་གྲུབ་པ་ཐོབ། ཕྱིས་ཆོས་རྗེའི་ཉེ་གནས་མཛད་པས་བཤེས་གཉེན་བསྟེན་པའི་ཐབས་ལ་བླ་མ་ལྔ་བཅུ་ནས་ཅི་ལྟར་བཤད་པ་བཞིན་གྱི་ཕྱག་ལེན་བླ་མ་འདི་ལ་ཚང་བར་ཡོད་པར་མངོན། ཕྱིས་ཆོས་རྗེ་དེ་བཞིན་གཤེགས་པ་ཡང་སྐུ་སྐྱེད་ཆེར་བསྲིངས་ནས། དགུང་ལོ་ཡང་གྲངས་ཅན་གྱི་སྟེང་དུ་ཀོང་པོར་གཤེགས་ཞེས་ཐོས།” ཞེས་གསུངས།

			ཀརྨ་པ་མི་བསྐྱོད་རྡོ་རྗེའི་དགོངས་གཅིག་གི་«ཀར་ཊིཀ་» ལས། “སློབ་དཔོན་ཆེན་པོ་གུའི་གུང་པས་མྱ་ངན་ལས་མི་འདའ་བར་གསོལ་བ་བཏབ་ཅིང༌། གལ་ཏེ་འདའ་ན་བུ་སློབ་རྣམས་གང་དུ་གསོལ་བ་འདེབས་ཞུས་པས། ཁྱོད་དེ་ཙམ་དུ་གདུང་སེམས་ཆེ་ན། ཁོ་བོའི་སྐྱེ་བ་ཕྱི་མ་ཤར་ཕྱོགས་ཀོང་པོའི་རྒྱལ་ཁམས་དང་ཉེ་བར་འོངས་བས་དེར་འདུན་པ་གཏོད་ཅེས་གསུངས་ནས། ཕྱིས་ཀོང་པོ་དང་ཉེ་བའི་ས་རྔོད་ཨ་ལ་གོ་ཆེན་དུ་རྗེ་རོལ་པའི་རྡོ་རྗེ་བྱོན།” ཞེས་འབྱུང་བ་ལྟར་ཀརྨ་པ་རང་བྱུང་རྡོ་རྗེའི་སྐུ་སྐྱེ་སླར་ཡང་ཕེབས་པ་ལ་གུའི་གུང་པས་ནུས་པ་ཆེ་ཙམ་ཡོད་པ་ལྟ་བུ་གསལ། 

			དེ་ནས་སློབ་དཔོན་ཆེན་པོ་གུའི་གུང་པ་རིན་ཆེན་དཔལ་གྱིས་ཀརྨ་པ་རོལ་པའི་རྡོ་རྗེ་སྐུ་གོང་མའི་སྐུ་སྐྱེ་ཡིན་པར་ཀརྨ་བཀའ་བརྒྱུད་ཀྱི་གཞུང་འབྲེལ་གྱི་ངོས་ནས་ངོས་ལེན་གནང་ཞིང་། རོལ་པའི་རྡོ་རྗེའི་སྐུ་དུས་སུ་ཀརྨ་བཀའ་བརྒྱུད་ཀྱི་ལྟེ་གནས་ཀརྨའི་སྒར་ཆེན་དབུ་བརྙེས་པ་ན་ཡང་སློབ་དཔོན་ཆེན་པོས་སྒར་ཆེན་གྱི་དབུ་འཛིན་གནང་། རོལ་པའི་རྡོ་རྗེ་སྐུ་གཤེགས་པའི་རྗེས་སུ། འགོས་ལོ་གཞོན་ནུ་དཔལ་གྱིས་«དེབ་སྔོན་» ལས། “དེ་ནས་སློབ་དཔོན་གུའི་གུང་པས་དངུལ་བྲེ་ཆེན་བརྒྱད་ཅུ་ལ་བརྡུངས་པའི་མཆོད་རྟེན་སྐུ་གཟུགས་དུ་མས་བརྒྱན་པ་ལ་སོགས་པའི་རྟེན་མང་པོ་བསྒྲུབ་པ་ལ་སོགས་པ་མཚུར་ཕུ་དང་ཀརྨའི་གདན་ས་གཉི་གར་མཛད་དེ་བསྟན་པ་རྒྱས་པར་མཛད་དོ།” ཞེས་གསུངས་པ་ལྟར་དགོངས་རྫོགས་ཀྱི་བྱ་བ་རྣམས་བསམ་གྱིས་མི་ཁྱབ་པའི་ཚུལ་དུ་བསྒྲུབས།

			

			རིང་མིན་ཀརྨ་པ་དེ་བཞིན་གཤེགས་པའི་ངོས་འཛིན་དང་གཏན་འབེབས་སློབ་དཔོན་ཆེན་པོ་འདི་ཉིད་ཀྱིས་མཛད་པ་ལ། མཛད་པའི་ཚུལ་ཡང་མི་བསྐྱོད་རྡོ་རྗེས་དགོངས་གཅིག་གི་«ཀར་ཊིཀ་» ལས། “དེ་ཉིད་ཀྱང་བྱང་ཕྱོགས་ཧོར་གྱི་རི་མཐོ་བའི་སར་སྐུ་མྱ་ངན་ལས་འདས་ན། བོད་ལ་ཧོར་ཁྲིམས་ཀྱི་གནོད་པ་དང་བྲལ་བར་དགོངས་ནས། ཀོང་པོ་ནས་བྱང་དུ་བཏེག་པའི་ལམ་དུ་ཉང་འདམ་གྱི་རི་གཟིགས་སར། སང་ད་བཟོད་རི་ཕ་གིའི་མགུལ་ནས་མི་གྲགས་པ་ཅན་ཞིག་འོང་བ་ཡིན་གསུངས་པས། སློབ་དཔོན་ཆེན་པོ་གུའི་གུང་པ་རིན་ཆེན་དཔལ་གྱིས། སྐུ་གཤེགས་ནས་སྐུ་སྐྱེ་འཁྲུང་བའི་གསུང་དུ་འཕྲིག་ཚུད་དེ་དགེ་སློང་གཉིས་རི་རྒྱུད་དེ་ལྟ་རྟོག་ལ་བཞག་པས་སྐུ་མ་གཤེགས་གོང་ནས་འཇའ་དང་འོད་དང་མེ་ཏོག་གི་ཆར་པ་སོགས་ཀྱི་ལྟས་ཀྱི་སྐུ་སྐྱེ་ཕྱི་མ་འཁྲུངས་པའི་ཁང་པ་དང་ཡབ་ཡུམ་སོགས་ངོས་ཟིན་པར་བྱུང༌། ཕྱིས་ཉང་འདམ་དུ་ཆོས་རྗེ་དེ་བཞིན་གཤེགས་པ་བྱོན།” ཞེས་གསུངས།

			«དེབ་སྔོན་» ལས། “སྤྱིར་མཁན་ཆེན་བསོད་ནམས་བཟང་པོ། སློབ་དཔོན་གུའི་གུང་པ། ཆོས་རྗེ་མཁའ་སྤྱོད་དབང་པོ། མཁན་ཆེན་རྒྱལ་མཚན་དཔལ། རྒྱ་སངས་རྒྱས་དབང་ཕྱུག་ལ་སོགས་པ་རྣམས་ལས་མདོ་དང་སྔགས་དང་ཟབ་མོའི་གདམས་པ་དཔག་ཏུ་མེད་པ་དང་དབང་ལ་སོགས་པ་གསན་པའི་རྫུ་ཡང་རྒྱ་ཆེར་མཛད།” ཅེས་གསུངས་པ་ལྟར། དེ་བཞིན་གཤེགས་པས་འདི་ཉིད་ཀྱི་མདུན་ནས་ཕྱག་ཆེན་དང་སྦྱོར་དྲུག་ལ་སོགས་པའི་ཁྲིད་མཐའ་ཡས་པ་གསན་ནས་བླ་མའི་གཙོ་བོ་གཅིག་ཏུ་འཛིན།

			

			ཆོས་རྗེ་ཀརྨ་པ་དེ་བཞིན་གཤེགས་པས་གུའི་གུང་པ་རིན་ཆེན་དཔལ་ལ་གཟིགས་སྟངས་ཅི་འདྲ་ཡོད་ཚུལ་དེ་བཞིན་གཤེགས་པས་མི་ཉག་མཁས་པ་འཇམ་དབྱངས་གྲགས་པ་ལ་གསུངས་ཚུལ་འཇམ་དབྱངས་གྲགས་པའི་རང་རྣམ་ལས་འབྱུང་བ་ལས་འབྲེལ་ཡོད་ཀྱི་ལོ་རྒྱུས་ལ་རྒྱུས་མངའ་མེད་པ་རྣམས་ལ་ཅུང་ཟད་གོ་བདེ་ཕྱིར་ཁོ་བོའི་མཆན་དང་བཅས་ཏེ་འདིར་འགོད་པར་བྱའོ། །

			“ཤིན་ཏུ་དབེན་པའི་སྐབས་སུ་(ཀརྨ་པ་དེ་བཞིན་གཤེགས་པས་མི་ཉག་འཇམ་དབྱངས་གྲགས་པ་ལ་)འདི་གསུངས། ངེད་(དེ་བཞིན་གཤེགས་པ་)ཀྱི་བསྙེན་རྫོགས་ཚར་ནས་སློབ་དཔོན་གུ་གུང་པས། ད་ངའི་བྱ་བ་ཐམས་ཅད་རེ་ཤིག་རྫོགས་པ། ད་ཐམས་ཅད་ཁྱེད་རང་ལ་གཏད། ཁྱེད་རང་གི་སྔར་གྱི་ཐམས་ཅད་མ་ཉམས་པར་ཡོད་གསུངས། བལྟས་པས་སྔར་གྱི་ཐམས་ཅད་མ་ཉམས་པར་འདུག ལ་ལ་སྔར་ནས་བཅིངས་པ་རྣམས་མ་བཀྲོལ་བར་འདུག མགུལ་ཁུག་རྣམས་ཁ་མ་བཀྲོལ་བར་སྔར་བཞིན་འདུག་གསུང་ངོ་། །

			ཡང་ངེད་(རིན་ཆེན་དཔལ་)ཀྱིས་ནང་སོ་རུ་ཟ་མ་ཙམ་བཟའ་བ་མིན་པ། དར་ཁ་གཅིག་ཙམ་སྔར་ན་ཡང་བདག་ཏུ་འཛིན་མ་མྱོང་བ་དེ་ཡིན། ངེད་ཀྱི་ཁམས་བཟང་ངན་འདྲ་བྱུང་ན་སྤུར་དེར་གར་བདེར་བསྐུར་བས་ཆོག ཚིག་གི་འཕོ་བའི་གསལ་འདེབས་ཡང་མི་དགོས། དོན་གྱི་འཕོ་བ་དེ་ངེད་ལ་ཡོད་པ་ཡིན། ཚིག་གི་འཕོ་བ་བྱེད་ཀྱང་སྐྱོན་མེད་གསུང་ངོ་། །ཕྱི་ནས་གནད་གཅོད་ཀྱི་སྡུག་བསྔལ་ཙམ་ཡང་མེད་པར་གཤེགས་(དེ་བཞིན་གཤེགས་པས་)གསུང་།

			

			དགུང་ལོ་ཅི་ཙམ་ཞུས་པས། བརྒྱད་ཅུ་རྩ་དགུ་ཡིན་གསུང་། ཁོང་(རིན་ཆེན་དཔལ་)ལས་བྱོན་པ་ཡིན་གསུངས་ནས། དབུ་ཚལ་གཅིག་ལ་ཤ་རི་རམ་ཕྱེད་ཙམ་འབུར་བ་གཅིག་བསྟན། ངའི་(དེ་བཞིན་གཤེགས་པའི་)ལག་ཏུ་ཕྱིན་རྗེས་བྱོན་པ་ཡིན་གསུངས་ནས་དབུ་ཐོད་ལ་རིང་བསྲེལ་ཤིན་ཏུ་དོད་པ་དཀར་ལ་འཚེར་བ་གཅིག་བསྟན་ཏོ། །” ཞེས་སོ། །

			དེས་ན་གུའི་གུང་པ་རིན་ཆེན་དཔལ་འདི་ཉིད་བླ་མའི་བཀའ་བསྒྲུབ་པ་ལ་མིག་དཔེར་འོས་པ་དང་མཆོག་ཏུ་གྱུར་པ་ཡིན་པས་དཔའ་བོ་གཙུག་ལག་ཕྲེང་བས། “དེ་ལྟར་རྗེ་བླ་མའི་བཞེད་པ་མཐའ་དག་ཕྱག་ལེན་དུ་ཐེབས་པར་མཛད་པའི་སློབ་དཔོན་ཆེན་པོ་གུའི་གུང་པ་རིན་ཆེན་དཔལ་དེའི་མཛད་པ་ནི་ཕྱག་བྱ་བའི་གནས་ཁོ་ནར་སྣང་ངོ་ཞེས་པ་ནི་ཞར་ལ་འོངས་པ་དང་ཕྱི་རབས་ལ་གདམས་ངག་དུ་བྱ་བའོ། །” ཞེས་གསུངས་ན་ཡང་དེང་སང་ནི་ཁོང་གི་མཚན་ཙམ་ཤེས་མཁན་ཡང་ཀརྨ་བཀའ་བརྒྱུད་པ་འདིར་ཤིན་ཏུ་ནས་ཀྱང་དཀོན་ནོ། །

			དེ་རྗེས་སྒར་ཆེན་གྱི་ལུགས་གཉིས་ཀྱི་བདག་པོ་གུའི་གུང་པ་གཉིས་པ་ནི་ཀརྨ་པ་རོལ་པའི་རྡོ་རྗེ་དང་ཀརྨ་པ་དེ་བཞིན་གཤེགས་པ་གཉིས་ཀ་འབྲལ་མེད་དུ་བསྟེན་མྱོང་པའི་མཁན་ཆེན་མགོ་བློན་པ་བློ་གྲོས་རྒྱལ་མཚན་ཡིན། བོད་ཀྱི་ས་གནས་དཔོན་པོ་ཞིག་གི་ནང་བློན་ཡིན་པས་མཚན་དེ་ལྟར་གྲགས་པ་ལྟ་བུར་སྣང་ཡང་། ཕྱིས་སུ་བོད་དུ་རིག་གནས་ཅུང་ཟད་ཤེས་ལ་ལོ་རྒྱུས་མི་ཤེས་པ་དག་གིས་དེབ་ཞུ་དག་བྱེད་སྐབས་མ་དག་པས་དག་པ་སུན་ཕྱུང་བ་མང་བ་བཞིན་མགོ་བློན་ཞེས་པའི་དོན་གོ་དཀའ་བས་ཕལ་མོ་ཆེས་མགོན་བློན་པ་ཞེས་བྲིས་མོད། ཁོང་གི་དུས་སྐབས་སུ་བརྩམས་པའི་མི་ཉག་འཇམ་དབྱངས་གྲགས་པའི་རང་རྣམ་དུ་འགོ་བློན་པ་ཞེས་ཡོད་པ་དང་། ལྷོ་རོང་ཆོས་བྱུང་དུ་གྷོ་བློན་པ་ཞེས་བྲིས་ཡོད་པ་དང་། དཔལ་འབྱོར་དོན་གྲུབ་ཀྱིས་ཀྱང་མགོ་བློན་པ་ཞེས་བྲིས་ཡོད་པ་བཅས་ཀྱིས་མིང་གཞིའི་འབྲི་ཚུལ་ཇི་ལྟར་ཡིན་ཀྱང་རྗེས་འཇུག་ན་མེད་པར་ངེས།

			

			ཁོང་ནི། «ལྷོ་རོང་ཆོས་བྱུང་» ལས། “མཁན་རིན་པོ་ཆེ་ནི། སྟག་རང་ཚའི་ནང་ཚན་མགོ་བློན་ཆོས་རྗེ་ཐམས་ཅད་མཁྱེན་པའི་དྲུང་དུ་ཕེབས་ནས་ཐུན་མོང་མ་ཡིན་པའི་དད་པ་སྐྱེས་ནས་སྐུ་མདུན་དུ་འབྲལ་མེད་དུ་ཕྱག་སྐོར་མཛད་ཅིང་། དེ་བཞིན་གཤེགས་པའི་སྤྱན་སྔ་པ་དང་། འདི་པ་ཡི་ཡང་སྐུ་སྐྱེད་བསྲིངས་ནས་ཆོས་རྗེ་རྣམ་པ་གསུམ་གྱི་སྐུ་རིང་དུ་སྤྱན་རས་གཟིགས་ཀྱི་སྙིང་པོ་བསྐུལ་བ་དང་། དེ་བཞིན་གཤེགས་པའི་མཚན་རྣམས་བསྒྲགས་པ་སོགས་སེམས་ཅན་ལ་ཕན་ངེས་པར་སྤྱན་རས་གཟིགས་ཀྱི་བྱིན་རླབས་ངེས་པའི་གང་ཟག་ཡིན་ནོ། །རྒྱ་ཧོར་གྱི་རྒྱལ་པོ་རྣམས་ཀྱི་རིགས་ཀྱི་བླ་མའི་ཉེ་གནས་མཛད་ཅིང་། ཕྱི་མ་ལ་ཏའི་གུ་ཤྲིའི་ལས་ཀ་གནང་། སྒར་པ་ཀོང་པོར་འབྱོན་པའི་ལམ་དབྱི་གཤིས་སུ་གླང་ལོ་ཟླ་བ་བཅུ་གཅིག་པའི་ཚེས་བཅུ་བཞི་ལ་གཤེགས་པའི་ཚེ་རིང་བསྲེལ་མང་དུ་བྱོན་ཅིང་འཇའ་འོད་ཀྱི་རྣམ་པ་ཡང་མང་དུ་བྱུང་ངོ་། །” ཞེས་སོ། །

			དེ་མཚུངས་མཁས་པའི་དགའ་སྟོན་ལས། “དེ་ལ་གོ་ཤྲི་བློ་གྲོས་རྒྱལ་མཚན་ནི་དྲུང་གོང་མའི་དུས་ནས་མཁན་ཆེན་གུའི་གུང་པའི་ཕྱག་ཕྱིར་ལུགས་གཉིས་ཀྱི་བྱ་བ་མཛད། གུའི་གུང་པ་གཤེགས་རྗེས་དྲུང་འདིས་གུའི་གུང་པའི་ལས་ཀ་བཞེས་ཏེ་ལུགས་གཉིས་ཀྱི་བྱ་བ་ཆེན་པོ་རྣམས་མཛད། ཕྱིས་མཆོག་གི་སྤྲུལ་པའི་སྐུ་སེང་གེའི་ཁྲིར་སྤྱན་དྲངས། གུའི་གུང་པ་རེ་ཞིག་མཛད་དེ་རྩེ་ལྷ་སྒང་དུ་གཤེགས་ནས་སྐུ་འབུམ་ཡང་བཞུགས་སོ།” ཞེས་གསུངས་པ་ལྟར་རོ། །

			ཀརྨ་པ་དེ་བཞིན་གཤེགས་པའི་སྐབས་ནས་བློ་གྲོས་རྒྱལ་མཚན་ཉིད་དགུང་ན་གང་འཚམས་མཐོན་པོར་ཕེབས་ཤིང་། དེ་བཞིན་གཤེགས་པས་ཀྱང་མཁན་ཆེན་ཞེས་གཟིགས་མཐོང་ཆེ་བས་ན། ཁོང་གི་སྐོར་ལ་དེ་བཞིན་གཤེགས་པས་གང་གསུངས་པ་ང་ཚོས་མི་ཉག་འཇམ་དབྱངས་གྲགས་པའི་རང་རྣམ་ལ་མཇལ་ན་འདི་ལྟར་འབྱུང་། 

			“ཁྱེད་(འཇམ་དབྱངས་གྲགས་པ)རབ་སྒང་དུ་བྱོན་རྗེས་སུ་མཁན་ཆེན་པ་(བློ་གྲོས་རྒྱལ་མཚན་)འདི་ལ་ཡང་སོའུ་གསུམ་ཙམ་སྐྱེས་པ་བྱུང་གསུངས། ཁོང་(བློ་གྲོས་རྒྱལ་མཚན་)དགུང་ལོ་དུ་ལ་བྱོན་ཞུས་པ་ལ། ད་བརྒྱད་ཅུ་ཐམ་པ་ཡིན་ཞེས་བྱ་བ་ལ་སོགས་པ་ཁོང་དཔོན་སློབ་(རིན་ཆེན་དཔལ་དང་བློ་གྲོས་རྒྱལ་མཚན་)གཉིས་ཀྱང་བསམ་གྱིས་མི་ཁྱབ་པའི་གང་ཟག་ཏུ་ལུང་བསྟན་པར་གོ་བ་ཡིན་ནོ། །བརྒྱད་ཅུ་རྩ་དགུ་ལ་གཤེགས་སོ། །སྤྱིར་ནི་རྒྱལ་བ་སྲས་བཅས་ཀྱི་འཁོར་དུ་བྱང་ཆུབ་སེམས་དཔའ་རྣམས་ཅིས་ཀྱང་འབྲང་བར་མདོ་ལས་མཐོང་ཡང་གསུང་འདི་རྣམས་ཀྱིས་གསལ་འདེབས་པ་བཞིན་གསུང་ངོ་། །

			

			སློབ་དཔོན་གུའི་གུང་པ་ལ་གོང་མའི་དུས་ན་བྱང་མཚོ་བཀྲའི་རིར་ལུང་བསྟན་པ་ཡོད་ཀྱང་བླ་མ་འགོ་བློན་པ་འདི་ནི་འདུལ་བ་ལུང་ལས་འབྱུང་བ་ལྟར། བཅོམ་ལྡན་འདས་ཀྱི་ཀུན་དགའ་བོ་བཞིན་དང་། ངང་པའི་སྐྱེས་རབས་ལས་འབྱུང་བ་ཇི་ལྟར་བཞིན་ནོ། །ཡུལ་དུས་རེས་འགའ་མིན། ཁ་ཙམ་ཚིག་ཙམ་མིན་པར་རང་གི་སྲོག་ལས་ཀྱང་བླ་མ་སྤྲུལ་པའི་སྐུ་དེ་གཅེས་འཛིན་བྱེད་པ་གཅིག་ཏུ་འདུག་གོ །དེ་སྔ་ཡང་བླ་མ་ལ་བསྟེན་པ་ཡིན། ད་ཡང་བསྟེན་དགོས་གསུངས་ནས་གཤེགས་དུས་ཀྱང་དབུ་སྤྲུལ་སྐུ་ལ་བརྟེན་ནས་བྱོན་གསུངས། ངོ་མཚར་ཆེ་ཨ་ལ་ལ། སྤྱིར་ཆོས་ལག་ལེན་གྱི་མཐའ་ཅན་ཡིན་ཡང་ལག་ལེན་འདེབས་དཀའ་ཤས་གཅིག་འདུག་དེར་སྙམ་མོ།”ཞེས་གསུངས་པ་ལ་མཁན་ཆེན་མགོ་བློན་པས་སྲོག་ལས་ཀྱང་གཅེས་འཛིན་གནང་སའི་སྤྲུལ་སྐུ་ནི་ཀརྨ་པ་དྲུག་པ་མཐོང་བ་དོན་ལྡན་ཡིན་དགོས་པ་ལྟ་བུས་འདིའི་ཐད་ལོ་རྒྱུས་ཧྲིལ་པོའི་རྒྱབ་ལྗོངས་ལ་ཡང་ཡང་མ་བསམ་ན་ཅུང་ཟད་གོ་དཀའ་བར་སྣང་།

			དེ་ལྟར་མཁན་ཆེན་མགོ་བློན་པ་ནི་ཞྭ་དམར་ཆོས་དཔལ་ཡེ་ཤེས་ཀྱིས་དགེ་ཚུལ་གྱི་སྡོམ་པ་བཞེས་སའི་སློབ་དཔོན་ཡང་ཡིན་ཅིང་། ཁོང་གིས་ཀརྨ་པ་དེ་བཞིན་གཤེགས་པ་སྐུ་གཤེགས་རྗེས་ཀརྨ་བཀའ་བརྒྱུད་ཀྱི་ལུགས་གཉིས་ཀྱི་བདག་པོ་མཛད། དེ་བཞིན་གཤེགས་པའི་སྐུ་སྐྱེ་ཀརྨ་པ་མཐོང་བ་དོན་ལྡན་ལ་ཀརྨ་བཀའ་བརྒྱུད་ཀྱི་གཞུང་འབྲེལ་གྱི་ཐོག་ནས་ལུགས་མཐུན་ངོས་འཛིན་གནང་། ཀརྨ་པ་དྲུག་པ་ལ་མཐོང་བ་དོན་ལྡན་ཞེས་གྲགས་པའི་མཚན་འདི་ཡང་མཁན་ཆེན་མགོ་བློན་པས་གསོལ་བའི་ཚུལ་སོག་དབོན་རིག་པའི་རལ་གྲིས་མཛད་པའི་མཐོང་བ་དོན་ལྡན་གྱི་རྣམ་ཐར་མདོར་བསྡུས་ལས་འབྱུང་།

			

			མཁན་ཆེན་མགོ་བློན་པ་ནི་རྣམ་ཐར་འགའ་ཞིག་ཏུ་ཀོང་པོ་རྩེ་ལྷ་སྒང་དང་འགའ་ཞིག་ཏུ་དབྱི་གཤིས་སུ་གཤེགས་པར་གསུངས། གང་ལྟར་ཡང་ཀོང་པོར་སྐུ་གཤེགས། མི་ཉག་འཇམ་དབྱངས་གྲགས་པས་མཁན་ཆེན་མགོ་བློན་པ་ཉིད་དགུང་གྲངས་བརྒྱད་ཅུ་རྩ་དགུར་བཞུགས་པར་གསུངས་ཤིང་། ཟླ་ཕྲེང་སོགས་སུ་གླང་ལོར་གཤེགས་ཚུལ་འཁོད་པ་དང་། མཐོང་བ་དོན་ལྡན་གྱི་རྣམ་ཐར་བཅས་ཕན་ཚུན་ཕྱོགས་བསྡོམས་བྱས་ན་ཁོང་གི་འཁྲུངས་འདས་ཀྱི་ལོ་ཚིགས་ནི། (1345-1433) ཡིན་པར་ཚོད་དཔག་བྱེད་ན་འགྲིག །

			གུའི་གུང་པ་གསུམ་པ་གོ་ཤྲི་དཔལ་འབྱོར་དོན་གྲུབ་ཉིད་གུའི་གུང་པར་མངའ་གསོལ་བའི་སྐོར། «མཁས་པའི་དགའ་སྟོན་»གྱི་ནང་དུ། “བྱིན་རླབས་ཀྱི་བཀའ་བབས་གུའི་གུང་པར་མངའ་གསོལ་ཏེ་ལུགས་གཉིས་ཀྱི་བསྟན་པའི་བདག་པོར་བསྐོས།” ཞེས་འབྱུང་ཞིང་། མཁས་གྲུབ་ཀརྨ་ཆགས་མེད་ཀྱིས།

			“བྱིན་རླབས་བཀའ་བབས་གུ་ཡི་གུང་པར་གསོལ། །

			ལུགས་གཉིས་བསྟན་པའི་བདག་པོ་ཆེན་པོར་བསྐོས། །” ཞེས་གསུངས། 

			དེ་དང་མཐུན་པར་«ཟླ་བ་ཆུ་ཤེལ་ཕྲེང་བར།» “བཅུ་བཞི་པར་མཁན་ཆེན་མགོ་བློན་པའམ་གོ་ཤྲི་བློ་གྲོས་རྒྱལ་མཚན་གཤེགས་པའི་གོ་སར་གུའི་གུང་པར་མངའ་གསོལ།” ཞེས་གསལ།

			

			དེའི་དུས་ཚོད་ཆུ་གླང་སྟེ་སྤྱི་ལོ་ ༡༤༣༣ ལོ་ཡིན་པ་ལ་འདི་ཉིད་ལྷོ་རོང་ཆོས་བྱུང་ལྟར་ན་ཀརྨ་པ་མཐོང་བ་དོན་ལྡན་དབུས་སུ་ཕེབས་སྐབས་སོག་རྫོང་དུ་བཞུགས་པའི་ལོ་དང་། ཞྭ་དམར་ཆོས་དཔལ་ཡེ་ཤེས་ཀྱི་རྣམ་ཐར་ལྟར་ན་ཀརྨ་པ་མཐོང་བ་དོན་ལྡན་སོག་རྫོང་ནས་མཚུར་ཕུར་འབྱོར་བའི་ལོ་ཡིན། ཡང་སྙིང་ཀརྨ་པ་མཐོང་བ་དོན་ལྡན་གལ་ཆེའི་འགྲུལ་བཞུད་ལ་ཕེབས་པའི་དུས་སྐབས་ལ་ཐུག་པས་མཁན་ཆེན་མགོ་བློན་པ་སྐུ་མ་གཤེགས་པའི་གོང་ཙམ་དང་ཡང་ན་སྐུ་གཤེགས་མ་ཐག་ཁོང་གི་སྐུ་ཚབ་ཏུ་གོ་ཤྲི་དཔལ་འབྱོར་དོན་གྲུབ་དེ་སྐབས་དགུང་ལོ་བཅུ་བཞི་ལས་མ་སོན་ཀྱང་མཁྱེན་དཔྱོད་ཀྱི་རྩལ་རྫོགས་ཟིན་པས་སྒར་ཆེན་གྱི་གུའི་གུང་པར་མངའ་གསོལ་བའི་རྣམ་པ་ཡོད།

			དཔལ་འབྱོར་དོན་གྲུབ་ཀརྨ་པ་དྲུག་པ་མཐོང་བ་དོན་ལྡན་གྱིས་གུའི་གུང་པར་མངའ་གསོལ་རྗེས་ཁོང་གིས་མཐོང་བ་དོན་ལྡན་འབྲལ་མེད་དུ་བསྟེན། མཐོང་བ་དོན་ལྡན་གྱི་བཀའ་དགོངས་དང་བཀའ་བཀོད་འོག་ཀརྨའི་སྒར་ཆེན་གྱི་སྒྲིག་གཞི་ཧ་ཅང་འཐུས་སྒོ་ཚང་བར་མཛད་པ་དང་། སྒར་ཆེན་ལ་མདོ་སྔགས་ཀྱི་ཐོས་བསམ་བྱེད་རྒྱུ་ཡོད་པ་སོགས་བཟོས་གནང་།

			མ་ཟད་དེ་སྐབས་ཀརྨ་བཀའ་བརྒྱུད་ལ་རང་ལུགས་གསང་སྔགས་ཀྱི་ཆོ་ག་ཆ་ཚང་བ་མེད་པའི་ཞན་ཆ་ཡོད་པས་དགེ་ལུགས་སོགས་ཆོས་བརྒྱུད་གཞན་གྱི་ཆོ་གས་ཀརྨ་བཀའ་བརྒྱུད་པ་མིང་ཙམ་དུ་འགྱུར་ཉེན་ཡོད་པར་བརྟེན་ཀརྨ་པ་མཐོང་བ་དོན་ལྡན་རང་ཉིད་ལ་ཡང་དགུང་ལོ་ཆུང་དུས་ནས་ཐུགས་བཞེད་ཡོད་པའི་ཐོག་དཔལ་འབྱོར་དོན་གྲུབ་ཀྱིས་སྔ་ཕྱིར་ལན་མང་ཞུ་གསོལ་ཕུལ་བ་བཞིན་ཀརྨ་པ་མཐོང་བ་དོན་ལྡན་གྱིས་བཀའ་བརྒྱུད་ཀྱི་ཆོ་ག་རང་རྐང་ཚུགས་པའི་དོན་དུ་རྡོ་རྗེ་དབྱིངས་ཀྱི་དཀྱིལ་འཁོར་སོགས་གསང་སྔགས་ཀྱི་ཆོ་ག་སྤུས་དག་ལ་གྲངས་མང་བ་མཛད། དེར་བརྟེན་ཀརྨ་པ་མཐོང་བ་དོན་ལྡན་གྱི་བཀའ་འབུམ་ནང་དུ་གསུང་རྩོམ་གལ་ཆེ་བ་ཕལ་མོ་ཆེའི་མཛད་བྱང་དུ་སྐུལ་བ་པོར་གོ་ཤྲི་དཔལ་འབྱོར་དོན་གྲུབ་ཀྱི་མཚན་གསལ། དེ་དག་གི་འབྲས་བུར་«མཁས་པའི་དགའ་སྟོན་» ལས། “སྐུ་འཁོར་རྣམས་ཀྱང་རྡོ་རྗེ་ཐེག་པའི་ལམ་གྱི་བསྐྱེད་རྫོགས་ལ་བཀོད། གར་འཆམས་དབྱངས་ཐིག་སོགས་ལག་ལེན་ཀྱང་གཟུགས་བརྙན་ཙམ་མིན་པར་རྡོ་རྗེ་ཐེག་པའི་བསྟན་པ་དངོས་ནི་དེའི་དུས་དར་ཞིང་རྒྱས།” ཞེས་མཐོང་བ་དོན་ལྡན་གྱི་རྣམ་ཐར་གྱི་ཐད་དུ་གསུངས།

			

			དཔལ་འབྱོར་དོན་གྲུབ་ནི་གུའི་གུང་པར་ཕེབས་པ་རྣམས་ལས་དགུང་ན་ཆུང་ཤོས་ཡིན་ཀྱང་མཛད་པ་ཡར་ངོའི་ཟླ་བ་བཞིན་རྒྱས་ཏེ་ཀརྨ་པ་མཐོང་བ་དོན་ལྡན་གྱིས་བསྟན་པ་གཏད་པས་གོ་ཤྲི་དཔལ་འབྱོར་དོན་གྲུབ་ནི་གུའི་གུང་པ་རིམ་བྱོན་ལས་བཀའ་བརྒྱུད་གོང་མའི་གྲལ་དུ་བྱོན་པ་དང་ཤོས་དེ་ཡིན་ཅིང་། ཀརྨ་པ་བདུན་པས་དེ་ཉིད་ཀྱི་ཡང་སྲིད་ངོས་འཛིན་མཛད་པས་སྐུ་ཕྲེང་རིམ་པར་ཕེབས་པའི་གུའི་གུང་པ་དང་ཤོས་དེ་ཡང་ཡིན། དེར་བརྟེན་ཀརྨ་ཀམ་ཚང་གི་ལོ་རྒྱུས་ཐོག་གུའི་གུང་པ་ནི་དཔལ་འབྱོར་དོན་གྲུབ་ལས་མཛད་རྗེས་དང་ཤུགས་རྐྱེན་ཆེ་བ་མ་བྱུང་བར་མངོན།

			དེ་རྗེས་གོ་ཤྲི་དཔལ་འབྱོར་དོན་གྲུབ་ཀྱིས་གུའི་གུང་པའི་གོ་གནས་དེ་ཞྭ་དམར་བཞི་པ་སྤྱན་སྔ་ཆོས་གྲགས་ལ་གནང་བས་ཞྭ་དམར་བཞི་པ་ནི་གུའི་གུང་པ་རིམ་བྱོན་བཞི་པ་དང་། ཞྭ་དམར་བཞི་པས་འབྲོང་བུ་གོ་ཤྲི་ལ་གནང་བས་ཁོང་ནི་གུའི་གུང་པ་རིམ་བྱོན་ལྔ་པ་དང་། དེའི་རྗེས་སུ་གསལ་པོ་མེད་ཀྱང་རྒྱལ་ཚབ་གསུམ་པ་གྲགས་པ་དཔལ་འབྱོར་གྱིས་ཀྱང་གུའི་གུང་པའི་ཕྱག་འགན་བཞེས་གནང་མྱོང་ཡོད།

			འདིའི་བར་དུ་གུའི་གུང་པ་རྣམས་ཀྱིས་ཀརྨ་བཀའ་བརྒྱུད་ཀྱི་ཕྲིན་ལས་ཀྱི་ཁ་ལོ་བསྒྱུར་བས་ཀརྨ་བཀའ་བརྒྱུད་ཀྱི་བསྟན་པ་དར་ཞིང་། རྒྱལ་དབང་ཀརྨ་པའི་དབུ་འཕང་མཐོ་ན་ཡང་། དེ་རྗེས་ཀརྨ་པ་ན་རིམ་གྱིས་སློབ་མ་གཙོ་བོ་དེ་རྒྱལ་ཚབ་ཏུ་མངའ་གསོལ་བ་ལས་གུའི་གུང་པར་མངའ་གསོལ་བའི་རྒྱུན་དེ་རིམ་གྱིས་ཆད་པའམ་མ་མཐར་ཡང་ནུས་མེད་དུ་གྱུར་ཏེ། ཡོངས་སུ་གྲགས་པའི་གུའི་གུང་པ་ཞིག་མེད།

			

			ཕྱིས་སུ་ཀམ་ཚང་གི་བསྟན་པ་ཡང་རིམ་གྱིས་ཉམས་ཏེ་གུའི་གུང་པའི་འགན་དབང་འདི་ཉིད་ཕྱག་མཛོད་མི་སྐྱ་འགའ་ཞིག་ལ་སྤྲོད་པར་གྲགས་ཀྱང་། མཁས་དང་གྲུབ་པའི་ཡོན་ཏན་མཐར་སོན་ཅིང་། ཕྱི་ཡི་འདུལ་བ་དང་ནང་གི་རིམ་གཉིས་ཀྱི་ཉམས་ལེན་གཙང་བའི་ཐོག ཕྲིན་ལས་ཐམས་ཅད་འཇིག་རྟེན་ཆོས་བརྒྱད་དང་བྲལ་ཞིང་། བྱང་ཆུབ་སེམས་དཔའི་སྤྱོད་པ་དང་མཐུན་པར་བླ་མའི་མཛད་པ་སྤེལ་བའི་སྔོན་གྱི་གུའི་གུང་པ་འདི་དག་གི་མཚན་གནས་ཙམ་སུ་ཞིག་ལ་སྤྲད་ན་ཡང་དེ་དག་གི་དོན་དང་མཛད་པ་ནི་ཉིན་མོའི་སྐར་མར་མཚུངས་པར་གྱུར།

			༡༡ གུའི་གུང་པ་དང་འབྲེལ་བའི་གསལ་བཤད། 

			འདིར་གུའི་གུང་པ་རིམ་བྱོན་གྱི་སྐོར་ཅུང་ཟད་རྒྱས་ཙམ་ཞིག་རྩལ་འདོན་གྱིས་གླེང་བ་ནི་འདི་དག་གི་མཛད་རྗེས་ཀརྨ་བཀའ་བརྒྱུད་ཙམ་མ་ཡིན་པར་སྤྲུལ་སྐུའི་ལམ་ལུགས་ས་ཁྱབ་རྡོ་ཁྱབ་བཞིན་དར་བའི་བོད་བརྒྱུད་ནང་བསྟན་གྱི་ཁྲོད་འདིར་ཐོག་མར་ཀརྨ་པ་སྐུ་ཕྲེང་རིམ་བྱོན་རྣམས་དགུང་ན་མ་སྨིན་གྱི་བར་དུ་གཟིགས་སྐྱོང་དང་སྦྱོང་བརྡར། ཀརྨ་བཀའ་བརྒྱུད་ཧྲིལ་པོའི་འགན་དབང་འབུལ་བ་སོགས་ཀྱིས་དགུང་ན་ཆུང་དུས་ནས་ཀརྨ་པ་སྐུ་ཕྲེང་རྣམས་མཛད་ཕྲིན་ཤིན་ཏུ་རྒྱས་པའི་ཆ་རྐྱེན་བསྐྲུན་པ་དེས། བོད་དུ་སྤྲུལ་སྐུའི་ལམ་ལུགས་ཀྱི་རིག་གཞུང་བརྟན་པོར་ཚུགས་པ་ལ་འདི་དག་གི་བརྒྱུད་ནས་ཤུགས་རྐྱེན་ཤིན་ཏུ་ཆེ།

			འོན་ཀྱང་འདི་དག་སྤྲུལ་བརྒྱུད་མ་ཡིན་པ་དང་གསེར་ཕྲེང་དུ་མ་བཞུགས་པའི་རྒྱུ་མཚན་གྱིས་ཀརྨ་བཀའ་བརྒྱུད་པའི་ཆོས་བྱུང་རྣམས་སུ་འདི་དག་གི་རྣམ་ཐར་ཡིག་ཕྲེང་འགའ་ཤས་ལས་བཀོད་མེད་པར་བརྟེན། ཕྱིས་སུ་ཀམ་ཚང་འདིར་འདས་པའི་ལོ་རྒྱུས་དང་སྐབས་བབ་ཀྱི་རྣམ་ཐར་སོགས་ལ་སྣང་མེད་ཆེར་གཏོང་གིས་ཀརྨ་པ་བཅུ་གཅིག་པ་ནས་བཟུང་ཀརྨ་པ་སྐུ་ཕྲེང་ན་རིམ་ཕལ་མོ་ཆེའི་རྣམ་ཐར་བྲིས་མེད་པ་དང་། ད་དུང་ཕལ་མོ་ཆེའི་བསམ་པར་ཀརྨ་བཀའ་བརྒྱུད་ལ་ཀམ་ཚང་ཡབ་སྲས་བདུན་ནམ་རྒྱལ་བ་ཡབ་སྲས་བཞི་རུ་གྲགས་པ་ལས་གཞན་སུ་ཡང་མེད་པ་ལྟ་བུའི་གོ་ནོར་ཐེབས་ནས། གུའི་གུང་པ་རིམ་བྱོན་རྣམས་ཀྱི་གལ་གནད་ཤེས་མཁན་ནི་ཕལ་ཆེར་སུ་ཡང་མེད་པ་ལ། ཀརྨ་པ་བཅུ་དྲུག་པ་སྐུ་གཤེགས་རྗེས་ཡང་སྲིད་ངོས་འཛིན་པའི་ཐོབ་ཐང་སུ་ལ་ཡོད་མེད་ཀྱི་རྙོག་གླེང་བྱུང་བའི་རྐྱེན་གྱིས་ད་གཟོད་ཀརྨ་བཀའ་བརྒྱུད་ཀྱི་ལོ་རྒྱུས་ལ་ཕྱིར་བལྟས་མི་བྱེད་ཀ་མེད་དུ་གྱུར།

			

			ཕྱོགས་ལྷུང་དང་རྙོག་ཟིང་གི་ཁྲོད་དེར་ཆ་ཚང་ལ་མ་ཚང་དང་གཟུ་བོར་གནས་ལ་མ་གནས་ཀྱི་གོ་རྟོགས་ཕྲན་བུ་ལོན་པ་ས་བོན་དུ་བྱས་ཏེ། ཞྭ་དམར་ན་རིམ་གྱིས་ཀརྨ་པའི་ངོས་འཛིན་དང་ཁྲི་འདོན་གྱི་འགན་ཁུར་བ་ནི་ཞྭ་དམར་ལྔ་པ་ནས་བརྒྱད་པའི་བར་དང་། ཀརྨ་པ་དགུ་པ་ནས་བཅུ་གཉིས་པའི་བར་ལས་མེད་པ་ལ། འགའ་ཤས་ཀྱིས་ཞྭ་དམར་སྐུ་ཕྲེང་རིམ་བྱོན་བྱུང་ནས་བཟུང་ཀརྨ་པ་དང་ཞྭ་དམར་གཉིས་ཕན་ཚུན་གཅིག་གིས་གཅིག་ངོས་འཛིན་གནང་སྲོལ་ཡོད་ཚུལ་བཤད་ནས་གུའི་གུང་པའི་གལ་གནད་ཐམས་ཅད་ཞྭ་དམར་ན་རིམ་ལ་སྦྱར་བ་དང་། དེ་མཚུངས་ཀརྨ་པ་དགུ་བརྒྱའི་དུས་དྲན་གྱི་དེབ་སོགས་སུ་རོལ་པའི་རྡོ་རྗེ་དང་། དེ་བཞིན་གཤེགས་པ། མཐོང་བ་དོན་ལྡན་རྣམས་ངོས་འཛིན་དང་གཏན་འབེབས་གནང་མཁན་གཙོ་བོ་ཞྭ་དམར་རིམ་བྱོན་ཡིན་པར་བཤད་པ་སོགས་ཉེ་དུས་བྲིས་པའི་ཀར་རབས་རྣམ་ཐར་རྣམས་སུ་ལོ་རྒྱུས་དངོས་དང་མི་མཐུན་པའི་ནོར་འཁྲུལ་ཤིན་ཏུ་མང་།

			དེའི་རྒྱུ་རྐྱེན་གཙོ་བོ་ནི་ཕལ་མོ་ཆེས་གནའ་དུས་ཀརྨ་པ་སྐུ་ཕྲེང་རྣམས་ཀྱི་མཛད་ཕྲིན་རྒྱས་སྐབས་ཀརྨ་བཀའ་བརྒྱུད་ཀྱི་རྩ་བའི་ལམ་ལུགས་དང་སྒྲོམ་གཞི་ཅི་འདྲ་ཡིན་ཟུར་ཙམ་ཡང་མ་རྟོགས་པ་ལ་བརྟེན་ནས་ནོར་འཁྲུལ་ཚབས་ཆེན་འདི་དག་བྱུང་བས་ཀརྨ་བཀའ་བརྒྱུད་པའི་ལོ་རྒྱུས་དངོས་རྒྱུས་མངའ་ལེན་པར་ཕན་རེས་འདིར་ཁོ་བོས་མི་ཉུང་བ་ཞིག་སྨྲ་དགོས་པ་འདི་བྱུང་ངོ་། །

			

			༡༢ གོ་ཤྲིའམ་རྒྱལ་ཁབ་ཀྱི་སློབ་དཔོན། 

			སྔོན་དུས་བོད་ཀྱི་བླ་མ་རྒྱ་བོད་གཉིས་ཀར་སྙན་གྲགས་ཆེ་བ་རྣམས་ལ་བོད་དུ་གྲགས་པའི་ཆེ་བརྗོད་དང་རྒྱ་ནག་ནས་མངོན་པར་བསྟོད་པའི་མཚན་གནས་གཉིས་ཀ་ཡོད་པ་ལས་ཀརྨ་ཕྲིན་ལས་པ་ཆེན་པོའི་«དྲིས་ལན་རྣམ་པར་ཐར་པའི་མདོར་བསྡུས་» ལས། “གུའི་གུང་པ་དཔལ་འབྱོར་དོན་གྲུབ་པ་ལ་རྒྱ་ནག་རྒྱལ་པོས་གནང་བའི་ཀོན་ཏིང་ཏའི་གཱོའི་ཤྲཱིའི་ལས་ཀ་གསེར་གྱི་ཐམ་ག་ལྷ་ཉག་དྲུག་ཡོད་པ།” ཞེས་འབྱུང་བ་བཞིན། དཔལ་འབྱོར་དོན་གྲུབ་ལ་ཀྭན་ཏིང་ཏའི་གོ་ཤྲི་ཞེས་པའི་མཚན་གནས་ཡོད་ཅིང་། དེའི་འབྱུང་ཁུངས་རྒྱ་ནག་ལ་ཐུག་ཡོད།

			རྒྱ་ནག་ཏུ་མཚན་གནས་འདི་ཉིད་དུས་ནམ་བྱུང་བའི་སྐོར་ལ་རྒྱ་ནག་གི་མཁས་པ་རྣམས་ཀྱིས་ཞིབ་འཇུག་བྱས་པ་ལྟར་ན། དུས་རབས་བཅུ་གསུམ་པར་སོང་རྒྱལ་རབས་སྐབས་ཀྱི་བླ་མ་ཞིག་གིས་མཛད་པ་ «佛祖統記» ནང་བསྟན་གྱི་ལོ་རྒྱུས་ཞེས་པའི་ནང་དུ་ལྷོ་བྱང་རྒྱལ་རབས་ཀྱི་སྐབས་བྱང་ཕྱོགས་ཆི་རྒྱལ་ཁབ་ཀྱི་གོང་མ་ 文宣帝 ཝེན་ཤུན་དིའི་ཁྲི་ལོ་དང་པོ་སྟེ་སྤྱི་ལོ་ ༥༥༠ ལོར་བསླངས་པའི་རྡོ་རིང་གི་ངོས་སུ་ནང་པའི་བཙུན་པ་ཞིག་གོང་མའི་ཕོ་བྲང་དུ་ཕེབས་ནས་«མྱང་འདས་ཀྱི་མདོ་»གསུངས་པ་དང་ཁོང་ལ་གོ་ཤྲིའི་མཚན་ནས་འབོད་པར་འཁོད་པས་ན་མ་མཐར་ཡང་དེ་སྐབས་རྒྱ་ནག་ཏུ་ནང་པའི་བླ་མ་རྣམས་ལ་གོ་ཤྲིའི་མཚན་ནས་འབོད་པའི་ལུགས་སྲོལ་བྱུང་ཟིན་པར་ངོས་འཛིན་བྱེད།

			

			ཡང་རྒྱ་ནག་གི་ཉམས་ཞིབ་པ་འགའ་ཤས་ཀྱིས་བཤད་པ་ལྟར་ན་དུས་རབས་བཞི་པའི་ནང་དུ་བྱོན་པ་ཡབ་ཁ་ཆེ་སྟེ་དེང་སང་གི་ཀ་ཤི་མིར་དང་ཡུམ་དེང་སང་ཤིན་ཅང་ཁུལ་དུ་ཡོད་པའི་ཀུ་ཆ་ནས་ཡིན་པ་ཞིག་གི་སྲས་ནང་པའི་མཁས་པ་ Kumarajiva 鳩摩羅什 (334-413) ལོ་ཆེན་གཞོན་ནུ་སྲོག་ཅེས་པ་རྒྱ་ནག་གི་རྒྱལ་ས་ཁྲང་ཨན་ལ་བཞུགས་པས་མངའ་འོག་མི་སེར་བརྒྱ་ཆ་དགུ་བཅུ་ཙམ་ནང་པར་གྱུར་པའི་ཐེག་ཆེན་དབུ་མའི་སློབ་དཔོན་ཆེན་པོ་ཁོང་ལ་ཆིན་གོང་མ་ 姚興 (366-416) ཡའོ་ཤིང་གིས་གོ་ཤྲིའི་མཚན་གནས་ཕུལ་བའི་ལོ་རྒྱུས་ཡོད་པས་དེའི་སྔོན་ནས་བྱུང་བར་མངོན།

			དེ་ལ་གོ་ཤྲི་ཞེས་པའི་འབྲི་ཚུལ་ནི། བོད་རང་སྐྱོངས་ལྗོངས་ཡིག་ཚགས་ཁང་གིས་རྩོམ་སྒྲིག་བྱས་པའི་«བོད་ཀྱི་ལོ་རྒྱུས་ཡིག་ཚགས་གཅེས་བཏུས་»ལས། གོ་ཤྲི་ཞེས་པ་ལ་國師 ཞེས་བྲིས་པ་དང་། དབྱིན་ཡིག་ཏུ་ State Tutor ཞེས་བྲིས་ཡོད། དེ་བཞིན་ཀུན་ཏིང་གོ་ཤྲི་ལ་རྒྱ་ཡིག་ཏུ། 灌頂國師 ཞེས་བྲིས་པ་དང་། དེའི་དབྱིན་ཡིག་ཏུ་ the State Initiation Master ཞེས་བྲིས་ཡོད་ཅིང་། བོད་ཡིག་ཏུ་དབང་བསྐུར་གོ་ཤྲི་ཞེས་བསྒྱུར་ཡོད། ནུབ་ཕྱོགས་པ་འགའ་ཡིས་གོ་ཤྲི་ཞེས་པ་འདི་ཉིད་ National Teacher ཞེས་པར་བསྒྱུར་བ་ནི་དབྱིན་ཡིག་གི་ State ཞེས་པའི་ཚིག་འདི་རྒྱལ་ཁབ་ལ་གོ་བ་དང་མངའ་སྡེ་ལ་གོ་བའི་སྐབས་གཉིས་ཡོད་པ་དང་བསྡུར་ན་གོ་ནོར་མི་ཡོང་བའི་དགེ་མཚན་ཆེ།

			རྒྱ་སྐད་དུ་ 國師 ཞེས་པའི་སྒྲ་གདངས་དངོས་ནི་གོ་ཧྲིའམ་གོ་སི་ཡིན་པ་ལ། དེ་ལས་ལྡོག་སྟེ་གོ་ཤྲི་ཞེས་པ་ནི་གནའ་སྔ་མོའི་བོད་པའི་འབྲི་སྲོལ་ལས་དེང་སང་རྒྱ་སྐད་ཀྱི་སྒྲ་གདངས་དང་གཏན་ནས་མི་མཐུན་ཀྱང་ཡིག་ཆ་རྙིང་པ་རྣམས་སུ་དེ་ལྟར་ཡོད་པས་ཁོ་བོས་ཀྱང་འདིར་སྲོལ་རྒྱུན་ལྟར་བྲིས་པ་ཡིན། འདི་ཉིད་རྒྱ་སྐད་ཡིན་པ་ཤེས་བཞིན་བོད་ཀྱི་མཁས་པ་མང་པོས་ཤྲི་ལ་འ་ཆུང་བྲིས་ཏེ་ལེགས་སྦྱར་གྱི་དཔལ་ཞེས་པའི་དོན་སྟོན་ཐབས་བྱེད་པ་ནི་ངོ་མཚར་དགོས་པ་ཞིག་རེད། སྐད་ཡིག་དེའི་དོན་རྟེན་འབྲེལ་བཟང་མིན་ནི་སྐད་རིགས་དེ་གཞིར་བཞག་འགྲོ་དགོས་པ་ལས་བོད་པ་རྣམས་ཀྱིས་རྒྱ་ནག་གི་ཡི་གེ་ལས་ལེགས་སྦྱར་གྱི་གོ་བ་ལེན་པ་འདི་ནི་ངོ་མཚར་ཆེ།

			

			གོ་ཤྲིའི་མཚན་གནས་འདི་རྒྱ་ནག་ཏུ་ཐོག་མར་རྒྱ་གར་ནས་བོད་དུ་དར་བའི་ཆོས་རྗེ་དང་། རྗེ་བཙུན། སློབ་དཔོན་ལྟ་བུའི་མཚན་གནས་རྣམས་དང་མཚུངས་པར་རྒྱ་ནག་གོང་མས་ནང་པའི་བླ་མ་རྣམས་ལ་གནང་བའམ་ཕུལ་བའི་ནང་ཆོས་དང་མཐུན་པའི་ཆེ་མིང་ཙམ་དང་། དེ་ཡང་མཐོ་དམན་གྱི་རིམ་པ་ངེས་གཏན་ཡོད་པ་དང་དེ་མཚུངས་ཀྱི་ཐམ་ག་སོགས་ཡོད་པའི་མཚན་གནས་ཤིག་ལས་དེ་ཡོད་པ་ཙམ་གྱིས་རྒྱ་ནག་གོང་མའི་ལས་ཁུངས་ཀྱི་ལས་བྱེད་པ་ཡིན་པར་སྟོན་པ་མ་ཡིན་ཀྱང་། དུས་ཀྱི་དབང་གིས་རིམ་པས་འགྱུར་བ་ཅུང་ཟད་བྱུང་སྟེ་ཕྱིས་སུ་འདི་ནི་ནང་པའི་བླ་མ་རྣམས་ཁོ་ན་ལ་ཡོད་པའི་གོ་གནས་ཞིག་ཀྱང་མ་ཡིན་པར་རྒྱ་ནག་རང་གི་དམག་དཔོན་ཆེན་པོ་དང་། གོང་མའི་སློབ་སྟོན་པ་གཙོ་བོ་དག་ལ་ཡང་གོ་ཤྲིའི་གོ་གནས་འདི་ཉིད་ཡོད།

			དཔེར་ན་རྒྱ་ནག་གི་ཆབ་སྲིད་མཁས་པ་དང་སྙན་ངག་པ་ཚན་རིག་པ་བཅས་ཤེས་རིག་ཕུན་སུམ་ཚོགས་པའི་མཁས་པ་ཆེན་པོ་ 劉伯溫 (1311-1375) ལིའུ་པོ་ཝེན་ལྟ་བུ་རེད། ཁོང་ནི་མིང་རྒྱལ་རབས་ཐོག་མར་འཛུགས་མཁན་ 洪武帝 (1328-1398) གོང་མ་ཧུང་ཝུ་གི་དམག་ཇུས་དང་ཆབ་སྲིད་ཀྱི་སློབ་སྟོན་པ་གལ་ཆེ་ཤོས་སུ་གྱུར་བ་སྟེ། ཁོང་སློབ་སྟོན་པ་གྱུར་པའི་ལོ་བརྒྱད་ཀྱི་རྗེས་ལ་མིང་རྒྱལ་རབས་གསར་འཛུགས་ཐུབ་པ་བྱུང་། འོན་ཀྱང་རྗེས་སུ་ཁོང་གྲོངས་རྐྱེན་སྐོར་དྭོགས་གཞི་ཡོད་པས་ལོ་རྒྱུས་སྨྲ་བ་མང་པོས་དེ་ནི་ཁོང་གི་རྣམ་དཔྱོད་དང་ཤེས་ཡོན། ཁོང་གིས་གོང་མར་ཐེབས་པའི་ཤུགས་རྐྱེན་གྱིས་གོང་མ་ལ་ཕྲག་དོག་དང་ཞེད་སྣང་གཉིས་ཀ་བྱུང་ནས་གོང་མ་ངོ་མས་དུག་བླུད་ནས་དཀྲོངས་པར་ཡང་བཤད། འདི་ནི་དཔེ་མཚོན་ཙམ་སྟེ་གཞན་ཡང་རྒྱ་ནག་ལ་གོ་ཤྲིའི་གོ་གནས་ཡོད་པའི་མི་སྐྱ་མང་དུ་ཡོད།

			

			མདོ་སྨད་ཀྱི་མཁས་པ་དཔལ་མང་དཀོན་མཆོག་རྒྱལ་མཚན་གྱིས། “སྔོན་དུས་བླ་མ་རྣམས་ལ། ཏི་ཤྲི། ཀོ་ཤྲི། ཆན་ཤྲི་ཞེས་པའི་ཆོ་ལོ་ཆེན་པོ་གསུམ་ཡོད་པ་ལས། ཏི་ཤྲི་ནི། འགྲོ་མགོན་འཕགས་པ་སོགས་དང་། བྱམས་ཆེན་ཆོས་རྗེ་དང་། ལྕང་སྐྱ་རྡོ་རྗེ་འཆང་ནི་ཀོ་ཤྲི་དང་། བདག་གི་བླ་མ་དྷརྨ་བཛྲ་སོགས་ནི་ཆན་ཤྲི་པ་ལྟར།” ཞེས་གསུངས་པ་ལྟར། བོད་ཀྱི་བླ་མ་རྣམས་ལ་རྒྱ་ནག་གོང་མ་རིམ་བྱོན་གྱིས་གནང་བའི་ཆེ་མཐོང་གི་མཚན་གནས་འགའ་ཞིག་ཡོད་པ་ལས། གཙོ་བོ་གོ་ཤྲིའི་མཚན་གནས་ཡོད་པའི་བླ་ཆེན་མང་ཙམ་བྱུང་།

			དཔེར་ན་ཀརྨ་པ་བཞི་པ་རོལ་པའི་རྡོ་རྗེ་ལ་ཧོར་གྱི་རྒྱལ་པོས་ཀྭན་ཏིང་གོ་ཤྲིའི་མཚན་གནས་ཕུལ་བ་ «དེབ་ཐེར་དམར་པོ་» སོགས་སུ་གསལ་བ་དང་། རྒྱལ་བ་གསུམ་པ་བསོད་ནམས་རྒྱ་མཚོར་ཡང་སྐུ་མ་གཤེགས་གོང་ཙམ་དུ་རྒྱ་ནག་གོང་མས་གསེར་ཡིག་པ་མངགས་ནས་ཀྭན་ཏིང་ཏའི་གོ་ཤྲིའི་མཚན་གནས་གནང་བས། གོང་ས་ལྔ་པ་ཆེན་པོས་“དབང་ཕྱོགས་རྒྱལ་པོ་ཝཱ་ན་ལིའི་ལུང་གིས་ཀྭན་དིང་ཏའི་གུ་ཤྲཱི་ཞེས་ཆོས་ཀྱི་རྒྱལ་པོ་རྒྱལ་ཁམས་ཀྱི་འདྲེན་པར་དབང་བསྒྱུར་ཞིང་། གནམ་གྱི་བུ་ཇིང་གེར་ཧོར་གྱི་རྒྱལ་ཁམས་སུ་ཏཱ་ལའི་བླ་མ་བཛྲ་དྷ་ར། མིང་གཞན་དེ་བཞིན་གཤེགས་པའི་འཕྲིན་ལས་པ་ངག་གི་དབང་ཕྱུག་བློ་བཟང་རྒྱ་མཚོ་འཇིགས་མེད་གོ་ཆ་ཐུབ་བསྟན་ལང་ཚོའི་སྡེའི་ཡི་གེ་” ཞེས་རང་གིས་རང་ལ་མངོན་པར་བསྟོད་མཛད་ཡོད།

			མཚན་གནས་འདི་དག་གི་མཐོ་དམན་གྱི་རིམ་པའི་ངོས་ནས་བཤད་ན། ཡུན་དང་མིང་གོང་མས་འགྲོ་མགོན་འཕགས་པ་དང་། ཀརྨ་པ་དེ་བཞིན་གཤེགས་པ། བྱམས་ཆེན་ཆོས་རྗེ། ཐེག་ཆེན་ཆོས་རྗེ་བཅས་བླ་མ་བཞི་པོར་ཆོས་རྗེའམ་ཆོས་ཀྱི་རྒྱལ་པོ་ཞེས་པ་རྒྱ་ནག་གི་སྐད་དུ་ཧྥ་ཝང་ཞེས་པའི་མཚན་གནས་འདི་ཕུལ་བས་ཡུན་མིང་གཉིས་ཀྱི་སྐབས་སུ་བོད་དུ་གོ་གནས་གནང་བའི་མཐོ་ཤོས་དེ་དག་དང་དེ་ལས་ཀྱང་ཏ་ཕུ་ཧྥ་ཝང་ཡིན་པ་དང་། དེ་རྗེས་མིང་རྒྱལ་རབས་ཀྱི་སྐབས་སུ་ཧྥ་ཝང་གི་འོག་ཏུ་ཀྭན་ཏིང་ཏཱའི་གོ་ཤྲི་ཞེས་པའི་མཚན་གནས་མཐོ་ཤོས་ཡིན་ཚུལ་མིང་རྒྱལ་རབས་དང་འབྲེལ་བའི་རྒྱ་ནག་གི་ཡིག་ཚང་དང་དེང་སང་དེའི་སྐོར་ཞིབ་འཇུག་བྱས་ནས་བརྩམས་པའི་དེབ་ «བོད་ལྗོངས་ཀྱི་ལོ་རྒྱུས་གོ་བབ་དཔྱད་ཞིབ་» བཅས་ཀྱི་ནང་དུ་འཁོད་ཡོད།

			

			ཏི་ཤྲི་ཞེས་པར་རྒྱ་ཡིག་ཏུ་帝師 ཞེས་འབྲི་བ་ལ་དབྱིན་ཡིག་ཏུ་ the Imperial Tutor ཞེས་པར་བསྒྱུར་སྲོལ་ཡོད། དེས་ནི་གོང་མ་སྒེར་གྱི་དབུ་བླའི་མཚན་གནས་དང་། གོ་ཤྲི་ཞེས་པས་ནི་རྒྱལ་ཁབ་སྤྱིའི་སློབ་དཔོན་ཡིན་པའི་དོན་སྟོན། དཔེར་ན་འགྲོ་མགོན་ཆོས་རྒྱལ་འཕགས་པའི་རྣམ་ཐར་དུ། “དེ་ལྟར་ན་ཆོས་རྒྱལ་འཕགས་པའི་དགུང་ལོ་བཅུ་དགུ་པ་ཆུ་མོ་གླང་གི་ལོ་གསར་ལ་སེ་ཆེན་གན་གྱིས་དབང་ཞུས། ཏི་ཤྲཱིའི་མཚན་གསོལ།” ཞེས་དང་། “དེ་རྗེས་ཧོར་གྱི་རྒྱལ་པོས་ཕུལ་བའི་འཇའ་ས་མུ་ཏིག་མ་ལས། སངས་རྒྱས་ཤཱཀྱ་མུ་ནེའི་ལམ་འདི་ཡང་དག་པར་མཐོང་ཞིང་། དེ་ཡང་རང་གིས་ལེགས་པར་རྟོགས་ནས་གཞན་ལ་ཕྱིན་ཅི་མ་ལོག་པར་སྟོན་པ་སློབ་དཔོན་འཕགས་པར་འདུག་པའི་དོན་ལ་དབང་བསྐུར་བ་ཞུས་ཤིང་། གུག་ཤྲིའི་ལས་ཀ་ཕུལ་ནས། དགེ་འདུན་པ་ཐམས་ཅད་ཀྱི་མགོན་གཉེར་ལ་བསྐོས་པ་ཡིན་པས།” ཞེས་སོགས་འབྱུང་།

			ཡང་གུའི་གུང་ཞེས་པའི་གོ་གནས་དང་། གོ་ཤྲི་ཞེས་པའི་མཚན་གནས་གཉིས་པོ་ནི་འཇིག་རྟེན་གྱི་ཆ་ནས་གུའི་གུང་པའི་གོ་གནས་མཐོ་ཞིང་། ཆོས་ཀྱི་ཆ་ནས་གོ་ཤྲིའི་མཚན་གནས་དེ་མཐོ་བར་མངོན། སྤྱིར་བོད་དུ་གུའི་གུང་པ་ཞེས་པའི་གོ་གནས་ནི་གོ་ཤྲི་ལ་ལྟོས་ནས་ཧ་ཅང་ཉུང་།

			ཅུང་ཟད་གྲགས་པ་གཅིག་ནི་བོད་ཀྱི་བྱང་ལུགས་གསོ་བ་རིག་པ་དང་དུས་འཁོར་བྱང་གཏེར་བཅས་ཀྱི་བརྒྱུད་པར་སྙན་གྲགས་ཆེ་བ་བྱང་པ་བདག་པོ་ཞིག་ལ་ཡོད་པའི་ཚུལ། ས་སྐྱའི་ཐེག་ཆེན་ཆོས་རྗེ་རྒྱ་ནག་ཏུ་ཕེབས་ནས་སླར་བོད་དུ་ཞབས་སོར་འཁོད་པ་ན། རྗེ་ཀུན་དགའ་གྲོལ་མཆོག་གིས་མཛད་པའི་བྱང་བདག་རྣམ་རྒྱལ་གྲགས་བཟང་གི་རྣམ་ཐར་«སྙན་པའི་འབྲུག་སྒྲ་» ལས། “ཆོས་རྒྱལ་ཆེན་པོའི་ཡབ་ཆོས་གྲགས་དཔལ་བཟང་པོ་ལ་ཆང་གུའི་གུང་གི་ལས་ཀ་དངུལ་གྱི་དམ་ཁ་དང་། རིགས་ལྡན་ཆེན་པོ་ཉིད་དགུང་ལོ་ཉི་ཤུ་པ་ལ་ཏཱའི་སི་ཏུའི་ལས་ཀ་དངུལ་གྱི་དམ་ཁ་དང་།” ཞེས་འབྱུང་བ་ལྟར་རེད།

			

			གཞན་གནའ་དུས་སྤྱིར་བོད་དང་བྱེ་བྲག་ཀརྨ་བཀའ་བརྒྱུད་ཀྱི་སྤྱི་ཚོགས་སུ་གོ་ཤྲིའི་མཚན་གནས་ཡོད་པའི་བླ་མ་མི་ཉུང་བ་ཡོད། མ་ཟད་ཀརྨ་པ་ཆོས་གྲགས་རྒྱ་མཚོས་ཀུན་མཁྱེན་པད་དཀར་གྱི་སྐུ་སྐྱེ་གོང་མ་བྱ་པ་ཆོས་གྲགས་སོགས་ཆོས་བརྒྱུད་གཞན་གྱི་བླ་མ་འགའ་ཞིག་ལ་ཡང་གོ་ཤྲིའི་མཚན་གནས་གནང་རབས་ཡོད་ཀྱང་། ཕྱིས་སུ་ནི་གོ་ཤྲིའི་མཚན་གནས་མུ་མཐུད་གནས་པ་མཚུར་ཕུའི་རྒྱལ་ཚབ་ཙམ་ལས་གཞན་ཆེར་མ་བྱུང་བར་སྣང་།

			༡༣ དཔལ་འབྱོར་དོན་གྲུབ་ཀྱི་མཚན་གནས།

			གོ་ཤྲི་དཔལ་འབྱོར་དོན་གྲུབ་ལ་གོ་ཤྲིའི་མཚན་གནས་བྱུང་ཚུལ་ནི། «ཟླ་བ་ཆུ་ཤེལ་ཕྲེང་བར་»གོ་ཤྲིའི་རྣམ་ཐར་ནང་དུ། “གོང་མ་ཏཱ་མིང་ཅིང་ཐུང་རྒྱལ་པོས། གུ་ཤྲི་ལས་ཀ་འཇའ་ས་གསེར་ཐམ། ལས་ཞྭ་མཐོན་མཐིང་རྣམས་ཕུལ་ཀྱང་། ལས་ཞྭ་རྗེ་ཉིད་དང་འདྲ་བས་རྣམ་འགྱུར་དང་འགལ་བར་གཟིགས་ནས་རྡོ་རྗེ་འཆང་གི་ནང་རྟེན་དུ་བཞུགས།” ཞེས་འབྱུང་བ་བཞིན་མིང་གོང་མ་ཅིང་ཐུང་ཞེས་པ་རྒྱ་སྐད་ཀྱི་སྒྲ་གདངས་དངོས་ནི་ཀྲེང་ཐོང་ 正统 (1427-1464) ཡིན། རྒྱལ་པོ་འདི་ཉིད་ཡོངས་གྲགས་ལྟར་ན་མིང་གོང་མ་དྲུག་པ་དང་། ལྷོ་མིང་རྒྱལ་རབས་ཀྱིས་རྒྱལ་སྲས་ཆུང་ངུ་གྲོངས་པ་ཞིག་གོང་མ་ཁང་ཞེས་གོང་མའི་གྲས་སུ་བགྲངས་སྲོལ་ཡོད་པ་ལྟར་ན་འདི་ཉིད་མིང་གོང་མ་ཁྲི་རབས་བདུན་པར་གྲགས་ཤིང་སྔ་རྗེས་སུ་སྲིད་དབང་ལན་གཉིས་བཟུང་། ཅིང་ཐུང་གིས་སྐབས་དེའི་བོད་ཀྱི་བླ་མ་ཀརྨ་པ་དྲུག་པ་མཐོང་བ་དོན་ལྡན་དང་སྣེ་གདོང་གི་གོང་མ་དབང་གྲགས་པ་འབྱུང་གནས་སོགས་གལ་ཆེའི་མི་སྣ་འགའ་ཞིག་ལ་འབུལ་བ་དང་མཚན་གནས་སོགས་ཕུལ་བར་གསལ།

			

			རྒྱ་ནག་གི་ཡིག་ཚང་«大明英宗睿皇帝實錄卷之九十五» ཞེས་པ་ལས་དཔལ་འབྱོར་དོན་གྲུབ་ལ་མིང་གོང་མ་ 英宗睿 ཡིང་ཙོང་རུ་མཆོག་གིས་«崇教弘善» ཁྲོང་ཅོ་ཧོང་ཧྲན་ཞེས་པའི་མཚན་གནས་གནང་བར་བཤད། འདིའི་མཚན་གནས་དེ་བོད་ཡིག་ཏུ་ཆ་ཚང་བསྒྱུར་ན་ཆོས་དད་དགེ་སྤེལ་ཞེས་པའི་དོན་དུ་གོ་ཞིང་དོན་དུ་དེ་ནི་གོ་ཤྲིའམ་རྒྱལ་ཁབ་ཀྱི་སློབ་དཔོན་གྱི་གོ་གནས་བྱེ་བྲག་པ་ཞིག་རེད། ཟླ་ཕྲེང་དུ་གསལ་བའི་ཞྭ་དམར་གསུམ་པ་ཆོས་དཔལ་ཡེ་ཤེས་ཀྱི་རྣམ་ཐར་ལས། “དེ་ནས་ངོམ་ཆུ་འགྲམ་དུ་མཁན་ཆེན་རྩོང་ཀྱམ་གུའི་ཤྲིའི་ཞལ་སྔ་ནས་ཀྱིས་གཙོ་མཛད། སྒར་དཔོན་རྣམ་པས་བསུ་བ་མཛད་ཅིང་། དཔལ་ཀརྨའི་གདན་ས་ཆེན་པོར་དཔོན་སློབ་ཞལ་མངོན་དུ་མཇལ།” ཞེས་གསལ་བའི་མཁན་ཆེན་རྩོང་ཀྱམ་གུའི་ཤྲི་ནི་དཔལ་འབྱོར་དོན་གྲུབ་ཡིན་པ་འདྲ་སྙམ་ལ། འདི་ལྟར་ན་དཔལ་འབྱོར་དོན་གྲུབ་ལ་ཁྲོང་ཅོ་ཞེས་པའི་མཚན་གནས་ཀྱང་འབོད་སྲོལ་ཡོད་པ་འདྲའོ། །འདིར་གསལ་བའི་མིང་གོང་མ་ཡིང་ཙོང་རུ་ཡང་དོན་དུ་གོང་མ་ཀྲེང་ཐོང་དང་མི་གཅིག་ཡིན་ཅིང་། མིང་མི་འདྲ་བ་འདི་ལྟར་འབྱུང་བ་ནི། རྒྱ་ནག་གི་གོང་མ་རྣམས་ལ་གོང་མ་སྒེར་མིང་དང་། གོང་མ་བྱེད་པའི་年號 era name དུས་སྐབས་ཀྱི་མིང་། གོང་མ་སྐུ་གཤེགས་རྗེས་廟號 temple name ལྷ་ཁང་མིང་ཞེས་པ་དང་། 諡號 Posthumous name འདས་གྲོངས་ཟིན་རྗེས་ཀྱི་མིང་ཞེས་པ་ལྟ་བུ་མཚན་འདོགས་ཚུལ་སྣ་ཚོགས་པ་ཡོད།

			

			དུས་སྐབས་ཀྱི་མིང་ནི་རྒྱལ་པོ་དེས་རང་གིས་རྒྱལ་སྲིད་བཟུང་བའི་དུས་སྐབས་ཀྱི་མིང་སྟེ་གོང་མ་ཡུང་ལེ་ཞེས་གྲགས་པ་ནི་རིང་དུ་གནས་པའི་བདེ་སྐྱིད་ལ་གོ། ཆིང་གོང་མ་ཁང་ཤིས་ཀྱང་དུས་སྐབས་ཀྱི་མིང་སྟེ་བདེ་སྐྱིད་རྒྱལ་པོར་གྲགས། ལྷ་ཁང་མིང་ཞེས་པ་ནི་གོང་མ་དེས་སྲིད་དབང་བཟུང་སྐབས་ཀྱི་དམིགས་བསལ་མཛད་རྗེས་སམ་གནས་ཚུལ་གང་རུང་ཞིག་ལ་བརྟེན་ནས་བཏགས་པའི་བསྡུས་མིང་ཞིག་རེད། དཔེར་ན་གོང་མ་ 忽必烈 (1215-1294) ཧུ་པི་ལིས་སམ་ Kublai Khan ཀུབ་ལེ་ཁན་གྱིས་རང་ཉིད་ཀྱི་རྒྱལ་རབས་ལ་ཡུན་རྒྱལ་རབས་ཞེས་བཏགས་ནས་དེ་ཉིད་ཀྱི་ཐོག་མའི་འབྱུང་ཁུངས་སམ་སྲིད་དབང་འཛུགས་མཁན་ Genghis Khan (1162?-1127) ཇིང་གེར་ཧན་ནམ་ 成吉思汗 ཁྲེང་ཅི་སི་ཧན་ལ་ 元太祖 ཡུན་ཐའི་ཛུ་ཞེས་བཏགས་པ་དང་། མིང་རྒྱལ་རབས་ཐོག་མར་འཛུགས་མཁན་ལ་ཡང་ཕྱིས་སུ་ 明太祖 མིང་ཐའི་ཛུ་ཞེས་གྲགས་པ་ལྟ་བུ་རེད། གསུམ་པ་འདས་གྲོངས་ཟིན་རྗེས་ཀྱི་མིང་ནི་ཅུང་ཟད་རིང་པོ་འབྲི་སྲོལ་ཡོད་ཅིང་། མིང་དེ་ནས་འབོད་སྲོལ་ཀྱང་ཆེར་མེད་པས་འདིར་མ་བཀོད། རྒྱ་ནག་གི་ལོ་རྒྱུས་ཤེས་པར་འདི་དག་ཤེས་པ་ནི་ཤིན་ཏུ་གལ་ཆེ།

			འདི་དག་ཤེས་ན་དགེ་མཚན་གང་ཡོད་པ་ནི་དཔེར་ན་ཅིང་ཐུང་གི་མིང་དངོས་ 朱祁鎮 ཀྲུ་ཆི་ཀྲེན་ཡིན་པ་ལ། ལོ་རྒྱུས་ནང་དུ་གོང་མ་ཀྲེང་ཐོང་གིས་དཔལ་འབྱོར་དོན་གྲུབ་ལ་གོ་ཤྲིའི་གོ་གནས་གནང་བར་གསལ་བ་དེས་ལོ་ཚིགས་གསལ་པོ་མ་ཐོབ་ཀྱང་དེའི་ཤུགས་ལ་ཀྲུ་ཆི་ཀྲེན་གྱིས་སྲིད་དབང་ལན་གཉིས་བཟུང་བ་ལས་སྔ་མའི་སྐབས་སུ་ཡིན་པ་བདེ་བླག་ངང་རྟོགས་ཐུབ། དེ་ལྟར་རྟོགས་པས་རྒྱ་གར་དང་བོད་པའི་ལོ་རྒྱུས་མང་པོར་གནའ་སྔ་མོ་སྔ་མོར་རྒྱལ་པོ་ཞིག་གིས་ཟེར་བ་ལྟ་བུ་སྙན་པོ་འདྲ་ཡོད་ཀྱང་ཟིན་ས་དང་འཆང་ས་གང་ཡང་མེད་པའི་རྟོག་བཟོ་དང་ལྷ་སྒྲུང་གི་རིགས་ལྟ་བུར་མི་འགྱུར་བའི་དགེ་མཚན་ཡོད།

			

			དེ་བཞིན་མིང་གོང་མ་ཀྲུ་ཆི་ཀྲེན་གྱི་རྗེས་སུ་མིང་གོང་མ་ཁྲེང་ཧ་ 成化 (1447-1487) ཞེས་པ་དུས་སྐབས་ཀྱི་མིང་དང་། ལྷ་ཁང་གི་མིང་དུ་ 憲宗 ཤན་ཙོང་ཞེས་འབོད་པ་ཡོངས་གྲགས་ལྟར་ན་གོང་མ་ཁྲི་རབས་བརྒྱད་པར་བརྩི་བ་འདི་ཉིད་ཀྱིས་ཀྱང་། དཔལ་འབྱོར་དོན་གྲུབ་ལ་འབུལ་བ་སོགས་བསྐུར་བའི་ཆབ་ཤོག་ཅིག་དེང་སང་ཡང་བཞུགས། ད་དུང་རྒྱ་ནག་གི་ཡིག་ཚང་«大明憲宗純皇實錄卷之一百六十» ཞེས་པའི་ནང་དུ་གོང་མའི་ཁྲི་ལོ་བཅུ་གསུམ་པར་ 班卓端竹 (རྒྱ་ཡི་ཡིག་ཚང་རྙིང་པར་དཔལ་འབྱོར་དོན་གྲུབ་ཀྱི་མཚན་འབྲི་སྲོལ་) དཔལ་འབྱོར་དོན་གྲུབ་ཀྱི་དེ་སྔའི་གོ་གནས་སྤར་ནས་ཀྭན་ཏིང་གོ་ཤྲི་ལ་བསྒྱུར་བར་བཤད། དེ་རྗེས་མིང་གོང་མས་བསྐྱར་དུ་གནང་བའི་གོ་གནས་གཞན་ཡང་འབྱོར་ན་ཡང་དཔལ་འབྱོར་དོན་གྲུབ་སྐུ་གཤེགས་ཟིན་པས་ཀརྨ་པ་བདུན་པ་ཆོས་གྲགས་རྒྱ་མཚོས་ཞྭ་དམར་བཞི་པར་གནང་ཡོད།

			མིང་རྒྱལ་རབས་ཀྱི་སྐབས་སུ་བོད་དུ་སྤྲུལ་སྐུའི་ལམ་ལུགས་རྒྱ་ཆེར་དར་ཟིན་པས་གོ་ཤྲིའི་མཚན་གནས་སྤྲུལ་བརྒྱུད་ཀྱིས་རིམ་པས་རྒྱུན་འཛིན་གནང་ཆོག་པའི་ཁྲིམས་གཏན་འབེབས་བྱུང་བ་བཞིན། གོ་ཤྲིའི་མཚན་གནས་འདི་ཉིད་མཚུར་ཕུའི་རྒྱལ་ཚབ་སྐུ་ཕྲེང་ན་རིམ་གྱིས་རྒྱུན་འཛིན་གནང་བས་སི་ཏུ་ཆོས་འབྱུང་གིས་མཛད་པའི་ཀརྨ་པ་བཅུ་གཉིས་པའི་དངུལ་གདུང་དཀར་ཆག་གི་«ཡོངས་འདུའི་སྙེ་མའི་» ནང་དུ་ཡང་། “དེ་དག་ཐོག་མར་ཇི་ལྟར་མཛད་པའི་ཚུལ་ནི་འཇིག་རྟེན་དབང་ཕྱུག་ཀརྨ་པ་ཉིད་ཀྱིས་བགྲང་ཡས་ཀྱི་བསྐལ་པར་རྒྱལ་བའི་རྒྱལ་ཚབ་མཆོག་ཏུ་དབང་བསྐུར་བ་བརྙེས་པ་འཇིགས་བྲལ་གྱི་སློབ་དཔོན་ཆེན་པོ་གོང་མའི་ལུང་གིས་ཀྭན་ཏིང་ཏཱ་གོའི་གསི་ཞེས་མཚན་གྱི་ཡི་གེ་ཡི་གེ་རྣམ་པར་གསལ་བའི་སྐྱེས་རབས་ཀྱི་ཕྲེང་བ་བདུན་པར་གྱུར་པ། དཔལ་ལྡན་རྒྱལ་བའི་ཁྱུ་མཆོག་རྡོ་རྗེ་དགའ་བ་དཀོན་མཆོག་ཆོས་ཀྱི་ཉི་མ་ཡེ་ཤེས་སྣང་བའི་འོད་ཟེར་ཕྲིན་ལས་རྒྱས་པའི་ལྷ་ཞེས་བྱ་བའི་ཡོངས་འཛིན་དམ་པ་ཉིད་ཀྱིས་བསླབ་གསུམ་ཡོངས་སུ་དག་པའི་སྐུ་འཁོར་རྣམ་དང་བཅས་པ།” ཞེས་རྒྱལ་ཚབ་བདུན་པ་དཀོན་མཆོག་འོད་ཟེར་ལ་ཆེ་བརྗོད་དེའི་ཐོག་ནས་བོས་གནང་ཡོད། 

			

			བོད་ཀྱི་བླ་མ་གོང་མ་མི་ཉུང་བ་ཞིག་ལ་རྒྱ་ནག་གི་གོ་གནས་སམ་ཆེ་བརྗོད་ཡོད་པ་འདིས་དེང་དུས་ཀྱི་བོད་རིགས་ཆབ་སྲིད་ཀྱི་བསམ་བློ་ཤུགས་ཆེ་བ་མི་ཉུང་བས་མི་དགའ་བར་བྱེད་ན་ཡང་། འདི་ལ་ཤེས་དགོས་པའི་གནད་དོན་གཉིས་ཡོད་དེ། གཅིག་ནས་རྒྱ་ནག་ཏུ་ཆེས་གནའ་བོའི་དུས་ནས་རྒྱ་ནག་གོང་མ་རང་གི་མི་སེར་ཡིན་མིན་ལ་མ་ལྟོས་པར་གནད་ཡོད་མི་སྣ་དག་ལ་གོ་གནས་དང་གནང་སྦྱིན་བཟང་པོ་བྱེད་པའི་ལུགས་སྲོལ་ཡོད་ཅིང་། གཉིས་ནས་བོད་ཀྱི་བླ་མ་རྣམས་ཀྱིས་རྒྱ་ནག་གི་ཆེ་བརྗོད་དག་ནི་མཚན་སྙན་དང་། དད་གུས། ཆེ་བརྗོད་སོགས་ཆོས་ཕྱོགས་ཀྱི་མཚོན་བྱེད་ཡིན་པ་ཙམ་ལས་ཆབ་སྲིད་ཀྱི་འདུ་ཤེས་ཕལ་ཆེར་ཅི་ཡང་མེད་པ་ལྟ་བུའོ། །

			ལར་ནས་བོད་དུ་ཕལ་མོ་ཆེས་ནི་གོ་གནས་འདི་དག་གི་ནང་དོན་ཅི་ཡིན་ཙམ་ཡང་ཤེས་ཀྱི་མེད། འོན་ཀྱང་དེ་ཙམ་གྱིས་ཆེ་བརྗོད་ཙམ་ལས་བེད་སྤྱོད་གཏན་ནས་མེད་པ་ཡང་མིན་ཏེ། རྒྱ་ནག་གི་གོ་གནས་ཡོད་པ་དང་། ཕག་མོ་གྲུ་པ་སོགས་ཀྱི་དབུ་བླར་ཕེབས་མྱོང་བའི་བླ་མ་རྣམས་ལ་བོད་ཀྱི་ཆོས་སྲིད་ཀྱི་མི་སྣ་ཁག་གིས་ཕེབས་བསུ་དང་སྣེ་ལེན་སོགས་བླ་མ་ཕལ་པ་དག་ལས་ལྷག་པ་ཞུ་དགོས་པའི་ཚུལ་རྣམ་ཐར་རྣམས་སུ་གསལ། མཐར་གཏུགས་ན་འདི་ཚོ་མང་པོ་ཞིག་ཁོར་ཡུག་གི་གནས་སྟངས་དང་སྤྱི་ཚོགས་ཀྱི་རླབས་བཅས་མང་པོ་ཞིག་ལ་འབྲེལ་བ་ཡོད་ཅིང་། མི་རབས་ཀྱང་མི་འདྲ་བས་རིན་ཐང་གི་ལྟ་བ་ཡོངས་རྫོགས་མི་རབས་གཅིག་གི་ངོས་ནས་འཇལ་ན་མཐའ་ལ་ལྷུང་བའི་ཉེན་ཡོད་དོ། །

			

			༡༤ རྒྱལ་ཚབ་ཀྱི་ཞྭ་ནག 

			དེ་ཡང་«ཟླ་ཕྲེང་» ལས། “ལས་ཞྭ་མཐོན་མཐིང་རྣམས་ཕུལ་ཀྱང་། ལས་ཞྭ་རྗེ་ཉིད་དང་འདྲ་བས་རྣམ་འགྱུར་དང་འགལ་བར་གཟིགས་ནས་རྡོ་རྗེ་འཆང་གི་ནང་རྟེན་དུ་བཞུགས།” ཞེས་འབྱུང་བ་དང་། ཀརྨའི་མཁན་པོ་རིན་ཆེན་དར་རྒྱས་ཀྱིས་མཛད་པའི་རྒྱལ་ཚབ་ན་རིམ་གྱི་དབུ་ཞྭའི་རྣམ་བཤད་«དབྱངས་ཅན་རྒྱུད་མང་» ལས་ཀྱང་། “རྒྱ་ནག་གོང་མ་ཏཱ་མིང་ཅིང་ཐུང་རྒྱལ་པོས་གུ་ཤྲཱིའི་ལས་ཀ་འཇའ་ས་གསེར་ཐམ་ཅན་དང་། ལས་ཞྭ་མཐོན་མཐིང་རྣམས་ཕུལ་ཀྱང་། བྱང་ཆུབ་སེམས་དཔའ་ལ་ཆེ་འདོད་གྲགས་འདོད། ང་རྒྱལ་ཁེངས་སེམས་ཆགས་སྡང་འགྲན་སེམས་རྣམས་ཡེ་ནས་མེད་པ་ཆོས་ཉིད་ཀྱི་གཤིས་དང་། ལས་ཞྭ་དེ་གསོལ་ན་རྗེ་ཉིད་དང་འདྲ་བས་རྣམ་འགྱུར་འགལ་བར་གཟིགས་ནས། རྡོ་རྗེ་འཆང་གི་ནང་རྟེན་དུ་བཞུགས་སུ་གསོལ།” ཞེས་སོ། །

			དེ་ལྟར་དཔལ་འབྱོར་དོན་གྲུབ་ཀྱི་རྣམ་ཐར་དང་འབྲེལ་བའི་ལོ་རྒྱུས་མང་པོའི་ནང་དུ་གཅིག་མཚུངས་སུ་འབྱུང་བ་བཞིན། མིང་གོང་མས་དཔལ་འབྱོར་དོན་གྲུབ་ལ་ཞྭ་ནག་གཅིག་བསྐུར་བ་ལ། ཞྭ་ནག་ནི་བོད་གངས་ཅན་གྱི་ལྗོངས་སུ་ཀརྨ་པ་ན་རིམ་གྱི་ཐུན་མོང་མ་ཡིན་པའི་ཁྱད་ཆོས་སུ་གྲགས་པ་ལྟར། རང་གི་མཛད་འགན་གཙོ་བོ་རྒྱལ་དབང་ཀརྨ་པའི་ཕྲིན་ལས་ཀྱི་ཤིང་རྟའི་ཁ་ལོ་བ་གཅིག་པུར་གྱུར་པའི་དཔལ་འབྱོར་དོན་གྲུབ་ཀྱིས་ཞྭ་ནག་པོ་དེ་ལྟར་བདག་གིར་བཞེས་ན་དད་དམ་ལ་བསླུ་བ་དང་བྲལ་བའི་རང་ངོས་ནས་མ་གུས་པ་དང་མི་མཛེས་པར་གཟིགས་ནས་ལས་ཞྭ་དེ་ཉིད་རྡོ་རྗེ་འཆང་གི་ནང་རྟེན་དུ་བཞུགས་སུ་གསོལ་བར་མངོན།

			དེ་དུས་དཔལ་འབྱོར་དོན་གྲུབ་ལ་ཞྭ་ནག་གི་སྐྱེས་བསྐུར་བ་པོ་མིང་གོང་མ་དེ་ཉིད་ཀྲེང་ཐུང་ཡིན་པར་བཤད་པ་ལྟར་དེའི་དུས་ཚོད་ནི་ཀརྨ་པ་དྲུག་པ་མཐོང་བ་དོན་ལྡན་གྱི་སྐབས་སུ་ཡིན་པར་ཚོད་དཔག་བྱེད་ནུས། འོན་ཀྱང་ལོ་རྒྱུས་རྣམས་སུ་ལས་ཞྭ་མཐོན་མཐིང་ལྟ་བུ་ལས་དེའི་བཟོ་དབྱིབས་ཀྱི་སྐོར་ཞིབ་ཕྲ་མ་བཤད་པ་དེས་ང་ཚོས་དཔལ་འབྱོར་དོན་གྲུབ་ཀྱི་དབུ་ཞྭ་ནི་མིང་གོང་མ་ཡུང་ལོས་སེ་རའི་བྱམས་ཆེན་ཆོས་རྗེ་ལ་ཕུལ་བ་ལྟ་བུ་རྒྱ་ནག་གི་བླ་མ་རྣམས་ཀྱིས་བཞེས་པའི་ཞྭ་ནག་པོ་སྤྱིར་བཏང་བ་ཞིག་ཡིན་ནམ། ཡང་ན་ཀརྨ་བཀའ་བརྒྱུད་པ་རྣམས་ཀྱིས་ཀརྨ་པ་དེ་བཞིན་གཤེགས་པའི་དབུ་ཞྭ་ནི་མིང་གོང་མ་རང་གིས་དངོས་སུ་བཟོས་ནས་ཕུལ་བར་བཤད་པ་ལྟར་ཀརྨ་པའི་ཞྭ་ནག་དང་རྦད་དེ་གཅིག་པ་ཡིན་བརྗོད་དཀའ་བ་རེད། ཡང་སྙིང་དཔལ་འབྱོར་དོན་གྲུབ་ཀྱིས་མ་བཞེས་པ་དེས་རྩ་བའི་ཆ་ནས་ཀརྨ་པའི་ཞྭ་ནག་དང་གང་འཚམས་འདྲ་བོ་ཡོད་པ་དེ་གསལ་པོ་ཡིན་ཀྱང་རྦད་དེ་མཚུངས་པ་མིན་ཀྱང་སྲིད།

			

			ཞྭ་ནག་གཟུངས་གཞུག་ཏུ་འབུལ་སའི་རྡོ་རྗེ་འཆང་གི་སྐུ་དེ་ནི་ཀརྨ་པ་བདུན་པ་ཆོས་གྲགས་རྒྱ་མཚོའི་དགོངས་བཞེད་ལྟར། གོ་ཤྲི་དཔལ་འབྱོར་དོན་གྲུབ་དང་སི་ཏུ་སྐུ་ཕྲེང་ན་རིམ་ལས་གསུམ་པ་སི་ཏུ་བཀྲ་ཤིས་དཔལ་འབྱོར་གཉིས་ཀྱིས་ལྷན་དུ་སྔར་ཀརྨ་པཀྵིས་མཚུར་ཕུར་བཞེངས་པའི་ལྷ་ཆེན་འཛམ་གླིང་རྒྱན་དང་མཚུངས་པར་འོག་མིན་ཀརྨ་དགོན་དུ་ལྷ་ཆེན་བཀྲ་ཤིས་དཔལ་འབར་ཞེས་པ་བཞེངས་སྐབས་ལྷ་སྐུ་གལ་ཆེ་བ་གཞན་ཡང་བཞེངས་སུ་གསོལ་བ་དེ་འདྲ་གང་ཡང་རུང་བ་ཞིག་མིན་ནམ་སྙམ།

			འདི་དག་གི་དཀར་ཆག་བན་སྒར་བ་འཇམ་དཔལ་བཟང་པོས་བསྡུས་པ་ཞིག་དང་། ཀརྨ་པ་བདུན་པ་ཆོས་གྲགས་རྒྱ་མཚོས་རྒྱས་པར་མཛད་པ་བཅས་ཡོད་པ་རྣམས་སུ་མཇལ་ན་ནང་གི་གཟུངས་གཞུག་ནི་དད་ལྡན་གྱིས་མཇལ་ན་ངོ་མཚར་ཞིང་དཔྱོད་ལྡན་གྱིས་བལྟས་ན་ཕངས་དགོས་པ་ལྟ་བུའི་བསམ་ཡུལ་ལས་འདས་པ་བཞུགས། མཇུག་ཏུ་དགེ་རྩ་བསྔོ་བ་ན་ཀརྨ་པ་ཆོས་གྲགས་རྒྱ་མཚོས། “གཞན་ཡང་ཐུབ་པའི་སྐུ་འདི་ཡི་ཕྱོགས་སུ། དངོས་པོ་བཏང་བའི་ཡོན་གྱི་བདག་པོ་རྣམས་དང་། དྲུང་གུའི་ཤྲི་པ་དང་། གདན་ས་པ་དྲུང་སིདྷུ་པ་ཁུ་དབོན་དཔོན་སློབ་ལ་སོགས། གཞི་བྱེས་ཀྱི་ཚོགས་སྟོན་པ་རྣམས་དང་།” ཞེས་སོགས་གསུངས།

			

			དཔལ་འབྱོར་དོན་གྲུབ་ཀྱིས་མིང་གོང་མས་བསྐུར་བའི་ཞྭ་ནག་དེ་ཉིད་ལ་ངོས་ལེན་མ་གནང་ཡང་ཀརྨ་པཀྵིས། རྟོགས་ལྡན་ཞྭ་སེར་བ། ཞྭ་དམར་བ། ཞྭ་ཁྲ་བ། སྟག་མགོ་བ། གཟིག་མགོ་བ། དོམ་མགོ་བ་ཞེས་སོགས་རྣམ་ཐར་དུ་འབྱུང་བ་ལྟར་སློབ་མ་རྣམས་ལ་ཚོན་མདོག་དང་ཁྱད་ཆོས་སྣ་ཚོགས་པའི་དབུ་ཞྭ་གནང་བ་དང་། ཀརྨ་པ་རོལ་པའི་རྡོ་རྗེས་ཀྱང་ཞྭ་དམར་གཉིས་པ་ལ་ཞྭ་དམར་པོ་གནང་བར་བཤད་སྲོལ་ཡོད་པ་ལྟར། ཕྱིས་སུ་ཀརྨ་པ་བདུན་པ་ཆོས་གྲགས་རྒྱ་མཚོས་དཔལ་འབྱོར་དོན་གྲུབ་ཀྱི་ཡང་སྲིད་བཀྲ་ཤིས་རྣམ་རྒྱལ་རྒྱལ་ཚབ་ཀྱི་ཁྲིར་མངའ་གསོལ་ཏེ་ལི་ཝང་མདོག་ཅན་གྱི་ཅོད་པཎ་བཅིངས་པ་ལ། དེ་ནི་རྒྱལ་བ་ཀརྨ་པ་ན་རིམ་གྱིས་ཞྭ་དམར་གྱི་ཅོད་པཎ་གནང་བ་ལོ་རྒྱུས་ཐོག་ཐེངས་གཉིས་པ་དེ་ཡིན་ཅིང་། དེ་ནས་བཟུང་དེ་ཕྱིན་རྒྱལ་ཚབ་ན་རིམ་གྱིས་ད་ལྟ་བཅུ་གཉིས་པའི་བར་དུ་དབུ་ཞྭ་འདི་ཉིད་བཞེས་ཏེ་འཕྲིན་ལས་ཀྱི་འོད་སྣང་འཕྲོ་བཞིན་པ་འདིའོ། །

			འདིའི་སྐོར་རྒྱས་པར་ཀརྨའི་མཁན་པོ་རིན་ཆེན་དར་རྒྱས་ཀྱིས་མཛད་པའི་རྒྱལ་ཚབ་ཀྱི་དབུ་ཞྭའི་རྣམ་བཤད་ལས་འབྱུང་བས་འདིར་ཞིབ་ཕྲ་འགོད་དགོས་མ་མཐོང་ཞིང་། ད་དུང་རྒྱལ་ཚབ་ཀྱི་དབུ་ཞྭ་ནི་དོན་དུ་དམར་པོ་ཡིན་པ་ལ། ཆོས་གྲགས་རྒྱ་མཚོས་རྒྱལ་ཚབ་ལ་དབུ་ཞྭ་དེ་འདྲ་ཞིག་གནང་བའི་དུས་ཚོད་ནི་སྐབས་དེར་ཀརྨ་བཀའ་བརྒྱུད་ཀྱི་ཁྲོད་དུ་ཞྭ་དམར་ནག་ཏུ་གྲགས་པ་གཉིས་ཀྱི་འབྲེལ་བ་ཕལ་ཆེར་ཆད་ཟིན་པའི་གཉན་འཕྲང་གི་དུས་སྐབས་ཤིག་ལ་ཡིན་པ་དང་། ཀརྨ་པས་ཞྭ་དམར་དང་རྒྱལ་ཚབ་ལ་ཞྭ་དམར་པོ་གནང་བས་ཞྭ་དམར་པོ་ནི་ཀརྨ་པའི་ཐུགས་སྲས་གཙོ་བོ་རྣམས་ཀྱི་ཁྱད་ཆོས་སུ་གྱུར་ཏེ་ཕྱིས་སུ་སི་ཏུ་སྐུ་ཕྲེང་ལ་ཡང་དེ་མཚུངས་ཀརྨ་པས་ཞྭ་དམར་པོ་གནང་བ་སོགས། འདི་དག་གི་སྐོར་ལ་བསམ་པར་བྱ་བ་འགའ་ཞིག་ཡོད་ཀྱང་། རིགས་པ་ལས་ཞེན་པ་ལ་དགའ་བའི་སྤྱི་ཚོགས་སུ་ཕལ་མོ་ཆེའི་གློ་བར་འཇུ་དཀའ་བའི་འཇིགས་པས་རེ་ཞིག་འདི་ཙམ་གྱིས་འཐུས་པར་བྱས་སོ། །

			

			༡༥ བཀའ་བརྒྱུད་གསེར་ཕྲེང་།

			ཀརྨ་པ་མཐོང་བ་དོན་ལྡན་དང་གོ་ཤྲི་དཔལ་འབྱོར་དོན་གྲུབ་གཉིས་དགུང་ལོའི་ཐད་ཁྱད་པར་ཆེར་མ་མཆིས་ཀྱང་ཕན་ཚུན་མཆེད་གྲོགས་དང་བླ་སློབ་གཉིས་ཀར་གྱུར་ཏེ། མཐོང་བ་དོན་ལྡན་སྐུ་མ་གཤེགས་གོང་ནས་དཔལ་འབྱོར་དོན་གྲུབ་ཀྱི་མཚན་སྙན་བོད་ཙམ་མ་ཡིན་པར་རྒྱ་ནག་གོང་མའི་ཕོ་བྲང་བར་དུ་སླེབས་ནས་བོད་ཀྱི་བླ་ཆེན་གཞན་དང་མཚུངས་པར་རྒྱ་ནག་གོང་མས་དཔལ་འབྱོར་དོན་གྲུབ་ལ་དུས་དུས་སུ་སྐྱེས་བསྐུར་བ་དང་། མཚན་གནས་གསར་རྩོལ་སོགས་བགྱིས།

			ཀརྨ་པ་མཐོང་བ་དོན་ལྡན་གྱིས་ཀྱང་ཉིད་ཀྱི་ཐུགས་སྲས་གཙོ་བོ་གཅིག་ཏུ་ངོས་འཛིན་པས་འགོས་ལོ་གཞོན་ནུ་དཔལ་གྱི་«དེབ་སྔོན་»དུ་ཀརྨ་པ་མཐོང་བ་དོན་ལྡན་ཐད་དུ། “དེའི་སློབ་མའི་མཆོག་ནི་སྤྱིར་བསམ་གྱིས་མི་ཁྱབ་ཀྱང་། བན་ཀར་བ་འཇམ་དཔལ་བཟང་པོ་བ་དང་། གུ་ཤྲཱི་དཔལ་འབྱོར་དོན་གྲུབ་པ་རྣམ་པ་གཉིས་གཙོ་བོར་གྱུར་པའོ།” ཞེས་འབྱུང་བ་བཞིན་ལོ་རྒྱུས་ཕལ་མོ་ཆེའི་ནང་དུ་ཀརྨ་པ་དྲུག་པའི་སློབ་མ་འདི་གཉིས་རྐྱང་འདྲེན་སྲོལ་ཡོད།

			དེ་གཉིས་ལས་མཐོང་བ་དོན་ལྡན་གྱི་ངོས་ནས་དམིགས་བསལ་གོ་ཤྲི་དཔལ་འབྱོར་དོན་གྲུབ་ལ་གཟིགས་མཐོང་ཡོད་ཕྱིར། ཀརྨ་པ་མི་བསྐྱོད་རྡོ་རྗེས་མཛད་པའི་«དཔལ་ལྡན་དྭགས་པོ་བཀའ་བརྒྱུད་ཀྱི་གསུང་ལས་འཕྲོས་པའི་འབེལ་གཏམ་» ལས། “དྲིན་ཅན་ཆོས་ཀྱི་རྗེ་ཀརྨ་པ་སྤྲུལ་པའི་སྐུ་མཐོང་ན་མངོན་པར་དགའ་ཞིང་དོན་གྲུབ་མྱ་ངན་ལས་འདའ་ཀར། བདག་ཉིད་ཆེན་པོ་དཔལ་འབྱོར་དོན་གྲུབ་ལ།

			

			སངས་རྒྱས་ཐམས་ཅད་འདུས་པའི་རིན་པོ་ཆེ། །

			ཐུགས་རྗེའི་བདག་ཉིད་མཐོང་བ་དོན་ལྡན་ལ། །

			གསོལ་བ་འདེབས་སོ་ཐུགས་རྗེ་སྤྱན་གྱིས་གཟིགས། །

			གསོལ་འདེབས་བྱིན་རླབས་ཆར་རྒྱུན་དབབ་ཏུ་གསོལ། །

			ཞེས་པའི་ཚིགས་སུ་བཅད་པའི་འདིས་གསོལ་བ་ཐོབ། །ད་ནི་ཁོ་བོ་ཡང་བཀའ་བརྒྱུད་ཀྱི་གྲལ་དུ་སྡོད་པ་ཡིན། །ཞེས་གསུངས་པ་དང་།” ཞེས་འབྱུང་།

			དེ་བཞིན་དཔའ་བོ་གཙུག་ལག་ཕྲེང་བས་«མཁས་པའི་དགའ་སྟོན་» དུ། “དབུ་ཞྭ་དང་བསྲེ་འཕོའི་ཞལ་གདམས་རྣམས་ཀྱི་ཕྱག་དཔེ་སོགས་གོ་ཤྲི་རིན་པོ་ཆེ་ལ་གཏད་དེ་ལུང་བསྟན་བཀའ་རྒྱ་ཅན་མཛད། ངེད་མ་བསླེབ་ཀྱི་བར་དུ་རྟེན་འདི་རྣམས་རྒྱ་མ་ཉམས་པར་གྱིས། ཤམ་བྷ་ལ་དང་མ་ཁ་བ་རྩོད་པར་ཡོད་པས་ཁོ་བོ་རིགས་ལྡན་གྱི་གྲོགས་ལ་འགྲོ་དགོས་པར་ཡོད་གསུངས།” ཞེས་དང་། ཡང་དེ་ཉིད་ལས་བདུན་པ་ཆོས་གྲགས་རྒྱ་མཚོའི་རྣམ་ཐར་ཐད་དུ། “སྔར་རྗེ་གོང་མས་གོའི་ཤྲི་རིན་པོ་ཆེ་ལ་བསྟན་པ་གཏད་པའི་རྟེན་འབྲེལ་གྱིས་ཁྱོད་ཀྱིས་ཆོས་ལུང་ཕུལ་ཞིག་གསུངས་” ཞེས་ཀརྨ་པ་མཐོང་བ་དོན་ལྡན་གྱིས་དཔལ་འབྱོར་དོན་གྲུབ་ལ་དོན་བརྒྱུད་ཀྱི་བསྟན་པ་གཏད་ཚུལ་གསལ་པོར་འབྱུང་།

			གོ་ཤྲི་དཔལ་འབྱོར་དོན་གྲུབ་རང་ཉིད་ཀྱིས་ཀྱང་འདི་ཉིད་ལ་ངོས་ལེན་གནང་བ་དེ་ཉིད་ཀྱིས་མཛད་པའི་བཀའ་བརྒྱུད་སྤྱི་དང་བྱེ་བྲག་ཀརྨ་བཀའ་བརྒྱུད་ཀྱི་བརྒྱུད་པའི་བླ་མ་རྣམས་རྡོ་རྗེ་འཆང་ནས་བཟུང་སྟེ་གོ་ཤྲི་དཔལ་འབྱོར་དོན་གྲུབ་བར་དུ་ལུང་བསྟན་ཚུལ་བཀོད་པ་ལས། “སློབ་དཔོན་པདྨས་ཤྲི་བྷ་ཏྲ་དཔལ་འབྱོར་བཟང་པོ་ལུང་བསྟན་པ་ནི། ལུང་བསྟན་བཀའ་རྒྱ་མ་ལས། 

			

			མཁར་ཆེན་དཔལ་གྱི་དབང་ཕྱུག་བྱ་བ་ཁྱོད། །

			ཐོག་མ་མེད་ནས་ལས་དང་སྐལ་ལྡན་མཆོག །

			དེང་སང་དུས་ཀྱང་རྗེ་དང་མཐུ་སྟོབས་མཉམ། །

			མ་འོངས་འཇུག་པ་དུས་ཀྱི་ཐ་མ་ལ། །

			ཁྱོད་ཀྱི་སྤྲུལ་པས་བོད་ཁམས་གཙུག་ལག་སྐྱོང་། །

			དཔལ་འབྱོར་མིང་ཅན་རྣལ་འབྱོར་བརྟུལ་ཞུགས་ཅན། །

			མོན་ཁ་ལྡིང་དུ་འགྲོ་བ་ཐབས་ཀྱིས་འདུལ། །

			ཟབ་གཏེར་མངའ་སྤྱོད་ཕྱོགས་རྣམས་ཀུན་ཏུ་མྱུལ། །

			མངོན་མཚན་མི་སྒྲོག་ཕལ་ཆེར་སྦས་ཚུལ་བཞུགས། །

			དགོངས་འདུས་ཟབ་སྐྱོང་བསྟན་པ་སྤེལ་བྱེད་འབྱུང་། །ཞེས་དང་། 

			ཆོས་ཀྱི་རྗེ་མཐོང་བ་དོན་ལྡན་གྱི་དྲུང་དུ། བདག་ལ་བཀའ་བསྩལ་ཞིང་ལུང་བསྟན་གནང་བ་ནི། ན་མོ་གུ་རུ་བྷཻ། 

			རྒྱལ་བའི་གཤེགས་ཤུལ་དྲི་མེད་ལམ་བཟང་མཆོག །

			མཐའ་བྲལ་གཉུག་མའི་ངང་དུ་ཀུན་ངེས་པའི། །

			དོན་གྱི་སྙིང་པོ་སྐལ་ལྡན་རྒྱུད་སྨིན་པའི། །

			བཀའ་བརྒྱུད་བསྟན་པའི་སྲོག་ཤིང་བརྟན་གྱུར་ཅིག །ཅེས་དང་། 

			“འདྲེན་པ་མཐའ་དག་གཅིག་འགྱུར་བླ་མ་རྗེ། །

			

			ཡང་དག་རྫོགས་པའི་སངས་རྒྱས་དམ་པའི་ཆོས། །

			བྱང་སེམས་ཉན་ཐོས་དགེ་འདུན་རྒྱ་མཚོ་ཡིས། །

			བྱིན་རླབས་བདེན་པས་ཡུན་རིང་གནས་གྱུར་ཅིག །

			ཅེས་གསོལ་བའི་བསྐལ་སྩལ་གནང་བ་རྣམས་དང་རྗེས་སུ་མཐུན་པར་དེ་ཉིད་དུ་ལུང་བསྟན་པར་མཛད་དོ། །” ཞེས་འབྱུང་ངོ་། །གོང་གི་ལུང་བསྟན་བཀའ་བརྒྱ་མ་ནི་སངས་རྒྱས་གླིང་པའི་གཏེར་ཆོས་ཡིན་པ་དང་། དཔལ་འབྱོར་དོན་གྲུབ་སོགས་རྒྱལ་ཚབ་ན་རིམ་མཁར་ཆེན་དཔལ་གྱི་དབང་ཕྱུག་གི་སྤྲུལ་པའམ་སྐུ་སྐྱེར་ངོས་འཛིན་པའི་ཁུངས་གཅིག་ཀྱང་འདི་ལ་ཐུག་ཡོད། ཞབས་བརྟན་གསོལ་འདེབས་དང་བཅས་ཏེ་བསྟན་པ་གཏད་གནང་ས་ནི་ཀརྨ་པ་མཐོང་བ་དོན་ལྡན་སྐུ་ཚེའི་སྨད་དུ་ཀརྨའི་དགོན་དུ་བཞུགས་སྐབས་སྙུན་གཞི་དྲག་ཙམ་བྱུང་བ་དེ་སྐབས་ཡིན་པ་ལྟར་མཐོང་སྟེ། ཆོས་གྲགས་རྒྱ་མཚོའི་རྣམ་ཐར་དཔལ་འབྱོར་དོན་གྲུབ་ཀྱིས་མཛད་པ་ལས། “སྔོན་ཆོས་ཀྱི་རྗེ་མཐོང་བ་དོན་ལྡན་གྱི་དྲུང་ནས་མདོ་ཁམས་ཀྱི་ས་ཆར་བཞུགས་པའི་དུས་སུ། བདག་ལ་བཀའ་སྩལ་དང་ཤིས་པ་བརྗོད་པ་གནང་བ་ནི།” ཞེས་གསུངས་ཏེ། ཚིགས་བཅད་འདི་ཉིད་གསུངས། 

			ཀརྨ་པ་དྲུག་པ་མཐོང་བ་དོན་ལྡན་གྱིས་གོ་ཤྲི་དཔལ་འབྱོར་དོན་གྲུབ་ལ་བསྟན་པ་གཏད་པ་ཙམ་དུ་མ་ཟད་ཉིད་ཀྱི་སྐུ་སྐྱེ་དང་འབྲེལ་བའི་འདའ་ཁའི་ཞལ་ཆེམས་ཀྱི་ཕྱག་བྲིས་གནང་བ་ལ་དེ་ནི་ཀརྨ་པ་ན་རིམ་གྱིས་འདའ་ཁའི་ཞལ་ཆེམས་སུ་གྲགས་པའི་ཕྱག་བྲིས་གནང་བ་དང་ཤོས་དེ་རེད། ཉེ་དུས་ཀརྨ་བཀའ་བརྒྱུད་པ་འགའ་ཤས་ཀྱིས་འདའ་ཁའི་ཞལ་ཆེམས་ནི་ཀརྨ་པ་ན་རིམ་གྱི་ཐུན་མོང་མ་ཡིན་པའི་ཁྱད་ཆོས་ཡིན་པ་དང་། འདའ་ཁའི་ཞལ་ཆེམས་ཀྱི་ཕྱག་བྲིས་མི་གནང་མཁན་ཀརྨ་པ་ན་རིམ་སུ་ཡང་མེད་པ་ལྟ་བུར་བཤད་ནས། ཀརྨ་པ་དུས་གསུམ་མཁྱེན་པས་ཀྱང་འགྲོ་མགོན་རས་ཆེན་ལ་འདའ་ཁའི་ཞལ་ཆེམས་ཀྱི་ཕྱག་བྲིས་གནང་བ་དང་། འགྲོ་མགོན་རས་ཆེན་གྱིས་ཕྱག་བྲིས་དེ་ཉིད་སྤོམ་བྲག་པ་ལ་བཅོལ་ཚུལ་དང་། དེ་གཞིར་བཟུང་གིས་སྤོམ་བྲག་པས་ཀརྨ་པཀྵི་དུས་མཁྱེན་གྱི་སྤྲུལ་སྐུར་ངོས་བཟུང་ཚུལ་སོགས་ཁུངས་མེད་བརྫུན་བཤད་བྱེད་བཞིན་པ་དག་ནི་རང་ཉིད་ཀྱི་ལངས་ཕྱོགས་དང་མཐུན་པ་མ་གཏོགས་ཀརྨ་བཀའ་བརྒྱུད་པའི་ལོ་རྒྱུས་ཡིག་ཆ་ཁུངས་ལྡན་གང་དང་ཡང་མཐུན་པ་མ་ཡིན་ནོ། །

			

			ཀརྨ་པ་དྲུག་པས་འབྱུང་འགྱུར་ཀརྨ་བཀའ་བརྒྱུད་ཀྱི་མདུན་ལམ་དེ་གོ་ཤྲི་དཔལ་འབྱོར་དོན་གྲུབ་ཀྱི་ཕྱག་ཏུ་གནང་རྗེས་ཁོང་ཉིད་ཀོང་པོ་གསའ་ཕུར་སྐུ་ཞི་བར་གཤེགས། དགོངས་རྫོགས་ཀྱི་བྱ་བ་ཐམས་ཅད་དཔལ་འབྱོར་དོན་གྲུབ་ཀྱིས་བསྒྲུབས་མཛད་པས། ཀརྨ་པ་མི་བསྐྱོད་རྡོ་རྗེས། “སྐུ་གདུང་ཡོངས་སུ་རྒྱས་པར་འགྱུར་བའི་བསོད་ནམས་ཀྱི་ཕུང་པོ་མ་གཏུགས་པར་ཕྱོགས་བཅུར་འགེངས་པར་མཛད་པ་ལ་གནས་བརྟན་འོད་སྲུངས་དང་།” ཞེས་སོགས་ཀྱིས་བསྔགས་བརྗོད་མཛད་ཡོད།

			འདིའི་ཐད་དུ་རྫོགས་ཆེན་དཔོན་སློབ་རིན་པོ་ཆེ་སོགས་རུམ་བཏེག་བཤད་གྲྭའི་ཨཱ་ཅཱཪྱ་མི་ཉུང་བ་ཞིག་ནས་རྩོམ་བསྒྲིགས་བགྱིས་པའི་«ཀར་རབས་རྣམ་ཐར་» ཞེས་པའི་ནང་དུ། “དབུ་ཞྭ་དང་བསེ་འཕོའི་ཞལ་གདམས་ཀྱི་ཕྱག་དཔེ་སོགས་གོ་ཤྲཱི་རིན་པོ་ཆེ་བཀྲ་ཤིས་དཔལ་འབྱོར་ལ་གནང་ཏེ་ལུང་བསྟན་བཀའ་རྒྱ་ཅན་མཛད།” ཅེས་གསལ་བ་འདི་ནི་ཀརྨ་བཀའ་བརྒྱུད་པའི་རྣམ་ཐར་ལོ་རྒྱུས་གང་དང་ཡང་མི་མཐུན་པས་ཡང་སྙིང་འདིའི་བཀྲ་ཤིས་དཔལ་འབྱོར་དེ་སུ་ཞིག་ཡིན་པ་ཤེས་ཀྱི་མེད་ལ་ཤེས་འདོད་ཀྱང་མེད་པ་ནི་ཨ་རིའི་རྩོམ་པ་པོ་ Gelett Burgess རྦུར་རྒེ་སེས། “ངས་བ་གླང་དམར་སྨུག་མཐོང་མྱོང་མེད་ལ། ནམ་ཡང་མཐོང་འདོད་ཀྱང་མེད།” ཅེས་བྲིས་པའི་སྙན་ངག་དེ་དྲན་གསོ་གཏོང་བར་བྱེད།

			

			༡༦ ཀར་བསྟན་གྱི་ལྟེ་གནས།

			«ཟླ་བ་ཆུ་ཤེལ་གྱི་ཕྲེང་བའི་» ནང་དུ། “རྗེ་མཐོང་བ་དོན་ལྡན་གསའ་ཕུར་ཕེབས་ཏེ་རྟེན་རྣམས་དང་དབུ་ཞྭ་སོགས་ལ་ཕྱག་རྒྱས་བཏབ་ཅིང་ཕྱག་དཔེ་སོགས་གུ་ཤྲི་ལ་གཏད་ནས་ཞི་བར་གཤེགས་པས། མཚུར་ཕུར་སྐུ་གདུང་གི་མཆོད་རྟེན་དང་སྐུ་ཚབ་གཟིམ་སྐུ་བཞེངས། གསེར་ཐོག་གི་ཞིག་གསོ་གནང་། རྒྱལ་ཚབ་ཏུ་བཞུགས་ནས་སྒར་གྱི་འཛིན་སྐྱོང་མཛད།” ཅེས་གསུངས་པ་ལྟར། ཀརྨ་པ་མཐོང་བ་དོན་ལྡན་སྐུ་གཤེགས་ཤིང་ཀརྨ་པ་བདུན་པ་ངོས་འཛིན་མ་བྱུང་བའི་བར་དེར་གོ་ཤྲི་དཔལ་འབྱོར་དོན་གྲུབ་ཀྱིས་རྒྱལ་ཚབ་ཀྱི་ཐུགས་ཁུར་བཞེས།

			ཁོང་གིས་ཕྱག་ལས་གལ་ཆེན་མི་ཉུང་བ་ཞིག་གནང་བ་ལས་ད་ལྟ་ང་ཚོས་ཤེས་ཐུབ་པ་ཞིག་ནི། སྔར་ཀརྨ་པ་དང་པོ་དང་གཉིས་པ་སོགས་ཀྱི་སྐབས་སུ་ཀརྨ་བཀའ་བརྒྱུད་ནི་ཁམས་དང་དབུས་ཁུལ་དུ་དར་ཞིང་། དེ་རྗེས་ཕ་ཡུལ་ཀོང་པོ་ནས་ཡིན་པའི་ཉེ་དུས་བོད་ཀྱི་མཁས་དབང་དུང་དཀར་བློ་བཟང་ཕྲིན་ལས་ཀྱིས་«དུང་དཀར་ཚིག་མཛོད་» ཅེས་པའི་ནང་དུ་ཀོང་པོ་ཞེས་པའི་འགྲེལ་བཤད་ལས། “ཀོང་པོའི་ཡུལ་འདིར་སྔོན་དུས་བོན་ཆོས་དར་ཁྱབ་ཆེ་བར་བྱུང་བའི་རྟགས་སུ་བོན་སྟོན་གཤེན་རབས་ཀྱི་གནས་ཆེན་དུ་གྲགས་པའི་བོན་རི་དང་སྟག་རྩེ་རི་ཁྲོད་ཟེར་བ་སོགས་ཡོད་པ་མ་ཟད། བོན་རྙིང་པའི་ལུགས་སྲོལ་ལྟར་གྱི་དམར་མཆོད་དང་། གྲི་འདུལ། གཤིན་འདུར་སོགས་ཀྱི་ལུགས་སྲོལ་ཀྱང་ཡོད། ཀརྨ་བཀའ་བརྒྱུད་ཀྱི་བསྟན་པ་དར་འགོ་ཚུགས་པ་ནས་ཀོང་ཀར་སྲིད་པ་ཞེས་ཀརྨ་བཀའ་བརྒྱུད་ཀྱི་ཆོས་ལུགས་ལ་དད་ཞེན་ཆེན་པོ་ཡོད་པའི་དགོན་པ་དང་། སྡེ་དཔོན་སྟོབས་ཆེན་མང་པོ་བྱུང་མྱོང་བ་དང་།” ཞེས་སོགས་གསུངས་པ་བཞིན་ཀརྨ་པ་གསུམ་པ་རང་བྱུང་རྡོ་རྗེས་ཀོང་པོའི་ཁུལ་གང་སར་ཕེབས་ནས་བསམ་གྱིས་མི་ཁྱབ་པའི་མཛད་ཕྲིན་མང་པོ་བསྐྱངས་པར་བརྟེན་ཀོང་པོའི་ཁུལ་གྱི་མི་སེར་ཕལ་མོ་ཆེ་བོན་པོ་ལས་ནང་པར་ཞུགས་ཏེ་ཀརྨ་བཀའ་བརྒྱུད་པ་དང་ཀོང་པོའི་ཡུལ་གྱི་འབྲེལ་བ་ཐོག་མར་བྱུང་།

			

			དེ་ནས་ཀརྨ་པ་བདུན་པ་ཆོས་གྲགས་རྒྱ་མཚོའི་གསུང་འབུམ་དུ་བཞུགས་པའི་གསུང་རྩོམ་ཞིག་ལས། “རྗེ་རོལ་པའི་རྡོ་རྗེ་ལ། གྲོང་རྩ་གྱང་རོལ་གྱི་ཡོན་བདག་རྣམས་ཀྱིས་ས་ཆ་དང་བཅས་པ་ཕུལ་ནས། གཟིམ་ཁང་བཀྲ་ཤིས་རབ་རྒྱས་འདི་ཡང་། རྟོགས་ལྡན་མཁའ་སྤྱོད་དབང་པོ་སོགས་ཀྱིས་ལས་གཉེར་མཛད་ནས་བཞེངས། སློབ་དཔོན་གུའི་གུང་པས། དུས་ངན་བྱུང་ན་ཡུལ་ངན་སྐྱིད་གསུངས་ནས། མདོ་དབུས་ནས་མཛོད་རྣམས་དྲངས་ནས་འདིར་བཞག་པ་སོགས་མཛད་པ་ཡིན། ངེད་ཀྱིས་ཀྱང་གནས་འདིར་ཕྱི་མའི་འགྲོ་བ་ལ་ཕན་པར་བསམ་ནས་སྒྲུབ་སྡེ་བཏབ་པ་ཡིན། གནས་འདིར་དགེ་སྦྱོར་བྱས་ན། གཞན་གྱི་གནས་གང་ལས་ཁམས་དྭངས་པ་དང་། ཉམས་རྟོགས་དང་། ཡི་དམ་ལྷ་ཡི་དག་སྣང་གཞན་པས་ཆེ་བ་ཡོང་བར་འདུག” ཞེས་འབྱུང་བ་ལྟར་ཀརྨ་པ་བཞི་པ་དང་ལྔ་པ་དྲུག་པ་རྣམས་ཁམས་དང་མཚུར་ཕུ་གང་སར་ཕེབས་བཞུགས་ཀྱིས་མཛད་ཕྲིན་རྒྱ་ཆེར་བསྐྱངས་ན་ཡང་། ད་དུང་མཚུར་ཕུ་དང་ཀརྨ་དགོན། ཀོང་པོའི་ཁུལ་བཅས་གལ་ཆེ་ཆུང་འདྲ་མཚུངས་ལྟ་བུའི་རྣམ་པར་གནས།

			དེ་རྗེས་གོ་ཤྲི་དཔལ་འབྱོར་དོན་གྲུབ་ཀྱིས་མཚུར་ཕུ་འཇམ་དབྱངས་ཆེན་མོ་སོགས་གནད་ཡོད་མི་སྣ་མང་པོའི་ཐུགས་འདོད་དང་འགལ་བར་གཟིགས་བཞིན་དུ། དགོས་པ་རྒྱུ་མཚན་ཅི་ཞིག་གིས་མདོ་དབུས་ཁམས་གསུམ་གང་ས་ནས་ཀརྨ་བཀའ་བརྒྱུད་པའི་ནང་རྟེན་རྩ་ཆེན་ཡོངས་སུ་རྫོགས་པ་ཀོང་པོར་གདན་དྲངས་ནས་བཞུགས་སུ་གསོལ་བ་དེས། འབྱུང་འགྱུར་གྱི་མི་རབས་འགའ་ཤས་རིང་བོད་ལྷོ་ཕྱོགས་སུ་ཆགས་པའི་ཀོང་པོ་ནི་ཁམས་དང་མཚུར་ཕུ་སོགས་ལས་ཀྱང་གལ་ཆེ་བར་གཞུང་འབྲེལ་གྱི་ཐོག་ནས་ཀརྨ་བཀའ་བརྒྱུད་པའི་ལྟེ་གནས་སུ་གྱུར།

			

			ཀརྨ་པ་བདུན་པ་ཆོས་གྲགས་རྒྱ་མཚོ་སྐུ་ཆུང་དུས་ནས་བཟུང་ཀོང་པོའི་ཁུལ་གྱི་ས་ཆ་གཙོ་བོ་གསུམ་སྟེ། ཉང་པོ། ལོང་པོ། ཀོང་པོ་བཅས་ཀྱི་ས་ཆ་གང་སར་རི་རྒྱ། ཀླུང་རྒྱ། ལམ་རྒྱ། ཆོས་རྒྱ་བཅས་བཙུགས་པའི་སྒོ་ནས་ཡུལ་ལུང་གི་མི་སེར། ཐ་ན་དུད་འགྲོ་ཡན་ཆོད་ཀྱི་སྐྱིད་སྡུག་ལ་གཟིགས་རྟོག་གིས་ཆོས་ཁྲིམས་སུ་བཙུད་པས་ཀོང་པོ་ཀར་སྲིད་ཅེས་ཡོངས་སུ་གྲགས་པ་བྱུང་སྟེ། ཀོང་པོ་ཁུལ་དེ་ཀརྨ་བཀའ་བརྒྱུད་པ་རང་ཉིད་ཀྱི་ནང་ཁྲིམས་ལས་ཕལ་ཆེར་སྐབས་དེའི་བོད་ཀྱི་སྡེ་སྲིད་རྣམས་ཀྱི་དབང་འོག་ཏུ་ཡང་མཚན་ཉིད་ཚང་བ་ཞིག་མེད་པ་ལྟ་བུའི་རང་སྐྱ་ཐུབ་པའི་རྒྱལ་ཁབ་ཆུང་ངུ་ཞིག་ཏུ་གྱུར།

			དེ་ལ་བརྟེན་ནས་ཀོང་པོ་ནི་ཁམས་དང་དབུས་གཙང་གཉིས་ཀྱི་བར་དུ་ཡོད་པས་ཡར་མར་བགྲོད་ལམ་བདེ་ཞིང་གང་སར་འབྲེལ་བ་བྱེད་སླ་བ། ལུང་པ་དེར་ཆོས་བརྒྱུད་གཞན་དེ་སྔོན་ནུས་པ་ཐོན་པ་ཞིག་དར་མ་ཐུབ་པ་དེས་ཀརྨ་བཀའ་བརྒྱུད་ཀྱི་སྟོབས་ཤུགས་བརྟན་པོ་འཛུགས་ཐུབ་པ། ཡུལ་ལྗོངས་མཛེས་ཤིང་ཐོན་བསྐྱེད་ཀྱིས་ཕྱུག་པ་སོགས་མཐུན་རྐྱེན་ཤིན་ཏུ་མང་བ་དེས་ཀར་བསྟན་དུས་སྐབས་དང་ས་གནས་དེར་དར་བ་བཞིན་གཞན་གང་དུ་ཡང་དར་ཐུབ་མེད།

			འདི་དག་གི་ལོ་རྒྱུས་མ་ཤེས་པས་ཕྱིས་ཀྱི་ཀརྨ་བཀའ་བརྒྱུད་པ་མང་པོས་ཀརྨ་བཀའ་བརྒྱུད་ཀྱི་ལྟེ་གནས་ནི་གནའ་ནས་ད་བར་མཚུར་ཕུ་ཁོ་ན་ཡིན་པར་སྙམ་པ་ལྟ་བུ་དང་། མཚུར་ཕུའི་དགོན་པ་དང་ཀརྨའི་སྒར་ཆེན་གཉིས་ཀྱང་རྦད་དེ་དོན་གཅིག་ཏུ་བཟུང་ནས་མཚུར་ཕུའི་སྒར་ཆེན་ཞེས་སོགས་སྨྲ་བ་ནི་ནམ་རྒྱུན་རང་ཉིད་ཀྱི་འདས་པའི་ལོ་རྒྱུས་ལ་རང་གིས་དོ་སྣང་མ་བྱས་པའི་འབྱུང་འབྲས་ཡིན་པ་ཤོད་ཅི་དགོས།

			དེའི་རྐྱེན་གྱིས་གཞན་ལྟ་ཞོག་ཉེ་དུས་ཀརྨ་བཀའ་བརྒྱུད་ཀྱི་ལོ་རྒྱུས་སྨྲ་བ་གཙོ་བོ་ཞིག་སྟེ་མཁས་དབང་ཐུབ་བསྟན་ཕུན་ཚོགས་ལགས་ཀྱིས་ཀྱང་«བོད་ཀྱི་ལོ་རྒྱུས་སྤྱི་དོན་པདྨ་ར་གའི་ལྡེ་མིག་» ཅེས་པའི་ནང་དུ། ཀརྨ་པ་རོལ་པའི་རྡོ་རྗེ་རྒྱ་ནག་ནས་བོད་དུ་ཕེབས་པར་བཤད་པའི་སྐབས་སུ། “དབུས་སུ་བྱོན་པའི་ཚེ་འཁོར་བའི་བྱ་བ་མཐའ་དག་བློས་བཏང་ནས་དགེ་སྦྱོར་སྒོམ་སྒྲུབ་ལ་བརྩོན་པའི་དམ་བཅའ་བརྟན་པོར་ཐོབ་པའི་དད་ལྡན་གྱི་སེར་སྐྱ་མང་པོ་ཞིག་བླ་མ་དང་འབྲལ་མི་ཕོད་པའི་དད་འདུན་གྱིས་ཕྱག་ཕྱིར་འབྲངས། མཚུར་ཕུར་འབྱོར་པ་དང་བླ་མའི་བཞུགས་གནས་ཀྱི་ཉེ་སྐོར་དུ་སྒར་བཏབ་སྟེ་དགེ་སྦྱོར་ལ་བརྩོན། སྐབས་དེར་རྒྱ་ནག་ཏཱ་མིང་ཧུན་ཨུ་རྒྱལ་པོས་འབུལ་བ་དང་བཅས་ཏེ་གདན་ཞུ་བཏང་ཡང་དད་ལྡན་གྱི་སེར་སྐྱ་ཁྲི་ཚོ་མང་པོའི་དགེ་སྦྱོར་ལ་བར་ཆད་དུ་དོགས་ནས་མ་བྱོན།” ཞེས་ཀརྨ་པ་རོལ་པའི་རྡོ་རྗེ་རྒྱ་ནག་ཏུ་ཕེབས་རྗེས་མཚུར་ཕུར་ཐེངས་གཅིག་ཀྱང་ཕེབས་མྱོང་མེད་པ་ལ་མཁས་པ་ཁོང་གིས་ཁུངས་མེད་ཀྱི་ལོ་རྒྱུས་སྙན་པོ་འདི་འདྲ་ཞིག་རྩོམ་ཤོར་བྱུང་ཡོད།

			

			༡༧ གུའི་གུང་པ་ནས་རྒྱལ་ཚབ།

			ད་དུང་ «ཟླ་ཕྲེང་» ལས། “རྒྱལ་ཚབ་ཏུ་བཞུགས་ནས་སྒར་གྱི་འཛིན་སྐྱོང་མཛད།” ཅེས་གསུངས་པ་ལྟར། ང་ཚོས་དོ་སྣང་བྱེད་དགོས་པ་གཅིག་ནི་མཐོང་བ་དོན་ལྡན་སྐུ་གཤེགས་རྗེས་དཔལ་འབྱོར་དོན་གྲུབ་ཉིད་དོན་གྱིས་རྒྱལ་ཚབ་ཏུ་གྱུར་པ་དེས་ཀརྨ་བཀའ་བརྒྱུད་ཀྱི་ལོ་རྒྱུས་ལ་འཕོ་འགྱུར་ཆེན་པོ་ཐེབས་པ་དེ་རེད། འདིར་གསལ་བཤད་བྱ་དགོས་པ་གཅིག་ནི་གོ་ཤྲི་དཔལ་འབྱོར་དོན་གྲུབ་དོན་གྱིས་རྒྱལ་ཚབ་ཏུ་གྱུར་པ་ཆོས་བྱུང་རྣམས་སུ་གསལ་ན་ཡང་གོ་ཤྲི་དཔལ་འབྱོར་དོན་གྲུབ་རང་གི་སྐུ་དུས་སུ་ཁོང་ལ་རྒྱལ་ཚབ་ཅེས་པའི་མཚན་འབོད་སྲོལ་ཕལ་ཆེར་མི་སྣང་།

			ད་དུང་གཞན་ཡང་གུའི་གུང་པ་རྣམས་ནི་ཀརྨ་པ་ན་རིམ་གྱི་འོག་ཏུ་དབང་ཚད་དང་གོ་གནས་མཐོ་ཤོས་དེ་ཡིན་པ་ལ། གུའི་གུང་པ་རྣམས་ལས་ཀྱང་རྒྱལ་ཚབ་ཅེས་པ་དེ་མཐོ་ན་དེའི་ནང་དོན་ནམ་ངོ་བོ་ཅི་ཞིག་རེད་ཅེས་པ་དེ་རེད།

			

			ང་བསམས་ན་དེ་ལ་གོ་བ་གཉིས་ཡོད་པར་མཐོང་། གཅིག་ནི་སྲོལ་རྒྱུན་གྱི་གོ་བ་སྤྱིར་བཏང་བ་སྟེ། གོང་ནས་རྒྱལ་ཚབ་ཅེས་པ་དེས་བཀའ་བཀོད་གང་གནང་ཡང་རྒྱལ་པོ་ངོ་མས་གནང་བ་དང་ཁྱད་པར་མེད་ཅིང་། གཤམ་ནས་ཀྱང་རྒྱལ་པོ་ལ་གུས་བཀུར་ཅི་ལྟར་ཞུས་པ་ལྟར་རྒྱལ་ཚབ་ཏུ་བཞུགས་པ་དེར་ཞུ་དགོས་པ་ལྟར། གོ་ཤྲི་དཔལ་འབྱོར་དོན་གྲུབ་ལྟ་བུར་མཚོན་ན་མཐོང་བ་དོན་ལྡན་སྐུ་གཤེགས་ནས་རྒྱལ་ཚབ་ཏུ་བཞུགས་པའི་སྐབས་དེར་དབང་ཚད་དང་གཙིགས་མཐོང་དེ་ཙམ་ཡོད་པ་ནི་ཁོང་གིས་མདོ་དབུས་ཁམས་གསུམ་ནས་ཀར་དགོན་གྱི་ནང་རྟེན་གལ་ཆེ་བ་རྣམས་ཀོང་པོ་རྩེ་ལྷ་སྒང་དུ་གདན་དྲངས་པ་ལས་ཀྱང་མཐོང་ཐུབ་པར་སྣང་།

			 གོ་བ་གཉིས་པ་ནི་ང་རང་སྒེར་གྱི་མཐོང་ཚུལ་ཞིག་སྟེ། དེ་ཡང་གནའ་དུས་ཀརྨ་བཀའ་བརྒྱུད་ལ་འཛིན་སྐྱོང་གི་ཕྱག་ལས་གཙོ་བོ་གནང་མཁན་སློབ་དཔོན་ཆེན་པོ་རིན་ཆེན་དཔལ་སོགས་གུའི་གུང་པ་རིམ་བྱོན་རྣམས་དང་། ཀརྨ་པ་ན་རིམ་གོང་མས་རྟོགས་པ་དོན་བརྒྱུད་ཀྱི་བསྟན་པ་གཏད་པས་ཡང་སྲིད་ལ་བཀའ་བརྒྱུད་རང་གི་ཟབ་ཁྲིད་རྣམས་འབུལ་མཁན་ཆེད་ལས་པ་བཀའ་བརྒྱུད་ཀྱི་གསེར་ཕྲེང་དུ་བཞུགས་པ་བླ་མ་གཡུང་སྟོན་རྡོ་རྗེ་དཔལ་དང་། ཞྭ་དམར་གཉིས་པ་མཁའ་སྤྱོད་དབང་པོ། སོག་དབོན་རིག་པའི་རལ་གྲི་ལྟ་བུ་རྣམས་ཡོད།

			ཀརྨ་པ་སྐུ་ཕྲེང་རྣམས་ཀྱིས་དམིགས་བསལ་དགེ་སློང་གི་སྡོམ་པ་བཞེས་སའི་བླ་མ་ནི་ཚོགས་སྡེ་དགེ་འདུན་སྒང་པ་ནས་བླ་མ་གཅིག་གདན་འདྲེན་ཞུ་སྲོལ་ཡོད་པ་སྟེ། རང་བྱུང་རྡོ་རྗེས་མཁན་ཆེན་གནས་བརྟན་གཞོན་ནུ་དཔལ་དང་། རོལ་པའི་རྡོ་རྗེས་མཁན་ཆེན་དོན་གྲུབ་དཔལ། དེ་བཞིན་གཤེགས་པ་དང་མཐོང་བ་དོན་ལྡན་གཉིས་ཀྱིས་སྙགས་ཕུ་བ་བསོད་ནམས་བཟང་པོའི་མདུན་ནས་སྡོམ་པ་བཞེས་པ་ལྟ་བུ་རེད། དེ་ནི་སྔོན་ཁ་ཆེ་པཎ་ཆེན་ཤཱཀྱ་ཤྲི་བོད་དུ་ཕེབས་སྐབས་ཚོགས་སྡེ་འདི་རུ་ཀརྨ་པ་སྐུ་ཕྲེང་རེ་རེས་སྡོམ་པ་བཞེས་པའི་དོན་དུ་གནས་བརྟན་བཅུ་དྲུག་རེ་རེའི་སྤྲུལ་པ་འབྱུང་བར་ལུང་བསྟན་པའི་རྒྱུ་མཚན་གྱིས་ཡིན་པར་བཤད།

			

			གུའི་གུང་པའི་ལུགས་སྲོལ་དར་ཞིང་ཀརྨའི་སྒར་ཆེན་གྱི་དབུ་བརྙེས་ནས་བཟུང་། མི་རབས་འགའ་ཤས་ཀྱི་རིང་ལུགས་སྲོལ་དེ་ཉིད་རྒྱུན་མར་གནས་ན་ཡང་། དཔལ་འབྱོར་དོན་གྲུབ་ཀྱིས་ཀརྨ་པ་བདུན་པ་ངོས་འཛིན་མཛད་རྗེས་སྒར་གྱི་འཛིན་སྐྱོང་དང་། སྡོམ་པ་འབུལ་བ། དོན་བརྒྱུད་ཀྱི་བསྟན་པ་འབུལ་བ་སོགས་ཐམས་ཅད་གཙོ་བོ་རང་གིས་གནང་བ་དེས་སྔར་གྱི་ལམ་སྲོལ་ལ་འཕོ་འགྱུར་ཐེབས།

			དེ་ལྟར་བྱུང་བའི་རྒྱུ་རྐྱེན་གཅིག་ནི་གུའི་གུང་པ་ན་རིམ་ནི་ཀརྨ་བཀའ་བརྒྱུད་ཀྱི་དབུ་ཁྲིད་ཡིན་པས་ངེས་པར་ཀརྨ་བཀའ་བརྒྱུད་པ་ཞིག་དགོས་པ་བཤད་མ་དགོས་ཀྱང་། བླ་མའི་གཙོ་བོ་མཁས་གྲུབ་ཨོ་རྒྱན་དཔལ་དང་། གཡུང་སྟོན་རྡོ་རྗེ་དཔལ་སོགས་ནི་ཆོས་བརྒྱུད་ཀྱང་ཀརྨ་བཀའ་བརྒྱུད་ཡིན་པའི་ངེས་པ་མེད་པ་དང་། སྡོམ་པ་ཞུ་ས་རྣམས་ཀྱང་ཕལ་ཆེར་ཀམ་ཚང་གི་ཆོས་བརྒྱུད་འཛིན་པ་མ་ཡིན་པ་ལ། དཔལ་འབྱོར་དོན་གྲུབ་ཀྱིས་མ་འོངས་པར་གལ་གནད་ཆེ་བའི་བྱེད་སྒོ་དེ་དག་ཆ་ཚང་ཀརྨ་བཀའ་བརྒྱུད་རང་ངོས་ནས་བསྒྲུབས་ན་ཡང་སྒྲུབ་ཐུབ་པ་དང་བསྒྲུབས་ན་སྐྱོན་མེད་པ་ཞིག་ཏུ་ངོས་འཛིན་བྱུང་བས་ཡིན་སྲིད།

			ཡང་སྙིང་ལུགས་སྲོལ་དེར་འཕོ་འགྱུར་ཐེབས་པ་དེས་སྔར་གྱི་གུའི་གུང་པ་རྣམས་ཀྱི་གལ་གནད་ལས་བརྒལ་ཞིང་དེ་ནི་གུའི་གུང་པ་ནས་རྒྱལ་ཚབ་ཏུ་འཕོས་པའི་ལོ་རྒྱུས་ཀྱི་བརྒྱུད་རིམ་གལ་ཆེན་ཞིག་ཏུ་གྱུར་པ་དང་། དེ་ཡང་གཙོ་བོ་གོ་ཤྲི་དཔལ་འབྱོར་དོན་གྲུབ་ཀྱི་ནུས་ཤུགས་ལ་བརྟེན་ནས་ཡིན་པས། ཀརྨ་པ་ཆོས་གྲགས་རྒྱ་མཚོས། “དེ་ལྟར་ནག་པོ་ཆེན་པོའི་སྐུ་འདྲའི་ཚུལ་འདི་རྗེ་བཙུན་ཆོས་ཀྱི་རྒྱལ་པོ་བླ་མ་རྗེ་དཔལ་འབྱོར་དོན་གྲུབ་ཅེས་མཚན་བརྗོད་པར་དཀའ་བའི་ཞལ་སྔ་ནས། བདག་གིས་ནག་པོ་ཆེན་པོའི་སྐུ་ཞིག་བཞེངས་པ་དེའི་འདྲ་ལུགས་ཡི་གེར་བྲིས་ཞེས་གསུངས་པ་ལ་བརྟེན་ནས་ཆོས་གྲགས་རྒྱ་མཚོའི་དགའ་བྱེད་སྒང་དུ་ཡི་གེར་བགྱིས་པའོ།” །ཞེས་དཔལ་འབྱོར་དོན་གྲུབ་ནི་ཆོས་ཀྱི་རྒྱལ་པོ་ལྟ་བུར་ངོས་འཛིན་གནང་བ་དེས་དུས་སྐབས་དེར་དཔལ་འབྱོར་དོན་གྲུབ་ཀྱི་ནུས་པའི་ཚད་གཞི་དེ་ཅི་ཙམ་སླེབས་པ་གསལ་པོར་མཐོང་ཐུབ།

			

			གོ་ཤྲི་དཔལ་འབྱོར་དོན་གྲུབ་སྐུ་འཚོ་བཞུགས་སྐབས་རྒྱལ་ཚབ་ཀྱི་མཚན་གནས་ནས་འབོད་སྲོལ་མེད་ཀྱང་། དོན་གྱི་ཐོག་ནས་རྒྱལ་ཚབ་ཏུ་གྱུར་པར་བརྟེན། དཔལ་འབྱོར་དོན་གྲུབ་སྐུ་གཤེགས་རྗེས་བདུན་པ་ཆོས་གྲགས་རྒྱ་མཚོས་ཁོང་གི་ཡང་སྲིད་དུ་བཀྲ་ཤིས་རྣམ་རྒྱལ་ངོས་འཛིན་མཛད་ཅིང་། ཆོས་གྲགས་རྒྱ་མཚོས་སྐུ་གཤེགས་ཁའི་ལོ་གསུམ་ཙམ་གྱི་སྔོན་དུ་ཀོང་པོ་རྩེ་ལྷ་སྒང་དུ། «ཆོས་བྱུང་མཁས་པའི་དགའ་སྟོན་» ལས། “དྲུང་གི་བཀས་གདན་ས་ཁག་ལྔ་སོགས་མཆོག་དམན་ཐམས་ཅད་ཀྱིས་དྲུང་དང་ཁྱད་མེད་པར་བསྐུར། རྗེ་བདུན་པ་མྱ་ངན་ལས་འདས་པའི་འོག་ཏུ་ཀར་བསྟན་གྱི་བདག་པོ་མཛད་དེ་རྒྱལ་ཚབ་སྤྲུལ་པའི་སྐུར་མཚན་ནས་བརྗོད།” ཞེས་འབྱུང་བ་དང་།

			དེ་ལས་རྒྱས་ཙམ་ཞིག་ཀརྨའི་མཁན་པོ་རིན་ཆེན་དར་རྒྱས་ཀྱིས། གོ་ཤྲི་སྤྲུལ་སྐུ་བཀྲ་ཤིས་རྣམ་རྒྱལ་ལ་བཞུགས་ཁྲི་འདྲ་མཉམ་གནང་སྟེ་སྐུ་ངོ་མས་རྒྱལ་ཚབ་ཏུ་མངའ་གསོལ་བར་མཛད་པའི་ཚུལ་དེ་ཉིད་ཀྱིས་མཛད་པའི་རྒྱལ་ཚབ་ན་རིམ་གྱི་དབུ་ཞྭའི་རྣམ་བཤད་དུ་གསུངས་ཡོད།

			དེ་ལྟར་ན་འདི་ནི་སྔར་ཀརྨ་པ་རང་བྱུང་རྡོ་རྗེས། 

			“ང་ལས་ལྷག་པ་བསམ་རིན་ཡིན། །

			ང་དང་མཉམ་པ་གྲགས་སེང་ཡིན། །”

			

			ཞེས་གསུངས་མྱོང་ཡོད་པ་ཙམ་ལས་ལོ་རྒྱུས་ཐོག་ཀརྨ་པས་རང་ཉིད་དང་འདྲ་མཉམ་གྱི་གོ་གནས་གནང་བའམ་ཁྲི་འདྲ་མཉམ་དུ་ཀརྨ་པ་རང་ངོས་ནས་གནང་བ་རྣམས་ཀྱི་དང་པོ་དང་། དངོས་སུ་རྒྱལ་ཚབ་ཀྱི་ཁྲིར་མངའ་གསོལ་བ་རྣམས་ཀྱི་ཡང་ཐོག་མར་གྱུར་ཡོད། དེ་ལས་གཞན་ཕྱིས་སུ་ཞྭ་དམར་བརྒྱད་པ་དཔལ་ཆེན་ཆོས་ཀྱི་དོན་གྲུབ་ཀརྨ་པ་བཅུ་གཉིས་པ་བྱང་ཆུབ་རྡོ་རྗེ་ལས་མཐོ་ཙམ་དུ་བཞུགས་ཚུལ་སི་ཏུ་ཆོས་འབྱུང་གི་རང་རྣམ་དུ་འབྱུང་བ་དང་། སི་ཏུ་སྐུ་ཕྲེང་བཅུ་གཅིག་པ་པདྨ་དབང་མཆོག་རྒྱལ་པོ་དང་ཀརྨ་པ་བཅུ་དྲུག་པ་རིག་པའི་རྡོ་རྗེ་གཉིས་ལི་ཐང་སྤང་ཕུག་དགོན་དུ་བཞུགས་ཁྲི་འདྲ་མཉམ་དུ་བཞུགས་པའི་སྐུ་དཔར་མཇལ་རྒྱུ་ཡོད་པ་བཅས་ནི་གཞུང་འབྲེལ་གྱི་གཏན་འབེབས་ཡིན་པར་མི་སྣང་། དོན་དུ་ཀརྨ་པའི་རྒྱལ་ཚབ་ཀྱི་གོ་གནས་འདི་ནི་ཧ་ཅང་གལ་ཆེ་བ་ཞིག་ལ་ཧོར་དང་རྒྱ་ནག་གི་རྒྱལ་པོས་སྤྲད་པའི་གོ་གནས་མ་ཡིན་པར་ནང་པ་སངས་རྒྱས་པའི་ཆོས་རང་ནས་འབྱུང་ཞིང་ཆོས་དང་མཐུན་པའི་ལམ་སྲོལ་ཞིག་ཀྱང་རེད།

			དེར་བརྟེན་«མཁས་པའི་དགའ་སྟོན་» ལས། བདུན་པ་ཆོས་གྲགས་རྒྱ་མཚོའི་སློབ་མ་ངོས་འཛིན་གྱི་སྐབས་སུ། “དེས་ན་བསམ་གྱིས་མི་ཁྱབ་པའི་ཡུལ་ལ་ཚད་ནི་སུ་ཞིག་འཛིན། འོན་ཀྱང་དེང་སང་ཚུ་རོལ་མཐོང་བ་པ་ཁ་ཅིག་གི་མཐོང་བ་དང་སྦྱར་ན་བུ་སློབ་ཀྱི་གཙོ་བོ་ནི་རྒྱལ་ཚབ་སྤྲུལ་བའི་སྐུ་བཀྲ་ཤིས་རྣམ་རྒྱལ། སྤྱན་སྔ་རིན་པོ་ཆེ་ཞྭ་དམར་བ་བཞི་པ་སོགས་མཆོག་གི་སྤྲུལ་པའི་སྐུ་དུ་མ་དང༌། སྐུ་གསུང་ཐུགས་ཡོན་ཏན་འཕྲིན་ལས་གྱི་གདན་ས་ཁག་ལྔའི་ཁྲི་ཟུར།” ཞེས་སོགས་འབྱུང་བ་ལྟར། སྐབས་དེར་ཀརྨ་པ་ཆོས་གྲགས་རྒྱ་མཚོའི་སློབ་མའི་གཙོ་བོའམ་ཚིག་གཞན་གྱིས་བཤད་ན་དེ་སྐབས་ཀརྨ་བཀའ་བརྒྱུད་པའི་ནང་དུ་ཀརྨ་པའི་འོག་ཏུ་གོ་གནས་མཐོ་ཤོས་ནི་རྒྱལ་ཚབ་སྤྲུལ་སྐུ་རང་ཡིན་པ་ནི། བསྟན་པའི་བདག་པོ་རྒྱལ་བ་དངོས་ཀརྨ་པ་ཡིན་པ་རྩོད་མེད་དང་། དེའི་འོག་ཏུ་རྒྱལ་ཚབ་ཡིན་པ་འཛམ་གླིང་སྤྱི་ཡོངས་ཀྱི་འགྲོ་སྟངས་ལས་མ་འདས་སོ། །

			

			འོན་ཀྱང་ཉེ་ཆར་ཀརྨ་པ་བཅུ་དྲུག་པའི་དུས་སུ་རྒྱལ་ཚབ་ཀྱི་ཁྲི་རབས་བཅུ་གཉིས་པ་ཉིད་ཆོས་ཕྱོགས་ནས་བཤད་ན་ཐོས་བསམ་སྒོམ་གསུམ་གང་གི་ཐད་ནས་ཀྱང་མི་དམན་པས་དཔྱོད་ལྡན་ཕལ་མོ་ཆེས་བཀའ་བརྒྱུད་གོང་མའི་རྣམ་ཐར་སྐྱོང་མཁན་གྱི་མཚན་གཞི་ད་ལྟར་བཞུགས་པ་ཉུང་ཤས་ནང་གི་གཅིག་ཏུ་ངོས་འཛིན་ཅིང་། རྒྱལ་དབང་བཅུ་དྲུག་པ་ཉིད་ཀྱིས་ཀྱང་རྒྱལ་ཚབ་རྟོགས་ལྡན་ཞེས་ཡང་ཡང་བསྔགས་བརྗོད་མཛད་པ་ལྟར་ན་ཡང་། འཇིག་རྟེན་གྱི་ངོས་ནས་སྟོབས་མངའ་ཐང་དང་རྒྱུ་དཔལ་འབྱོར་གང་ཐད་ནས་སྐྱོ་ཤོས་སུ་གྱུར་པར་བརྟེན་རུམ་བཏེག་ཏུ་ཡབ་སྲས་རྣམ་པ་བཞིར་གྲགས་པ་རྣམས་ལས་གདན་ཐོབ་དམའ་ཤོས་སུ་གྱུར།

			དེ་ནི་འཇིག་རྟེན་པའི་སྤྱི་ཚོགས་སྤྱིར་བཏང་བའི་འགྲོ་སྟངས་ཤིག་ཡིན་པས་ཆེད་དུ་གླེང་དགོས་པ་མེད་ཀྱང་། དེའི་ལོ་རྒྱུས་དང་བརྒྱུད་རིམ་མ་རྟོགས་པས་དེང་སང་ཀརྨ་བཀའ་བརྒྱུད་པ་མི་ཉུང་བ་ཞིག་གིས་སྔར་གྱི་ལོ་རྒྱུས་དང་འབྲེལ་བའི་དེབ་དང་རྩོམ་ཡིག་རྣམས་སུ་རྒྱལ་ཚབ་སྐུ་ཕྲེང་གོང་མ་རྣམས་ཀྱང་འོག་ཏུ་འཕེན་པ་མ་ཟད་ཁ་ཅིག་གིས་ཡིག་ཆ་རྙིང་པ་ལ་ཡང་བཟོ་བཅོས་བྱས་དང་བྱེད་བཞིན་པ་འདི་ནི་ཆོས་དང་འཇིག་རྟེན་གང་ཐད་ནས་ཐལ་དྲགས་པའི་བྱ་སྤྱོད་ཡིན་པས་ཡ་རབས་སྤྱོད་བཟང་བྱེད་འདོད་པ་དག་གིས་ཅུང་ཟད་བག་ཡོད་པར་བྱ་བ་གལ་ཆེ་སྟེ་གཞན་དུ་ན་དམ་པ་དག་གི་མདུན་དུ་ཤིན་ཏུ་མི་མཛེས་པས་སོ། །

			སྐབས་སུ་བབ་པ་རྒྱལ་ཚབ་བཀྲ་ཤིས་རྣམ་རྒྱལ་གྱིས་རྒྱལ་ཚབ་ཀྱི་འགན་བཞེས་ཏེ། ཀརྨ་པ་བརྒྱད་པའི་ཁྲི་འདོན་གྱི་སྐབས་སུ་འོས་སྤྲུལ་གཉིས་བྱུང་བའི་རྐྱེན་གྱིས་སྤྲུལ་སྐུ་ངོས་འཛིན་གྱི་ལོ་རྒྱུས་ཐོག་སྔར་བྱུང་མ་མྱོང་བའི་ཟིང་འཁྲུག་བྱུང་ནས་དབུས་གཙང་གི་ཆོས་སྲིད་ཀྱི་དཔོན་པོ་རྣམས་ཀྱིས་ཀྱང་ཀརྨ་པའི་སྤྲུལ་རྫུན་གྱི་ཕྱོགས་བཟུང་བའི་ཐོག ཁམས་དང་ཀོང་པོ་གཉིས་ཅུང་མིན་ན་དམག་འཁྲུག་ཤོར་ལ་ཉེ་བ་ན་རྒྱལ་ཚབ་གཉིས་པ་ནི་གནད་དོན་དེ་ཉིད་ཐག་གཅོད་མཁན་གྱི་མི་སྣ་གཙོ་བོ་ཡིན་པར་བརྟེན་ཁོང་གིས་སྐུ་སྲོག་བློས་གཏོང་གིས་ཀརྨ་པ་བཀའ་བརྒྱུད་ཀྱི་བསྟན་པར་མཛད་རྗེས་འགྲན་ཟླ་བྲལ་བ་མི་བསྐྱོད་རྡོ་རྗེ་ངོས་འཛིན་དང་ཁྲི་འདོན་མཛད། སྐུ་ཚེའི་ཞབས་པད་བརྟན་ན་རྩ་བའི་ཡོངས་འཛིན་ཡིན་ངེས་ཀྱང་དོན་བརྒྱུད་ཀྱི་གསེར་ཁྲིར་མ་ཕེབས་པ་ནི་དགུང་ན་གཞོན་དུས་ནས་དུག་གིས་དཀྲོངས་པར་གྱུར་པ་མི་བསྐྱོད་རྡོ་རྗེ་ཉིད་ཀྱིས་ཞིབ་ཕྲ་གསུངས་པའི་ཚུལ་གནས་སྒོ་བས་མཛད་པའི་«ཀམ་ཚང་ཡབ་སྲས་དྲུག་གི་རྣམ་ཐར་» ལས་འབྱུང་།

			

			རྒྱལ་ཚབ་བཀྲ་ཤིས་རྣམ་རྒྱལ་སྐུ་ཚེ་མ་བརྟན་པའི་རྐྱེན་གྱིས་མི་བསྐྱོད་རྡོ་རྗེས་བླ་མ་སངས་རྒྱས་མཉན་པ་དང་། སྡོམ་པ་དགེ་འདུན་སྒང་པའི་མཁན་པོ་ཆོས་གྲུབ་སེང་གེའི་མདུན་ནས་བཞེས་པ་སོགས་མི་བསྐྱོད་རྡོ་རྗེའི་སྐབས་སུ་རྒྱལ་ཚབ་ཀྱི་ལམ་སྲོལ་འདི་ལ་ཅུང་ཟད་འཕོ་འགྱུར་ཐེབས། འོན་ཀྱང་མི་བསྐྱོད་རྡོ་རྗེས་སྔར་དཔལ་འབྱོར་དོན་གྲུབ་ཀྱིས་ཞྭ་དམར་བཞི་པའི་དོན་དུ་ཞལ་ཆེམས་གནང་བ་ལྟར། ཕྱིས་སུ་རྒྱལ་ཚབ་ཏུ་འགྱུར་བའི་དགོངས་བཞེད་ཀྱིས་ཞྭ་དམར་ལྔ་པ་དཀོན་མཆོག་ཡན་ལག་ལ་བཞུགས་ཁྲི་འདྲ་མཉམ་གནང་བས། ཀརྨ་པ་དང་ཞྭ་དམར་གཉིས་བཞུགས་ཁྲི་འདྲ་མཉམ་བྱུང་བ་ནི་ལོ་རྒྱུས་ཐོག་དང་ཤོས་དེ་དུས་ཡིན།

			གོང་ས་ལྔ་པ་སོགས་འགའ་ཞིག་གིས་“མགོ་འོག་ལུས་ཆུད་”མ་ཡིན་པའི་ཚུལ་གྱིས་ཞྭ་དམར་བཞི་པ་ཀརྨ་པ་ན་རིམ་ལས་གོ་གནས་མཐོ་བ་ལྟ་བུར་གསུངས་ཀྱང་། ཕག་མོ་གྲུ་པ་ཏཱ་སི་བྱང་ཆུབ་རྒྱལ་མཚན་དང་། ཕག་གྲུའི་སྤྱན་སྔ་བསོད་ནམས་རྒྱལ་མཚན། སྣེ་གདོང་གོང་མ་གྲགས་པ་རྒྱལ་མཚན། གོང་མ་གྲགས་པ་འབྱུང་གནས་སོགས་ཐམས་ཅད་ཀྱིས་ཀརྨ་པ་རོལ་པའི་རྡོ་རྗེ། ཀརྨ་པ་དེ་བཞིན་གཤེགས་པ་དང་། ཀརྨ་པ་མཐོང་བ་དོན་ལྡན། ཀརྨ་པ་ཆོས་གྲགས་རྒྱ་མཚོ་ལ་ཚུར་གུས་བཀུར་འགྲན་བྲལ་གྱིས་བསྙེན་བཀུར་ཞུས་པ་དང་། བླ་མར་བསྟེན་མཛད་པའི་ཚུལ་ལོ་རྒྱུས་དང་རྣམ་ཐར་མང་པོར་གསལ་བ་ལྟར་ལས་དེ་ལས་ལྡོག་སྟེ་མ་ཡིན་ནོ། །

			

			འཇིག་རྟེན་གྱི་ཆ་ནས་ཀྱང་ཀརྨ་པ་ལ་རིན་ཆེན་ཆོས་རྒྱལ་གྱི་གོ་གནས་ཡོད་པ་དང་། ཕག་མོ་གྲུ་པ་ལ་ཆན་ཧྥ་ཝང་གི་གོ་གནས་ཡོད་པ་ལས་ཕྱི་མ་ལས་སྔ་མ་མཐོ་བ་མིང་གོང་མའི་ཡིག་ཚང་དུ་གསལ་ཚུལ་«བོད་ལྗོངས་ཀྱི་ལོ་རྒྱུས་གོ་བབ་དཔྱད་ཞིབ་»ལས་འབྱུང་བ་བཞིན་ནོ། །དེ་ལས་གཞན་ཕྱིས་སུ་གོང་ས་ལྔ་པ་ཆེན་པོས་ཆོས་སྲིད་གཉིས་ཀྱི་གོ་གནས་ལྷན་དུ་བསྡེབས་ནས་སྲིད་མི་གནང་མཁན་གྱི་བླ་མ་ལས་ཀྱང་སྲིད་གནང་མཁན་གྱི་བླ་མ་ཚོའི་བརྩི་མཐོང་དང་གོ་གནས་མཐོ་བར་མཛད་པའི་ལུགས་སྲོལ་ནི་ནང་ཆོས་དང་མི་མཐུན་པས་ཕག་གྲུ་བཀའ་བརྒྱུད་ཀྱི་སྐབས་སུ་མ་བྱུང་བར་མངོན། དེས་ན་ཞྭ་དམར་བཞི་པ་སྤྱན་སྔ་ཆོས་གྲགས་ནི་ཞྭ་དམར་ན་རིམ་ལས་གོ་གནས་མཐོ་ཤོས་ཡིན་ཀྱང་ཀརྨ་པ་ན་རིམ་ལས་གོ་གནས་མཐོ་བ་ལྟ་ཞོག་མཉམ་པ་ཙམ་ཡང་མ་ཡིན་པས། དཔལ་འབྱོར་དོན་གྲུབ་ཀྱིས་རང་གི་གོ་གནས་ཞྭ་དམར་བཞི་པ་ལ་གནང་བ་དང་། ཀརྨ་པ་མི་བསྐྱོད་རྡོ་རྗེས་ཞྭ་དམར་ལྔ་པ་རྒྱལ་ཚབ་ཏུ་མངའ་གསོལ་བ་སོགས་ཞྭ་དམར་ལ་ཐུགས་བརྩེ་བས་གནས་བབ་ཡར་སྤར་བ་ལས་མར་ཕབ་པའི་དོན་ག་ལ་ཡིན།

			མི་བསྐྱོད་རྡོ་རྗེ་སྐུ་གཤེགས་རྗེས་ཞྭ་དམར་ལྔ་པས་ཀྱང་རྒྱལ་ཚབ་ཀྱི་མཛད་འགན་བཞེས་ཏེ་ཀརྨའི་སྒར་ཆེན་གྱི་འཛིན་སྐྱོང་དང་། ཀརྨ་པའི་ཡང་སྲིད་དབང་ཕྱུག་རྡོ་རྗེ་ངོས་འཛིན་མཛད་དེ་དོན་བརྒྱུད་ཀྱི་བསྟན་པ་གཏོད་པ། དགེ་ཚུལ་སློང་གི་སྡོམ་པ་སྩོལ་བ་སོགས་གོ་ཤྲི་དཔལ་འབྱོར་དོན་གྲུབ་ཀྱི་གནང་སྲོལ་དང་མཐུན་པའི་མཛད་པ་བསྐྱངས་ན་ཡང་། དེ་དུས་རྒྱལ་ཚབ་ཀྱི་མཚན་ཡོད་པའི་རྒྱལ་ཚབ་སྤྲུལ་སྐུ་རིམ་བྱོན་ཡོད་པར་བརྟེན་ཞྭ་དམར་རིམ་བྱོན་ལ་དངོས་སུ་རྒྱལ་ཚབ་ཀྱི་མཚན་ནས་འབོད་སྲོལ་མེད།

			

			ཕྱིས་སུ་ཞྭ་དམར་བཅུ་པར་ཇུས་ཉེས་བྱུང་རྗེས་ཀརྨ་བཀའ་བརྒྱུད་ལ་སི་ཏུ་ཆོས་འབྱུང་གིས་དབུ་བཙུགས་པའི་སི་ཏུ་ན་རིམ་འབུར་དུ་ཐོན་པ་དང་། དེ་རྗེས་ཀརྨ་པ་མཁའ་ཁྱབ་རྡོ་རྗེའི་སྐབས་ནས་བཟུང་འཇམ་མགོན་ཀོང་སྤྲུལ་སྐུ་ཕྲེང་བྱོན་པ་བཅས་ཀྱང་།

			ས་ཐག་གི་རྐྱེན་པས་དུས་སྐབས་དེའི་ཀརྨ་བཀའ་བརྒྱུད་ཀྱི་ལྟེ་གནས་མཚུར་ཕུའི་གདན་ས་དང་བཅས་པར་གཟིགས་རྟོག་དང་འགན་ཁུར་སྔར་གྱི་གུའི་གུང་པ་དང་རྒྱལ་ཚབ་རིམ་བྱོན་ཙམ་གནང་རྒྱུ་མ་བྱུང་བ་ལས་རྩ་བའི་ཆ་ནས་དེ་རྣམས་ཀྱང་ཀརྨ་པའི་ངོས་འཛིན་དང་ཁྲི་འདོན་གྱི་འགན་ཁུར་བ། དོན་བརྒྱུད་ཀྱི་བསྟན་པ་གཏོད་མཛད་པ་སོགས་སྔར་གོ་ཤྲི་དཔལ་འབྱོར་དོན་གྲུབ་ཀྱིས་གསར་གཏོད་མཛད་པའི་ལམ་སྲོལ་དང་གཞུང་ལམ་དེ་ཉིད་ནས་ཕེབས་པའོ། །

			མདོར་ན་གོ་ཤྲི་དཔལ་འབྱོར་དོན་གྲུབ་ནས་བཟུང་ཀརྨ་བཀའ་བརྒྱུད་དེ་རིམ་གྱིས་ཉི་མ་ལྟ་བུའི་ཀརྨ་པ་དང་ཟླ་བ་ལྟ་བུའི་སློབ་མ་རྒྱལ་ཚབ་ཀྱི་ལམ་སྲོལ་གྱིས་བསྐྱངས་པ་ལས། ད་ལྟའི་བར་ཀརྨ་བཀའ་བརྒྱུད་ལ་ལམ་སྲོལ་འདི་ཉིད་གནས་པ་དང་། དེ་ལ་བརྟེན་ནས་ཀརྨ་བཀའ་བརྒྱུད་ཀྱི་བསྟན་པ་ཡང་ད་ལྟའི་བར་གནས་པ་མ་ཟད་རི་བོ་དགེ་ལྡན་པའི་ཕྱོགས་ལ་རྒྱལ་བ་དང་པཎ་ཆེན་གྱི་འབྲེལ་བ་ཡང་འདི་དང་ཕྱོགས་མཚུངས་པས་ལམ་སྲོལ་འདི་ནི་ཀརྨ་བཀའ་བརྒྱུད་ཁོ་ནའི་རིག་གཞུང་ཙམ་མ་ཡིན་པར་སྤྲུལ་སྐུའི་ལམ་ལུགས་ཡོད་པའི་ཆོས་བརྒྱུད་རྣམས་སུ་འདི་ནི་བསྟན་པ་རྒྱུན་འཛིན་ཡོང་བའི་ཐབས་ལམ་ཤུགས་རྐྱེན་ཆེ་ཤོས་སུ་གྱུར་པ་མཐོང་ཐུབ།

			

			༡༨ ཀརྨ་པ་བདུན་པ་ངོས་འཛིན།

			གོ་ཤྲི་དཔལ་འབྱོར་དོན་གྲུབ་ཀརྨ་པ་མཐོང་བ་དོན་ལྡན་གྱི་རྒྱལ་ཚབ་ཏུ་གྱུར་རྗེས་ཁོང་གི་མཛད་རྗེས་གལ་ཆེ་ཤོས་ཡོངས་སུ་གྲགས་པ་གཅིག་ནི་ཁོང་གིས་ཀརྨ་པ་བདུན་པ་ཆོས་གྲགས་རྒྱ་མཚོ་ངོས་འཛིན་མཛད་པ་དེ་རེད། ཀརྨ་པ་མཐོང་བ་དོན་ལྡན་སྐུ་གཤེགས་ཁར་ཞལ་ཆེམས་བཀའ་རྒྱ་བཅུ་གསུམ་ཅན་གནང་བར་བཤད་ཅིང་། གོ་ཤྲི་རང་གིས་ཀྱང་དེའི་ནང་དུ་ཡབ་ཡུམ་སོགས་གསལ་བར་ལུང་བསྟན་པར་གསུངས་ཀྱང་། ཆོས་གྲགས་རྒྱ་མཚོ་ངོས་འཛིན་མཛད་སྐབས་ཞལ་ཆེམས་དེས་གལ་གནད་ཅི་ཙམ་ཞིག་བྱུང་ཡོད་པའི་སྐོར་མི་གསལ།

			ངོས་འཛིན་མཛད་ཚུལ་སྐོར་ཞིབ་ཕྲ་«ཆོས་བྱུང་མཁས་པའི་དགའ་སྟོན་»སོགས་སུ་འབྱུང་བ་ལས། དེ་ཡང་ཀརྨ་པ་བདུན་པ་ཆོས་གྲགས་རྒྱ་མཚོ་ཀོང་པོའི་མཐའ་མཚམས་རྔོད་སྤྱི་མདའ་ཞེས་པར་སྐུ་འཁྲུངས་པ་ལ་ཉེ་འགྲམ་གྱི་སྙེ་བོར་(གོ་ཤྲི་དཔལ་འབྱོར་དོན་གྲུབ་ཀྱི་འཁྲུངས་ཡུལ་)ཡོད་པའི་ཀརྨ་པ་ན་རིམ་གྱི་གདན་ས་ད་ར་སྟེང་གི་གདན་ས་བ་ཆོས་དཔལ་འབྱོར་གྱིས་རྨི་ལམ་དུ་རྔོད་སྤྱི་མདར་ཀརྨ་པའི་ཡང་སྲིད་འཁྲུངས་པར་གཟིགས་ཏེ་ཕེབས་པས་འཁྲུངས་ནས་ཞག་བཅོ་ལྔ་སོང་བའི་ཐོག་ཏུ་ཡང་སྲིད་མཇལ་ནས་ངེས་ཤེས་སྐྱེས།

			དེ་ནས་དེ་སྐབས་གོ་ཤྲི་དཔལ་འབྱོར་དོན་གྲུབ་བོད་དབུས་མཚུར་ཕུར་ཀརྨ་པ་སྐུ་གོང་མའི་དགོངས་རྫོགས་སྒྲུབ་བཞིན་པ་ལ་ཕོ་ཉ་བ་བཏང་བའི་སྐོར། «མཁས་པའི་དགའ་སྟོན་» ལས། “གདན་ས་བས་ཀྱང་དབུས་དང་ཀརྨ་སོགས་སུ་གཏམ་སྙན་སྐྱེལ་མི་བཏང་དྲུང་གོའི་ཤྲི་པས་དབུ་མཛད་པའི་སྒར་པ་དབུས་སུ་དགོངས་རྫོགས་ཀྱི་གསེར་ཐོག་སྒྲུབ་པའི་ཚེ་གཏམ་སྙན་སླེབ་པ་ཉི་མ་ཤར་བ་ལོ་དེའི་ཁུ་བྱུག་གི་སྐད་ཐོག་མ་གྲག་པ་དང་དཔྱིད་དུས་འབྲུག་སྒྲ་གྲགས་པ་རྣམས་དུས་མཚུངས་པས་ཤིན་ཏུ་མཉེས། དྲུང་འཇམ་དབྱངས་ཆེན་པོ་ལ་ཞུས་པས་ཡབ་ཡུམ་གྱི་མིང་འཁྲུངས་པའི་ཡུལ་རྣམས་རྨི་ལམ་དང་ཡང་མཐུན་པར་འདུག་གསུངས་ནས་གོའི་ཤྲི་རྣམ་པ་གཉིས་ཀྱིས་རྩོད་མེད་དུ་ཐུགས་ཐག་བཅད།” 

			

			དེ་རྗེས། “ཟླ་ངོ་དགུ་བཞེས་པ་ན་གོའི་ཤྲི་རིན་པོ་ཆེ་དབུས་ནས་ཕེབས་ཏེ་སྙེ་བོའི་དགོན་གསར་དུ་མཇལ་བ་ན་སྐུ་གཟི་བརྗིད་དང་ལྡན་པས་མཉེས་པར་མཛད་ཅིང་ཕྱག་རྟེན་རྣམས་ཕྱག་ཏུ་བཞེས། སྒར་དུང་ཕྱག་ཏུ་བསྣམས་ཏེ་ངའི་ཡིན་གསུངས་བ་སོགས་ངོ་མཚར་བསམ་གྱིས་མི་ཁྱབ་པར་དགོངས་ཏེ་རང་བྱུང་ཀུན་མཁྱེན་ཆོས་ཀྱི་རྒྱལ་པོར་མཚན་གསོལ། སྒར་ཆེན་འཛམ་གླིང་རྒྱན་ཆེན་པོར་སེང་གེའི་ཁྲི་ལ་བཞུགས།” ཞེས་གོ་ཤྲི་དཔལ་འབྱོར་དོན་གྲུབ་ཀྱིས་ཀརྨ་པ་བདུན་པ་ཆོས་གྲགས་རྒྱ་མཚོ་ངོས་འཛིན་དང་ཁྲི་འདོན་གེགས་མེད་ལྷུན་གྲུབ་ངང་གནང་ཚུལ་འཁོད།

			འོན་ཀྱང་གོ་ཤྲི་དཔལ་འབྱོར་དོན་གྲུབ་ཀྱིས་མཛད་པའི་ཀརྨ་པ་བདུན་པ་ཆོས་གྲགས་རྒྱ་མཚོའི་རྣམ་ཐར་ནང་དུ། “མཐོང་བ་དོན་ལྡན་གྱི་སྐུ་སྐྱེ་ཡིན་པར་མཁས་ལ་གྲུབ་པའི་སྐུ་སྐྱེ་ཆེན་པོ་རིན་པོ་ཆེ་འཇམ་དབྱངས་གུ་ཤྲི་དོན་གྲུབ་འོད་ཟེར་བའི་དྲུང་ནས་ངོས་བཟུང་བར་མཛད་དོ།” ཞེས་གསུངས་ཏེ་སྤྱིར་མཚུར་ཕུ་འཇམ་དབྱངས་པ་ནི་མཁས་པ་ཆེན་པོ་འགྲན་ཟླ་དང་བྲལ་བ་ཡིན་ན་ཡང་། ཁོང་གིས་ཞྭ་དམར་མཁའ་སྤྱོད་དབང་པོ་ལ་དགག་པ་ཅུང་མཛད་པས་ཀརྨ་བཀའ་བརྒྱུད་ཀྱི་སྤྱི་ཚོགས་ཀྱིས་ཁོང་ལ་ལྟ་སྟངས་ཡག་པོ་མེད་པ་དང་། «མཁས་པའི་དགའ་སྟོན་» ལས། “རྗེ་མཐོང་བ་དོན་ལྡན་མྱ་ངན་ལས་འདས་རྗེས་གོའི་ཤྲི་ཆེན་པོ་དཔལ་འབྱོར་དོན་གྲུབ་ཀྱིས་དགོངས་རྫོགས་སུ་གསེར་ཐོག་གི་བྱ་མདབ་ཆུང་བ་གཉིས་བསྐྱོན་པར་ཕེབས་ཚེ་འདི་ངེད་ལ་གནོད་པས་རེ་ཞིག་ཞོག་གསུངས་ཀྱང་མ་གསན། མཛོད་ནག་ཆེན་མོའང་། དུས་ངན་བྱུང་ན་ཡུལ་ངན་སྐྱིད་པ་ཡིན་གསུངས་ནས་རྩེ་ལྷ་སྒང་དུ་དྲངས་པ་ལའང་ཐུགས་ཅུང་མ་རངས། སྒར་པའི་གསེར་ཐོག་འགྲུབ་པར་འདུག་སྟེ་ཁོ་བོའང་འདེགས་དགོས་པར་འདུག མཆོག་གི་སྤྲུལ་སྐུའི་ཞལ་མི་མཐོང་བར་འདུག་གསུངས་ནས་གཤེགས།” ཞེས་འབྱུང་བ་ལྟར། འཇམ་དབྱངས་ཆེན་མོ་སྐུ་གཤེགས་ཁར་དཔལ་འབྱོར་དོན་གྲུབ་ལ་མི་དགྱེས་པ་བྱུང་ན་ཡང་དཔལ་འབྱོར་དོན་གྲུབ་ཀྱིས་ཀརྨ་པའི་ཡང་སྲིད་ངོས་འཛིན་ཐུབ་པའི་མཛད་རྗེས་དེ་ཉིད་མཚུར་ཕུ་འཇམ་དབྱངས་ཆེན་མོའི་མཚན་ཐོག་ཏུ་འགོད་པ་ལས་ཐ་ན་རང་ཉིད་དེའི་ནང་དུ་ཚུད་པའི་གླེང་སློང་ཙམ་ཡང་གནང་མེད་པ་དེས་གོ་ཤྲི་དཔལ་འབྱོར་དོན་གྲུབ་ཀྱི་ཐུགས་གཤིས་ཅི་འདྲ་ཞིག་ཡིན་པ་དེ་རོབ་ཙམ་རྟོགས་ཐུབ།

			

			དོན་དངོས་སུ་དེའི་འགན་ཁུར་དང་གཏན་འབེབས་བྱེད་པའི་དབང་ཆ་གཙོ་བོ་གོ་ཤྲི་དཔལ་འབྱོར་དོན་གྲུབ་ལ་ཡོད་པས་ཀརྨ་པ་ཆོས་གྲགས་རྒྱ་མཚོ་ངོས་འཛིན་མཛད་པའི་ལས་རིམ་དེར་མི་སྣ་གལ་ཆེན་འགའ་ཞིག་ཚུད་ཡོད་ཀྱང་དེའི་མཛད་རྗེས་ནི་གོ་ཤྲི་དཔལ་འབྱོར་དོན་གྲུབ་ཀྱི་མཚན་ཐོག་ཏུ་ཡོད་པ་རྩོད་མེད་རེད། མཐའ་མཇུག་ཅི་ལྟར་བྱུང་མིན་བརྗོད་དཀའ་ཡང་སྤྱིར་བཏང་མཚུར་ཕུ་འཇམ་དབྱངས་ཆེན་མོས་ཀྱང་དཔལ་འབྱོར་དོན་གྲུབ་ལ་གཟིགས་མཐོང་ཆེན་པོ་ཡོད་པ་ནི། དེ་ཉིད་ཀྱིས་མཛད་པའི་«བདུད་རྩི་ལྔའི་ཆེ་བ་འབྱིན་པ་» ཞེས་པའི་བསྐུལ་མ་མཛད་པ་པོ་དཔལ་འབྱོར་དོན་གྲུབ་ཡིན་པས་མཛད་བྱང་དུ། “ཆོས་ཀྱི་རྗེ་རིན་པོ་ཆེ་སྤྲུལ་པའི་སྐུའི་བཀའ་དྲིན་གྱི་མཐུས་ལེགས་པར་བསྐྱངས་པའི་བསོད་ནམས་དང་ཡེ་ཤེས་ཀྱི་འབྱོར་པ་ཅན་གཟིམས་དཔོན་ཀུན་ཏིང་གཽ་ཤྲཱི་དཔལ་འབྱོར་དོན་གྲུབ་པས་བདུད་རྩི་ལོངས་སྤྱོད་པའི་དོན་ཇི་ལྟར་ཡིན་པ། ཚུལ་གཞན་དུ་ཀྱོག་སྟེ་བཤད་པ་མིན་པ། བླ་ན་མེད་པའི་རྒྱུད་ཀྱི་དགོངས་པ་ཇི་ལྟ་བ། ཟབ་མོ་ནང་དོན་གྱི་འགྲེལ་པ་ལས་བྱུང་བ་ལྟར་ཡི་གེར་བཀོད་པ་དགོས་ཞེས་ནན་གྱིས་བསྐུལ་བ་དང་། ལུང་དང་རིགས་པར་སྨྲ་བའི་སྤོབས་པ་དགེ་བ་བླ་མ་ཆོས་ཀྱི་ཡེ་ཤེས་པས་ཇི་ལྟར་བསྐུལ་བ་བཞིན། ནང་གི་ངེས་པ་ཁོ་ནས་བཤད་པ་རྒྱས་བསྡུས་ལྔར་ཕྱེ་བ་ཤེས་བྱེད་ཀྱི་ཁུངས། བཀའ་བསྟན་བཅོས་བརྒྱ་སུམ་ཅུ་ཙམ་ལས་དྲངས་པ་ས་ཕོ་འབྲུག་གི་ལོ་ལ་རང་བྱོན་སྒྲོལ་མ་བཞུགས་པའི་ཉེ་འཁོར་འབྲི་ཆུའི་རྒྱུད་དུ་མཚུར་ཕུའི་བཙུན་པ་སིདྡྷིརྠ་རསྨིས་སྦྱར་བའི་ཚུལ་ཚིགས་སུ་བཅད་པ།” ཞེས་གསུངས་པ་ལས་ཤེས་སོ། །

			

			༡༩ འཛམ་བུའི་གླིང་ན་ཡང་དཀོན་ནམ།

			ཀརྨ་པ་བདུན་པ་ཆོས་གྲགས་རྒྱ་མཚོ་ངོས་འཛིན་མཛད་རྗེས་གོ་ཤྲི་དཔལ་འབྱོར་དོན་གྲུབ་ཀྱིས་དབང་ལུང་མན་ངག་གང་དང་གང་ཕུལ་བ། ས་ཆ་གང་དང་གང་དུ་ཕེབས་པ་བཅས་ནི་«ཆོས་བྱུང་མཁས་པའི་དགའ་སྟོན་»སོགས་ཀརྨ་པ་ན་རིམ་གྱི་རྣམ་ཐར་མང་པོའི་ནང་དུ་གསལ་བས་འདིར་ཞིབ་ཕྲ་འབྲི་བར་དགོས་པ་མ་མཐོང་།

			 འོན་ཀྱང་གལ་ཆེ་ཤོས་ནི། «མཁས་པའི་དགའ་སྟོན་» ལས། “སྔོན་རྗེ་གོང་མས་གོའི་ཤྲི་རིན་པོ་ཆེ་ལ་བསྟན་པ་གཏད་པའི་རྟེན་འབྲེལ་གྱིས་ཁྱོད་ཀྱིས་ཆོས་ལུང་ཕུལ་ཞིག་གསུངས། སྔོན་དུ་ཚེ་དཔག་མེད་དང་ཡི་གེ་དྲུག་པ་དགོས་གསུངས་ཏེ་དགུང་ལོ་ལྔ་པ་ས་སྟག་གི་ལོ་ཟླ་བ་གསུམ་པའི་ཡར་ཚེས་རྒྱལ་ཕུར་གྱི་འགྲུབ་སྦྱོར་ཡོད་པའི་ཉིན་ཚེ་དཔག་མེད་ཕྱི་ནང་གསང་གསུམ་གྱི་དབང་དང་གཏོར་མའི་བྱིན་རླབས། ཡིག་དྲུག ཡི་གེའི་ཕྱི་མོ་རྒྱ་བོད་ཀྱི་དབྱངས་གསལ་རྣམས་ཕུལ་བས། རྡོར་དྲིལ་བུམ་པ་སོགས་འཛིན་ལུགས་དབང་གི་རྣམ་གཞག་དཔག་དཀའ་བ་མང་དུ་གསུངས།” ཞེས་དང་། བན་སྒར་བ་འཇམ་དཔལ་བཟང་པོས་ཆོས་གྲགས་རྒྱ་མཚོའི་རྣམ་ཐར་མདོར་བསྡུས་«གསལ་བའི་མེ་ལོང་» ལས། 

			“བདག་ཉིད་ཆེན་པོ་(གུ་ཤྲི་བ)དཔལ་འབྱོར་དོན་གྲུབ་ལ།།

			འདུས་པ་དུས་འཁོར་མཁའ་འགྲོ་རྒྱ་མཚོ་སོགས། །

			

			རང་བྱུང་རྡོ་རྗེའི་ཆོས་སྐོར་ཅི་རྙེད་པ། །

			བཀའ་བརྒྱུད་གསུང་འབུམ་ཇི་སྙེད་ཡོད་པ་དང་། །

			བཀའ་འགྱུར་འགྲེལ་ཆེན་མ་ལུས་གསན་པ་ཡིན། །”

			ཞེས་གསུངས་པ་ལྟར་གོ་ཤྲི་དཔལ་འབྱོར་དོན་གྲུབ་ནི་ཆོས་གྲགས་རྒྱ་མཚོ་ངོས་འཛིན་དང་ཁྲི་འདོན་གནང་མཁན་ཙམ་མ་ཡིན་པར་ཡི་གེ་འབྲི་ཀློག་ནས་བཟུང་སྟེ་སྐུ་ཡོན་རྣམས་འབུལ་བའི་བླ་མ་དང་ཤོས་དང་གལ་ཆེ་ཤོས་ཀྱང་ཡིན།

			སྤྱིར་ཀརྨ་པ་སྐུ་ཕྲེང་ན་རིམ་ལས་མཁས་ཤོས་ནི་ཀརྨ་པ་སྐུ་ཕྲེང་དང་པོ། གསུམ་པ། བཞི་པ་དང་། བདུན་པ་བརྒྱད་པ་དགུ་པ་བཅས་ཡིན་པ་ལས། དུས་གསུམ་མཁྱེན་པ་དང་རང་བྱུང་རྡོ་རྗེ་རོལ་པའི་རྡོ་རྗེ་བཅས་ཀྱིས་མཁས་གྲུབ་གཉིས་ལྡན་གྱི་བླ་མ་ཤིན་ཏུ་མང་པོ་བསྟེན་མྱོང་བ་དང་། བརྒྱད་པ་དང་དགུ་པ་གཉིས་ཀྱིས་ཀྱང་ཉུང་མཐར་བླ་མ་དང་སློབ་དཔོན་བཞི་ལྔའི་ཡན་བསྟེན་གནང་མྱོང་ཡོད།

			འོན་ཀྱང་བདུན་པ་ཆོས་གྲགས་རྒྱ་མཚོས་ནི་བན་སྒར་བའི་མདུན་ནས་དབང་ཁྲིད་རྣམས་གསན་པ་དང་། གཞན་འགོས་ལོ་གཞོན་ནུ་དཔལ་དང་ཞ་ལུ་ལོ་ཙཱ་བ་ཆོས་སྐྱོང་བཟང་པོ་སོགས་ཀྱི་མདུན་ནས་ལེགས་བཤད་ཅུང་ཟད་རེ་བཞེས་མྱོང་ཡོད་ཀྱང་དེ་ནི་ཞག་ཤས་ཙམ་དང་ཡང་ན་བཀའ་མོལ་གནང་སྐབས་ཙམ་ལས་དངོས་སུ་ལུགས་མཐུན་གྱི་སློབ་དཔོན་དུ་ཡུན་རིང་བསྟེན་མྱོང་མེད།

			གཞུང་རིག་གི་ཐོས་བསམ་གནང་སའི་སློབ་དཔོན་ནི་གོ་ཤྲི་དཔལ་འབྱོར་དོན་གྲུབ་ཁོ་ན་ཡིན་པས་ཆོས་གྲགས་རྒྱ་མཚོའི་དངོས་སློབ་གལ་ཆེ་ཤོས་ཀརྨ་ཕྲིན་ལས་པས། “བླ་མ་རིན་པོ་ཆེ་དབང་བརྒྱ་པར་གྲགས་པ་བན་སྒར་བ་འཇམ་དཔལ་བཟང་པོ་བ་དང་། གུའི་གུང་པ་བྱང་སེམས་དཔལ་འབྱོར་དོན་གྲུབ་པ་སྟེ། ཞལ་རྣམ་པ་གཉིས་པོ་ཁོ་ན་གུས་པས་བསྟེན་པར་མཛད་ལ། གུའི་གུང་པ་ལ་སྔོན་རྗེ་མཐོང་བ་དོན་ལྡན་པས་སྐུ་ཚེ་ཕྱི་མའི་དབང་དང་ལུང་རྣམས་གསན་པར་བཞེད་ནས། བོད་ན་བཞུགས་པའི་ཆོས་ཡོད་དོ་ཅོག་གསན་དུ་བཅུག་པའི་བཀའ་དྲིན་གྱིས། བཀའ་འགྱུར་རོ་ཅོག་དང་བསྟན་བཅོས་འགྱུར་རོ་ཅོག་ཡོངས་སུ་ཚང་བའི་ལུང་གིས་ཐོག་དྲངས། ཆོས་མ་གསན་པ་བྱ་བ་མེད་པ་ལྟ་བུའི་གླེགས་བམ་གཅིག་པུ་པར་བཞུགས་ཤིང་། རྒྱལ་བའི་དབང་པོས་དགུང་ལོ་སུམ་ཅུ་སོ་གཅིག་མ་བཞེས་ཀྱི་བར་དུ་སྐུ་ལུས་དང་གྲིབ་མ་བཞིན་དུ་འགྲོགས་ནས། དུས་ཀྱི་འཁོར་མོ་ཡུག་ཏུ་གསུང་ཆོས་འབུལ་བར་མཛད་པས། དཔོན་སློབ་ཞལ་རྣམ་པ་གཉིས་པོ་འདི་བས་གསན་རྒྱ་ཆེ་བ་ནི། དེའི་དུས་སུ་བོད་དུ་ལྟ་ཅི་ཞིག འཛམ་བུའི་གླིང་ནའང་དཀོན་ནམ་བསམ་མོ། །རྒྱལ་བའི་དབང་པོས་བླ་མ་རིན་པོ་ཆེ་དབང་རྒྱ་པ་ལས་རབ་ཏུ་བྱུང་བའི་ཚུལ་མཛད། དབང་དང་ཁྲིད་མན་ངག་སོགས་ནི་མང་པོ་གསན་མོད་ཀྱང་གསན་རྒྱ་མཛད་ས་དངོས་གཞི་ནི་གུའི་གུང་པ་ཡིན་པས། བཀའ་བརྒྱུད་ཀྱི་གྲལ་ལ་གཉིས་ཀ་བཞུགས་པར་མཛད་དོ། །” ཞེས་གསུངས།

			

			དེ་མཚུངས་ཀརྨ་པ་མི་བསྐྱོད་རྡོ་རྗེས་མཛད་པའི་རྒྱལ་བ་ཐམས་ཅད་མཁྱེན་པ་སྙེ་བོ་བ་ཆེན་པོའི་རྣམ་ཐར་ལས། 

			“སངས་རྒྱས་ཀརྨ་པ་ཡི་སྐྱེ་བ་ནི། །

			སྤྲུལ་སྐུ་ཆེན་པོ་ཆོས་གྲགས་རྒྱ་མཚོའི་ཞབས། །

			འགྲོ་བའི་བླ་མ་ཟླ་དང་བྲལ་རྣམས་ཀྱི། །

			མཁྱེན་རབ་འོད་གསལ་ཞིང་འདིར་སྣང་བར་མཛད། །” ཅེས་གསུངས།

			དེའི་འགྲེལ་པར། “སེམས་དཔའ་ཆེན་པོ་འདིས་སྤྲུལ་པའི་སྐུ་ཀརྨ་པ་ཆེན་པོ་སོགས་འགྲོ་སྐྱབས་མཐར་ཐུག་པ་རྣམས་ལ། གཞན་ངོར་ཡིག་མཁན་ཀུན་གྱི་བཤེས་གཉེན་གྱིས་རྒྱལ་བུ་དོན་གྲུབ་ལ་ཡི་གེའི་རིག་བྱེད་བསྟན་པ་ལྟར། སྡེ་སྣོད་རྒྱུད་སྡེ་རིགས་གནས་ཆེན་པོ་ཆེན་པོ་རྣམས་བརྡ་སྤྲོད་པའི་ཚུལ་དང་། སྤྲུལ་པའི་སྐུ་དེ་དག་གིས་ཀྱང་བསླབ་པའི་གནས་དེ་དག་ཁོང་དུ་ཆུབ་པའི་ཚུལ་སླར་བསྟན་ནས་མི་འཇིགས་པའི་སྤོབས་པ་ཆེན་པོའི་མཐུ་ཐོབ་སྟེ། རྒྱལ་བ་ཀརྨ་པའི་སྤྲུལ་པའི་སྐུ་ཆོས་གྲགས་རྒྱ་མཚོ་གང་དེ། འཇིག་རྟེན་གྱི་ཁམས་འདིར་ཐམས་ཅད་མཁྱེན་པ། ཐམས་ཅད་གཟིགས་པ་ཞེས་དུས་གསུམ་ལ་ཐོགས་པ་མེད་པའི་སྤྱན་མངའ་བར་གྱུར་པ་ལ། ལྷ་དང་བཅས་པའི་དགེ་སྦྱོང་སྟོན་པར་ཁས་འཆེ་བར་རློམས་པ་དག་གིས། ཆོས་མཐུན་གྱི་ཕྱིར་རྒོལ་བ་ཐམས་ཅད་ཡོངས་སུ་ཕམ་པར་བྱས་པ་འདི་ཡང་སེམས་དཔའ་ཆེན་པོ་འདི་ཉིད་ཡོངས་འཛིན་དུ་མཛད་པའི་བཀའ་དྲིན་ལས་ཡིན་ནོ། །” ཞེས་གསུངས་པ་ལྟར་ཆོས་གྲགས་རྒྱ་མཚོའི་མཁྱེན་དཔྱོད་ལ་བརྟེན་ནས་ཀྱང་དཔལ་འབྱོར་དོན་གྲུབ་ལ་མཁས་ཡོན་ཅི་ཙམ་མངའ་བ་རྟོགས་ཐུབ་པར་སྣང་ངོ་། །

			

			དཔའ་གཙུག་གིས་ཆོས་གྲགས་རྒྱ་མཚོ་ལ་སྐུ་ཡོན་ཆ་ཚང་འབུལ་གྲུབ་རྗེས་ཐུགས་ཀྱི་བཞེད་པ་ལྷག་མེད་དུ་གྲུབ་སྟེ་གོ་ཤྲི་དཔལ་འབྱོར་དོན་གྲུབ་སྐུ་གཤེགས་པར་གསུངས་པ་བཞིན། དཔལ་འབྱོར་དོན་གྲུབ་ཀྱི་ཐུགས་རེ་བཞིན་ཆོས་གྲགས་རྒྱ་མཚོའི་མཁྱེན་དཔྱོད་ཀྱི་རྩལ་ཡང་འགྲན་ཟླ་བྲལ་བ་བྱུང་ནས་སྔར་ས་དགེ་སོགས་ཀྱིས་བཀའ་བརྒྱུད་ཀྱི་བླ་མ་སྤྱི་དང་ལྷག་པར་ཀརྨ་པ་ན་རིམ་ལ་ཡོད་པའི་འཛིན་སྟངས་དེ་ཉིད་ལ་ཁོང་གིས་རྦད་དེ་འཕོ་འགྱུར་བཏང་བའི་ཚུལ་ནི། སྤྱི་ལོ་ ༡༤༨༤ ལོར་གནམ་རྩེ་ལྡེང་དགོན་པར་པཎ་ཆེན་ཤཱཀ་མཆོག་གིས་གཙོ་བོར་བྱས་པའི་མཁས་པ་མང་པོ་འདུས་པའི་མི་ལྔ་བརྒྱ་ཙམ་ལ་ཞག་བདུན་གྱི་རིང་དུ་ཆོས་གྲགས་རྒྱ་མཚོས་ཀརྨ་པ་རོལ་པའི་རྡོ་རྗེས་མཛད་པའི་དབུ་མའི་གཏན་ཚིག་བཞིའི་བཤད་ཁྲིད་གནང་།

			ས་སྐྱའི་མཁས་པ་ཉང་རམ་པ་ཡང་དེ་སྐབས་དེར་ཆོས་གསན་མཁན་གྲལ་དུ་ཡོད་པ་ཀརྨ་པའི་མཁྱེན་དཔྱོད་ཀྱིས་ཐུགས་འཕྲོགས་ཏེ། “ག་རེ་ངེད་ཀྱི་བསམ་པ་ལ་ཀརྨ་པ་ཞེས་པ་ནི་མ་ཎི་སོགས་ཀྱི་ལུང་རེ་གནང་སྟེ་མི་ནོར་ཐམས་ཅད་དབང་དུ་བསྡུ་མཁན་བསམ་གྱི་མི་ཁྱབ་པ་ཞིག་ཡིན་པར་སྙམ་སྟེ། འདི་ནི་འགྲན་ཟླ་དང་བྲལ་བ་ཞིག་འདུག་པས་མཐོལ་ལོ་བཤག་གོ་” ཞེས་གསུངས་པའི་སྐོར་ཇོ་ནང་ཀུན་དགའ་གྲོལ་མཆོག་གིས་བརྩམས་པའི་ཤཱཀ་མཆོག་གི་རྣམ་ཐར་«ཞིབ་མོ་རྣམ་འབྱེད་» ལས་གསལ་བ་ལྟར་རོ། །

			

			དེ་ནི་དོན་ལ་གནས་པ་ཡོན་ཏན་རང་བཞིན་བརྗོད་པ་ཞིག་ཡིན་པ་ནི་ཀརྨ་པ་ཆོས་གྲགས་རྒྱ་མཚོས་དཔྱད་གཞིའི་ཡིག་ཆ་ཙམ་ཡང་མ་གཟིགས་པར་«ཚད་མ་རིག་གཞུང་རྒྱ་མཚོ་» མཛད་པ་ལས་ཀྱང་རྟོགས་པར་འགྱུར་བ་དང་། ཁོང་གི་ཚིག་སྦྱོར་གྱི་འགྲོས་ཀྱང་རྒྱ་གཞུང་ལྟར་ཚིག་ཉུང་ལ་དོན་འདུས་པ་དང་། རང་ལུགས་བཞག་པ་རྣམས་ལུང་རིགས་ཀྱི་རྒྱབ་རྟེན་ཡོད་ལ་གཏིང་རྒྱ་ཟབ་པ། ཕྱོགས་སྔར་འཕངས་པའི་དགག་པ་དག་ཀྱང་ཁ་གསལ་ལ་རྩེ་རྣོ་བ་ཤ་སྟག་རེད།

			འོན་ཀྱང་དེ་སྐབས་ཀརྨའི་སྒར་ཆེན་གྱི་མཛད་ཕྲིན་རྒྱས་པའི་ཐོག་གསུང་རྩོམ་མཛད་པར་བསྐུལ་བ་པོ་དང་ཡི་གེ་པའི་ཆ་རྐྱེན་དྭགས་རམ་པ་ལྟ་བུ་ཞིག་ཆེར་མ་ཐོན་པ་དང་། དགུང་ལོ་ལྔ་བཅུར་ཕེབས་པ་ཙམ་དུ་རྒྱབ་ལྗོངས་ངེས་མེད་ཀྱི་མི་འགའ་ཞིག་གིས་དཀྲོངས་པར་བརྟེན་དགུང་ན་མཐོན་པོའི་བར་བཞུགས་པའི་མཁས་པ་གཞན་ལྟར་མཁས་པའི་མཛད་རྗེས་ཆེར་འཇོག་ཐུབ་པ་མ་བྱུང་བ་ནི་ཕངས་དགོས་པ་ཞིག་ཡིན་ཀྱང་། ཧ་ཅང་ཕངས་དགོས་པ་ཡང་མ་ཡིན་པར་དོན་རྐྱེན་འདི་ལ་བརྟེན་ནས་ཀརྨ་པ་མི་བསྐྱོད་རྡོ་རྗེས་སྐུ་ཚེ་ཧྲིལ་པོ་འཆད་རྩོད་རྩོམ་གསུམ་ལ་བསྔོས་ཏེ་ཀརྨ་བཀའ་བརྒྱུད་ཀྱི་བཤད་པའི་བསྟན་པ་ཉི་མ་ཤར་བ་ལྟར་གསལ་བར་མཛད་པའོ། །

			དེ་ལ་ཡང་ལོ་རྒྱུས་ཀྱི་གཞུང་ལམ་ཕྱིར་འདེད་བྱས་ན། ཀུན་མཁྱེན་མི་བསྐྱོད་རྡོ་རྗེས་གསན་བསམ་གནང་སའི་གཙོ་བོ་ནི་ཀརྨ་ཕྲིན་ལས་པ་དང་པོ་ཕྱོགས་ལས་རྣམ་རྒྱལ་ཡིན་པ་དང་། ཀརྨ་ཕྲིན་ལས་པས་གསན་བསམ་གནང་ཡུལ་གྱི་བླ་མ་གཙོ་བོ་ནི་རྗེ་བདུན་པ་ཆོས་གྲགས་རྒྱ་མཚོ་ཡིན་པས་དེའི་བརྒྱུད་འཛིན་དུ་གྱུར་པ་དང་། དེ་ཉིད་ཀྱིས་མཛད་པའི་གཞུང་འགྲེལ་དག་ཀྱང་གཙོ་བོ་ཆོས་གྲགས་རྒྱ་མཚོའི་གཞུང་གི་དགོངས་པ་བཀྲལ་བ་ཁོ་ན་ཡིན།

			

			ཆོས་གྲགས་རྒྱ་མཚོས་གསན་བསམ་གནང་ཡུལ་གྱི་གཙོ་བོ་ནི་གོ་ཤྲི་དཔལ་འབྱོར་དོན་གྲུབ་ཡིན་པས་ན། ཚིག་ཉུང་ངུས་བསྡོམས་བཀོད་ན་ཀརྨ་བཀའ་བརྒྱུད་པར་ལུང་རྟོགས་ཡ་མ་བྲལ་བར་དེང་གི་བར་བཤད་པའི་བསྟན་པ་དར་བའི་རྩ་བའི་རྒྱུ་རྐྱེན་ནི་གོ་ཤྲི་དཔལ་འབྱོར་དོན་གྲུབ་ལ་ཐུག་ཡོད་པ་གསལ་པོ་སྟེ། གལ་ཏེ་དཔལ་འབྱོར་དོན་གྲུབ་ཀྱི་ཤུགས་རྐྱེན་ལ་བརྟེན་ནས་ཆོས་གྲགས་རྒྱ་མཚོ་ཉིད་མདོ་མཚན་ཉིད་ཐེག་པ་ལ་མཁས་པའི་ཕུལ་དུ་ཕྱིན་ཅིང་། བཤད་པའི་བསྟན་པ་ལ་ཐུགས་བསྐྱེད་ཉི་མ་ཤར་བ་ལྟ་བུ་ཞིག་མིན་ན་དེ་རྗེས་རྒྱལ་དབང་མི་བསྐྱོད་རྡོ་རྗེ་དང་། དགུ་པ་དབང་ཕྱུག་རྡོ་རྗེ་སོགས་ཀྱིས་བོད་ཁམས་ན་སྙན་གྲགས་ཡོད་པའི་མཁས་གྲུབ་མང་པོ་ཞིག་གསོ་སྐྱོང་གནང་བ་དང་། དེ་ལ་བརྟེན་ནས་ད་ལྟ་རང་རེ་གཙོ་བོ་བཤད་གྲྭར་ཞུགས་པ་རྣམས་རྒྱལ་བའི་བཀའ་བསྟན་རྣམས་ནས་གསུངས་པའི་གཞི་ལམ་འབྲས་གསུམ་གྱི་རྣམ་གཞག་ལ་མ་མཐར་ཡང་མ་མཐོང་མ་ཐོས་ཟེར་མ་དགོས་ཙམ་ཞིག་ཡོད་པ་འདི་ཡང་ཡོད་མེད་བཤད་དཀའ་བའོ། །

			ཆོས་གྲགས་རྒྱ་མཚོས་བཤད་པའི་བསྟན་པ་ལ་དགོངས་ནས་མཛད་ཕྲིན་རླབས་པོ་ཆེ་བསྐྱངས་པ་རྣམས་བརྒྱུད་པ་འདིར་ཅི་ཙམ་གལ་ཆེ་བ་དང་བཀའ་དྲིན་ཆེ་བའི་ཚུལ་ཡང་མི་བསྐྱོད་རྡོ་རྗེས་དགོངས་གཅིག་གི་«ཀར་ཊིཀ་» ལས། “དུས་དེར་བཀའ་བརྒྱུད་ཀྱི་སྒྲུབ་གནས་གདན་སར་བཞུགས་པ་ཕལ་ཆེར་ཡང༌། བཀའ་བརྒྱུད་འདི་པ་ལས་ཕྱི་རོལ་དུ་གྱུར་པའི་སྟོན་པ་བསྟན་པ་དང་བཅས་པའི་རྗེས་སུ་སོང་བའི་སྐབས་སུ། སྒྲུབ་བརྒྱུད་སོ་སོའི་རང་རྐང་ཟིན་པར་བསྒྱུར། དེང་སང་དྭགས་པོ་བཀའ་བརྒྱུད་ཅེས་བྱ་བའི་ཕྲིན་ལས་ཀྱི་ལྷག་ཅུང་ཟད་ལུས་པ་འདི་ཁོང་གི་བཀའ་དྲིན་ཡིན།”། ཅེས་གསུངས་པ་འདི་ཉིད་ལོ་རྒྱུས་ཀྱི་སྡོམ་ཚིག་གལ་ཆེན་དུ་ཤེས་པར་བྱའོ། ། 

			

			༢༠ ཉི་ཟླ་ལྟ་བུའི་བླ་མ་གཉིས།

			སྐུ་ཡོན་འབུལ་བའི་སློབ་དཔོན་གྱི་ཆ་ནས་དེ་ལྟར་ཡིན་ཀྱང་བླ་མའི་གཙོ་བོ་གཉིས་སུ་གྲགས་པ་ལ་བསམ་གཞིགས་འོས་པ་ནི་ཀརྨ་པ་མི་བསྐྱོད་རྡོ་རྗེས། «དབུ་མ་ལ་འཇུག་པའི་འགྲེལ་པ་དྭགས་བརྒྱུད་གྲུབ་ཤིང་» གི་ནང་དུ་བཀའ་བརྒྱུད་པའི་བརྒྱུད་པ་འཆད་པའི་སྐབས། “མཐོང་བ་དོན་ལྡན། འཇམ་དཔལ་བཟང་པོ་དང་དཔལ་འབྱོར་དོན་གྲུབ་གང་ཡང་རུང་བ་ལས། རྒྱལ་བའི་དབང་པོ་ཆོས་གྲགས་རྒྱ་མཚོ།” ཞེས་གསུངས་པ་ལྟར་དེའི་སྔོན་བཀའ་བརྒྱུད་གསེར་ཕྲེང་དུ་གྲགས་པའི་ནང་དུ་རྟོགས་པ་དོན་བརྒྱུད་ཀྱི་བསྟན་པ་གཏད་པའི་རིམ་པར་ཀརྨ་པ་ན་རིམ་རེའི་བར་དུ་དུས་མཉམ་གྱི་བླ་མ་གཉིས་འཇོག་སྲོལ་མེད་པ་ལ་ཀརྨ་པ་བདུན་པའི་སྔོན་དུ་བླ་མ་གཉིས་བགྲངས་སྲོལ་བྱུང་།

			དེའི་རྒྱུ་མཚན་ཅི་ཞེ་ན། དེ་ལ་མཁས་པ་གཞན་གྱིས་ཡིག་ཆ་གཞན་དུ་འདི་ལ་གསལ་བཤད་གནང་བ་མ་མཐོང་ཡང་ཀརྨ་ཆགས་མེད་ཀྱིས་«རི་ཆོས་མཚམས་ཀྱི་ཞལ་གདམས་» སུ་བླ་སློབ་རྟེན་འབྲེལ་འཛོམས་ན་འབྲེལ་བ་དུས་ཐུང་ངུ་ལས་མ་བྱུང་ཡང་རྟོགས་པ་སྐྱེ་བ་ནི་ཀརྨ་པཀྵི་དང་མཁས་གྲུབ་ཨུ་རྒྱན་པ་ལྟ་བུ་ཡིན་པ་དང་། བླ་སློབ་རྟེན་འབྲེལ་མ་འཛོམས་ན་ཡུན་རིང་པོར་བསྟེན་ཀྱང་རྟོགས་པ་མི་སྐྱེ་བ་ནི་མཐོང་བ་དོན་ལྡན་དང་དཔལ་འབྱོར་དོན་གྲུབ་ལྟ་བུ་ཡིན་པར་གསུངས། དེ་ཡང་རི་ཆོས་ལས།

			“དེ་བཞིན་མཐོང་བ་དོན་ལྡན་སློབ་མ་ནི། ། 

			འཇམ་དཔལ་བཟང་པོ་དཔལ་འབྱོར་དོན་གྲུབ་གཉིས། །

			 མཆེད་གྲོགས་ཡིན་པས་དབང་ལུང་མཉམ་ཐོབ་ཀྱང་། ། 

			

			མཐོང་བ་དོན་ལྡན་ལ་བསྟེན་དབང་ལུང་གིས། ། 

			དཔལ་འབྱོར་དོན་གྲུབ་རྟོགས་པ་མཆོག་མ་སྐྱེས། ། 

			ཕྱིས་སུ་འཇམ་དཔལ་བཟང་པོར་ཞུ་ཝིག་བྱས། ། 

			དེ་ནས་དཔལ་འབྱོར་དོན་གྲུབ་རྟོགས་པ་ཐོབ། ། 

			དེ་ཕྱིར་འཇམ་དཔལ་བཟང་པོ་བཙུད་དགོས་བྱུང་། །” ཞེས་གསུངས། 

			འདི་ཉིད་ཀརྨ་ཆགས་མེད་རང་གི་དགོངས་པར་ཤར་བ་ཞིག་ཡིན་ནམ། དུས་སྐབས་དེར་ཀརྨ་བཀའ་བརྒྱུད་པའི་སྤྱི་ཚོགས་ཀྱི་ཁྲོད་དུ་བཤད་སྲོལ་དེ་འདྲ་ཞིག་ཡོད་པ་ཁོང་གིས་རི་ཆོས་སུ་བཀོད་པ་ཙམ་གང་ཡིན་ཁོ་བོས་མ་འཚལ། གང་ལྟར་ཡང་འདི་ཉིད་ཁུངས་དང་སྙིང་པོ་གཏན་ནས་མེད་པ་ཞིག་སྟེ། ཀརྨ་ཆགས་མེད་ནི་དཔལ་འབྱོར་དོན་གྲུབ་བྱོན་ནས་དུས་རབས་ཁ་ཤས་ཀྱི་རྗེས་སུ་བྱོན་པ་ལ། དེའི་བར་དུ་བྱུང་བའི་ཡིག་ཆ་རྙིང་པ་དཔལ་འབྱོར་དོན་གྲུབ་ཀྱི་རྣམ་ཐར་དང་། བན་སྒར་བའི་རྣམ་ཐར་སོགས་གང་དུ་ཡང་དེ་འདྲ་ཟུར་ཙམ་ཡང་མི་གསལ། 

			བརྒྱུད་ཡིག་དང་གསན་ཡིག་རྣམས་སུ་བན་སྒར་དང་གོ་ཤྲི་གང་རུང་ལས་ཆོས་གྲགས་རྒྱ་མཚོ་ལ་བརྒྱུད་པར་གསལ་བ་ལས། བན་སྒར་བ་ནས་གོ་ཤྲི་དང་དེ་ནས་ཆོས་གྲགས་རྒྱ་མཚོ་ལ་བརྒྱུད་པའི་ཁུངས་ཚད་ལྡན་ནི་ཕལ་ཆེར་རྙེད་མི་སྲིད་པ་ལྟ་བུའོ། །ཅུང་དམིགས་བསལ་ནི་མཁས་གྲུབ་ཨུ་རྒྱན་པ་ནས་བརྒྱུད་པའི་རྡོ་རྗེ་གསུམ་གྱི་བསྙེན་སྒྲུབ་དེ་བན་སྒར་བ་ནས་གོ་ཤྲི་ལ་བརྒྱུད་པ་ལྟ་བུ་གསལ། འགྲན་སེམས་དང་ཕྲག་དོག་མེད་པའི་ཆོས་གྲོགས་བཟང་པོ་དག་གི་ཁྲོད་དུ་ཆོས་འབྲེལ་ཕྲན་བུ་ཡོད་པ་ནི་སྤྱིར་བཏང་བ་ཡིན་པས་དེ་ཙམ་གྱིས་ཕན་ཚུན་རྟོགས་པ་སྐྱེད་པར་བྱེད་པའི་བླ་སློབ་ཏུ་འདྲེན་པ་ཡང་དཀའ།

			

			ད་དུང་ཀརྨ་ཆགས་མེད་ཀྱིས་གསུངས་པ་འདི་ལ་དོགས་པའི་གནས་གཞན་ཡང་ཡོད་དེ། མཐོང་བ་དོན་ལྡན་སྐུ་འཚོ་བཞུགས་སྐབས་དཔལ་འབྱོར་དོན་གྲུབ་ཀྱིས་བན་སྒར་བའི་དྲུང་ནས་སྔར་མཐོང་བ་དོན་ལྡན་གྱི་དྲུང་ནས་གསན་པ་དག་བསྐྱར་དུ་གསན་པ་མི་སྲིད་པ་ལྟ་བུ་ལ། མཐོང་བ་དོན་ལྡན་སྐུ་གཤེགས་སྐབས་བན་སྒར་བ་ནི་གནམ་འཚོ་ལ་སྐུ་མཚམས་ལ་བཞུགས་བཞིན་པ་དང་། དཔལ་འབྱོར་དོན་གྲུབ་ཀྱིས་དགོངས་རྫོགས་ཀྱི་བྱ་བ་སོགས་བསྒྲུབས་ནས་མཛད་བྲེལ་ཤིན་ཏུ་ཆེ་བས་བན་སྒར་བའི་དྲུང་ནས་སླར་ཡང་གཞི་རྒྱ་ཆེ་བའི་ཆོས་གསན་པའི་དུས་ཁོམ་ཡོད་པར་མ་མཐོང་། 

			དེ་ནས་ཆོས་གྲགས་རྒྱ་མཚོ་སྐུ་འཁྲུངས་ནས་ཟླ་བ་དགུའི་རྗེས་སུ་དཔལ་འབྱོར་དོན་གྲུབ་ཀྱིས་ཆོས་གྲགས་རྒྱ་མཚོ་ངོས་འཛིན་མཛད་དེ། དགུང་ལོ་ལྔར་ཕེབས་པ་ན་ཡི་གེ་འབྲི་ཀློག་ནས་བཟུང་སྟེ་བདེ་མཆོག་ལུ་ནག་དྲིལ་གསུམ་སོགས་དབང་ཆེན་མང་པོ་ཞིག་འབུལ་བའི་དབུ་ཚུགས། དེ་ནས་ཆོས་གྲགས་རྒྱ་མཚོ་དགུང་ལོ་བརྒྱད་དུ་ཕེབས་པ་ན་ད་གཟོད་བན་སྒར་བ་ཡང་ཕེབས་ནས་ཆོས་གྲགས་རྒྱ་མཚོ་ལ་བཀའ་ཆོས་ཕུལ་བར་གསལ་བས་ན། ད་འོ་ན་དཔལ་འབྱོར་དོན་གྲུབ་ཀྱིས་བན་སྒར་བའི་དྲུང་ནས་དབང་ལུང་རྣམས་བསྐྱར་དུ་ཞུ་ཝིག་མཛད་པའི་དུས་དེ་ནམ་ཞིག་རེད་ཅེས་དྲིས་ན་མི་སྨྲ་བའི་བརྟུལ་ཞུགས་སུ་གནས་དགོས་སྲིད་པའོ། ། 

			གོ་ཤྲི་དཔལ་འབྱོར་དོན་གྲུབ་ཉིད་ཀྱིས་བཀའ་བརྒྱུད་གོང་མ་རྣམས་གོང་མས་འོག་མ་ལུང་བསྟན་པའི་ཚུལ་གསུངས་པ་ན་ཡང་མཐོང་བ་དོན་ལྡན་གྱིས་དཔལ་འབྱོར་དོན་གྲུབ་ལུང་བསྟན་པར་གསུངས་པ་ལས། བན་སྒར་བ་ལུང་བསྟན་པའི་ཚུལ་སོགས་མ་གསུངས། མཐོང་བ་དོན་ལྡན་གྱིས་དཔལ་འབྱོར་དོན་གྲུབ་དགུང་ལོ་ཆུང་དུས་ནས་སྐུ་སྐྱེ་ཕྱི་མའི་འདྲེན་པར་དགོངས་ནས་གསོ་སྐྱོང་གནང་མཛད་ཚུལ་ལས་བན་སྒར་བ་ལ་བསྟན་པ་གཏད་པ་སོགས་ཀྱི་ལོ་རྒྱུས་ཀྱང་མེད། ད་དུང་འདི་ལ་ཚད་མའི་སྐྱེས་བུ་ཀུན་མཁྱེན་མི་བསྐྱོད་རྡོ་རྗེས་འབྲི་གུང་དགོངས་གཅིག་གི་འགྲེལ་པ་རུ་བན་སྒར་བ་འཇམ་དཔལ་བཟང་པོ་དང་དཔལ་འབྱོར་དོན་གྲུབ་གཉིས་ཀས་མཐོང་བ་དོན་ལྡན་གྱི་དྲུང་ནས་རྟོགས་པ་བརྙེས་པའི་ཚུལ་ཤིན་ཏུ་ཞལ་གསལ་པོ་གསུངས་པ་ལ། ལོ་རྒྱུས་རིག་པ་དང་གསང་བ་ཟབ་མོ་གང་གི་ངོས་ནས་བསམས་ཀྱང་དེ་ཕྱིན་བྱོན་པ་དག་གིས་དེ་ལས་ལྡོག་སྟེ་སྨྲ་བ་ནི་ཁུངས་ཆོད་པ་དཀའ་འོ། ། 

			

			འོ་ན་དུས་སྐབས་དེར་ཀམ་ཚང་གི་གསེར་ཕྲེང་དུ་བླ་མ་རྣམ་པ་གཉིས་བཞུགས་པའི་རྒྱུ་མཚན་གང་རེད་དམ་སྙམ་ན། གོང་དུ་ཞུས་པ་བཞིན་བན་སྒར་བ་འཇམ་དཔལ་བཟང་པོ་དང་དཔལ་འབྱོར་དོན་གྲུབ་གཉིས་ཀ་ཀརྨ་པ་དྲུག་པའི་སློབ་མ་རྒན་པ་ཡིན་པ་འདྲ་མཉམ་ཡིན་པ་ལ་བན་སྒར་བ་འཇམ་དཔལ་བཟང་པོ་ནི་གོ་ཤྲི་དཔལ་འབྱོར་དོན་གྲུབ་ལས་དགུང་ལོ་རྒན་པ་ལྟ་བུས་ཀུན་གྱིས་གུས་བཀུར་ཆེ་བར་སྣང་།

			ལྷག་པར་གནའ་དུས་ཀརྨ་པ་ན་རིམ་ལ་སྒར་ཆེན་གྱི་ལུགས་གཉིས་ཀྱི་དབུ་ལ་གཟིགས་རྟོག་གནང་མཁན་གྱི་བླ་མ་གཅིག་དང་། སྲིད་དང་འཛིན་སྐྱོང་ལ་གཟིགས་རྟོག་མི་དགོས་པར་ཀརྨ་པ་ལ་བརྒྱུད་པའི་དབང་ལུང་མན་ངག་ཁོ་ན་འབུལ་མཁན་གྱི་བླ་མའི་རིགས་མི་འདྲ་བ་གཉིས་ཡོད་པ་ལ། གོ་ཤྲི་དཔལ་འབྱོར་དོན་གྲུབ་ནི་མཐོང་བ་དོན་ལྡན་གྱི་དགོངས་པ་ལྟར་ན་དེ་གཉིས་ཀ་གཅིག་ལྕོགས་གནང་མཁན་དུ་གྱུར་ན་ཡང་། ཁོང་གིས་མིག་དཔེ་ཡར་ལྟོས་སམ་ཆེད་དུ་དགོངས་པ་ཟབ་མོ་བཞེས་ཏེ་རང་ཉིད་ཀྱིས་གཞི་རྒྱ་ཆེ་བའི་ཕྱག་ལས་རྣམས་ལ་གཟིགས་རྟོག་གནང་བ་དང་ཆབས་ཅིག གལ་ཆེ་བའི་ཆོས་བཀའ་རྣམས་བན་སྒར་བ་འཇམ་དཔལ་བཟང་པོ་ལ་ཡང་འབུལ་དུ་བཅུག་ནས་གཉིས་ཀ་བླ་མའི་གཙོ་བོར་གྱུར་པ་དེས་དེ་ལྟར་བྱུང་བར་མངོན།

			

			དེ་ལས་གཞན་བླ་མ་དེ་གཉིས་ལས་བན་སྒར་བ་སྤང་རྟོགས་མཐོ་བའམ་དཔལ་འབྱོར་དོན་གྲུབ་སྤང་རྟོགས་དམན་པ་ལྟ་བུ་ནི་མ་ཡིན་ཏེ་སྤྱིར་གནའ་དུས་སུ་བཀའ་བརྒྱུད་གོང་མའི་རྒྱལ་སར་བཞུགས་པའམ་གསེར་ཕྲེང་དུ་བཞུགས་པ་རྣམས་ནི་ཕྱག་རྒྱ་ཆེན་པོའི་གོ་འཕང་མངོན་དུ་མཛད་པའི་གྲུབ་ཐོབ་ཤ་སྟག་ཡིན་པའི་ཐོག་སློབ་མའི་ཡོན་ཏན་གྱི་ཚད་མཁྱེན་པ་པོ་གཙོ་བོ་ནི་རྩ་བའི་བླ་མ་ཡིན་པ་ལྟར་རྗེ་མཐོང་བ་དོན་ལྡན་གྱིས་བསམ་བཞིན་དགོངས་བཞིན་དུ་རང་གི་སློབ་མའི་གཙོ་བོ་དཔལ་འབྱོར་དོན་གྲུབ་ལ་བསྟན་པ་གཏད་པ་ལས་མ་དགོངས་མ་མཁྱེན་བཞིན་རང་དགར་གཏད་པ་ཞིག་མིན་ལ། མཐོང་བ་དོན་ལྡན་གྱི་ཐུགས་རེ་དཔལ་འབྱོར་དོན་གྲུབ་ཀྱིས་སྐོང་མ་ཐུབ་པ་དེ་བས་ཀྱང་མིན། 

			དེར་བརྟེན་ཀུན་མཁྱེན་མི་བསྐྱོད་རྡོ་རྗེས་འབྲི་གུང་དགོངས་གཅིག་གི་འགྲེལ་པ་«ཀར་ཊཱིཀ་» ལས་བྱང་སེམས་དཔལ་འབྱོར་དོན་གྲུབ་ཀྱི་ཐད་དུ། “གསང་བ་ཐམས་ཅད་ཀྱི་སྣོད་དུ་གྱུར་ཏེ། སྔགས་ཀྱི་ལམ་ནས་མིག་འཕྲུལ་ལྟར་ཚེ་གཅིག་ལུས་གཅིག་ལ་ཟུང་འཇུག་རྡོ་རྗེ་འཆང་ཆེན་པོའི་གོ་འཕང་དུ་གྱུར། རྗེ་བཙུན་དེ་ཉིད་ལ་རྗེ་ཆོས་གྲགས་རྒྱ་མཚོས་གཏུགས།” ཞེས་དཔལ་འབྱོར་དོན་གྲུབ་ཀྱི་སྤངས་རྟོགས་ཀྱི་ཡོན་ཏན་ནི་བོད་ཡུལ་གྲུབ་པའི་གཙུག་རྒྱན་རྗེ་བཙུན་མི་ལ་རས་པ་དང་མཚུངས་པར་བསྔགས་བརྗོད་མཛད་ཡོད།

			བླ་མ་རྣམ་གཉིས་ཀྱང་དེང་སང་གི་བླ་སྤྲུལ་གང་དག་མིང་སྙན་གྲགས་དང་ཁྲི་མཐོ་དམན། མཛད་པ་ཕྲིན་ལས་དར་རྒྱས་ཆེ་ཆུང་ཅུང་ཟད་ཙམ་གྱི་དོན་དུ་བསྟན་པ་ཧྲིལ་པོ་མགོ་མཇུག་ལོག་ན་ཡང་ཅི་ཡང་མི་སྙམ་པ་དག་དང་མི་མཚུངས་པར་གཉིས་ཀ་བཀའ་བརྒྱུད་གོང་མའི་རྣམ་ཐར་འཛིན་མཁན་ཡིན་པའི་ཐོག་ནང་ཁུལ་ལ་ཡང་ཐུགས་མཐུན་ཅིང་ཕན་ཚུན་འདྲ་མཉམ་ལྟ་བུ་གནང་སྲོལ་ཡོད།

			

			དཔེར་ན་ཆོས་གྲགས་རྒྱ་མཚོས་དགེ་ཚུལ་གྱི་སྡོམ་པ་བཞེས་དུས་མཁན་པོ་བན་སྒར་བ་འཇམ་དཔལ་བཟང་པོས་གནང་བ་དང་སློབ་དཔོན་གོ་ཤྲི་དཔལ་འབྱོར་དོན་གྲུབ་ཀྱིས་གནང་བ། ཞྭ་དམར་བཞི་པས་དགེ་ཚུལ་བཞེས་དུས་མཁན་པོ་གོ་ཤྲི་བས་གནང་ཞིང་སློབ་དཔོན་བན་སྒར་བས་གནང་བ་ལྟ་བུ་རེད། དེས་ན་རྣམ་པ་གཉིས་ཀ་གཅིག་མཚུངས་སུ་གལ་གནད་ཆེ་བ་ལྟར་ཕྱིས་སུ་བཀའ་བརྒྱུད་གསེར་ཕྲེང་ནང་དུ་གཅིག་ཤོས་འཇོག་ན་གཅིག་ཤོས་ཕུད་དགོས་པའི་གནད་དོན་གང་ཡང་མ་མཐོང་བར་གཉིས་ཀ་བཞུགས་སུ་གསོལ་བའི་ལོ་རྒྱུས་དེ་ཉིད་བྱུང་བར་སྙམ།

			ཀམ་ཚང་གི་གསེར་ཕྲེང་དུ་བླ་མ་གཉིས་བཞུགས་པ་འདི་ལ་མ་བདེ་བ་མཐོང་བ་ཡང་གཙོ་བོ་རྟོགས་པ་བསྐྱེད་པར་བྱེད་པའི་བླ་མ་གཙོ་བོ་གཅིག་མ་གཏོགས་ཡོད་མི་ཆོག་པ་ལྟ་བུའི་བསམ་བློ་གུ་དོག་པོ་ཁུངས་དང་རྒྱུ་མཚན་ཡང་དག་གང་ཡང་མེད་པ་དེ་ལས་བྱུང་བ་སྟེ། སྡོང་པོ་བཀོད་པ་སོགས་ཐེག་པ་ཆེན་པོའི་མདོ་སྡེ་རྣམས་ནས་བྱང་ཆུབ་སེམས་དཔས་དགེ་བའི་བཤེས་གཉེན་གྲངས་གང་མང་བསྟེན་པ་ལས་དེ་ལ་ཆོག་ཤེས་པ་མི་བྱ་བར་གདམས་པ་དང་། མཁས་གྲུབ་གོང་མའི་རྣམ་ཐར་རྣམས་སུ་བླ་མ་གྲངས་མེད་པ་བསྟེན་ཚུལ་འབྱུང་བ་ལ། རྟོགས་པ་དེ་བླ་མ་གཅིག་གིས་མ་གཏོགས་སྐྱེད་མི་ནུས་པས་བླ་མ་གཞན་གྱི་ཐུགས་བསྐྱེད་དང་བྱིན་རླབས་གནང་ངོ་ཅོག་ཆུད་ཟོས་སུ་འགྲོ་བ་ཡང་ག་ལ་ཡིན། 

			རྟོགས་པ་ནི་བླ་མ་གཅིག་ཁོ་ནས་སྐྱེད་པར་སྙམ་པ་འདི་ཡང་ཤེར་ཕྱིན་གྱི་མདོ་སྡེ་མང་པོ་ནས་འབྱུང་བ་ལྟར་«ཤེར་ཕྱིན་མངོན་རྟོགས་རྒྱན་» ལས།

			“སེམས་ནི་སྔ་མས་བྱང་ཆུབ་པར། ། 

			རིགས་མིན་ཕྱི་མས་ཀྱང་མ་ཡིན། ། 

			མར་མེའི་དཔེ་ཡི་ཚུལ་གྱིས་ནི། །

			

			ཟབ་མོའི་ཆོས་ཉིད་རྣམ་པ་བརྒྱད། །”

			ཅེས་གསུངས་པ་སོགས་ལ་རྒྱུས་མངའ་ཆེར་མེད་པའི་རང་རྟགས་དང་། ལྷག་པར་རང་རེའི་སྒྲུབ་བརྒྱུད་འདིའི་ཆུ་མགོ་ལྷོ་བྲག་མར་པ་ལོ་ཙཱ་བ་ལ་ནཱ་རོ་དང་མེ་ཏྲི་ཞེས་རྩ་བའི་བླ་མ་ཉི་ཟླ་ལྟ་བུ་གཉིས་ཡོད་པ་ཡང་འདི་དག་གིས་ཨུ་ཚུགས་ནན་སྐྱེལ་གྱིས་གང་རུང་ཞིག་འདོར་ཐབས་བྱ་དགོས་པའི་ཐལ་བ་འབྱུང་ངོ་། །

			དེ་ལྟར་མཐོང་བ་དོན་ལྡན་ལ་བན་སྒར་བ་འཇམ་དཔལ་བཟང་པོ་དང་གོ་ཤྲི་དཔལ་འབྱོར་དོན་གྲུབ་ཅེས་ཉི་ཟླ་ལྟ་བུའི་སློབ་མ་གཉིས་ཡོད་ཅིང་། ཆོས་གྲགས་རྒྱ་མཚོ་ལ་ཡང་ཉི་ཟླ་ལྟ་བུའི་བླ་མ་གཉིས་ཡོད་པ་ནི་བརྒྱུད་པ་འདིའི་བསོད་ནམས་དང་གཟི་བརྗིད་ལས་དེ་ལ་དོགས་པ་དང་དྲི་བ་དགོས་པ་མ་མཐོང་ངོ་། ། 

			འོན་ཀྱང་གཉིས་པོ་སྔ་ཕྱིར་སྐུ་གཤེགས་རྗེས་ཀརྨ་པ་ཆོས་གྲགས་རྒྱ་མཚོས་བན་སྒར་བའི་ཡང་སྲིད་ངོས་འཛིན་མ་གནང་བར་དཔལ་འབྱོར་དོན་གྲུབ་ཁོ་ནའི་ཡང་སྲིད་ངོས་འཛིན་གནང་བ་ལ་སྤྱིར་བོད་ཀྱི་སྤྲུལ་སྐུའི་ལམ་ལུགས་ཀྱི་ལོ་རྒྱུས་ལ་བལྟས་ན་བླ་མ་མཁས་དང་ཡོན་ཏན་ཆེ་ལ་མཛད་རྗེས་ཀྱང་ཆེ་བ་རྣམས་ཁོ་ན་ལ་ཡང་སྲིད་ངོས་འཛིན་བྱེད་པའི་སྲོལ་དེ་དར་ཁྱབ་ཆེ་བས་ཆོས་གྲགས་རྒྱ་མཚོས་དཔལ་འབྱོར་དོན་གྲུབ་ཀྱི་ཡང་སྲིད་ངོས་འཛིན་གནང་བ་མ་ཟད། ཆོས་གྲགས་རྒྱ་མཚོ་ལ་སྐབས་དེར་སློབ་མ་འགྲན་ཟླ་དང་བྲལ་བ་གྲངས་མེད་པ་ཡོད་ན་ཡང་། ཀར་བསྟན་གྱི་མདུན་ལམ་དེ་དགུང་ན་གཞོན་པའི་གོ་ཤྲི་སྤྲུལ་སྐུ་བཀྲ་ཤིས་རྣམ་རྒྱལ་ལ་གནང་བ་ནི། དཔལ་འབྱོར་དོན་གྲུབ་ཀྱི་སྐུ་སྐྱེ་ཞིག་སླར་ཡང་འཁྲུངས་པ་ཙམ་གྱིས་མ་ཡིན་པར་ངེས་པར་སྐུ་གོང་མའི་མཛད་རྗེས་ཀྱིས་ཤུགས་རྐྱེན་ཐེབས་པ་ཞིག་ཡིན་སྲིད།

			

			༢༡ ཐམས་ཅད་མཁྱེན་པའི་སློབ་དཔོན།

			གོ་ཤྲི་དཔལ་འབྱོར་དོན་གྲུབ་ནི་དུས་རབས་བཅོ་ལྔ་པར་བོད་དུ་མཚན་སྙན་ཆེ་ཤོས་ཀྱི་བླ་མ་ཞྭ་དམར་སྤྱན་སྔ་ཆོས་གྲགས་ལ་ཤུགས་རྐྱེན་ཐེབས་མཁན་གྱི་མི་སྣ་གཙོ་བོ་ཞིག་ཀྱང་ཡིན། གོ་ཤྲི་དཔལ་འབྱོར་དོན་གྲུབ་ཀྱིས་སྔ་རྗེས་སུ་ཀརྨ་པ་བདུན་པ་ཆོས་གྲགས་རྒྱ་མཚོ་ལ་ངོས་འཛིན་གནང་བར་བསྐུལ་བ་བཞིན་ཀརྨ་པ་བདུན་པ་ཆོས་གྲགས་རྒྱ་མཚོས་ཞྭ་དམར་བཞི་པ་ངོས་འཛིན་གནང་བ་ན་ཞྭ་དམར་གྱི་ཡང་སྲིད་དེ་དུས་ད་ལྟ་དཀར་མཛེས་རྫོང་ཁུལ་གྱི་ཏྲེ་ཤོད་དུ་བཞུགས་པ་ལ་སྤྱན་འདྲེན་པར་ཡང་དཔལ་འབྱོར་དོན་གྲུབ་རང་ཉིད་ངོ་མ་བྱོན།

			«མཁས་པའི་དགའ་སྟོན་» ལས། “འཁྲུངས་ཡུལ་དང་ཉེ་བར་ཕེབས་པ་ན་འབྲུག་གློག་དང་སེར་བ་དྲག་པོ་བྱུང་ཚེ་ཞིང་སྐྱོང་བྱོན་ནས་སྤྱན་འདྲེན་པར་གཟིགས། དེ་མ་ཐག་སློབ་དཔོན་ཆེན་པོ་གོའི་ཤྲི་པ་དང་སྔོན་གྱི་ཉེ་གནས་སོགས་རྗེ་ཆོས་གྲགས་རྒྱ་མཚོའི་བཀས་བསྐུལ་བས་སྤྱན་འདྲེན་པར་བྱོན། གོའི་ཤྲི་རིན་པོ་ཆེ་དང་མཇལ་ཏེ་ཕན་ཚུན་མཉེས་ཤིང་ཆོས་དུ་མ་གསན།” ཞེས་དང་། ཀརྨ་ཕྲིན་ལས་པས། “རྒྱལ་བའི་དབང་པོ་ཀརྨའི་ཁད་ཉེར་སྐུ་མཚམས་ལ་བཞུགས། གུའི་གུང་པ་བྱང་སེམས་དཔལ་འབྱོར་དོན་གྲུབ་པས་སྒར་བཏེག་ནས། ཏྲེ་ཁང་དམར་དུ་སྤྲུལ་སྐུ་གདན་འདྲེན་ལ་བྱོན་པས་གདན་འདྲོངས་ནས། རྒྱལ་བའི་དབང་པོ་དགུང་ལོ་བདུན་བཞེས་པའི་ཚེ་དཔོན་སློབ་མཇལ། སྤྱན་སྔ་རིན་པོ་ཆེ་དགུང་ལོ་བརྒྱད་བཞེས་པ་ཞིག་གིས་གཙུག་ཕུད་རྒྱལ་བའི་དབང་པོ་ལ་ཕུལ། སྒར་གྱི་གུ་གུང་པ་བྱང་སེམས་དཔལ་འབྱོར་དོན་གྲུབ་པས་མཁན་པོ་མཛད་ནས་རབ་ཏུ་བྱུང་།” ཞེས་གསུངས།

			

			དེ་ནི་ཡོངས་གྲགས་དང་། ཞྭ་དམར་བཞི་པ་རང་ཉིད་ཀྱི་རང་རྣམ་ «རྟོགས་བརྗོད་ཨུཏྤ་ལ་ཡི་ཕྲེང་བ་» ལས། 

			“ལོ་དེའི་ཟླ་བ་བཅུ་གཉིས་པ་ཡི་ཚེས། །

			བཅོ་ལྔའི་ཉིན་པར་དཔལ་ལྡན་བླ་མ་(དཔལ་འབྱོར་དོན་གྲུབ་)ལ། །

			ཡོངས་རྫོགས་དགེ་བསྙེན་སྡོམ་པ་ལེགས་པར་མནོས། །

			ཆོས་ཀྱི་གྲགས་པ་ཡེ་ཤེས་དཔལ་བཟང་པོར། །

			བདག་གི་མིང་དུ་བཏག་པར་མཛད་པ་དང་། །”

			ཞེས་ཞྭ་དམར་སྤྱན་སྔ་ཆོས་གྲགས་ཞེས་གྲགས་པའི་རྩ་བའི་མཚན་ཡང་གོ་ཤྲི་དཔལ་འབྱོར་དོན་གྲུབ་ཀྱིས་གནང་བར་ཞྭ་དམར་རང་ཉིད་ཀྱིས་མཆན་དང་བཅས་ཏེ་གསུངས།

			དེ་བཞིན་བཀའ་བརྒྱུད་གོང་མ་དང་ཀརྨ་པ་ན་རིམ་གྱི་བཀའ་འབུམ་གྱི་ལུང་དང་ཁྲིད། མར་མི་དྭགས་གསུམ་ནས་བརྒྱུད་པའི་བཀའ་བརྒྱུད་རང་ལུགས་ཀྱི་ཆོས་སྐོར་མང་པོ་ནི་ཞྭ་དམར་སྤྱན་སྔ་ཆོས་གྲགས་ཀྱིས་གོ་ཤྲི་དཔལ་འབྱོར་དོན་གྲུབ་ཀྱི་མདུན་ནས་གསན་པས་གསན་ཡིག་གི་མཚན་དུ་ཡང་། «གུ་ཤྲི་དཔལ་འབྱོར་དོན་གྲུབ་ནས་བཟུང་སྟེ་བླ་མ་རྣམས་ལ་དབང་ལུང་གསན་ཡིག་བཞུགས་སོ། །» ཞེས་འཁོད་ཡོད། ཡང་ཞྭ་དམར་བཞི་པའི་བཀའ་འབུམ་དུ་བཞུགས་པ་ «དྲུང་གུ་ཤྲཱི་མཁན་ཆེན་དཔལ་འབྱོར་དོན་གྲུབ་ལ་ཕུལ་བའི་ཞུ་ཡིག་» ཅེས་པའི་ནང་དུ་འདི་ལྟར། 

			“རྒྱལ་བ་ཀུན་གྱི་སྤྱི་གཟུགས་ཁྱོད་ཉིད་ཀྱི། །

			བདག་ལུས་རྙེད་པ་མཆོག་གྱུར་བསྟན་པ་དང་། །

			སྤྲད་ནས་ལེགས་གསུངས་ཆོས་འདུལ་ལ་རབ་བྱུང་། །

			ཟབ་མོའི་མན་ངག་བྱིན་རླབས་དབང་བཅས་པ། །

			

			རྫོགས་པར་གནང་བ་གང་དེ་བཀའ་དྲིན་ཉིད། །

			དེ་སླད་བདག་ཡིད་དད་པས་ཡང་ཡང་དུ། །

			ཁྱོད་ལ་མངོན་པར་སེམས་ནི་རྩེ་གཅིག་ན། །

			དམ་པའི་ཐུགས་ཀྱིས་རིང་ནས་བརྩེ་བར་མཛོད། །

			སྲིད་འདི་མི་རྟག་རྐྱེན་གྱི་རང་བཞིན་ཅན། །

			ཐུབ་དབང་དེ་ནི་རྐྱེན་ལས་ངེས་པར་གྲོལ། །

			བདེན་པ་དེ་ཡིས་ཉིད་ཞབས་གཡོ་མེད་པར། །

			གསོལ་འདེབས་གང་གི་འབྲས་བུ་བྱིན་གྱུར་ཅིག །”

			ཅེས་པ་འདིས་ཞྭ་དམར་བཞི་པ་ལ་དཔལ་འབྱོར་དོན་གྲུབ་ཀྱིས་རབ་ཏུ་བྱུང་བ་ནས་བཟུང་བཀའ་བརྒྱུད་པའི་དབང་ལུང་མན་ངག་དང་བཅས་པ་ཡོངས་སུ་རྫོགས་པ་གནང་བའི་ཐོག་བླ་སློབ་གཉིས་པོ་ཕན་ཚུན་དད་དམ་ཤིན་ཏུ་གཙང་བར་བསྟན་ཏོ། །

			སྤྱིར་ཞྭ་དམར་སྤྱན་སྔ་ཆོས་གྲགས་ལ་འགོས་ལོ་གཞོན་ནུ་དཔལ། ཁྲིམས་ཁང་ལོ་ཙཱ་བ་བསོད་ནམས་རྒྱ་མཚོ་སོགས་མཁས་གྲུབ་གཉིས་ལྡན་གྱི་བླ་མ་མང་དུ་བཞུགས་ན་ཡང་ཁོང་ནི་སྤྱིར་བཀའ་བརྒྱུད་དང་ཡང་སྒོས་ཀརྨ་བཀའ་བརྒྱུད་པའི་བརྒྱུད་འཛིན་གྱི་བླ་མ་གལ་ཆེ་ཤོས་ཤིག་ཡིན་པ་ལ་བརྒྱུད་པ་དེའི་ཁྲིད་དང་ལུང་དབང་བཅས་འགའ་ཞིག་ཀརྨ་པ་ཆོས་གྲགས་རྒྱ་མཚོའི་མདུན་ནས་གསན་ཀྱང་སྤྱན་སྔ་ཆོས་གྲགས་དང་ཆོས་གྲགས་རྒྱ་མཚོ་ནི་དགུང་མཉམ་ལྟ་བུ་ཡིན་པས་དབང་ལུང་མན་ངག་ཁྲིད་ཕལ་མོ་ཆེ་ནི་གོ་ཤྲི་དཔལ་འབྱོར་དོན་གྲུབ་དང་བན་སྒར་བ་འཇམ་དཔལ་བཟང་པོ་གཉིས། དེ་ལས་ཀྱང་གཙོ་བོ་གོ་ཤྲི་དཔལ་འབྱོར་དོན་གྲུབ་ཀྱི་མདུན་ནས་གསན་ཏེ། ཀརྨ་བཀའ་བརྒྱུད་པའི་བརྒྱུད་འཛིན་མིང་དོན་མཚུངས་པར་གྱུར་པས་ན། དཔལ་འབྱོར་དོན་གྲུབ་ཀྱི་རྣམ་ཐར་མི་བསྐྱོད་རྡོ་རྗེས་མཛད་པ་ལས། “སྤྲུལ་པའི་སྐུ་ཆོས་དཔལ་ཡེ་ཤེས་པའི་སྐུ་སྐྱེ་ཞྭ་དམར་བ་ཆོས་ཀྱི་གྲགས་པའང་། དུས་ཕྱིས་དབུས་གཙང་གི་གཞུང་འདིར་ཁ་གཅིག་གིས་ཐམས་ཅད་མཁྱེན་པའོ་ཞེས་གླེང་བའང་། སེམས་དཔའ་འདིས་བྱིན་གྱིས་བརླབས་པའི་སྐུ་དྲིན་ཡིན་ནོ།” ཞེས་གསུངས་སོ། །

			

			ཞྭ་དམར་བཞི་པས་ཀམ་ཚང་གི་ལོ་རྒྱུས་ཐོག་གལ་གནད་ཅི་ལྟ་བུ་ཞིག་བཟུང་ཡོད་དམ་སྙམ་ན། ཀརྨ་ཕྲིན་ལས་པ་ཆེན་པོས། “མཁྱེན་རྟོགས། བསྟན་པ་ལ་ཕྱག་རྗེས། སེམས་ཅན་ལ་ཕན་ཐོགས། བཀའ་འབུམ་གྱི་ངོ་མཚར། གྲུབ་པའི་རྣམ་ཐར་སོགས་གང་གི་སྒོ་ནས་ཀྱང་། ཞྭ་དམར་པ་ན་རིམ་ལ་རྗེ་མཁའ་སྤྱོད་པ་དང་། སྤྱན་སྔ་རིན་པོ་ཆེ་འདི་པ་ལས་ཡ་མཚན་ཆེ་བ་འབྱོན་མ་མྱོང་། དེ་ཡང་ཐེལ་གྱི་སྤྱན་སྔ་མཛད་པ་དང་། སྣེ་གདོང་གོང་མ་ན་རིམ་གྱི་བླ་མ་མཛད་པ་སོགས་སྡེ་དཔོན་རྣམས་ཀྱི་སར་བཞུགས་གདན་སོགས་མཐོང་ཕྱག་འཇོག་འདི་པ་རང་ཆེ།” ཞེས་ཞྭ་དམར་གཉིས་པའི་ཐད་དུ་གསུངས་པ་ལ་ཐེལ་གྱི་སྤྱན་སྔ་མཛད་པ་སོགས་ནི་ཞྭ་དམར་གཉིས་པས་གནང་མྱོང་མེད་པར་བརྟེན་ཞྭ་དམར་བཞི་པ་རང་ལ་གོ་བར་ངེས་ཤིང་། ཞྭ་དམར་བཞི་པས་ཕག་མོ་གྲུ་པའི་སྤྱན་སྔའི་གོ་ནས་བཟུང་ནས་བོད་ཁམས་ཧྲིལ་པོའི་ཆབ་སྲིད་ལ་ཡང་དབང་བསྒྱུར་གནང་བས་ཞྭ་དམར་སྐུ་ཕྲེང་ན་རིམ་ལས་ཆབ་སྲིད་ཀྱི་དབང་ཤུགས་ཆེ་ཤོས་ཀྱང་ཡིན།

			དེ་རྗེས་ཡང་ཀརྨ་ཕྲིན་ལས་པས་ཞྭ་དམར་བཞི་པའི་ཐད་དུ། “ཞྭ་དམར་ཅོད་པཎ་འཛིན་པ་རྣམས་ཀྱི་ནང་ནས་འདི་པ་རང་ཡ་མཚན་ཆེ།” ཞེས་དང་། “རྒྱལ་བའི་དབང་པོ་དགོངས་པ་ཐིམ་རྗེས་སུ་གསན་རྒྱའང་ཞབས་དྲུང་ནས་ལས་ཆེ་བ་གཞན་མེད་དམ།” ཞེས་སོགས་གསུངས་པ་ལྟར། དམ་པ་དེའི་གསུང་འབུམ་པོད་དགུ་ཙམ་དེང་སང་བཞུགས་པར་མཇལ་ན་ཚིག་དོན་གང་གི་ཐད་ནས་སྔ་ཕྱིར་བྱོན་པའི་ཞྭ་དམར་ན་རིམ་གང་གིས་ཀྱང་འགྲན་ཟླ་བྲལ་བའི་མཁྱེན་དཔྱོད་ཡོད་པས་ཞྭ་དམར་ན་རིམ་ལས་ཆོས་བརྒྱུད་གཞན་ནས་ཀྱང་མཁས་མཐོང་ཆེ་ཤོས་སུ་གྱུར་པ་བཅས་ཀྱིས་ལུགས་གཉིས་གང་གི་ཐད་ནས་སྔ་ཕྱིར་བྱོན་པའི་ཞྭ་དམར་ན་རིམ་ཀུན་ལས་ལྷག་པའོ། །

			

			ཉེ་དུས་ཀརྨ་བཀའ་བརྒྱུད་ཀྱི་མཁས་པ་སྟོབས་དགའ་གཡུལ་རྒྱལ་གྱིས་ «གཏམ་སྣ་ཚོགས་ཀུན་རྟོག་གི་རི་མོ་» ལས། “དཔེར་ན་ཞྭ་དམར་སྐུ་ཕྲེང་བཞི་པ་སྤྱན་ཆོས་ཀྱི་གྲགས་པ་མཁས་གྲུབ་ཀྱི་ཡང་རྩེར་སོན་པ་ཞིག་བྱུང་ན་ཡང་། བྱ་བ་ལས་ཀྱི་འཁོར་ལོ་དང་འབྲེལ་བའི་མཛད་ཕྲིན་ཁྱབ་རྒྱ་ཆེ་བས་ཆོས་བརྒྱད་ཀྱི་དྲི་མས་གོས་སྲིད་ཅེས་བཀའ་བརྒྱུད་ཀྱི་གསེར་ཕྲེང་དུ་མ་བཞུགས་པ་དང་།” ཞེས་གསུངས་ན་ཡང་། ལོ་རྒྱུས་དངོས་ལ་མ་གཟིགས་པའི་ཚོད་དཔག་སྟེ་དོན་དུ་ཞྭ་དམར་བཞི་པ་བཀའ་བརྒྱུད་ཀྱི་གསེར་ཕྲེང་དུ་མ་ཕེབས་པའི་རྒྱུ་མཚན་གཙོ་བོ་ནི་ཀརྨ་བཀའ་བརྒྱུད་ཀྱི་གསེར་ཕྲེང་དུ་གྲགས་པའི་དངོས་གཞི་ཀརྨ་པ་སྐུ་ཕྲེང་ན་རིམ་ཡིན་པ་ལ། ཞྭ་དམར་བཞི་པས་ནི་ཀརྨ་པ་བརྒྱད་པ་མི་བསྐྱོད་རྡོ་རྗེ་དང་ཞལ་མཇལ་བ་དང་གསུང་གླེང་བའི་གོ་སྐབས་ཙམ་ཡང་མ་བྱུང་བ་དེས་རེད།

			དེ་ལྟར་གསེར་ཕྲེང་དུ་མ་བཞུགས་པ་སོགས་ཀྱིས་ཕྱིས་ཀྱི་ཀརྨ་བཀའ་བརྒྱུད་པ་དག་གིས་ཞྭ་དམར་བཞི་པའི་གསུང་རྩོམ་རྣམས་བོར་བརླག་ཤོར་ཞིང་ཁོང་ལ་འོས་ཤིང་འཚམས་པའི་བརྩི་མཐོང་ཆེར་མེད་ཀྱང་། མཁས་པའི་རིན་ཐང་མཁས་པ་མིན་པས་མི་རྟོགས་པ་བཞིན། བཀའ་བརྒྱུད་སྤྱི་དང་ཁྱད་པར་ཀརྨ་བཀའ་བརྒྱུད་པར་སྐྱོན་འཛུགས་བྱེད་པ་ལ་འབུར་དུ་ཐོན་པ་གོང་ས་ལྔ་པ་ཆེན་པོ་ལྟ་བུས་ཀྱང་། “ཀུན་མཁྱེན་མཁྱེན་བརྩེའི་དབང་ཕྱུག་གི་རྣམ་ཐར་དུ་མིའུ་གདུང་དྲུག་གི་ནང་ཚན་དུ་གསུངས་པ་གོང་དུ་དངོས་མིང་མ་འཕྲོད་ཀྱང་། ཞྭ་དམར་ཐམས་ཅད་མཁྱེན་པ་བཞི་པས་མཛད་པའི་ཁྲུས་ཁང་ལོ་ཙཱ་བ་བསོད་ནམས་རྒྱ་མཚོའི་རྣམ་ཐར་དུ། ཕྱིའི་རུས་ཆེན་ལྡོང་ལ་ནང་ཚན་བཅོ་བརྒྱད་དུ་གྱེས་པའི་རོག་ཡིན་ཏེ། ཞེས་ནང་གསེས་ཀྱི་ཁྱད་པར་དུ་ངོས་འཛིན་པ་རྣམ་དཔྱོད་དང་ལྡན་པའི་གསུང་འདི་བཞིན།” ཞེས་གོང་ས་ལྔ་པའི་གསུང་རྩོམ་རྣམས་སུ་འདི་ཙམ་མ་ཟད་རྙིང་མའི་ཆོས་ཡང་དག་ཡིན་པར་བསྒྲུབས་པ་སོགས་ཀྱི་སྐབས་མང་པོར་ཞྭ་དམར་ཐམས་ཅད་མཁྱེན་པ་ཞེས་ཚད་མའི་སྐྱེས་བུར་ངོས་འཛིན་གནང་ཡོད།

			

			དམ་པའི་སྐྱེས་བུ་རྣམས་ནི་འགྲན་སེམས་དང་ཕྲག་དོགས་མེད་པར་རྒན་པས་བྱམས་ཤིང་གཞོན་པས་བཀུར་བ་ནི་ཆོས་ཉིད་ཡིན་པ་ལྟར། ཞྭ་དམར་བཞི་པ་དང་གོ་ཤྲི་དཔལ་འབྱོར་དོན་གྲུབ་གཉིས་གོ་ཤྲི་དང་ཀརྨ་པ་བདུན་པ་བཞིན་དུས་ཚོད་རིང་པོར་ལྷན་དུ་བཞུགས་པའི་སྐབས་མ་བྱུང་ཡང་། ཕན་ཚུན་བླ་སློབ་ཀྱི་འབྲེལ་བ་ཐུན་མོང་མ་ཡིན་པ་བྱུང་བར་མངོན་ཏེ། དཔེར་ན་དཔལ་འབྱོར་དོན་གྲུབ་ཀྱིས་ཞྭ་དམར་བཞི་པ་ལ་ཐུགས་བརྩེ་བ་ཅི་ཙམ་ཡོད་པ་ཞྭ་དམར་བཞི་པ་དབུས་སུ་བཞུགས་སྐབས་ཀརྨ་པ་ཆོས་གྲགས་རྒྱ་མཚོ་དང་གོ་ཤྲི་དཔལ་འབྱོར་དོན་གྲུབ་ཁམས་ནས་མཚུར་ཕུར་འབྱོར་བའི་གཏམ་གསན་ཏེ། ཆུ་ཕོ་སྟག་ལོར་དེ་མ་ཐག་མཇལ་དུ་ཕེབས་པའི་སྐོར་ཞྭ་དམར་གྱི་རང་རྣམ་ལས། 

			“ཟླ་བ་དེ་ཡི་ཉི་ཤུ་དྲུག་གི་ཉིན། །

			འཚུར་ཕུའི་གདན་སའི་ཕྱག་འཚལ་སྒང་ཉིད་དུ། །

			རྗེ་བཙུན་བླ་མ་གུ་ཤྲིའི་ཞལ་སྔ་ནས། །

			དགྱེས་པའི་སླད་དུ་བསུ་བའི་ཚུལ་གྱིས་ཕེབས། །

			བཀྲ་ཤིས་གསར་མའི་སྟེང་གི་གཟིམ་ཁང་དུ། །

			མཚུངས་མེད་ཀརྨ་པ་ཡི་དྲུང་དུ་མཇལ། །

			ཧོར་ཟླ་གཉིས་པའི་ཡར་ངོས་ཚེས་གཅིག་ལ། །

			འཁོར་དང་བཅས་ལ་གདུགས་ཚོད་ཞུས་པའི་སྟེང་། །

			

			རྟེན་གསུམ་མཆོད་རྫས་ཉེར་སྤྱད་འོས་པ་དང་། །

			གསེར་སྲང་བཅུ་ཕྲག་གཅིག་དང་གསུམ་ལྷག་ཕུལ། །

			མཆོག་གི་དཔལ་ལྡན་བླ་མ་གཙོར་གྱུར་པའི། །

			སྒར་དཔོན་རྣམས་དང་མི་དམངས་འདུས་པ་ལ། །

			ཅི་ལྟར་ནུས་པའི་སྟོབས་ཀྱིས་མཆོད་སྦྱིན་བྱས། །” ཞེས་སོགས་འབྱུང་། །

			དེ་བཞིན་ཞྭ་དམར་སྤྱན་སྔ་ཆོས་གྲགས་ཀྱིས་གོ་ཤྲི་དཔལ་འབྱོར་དོན་གྲུབ་ལ་གཟིགས་སྟངས་ཅི་འདྲ་ཡོད་མེད་ཁོང་གིས་གོ་ཤྲི་དཔལ་འབྱོར་དོན་གྲུབ་ལ་ཕུལ་བའི་ཕྱག་བྲིས་ད་ལྟ་ཞྭ་དམར་བཞི་པའི་བཀའ་འབུམ་དུ་བཞུགས་པ་དེ་ཉིད་ཆ་ཚང་བ་བཀོད་ན། 

			“ཨོཾ་སྭ་སྟི་མཾ་ག་ལཾ། 

			གང་གི་མཁྱེན་རབ་རྒྱ་མཚོ་གཏིང་ཟབ་ཅིང་། །

			བླ་མེད་འདབ་བརྒྱ་ལྡན་པའི་འཛུམ་ཕྲེང་ཅན། །

			དྲི་མེད་སྐྱེ་དགུའི་དབུས་སུ་མངོན་མཐོ་བ། །

			བཤེས་གཉེན་འདབ་བརྒྱ་ལྡན་གང་རྒྱལ་གྱུར་ཅིག །

			ཁྱེད་སྐུ་རྐྱེན་ངན་ཟླ་བས་མ་ནོངས་ཞིང་། །

			སྙན་གྲགས་དྲི་བསུང་སེར་བུས་བསྐྱོད་བཞིན་དུ། །

			དྲེགས་ལྡན་ངལ་བསོའི་གནས་སུ་གྱུར་ཞེས་པའི། །

			ཕོ་ཉའི་ཚོགས་ལས་རིམ་བཞིན་ཐོས་པས་སྤྲོ། །

			བདག་ནི་སྡུག་བསྔལ་དུ་མའི་དབུས་སོན་ཅིང་། །

			

			ཕན་པར་སྨྲས་ལ་ལོག་པར་འཛིན་པ་མང་། །

			ཀུན་དང་བསྟུན་ན་བཅོལ་ཆུང་གླད་མེད་པོ། །

			མི་སྨྲའི་བརྟུལ་ཞུགས་བཟུང་ན་མཐོ་ཡོར་དངོས། །

			མང་དུ་སྨྲས་ན་ནེ་ཚོའི་ཚིག་ཡིན་ཟེར། །

			གང་ལྟར་བྱས་ཀྱང་ཁོ་བོའི་སྤྱོད་ལམ་འདི། །

			ཀུན་གྱིས་མགུ་བའི་གོ་སྐབས་མ་གྱུར་ཏོ། །

			འོན་ཀྱང་ཁྱོད་གསུང་ཚད་མར་བཟུང་བྱས་ཤིང་། །

			གཞན་དུ་བྱ་བའི་བསམ་པ་བཏང་བྱ་སྟེ། །

			རྩེ་གཅིག་བསྟན་པ་བསྒྲུབ་ལ་གཡེལ་མེད་པར། །

			བྱ་སྙམ་ནའང་གློ་བུར་རྐྱེན་རྣམས་ཀྱིས། །

			གཡེང་གྱུར་ཤུག་རིང་འབྱིན་པ་ཙམ་ལ་བརྟེན། །

			ལུང་ལས་མཁན་པོ་ཕ་ལྟར་བྱའོ་ཞེས། །

			གསུངས་པའི་དོན་དེ་བདག་ལ་གནང་བ་ཡི། །

			གོ་སྐབས་མེད་དམ་ཅི་ཕྱིར་ཡལ་བར་དོར། །

			སྐབས་ཀྱི་དོན་ལ་སྐུ་ཁམས་ཀྱི་འཚོ་སྐྱོང་། །བསྟན་པའི་དར་རྒྱས། བུ་སློབ་སྐྱོང་བྲན་སོགས་ལ་གཡེལ་བ་མེད་པར་མཛད་འཚལ། 

			གཡུ་ཡི་ས་གཞི་རིན་ཆེན་ཏོག་གིས་མཛེས། །

			སྣ་ཚོགས་སྤྲིན་གྱིས་ཁེངས་ཤིང་བདུད་རྩིའི་ཆར། །

			

			འབེབས་ཤིང་ཆབ་རྒྱས་ལྷུང་ལྷུང་སྒྲོག་པའི་ཚེ། །

			མཁས་གྲུབ་དུ་མའི་བསྟི་གནས་སྒམ་པོ་ནས། །

			གདུངས་ཤུག་ཕྲིན་ཡིག་སྨྲེ་སྔགས་ཚིག་འདི་ནི། །

			ཁྱེད་ཀྱི་ཕྱག་ཏུ་མྱུར་དུ་བབས་ནས་ཀྱང་། །

			བདག་གི་ཡིད་ལ་བདེ་བའི་གོ་སྐབས་སྩོལ། །

			ཅེས་པ་འདི་གུའི་གུང་པ་མཁན་ཆེན་དཔལ་འབྱོར་དོན་གྲུབ་ལ་ཆོས་ཀྱི་གྲགས་པས་ཕུལ་བའི་ཞུ་ཡིག་གོ། །” ཞེས་འབྱུང་ངོ་། །

			༢༢ བཀའ་བརྒྱུད་གདམས་པའི་མཛོད་འཛིན། 

			དེ་ལྟར་གོ་ཤྲི་དཔལ་འབྱོར་དོན་གྲུབ་ཀྱིས་ཀརྨ་པ་བདུན་པ་དང་ཞྭ་དམར་བཞི་པ་བཅས་ངོས་འཛིན་དང་ཁྲི་འདོན་གྱི་ལས་འཆར་ཐམས་ཅད་གེགས་མེད་དུ་གྲུབ་པར་མཛད་རྗེས་ཁོང་གིས་གནང་བའི་ཕྱག་ལས་ཤིན་ཏུ་གལ་ཆེ་བ་གཅིག་ནི་ཀརྨ་བཀའ་བརྒྱུད་པའི་དབང་ལུང་མན་ངག་ཡོངས་སུ་རྫོགས་པ་རྣམས་བརྒྱུད་པ་མ་ཆད་པར་འཛིན་པ་དང་སྤེལ་བ་དེ་རེད།

			དེ་ནི་ཕྱོགས་གཅིག་ནས་བསམ་ན་བླ་མ་ཞིག་གི་མཛད་པ་སྤྱིར་བཏང་བ་ཡིན་པས་ངོ་མཚར་དགོས་པ་མིན་ན་ཡང་། ཕྱོགས་གཞན་ནས་བསམ་ན་དེ་ནི་ཆོས་བརྒྱུད་དེ་ཉིད་ཀྱི་སྲོག་རྩ་གནས་དང་མི་གནས་ལ་ཐུག་པས་ཧ་ཅང་གལ་ཆེན་པོ་ཡིན་པ་བཤད་མ་དགོས། དུས་རབས་བཅུ་གསུམ་པའི་ཡར་སྔོན་ཙམ་དུ་བོད་བརྒྱུད་ནང་བསྟན་གྱི་ཁྲོད་དུ་དབང་ལུང་མན་ངག་རྣམས་ནང་འདྲེན་བྱེད་རྒྱུ་དེ་གལ་ཆེ་ཤོས་ཡིན་པ་དང་། དེ་རྗེས་གལ་ཆེ་ཤོས་ནི་དབང་ལུང་མན་ངག་རྣམས་རྒྱུན་འཛིན་དང་འཆད་སྤེལ་བྱེད་རྒྱུ་དེ་གལ་ཆེ་ཤོས་སུ་གྱུར་པ་རེད། དེར་བརྟེན་མར་འགོས་འབྲོག་གསུམ་གལ་ཆེ་བ་ཡང་མན་ངག་མང་པོའི་བརྒྱུད་པ་ནང་འདྲེན་མཛད་པས་ཡིན་པ་དང་། བུ་སྟོན་གལ་ཆེ་བའི་རྒྱུ་མཚན་ཡང་མདོ་སྔགས་མང་པོ་ཞིག་ཁོང་ལས་བརྒྱུད་པས་ཡིན་པ་ལས་གཞན་ཁོང་ལ་བཀའ་བསྟན་ཁག་གི་ཞུ་སྒྲིག་ཙམ་ལས་དམིགས་བསལ་གྱི་མཛད་རྗེས་དེ་ཙམ་ཡོད་པར་མི་མངོན།

			

			གལ་གནད་འདི་ཉིད་ངོས་ཟིན་པའི་སྒོ་ནས་ཀརྨ་བཀའ་བརྒྱུད་པའི་ཆོས་བྱུང་དང་ཆོས་སྐོར་རྣམས་ལ་མཇལ་ན་བཀའ་བརྒྱུད་རང་གི་ཆོས་སྐོར་གྱི་དབང་ཁྲིད་རེ་ཟུང་ཡོད་སྲིད་པ་ཙམ་ལས་གཞན་དཔལ་འབྱོར་དོན་གྲུབ་ལས་མ་བརྒྱུད་པ་ཕལ་ཆེར་མེད་པ་ལྟ་བུ་རེད། དཔེར་ན་བཀའ་བརྒྱུད་པའི་གྲོལ་ལམ་ཕྱག་རྒྱ་ཆེན་པོ་དང་ཐབས་ལམ་ནཱ་རོ་ཆོས་དྲུག་སོགས་ཀྱི་བརྒྱུད་པ་དང་། བྱེ་བྲག་ཏུ་ཀརྨ་བཀའ་བརྒྱུད་པའི་ཐུན་མོང་མ་ཡིན་པའི་ཁྲིད་གཙོ་བོ་རྫོགས་རིམ་གཙོ་བོར་བྱས་པ་རླུང་སེམས་དབྱེར་མེད་དང་སྐུ་གསུམ་ངོ་སྤྲོད་ཀྱི་ཁྲིད། བསྐྱེད་རིམ་གཙོ་བོར་བྱས་པ་ནག་རྒྱ་ཕག་གསུམ་སོགས་མན་ངག་གི་ཁྲིད་གལ་པོ་ཆེ་ཡོངས་སུ་རྫོགས་པ་ལྟ་བུ་གོ་ཤྲི་དཔལ་འབྱོར་དོན་གྲུབ་ལས་བརྒྱུད་པར་འདྲེན་སྲོལ་ཡོད།

			ད་དུང་རྗེ་བརྒྱད་པ་མི་བསྐྱོད་རྡོ་རྗེས་«དབུ་མ་ལ་འཇུག་པའི་འགྲེལ་པ་དྭགས་བརྒྱུད་གྲུབ་པའི་ཤིང་རྟའི་» ནང་དུ་ཀརྨ་བཀའ་བརྒྱུད་པའི་ཟབ་མོ་དབུ་མའི་ལྟ་བའི་བརྒྱུད་པར་ཡང་གོ་ཤྲི་དཔལ་འབྱོར་དོན་གྲུབ་དྲངས་གནང་བ་དང་། མཁས་པའི་དབང་པོ་དཔའ་བོ་གཙུག་ལག་ཕྲེང་བས་«སྤྱོད་འཇུག་གི་འགྲེལ་པ་ཟབ་རྒྱས་མཐའ་ཡས་སྙིང་པོའི་» ནང་དུ་ཀརྨ་བཀའ་བརྒྱུད་པའི་རྒྱ་ཆེན་སྤྱོད་པའི་བརྒྱུད་ཀྱི་སྙིང་པོ་བྱང་ཆུབ་སེམས་སྡོམ་གྱི་བརྒྱུད་པར་ཡང་། 

			“མཐོང་ཐོས་དོན་ལྡན་རྒྱལ་བ་ཀརྨ་པ། །

			

			དཔལ་འབྱོར་དོན་གྲུབ་བརྙེས་པ་གོའི་ཤྲཱིའི་ཞབས། །

			མཆོག་གི་གྲུབ་ཐོབ་སངས་རྒྱས་མཉན་པ་ཆེ། །

			དུས་གསུམ་རྒྱལ་བ་གཅིག་བསྡུས་མི་བསྐྱོད་ཞབས། །

			རྩ་བརྒྱུད་བླ་མ་རྣམས་ལ་ཕྱག་འཚལ་ལོ། །” ཞེས། 

			གོ་ཤྲི་དཔལ་འབྱོར་དོན་གྲུབ་དྲངས་གནང་ཡོད། མར་པ་ལྷོ་བྲག་པ་ནས་བརྒྱུད་པའི་བཀའ་བརྒྱུད་པའི་གསང་སྔགས་ཀྱི་ཉམས་ལེན་གཙོ་བོ་སྟེ་དུས་ཕྱིས་སུ་འཇམ་མགོན་བློ་གྲོས་མཐའ་ཡས་ཀྱིས་ཕྱོགས་བསྒྲིགས་མཛད་པའི་བཀའ་བརྒྱུད་སྔགས་མཛོད་དུ་གྲགས་པའི་ནང་དུ་ཡང་ལྷོ་བྲག་མར་པའི་གསེར་ཆོས་རྔོག་དཀྱིལ་བདུན་གྱི་དབང་ལུང་ཁྲིད་གསུམ་གྱི་བརྒྱུད་པ་མི་འདྲ་བ་ཡོད་པ་ལས་ཀརྨ་བཀའ་བརྒྱུད་པ་ནས་བརྒྱུད་པའི་དགྱེས་རྡོར་དང་། བདེ་མཆོག་གི་ཡུམ་བཀའ། མ་ཧཱ་མཱ་ཡ། གདན་བཞི་ཡབ་བཀའ་དང་ཡུམ་བཀའ། འཇམ་དཔལ་གསང་ལྡན་སོགས་ཕལ་མོ་ཆེ་གོ་ཤྲི་དཔལ་འབྱོར་དོན་གྲུབ་ནས་ཀརྨ་པ་ཆོས་གྲགས་རྒྱ་མཚོ་དང་ཞྭ་དམར་སྤྱན་སྔ་ཆོས་གྲགས་ལ་བརྒྱུད་པར་གསུངས།

			གཞན་ཡང་ཀརྨ་པ་མཐོང་བ་དོན་ལྡན་དང་གོ་ཤྲི་དཔལ་འབྱོར་དོན་གྲུབ་ཡབ་སྲས་རྣམས་ཆོས་བརྒྱུད་གཞན་ནས་དབང་ལུང་ཁྲིད་གསུམ་ནང་འདྲེན་མཛད་པ་ལ་བཀའ་དྲིན་དང་མཛད་རྗེས་ཆེ་བ་སྟེ། ཀུན་མཁྱེན་མི་བསྐྱོད་རྡོ་རྗེས་མཛད་པའི་«རྣལ་འབྱོར་རྒྱུད་ཀྱི་བཤད་པ་ཐར་འདོད་གྲོལ་སྟེར་» ལས། “གངས་ཅན་གྱི་ལྗོངས་འདིར་སྤྱིར་བསྟན་པ་མཐའ་དག་ལ་ཕྱག་རྗེས་ཆེ་བར་གྲགས་ཤིང་སྒོས་ཡོ་གའི་བསྟན་པ་ལ་ནི་སྤྲུལ་པའི་སྐུ་ལོ་ཆེན་རིན་ཆེན་བཟང་པོ་དང་བུ་སྟོན་ཐམས་ཅད་མཁྱེན་པའི་ཞབས་གཉིས་ཁོ་ན་བཀའ་དྲིན་ཆེ་བ་ཡིན་ནོ། །དེ་ལ་ཐུགས་སྲས་ལོ་ཙཱ་བ་རིན་ཆེན་རྣམ་རྒྱལ་དང་ཞ་ལུ་བ་གྲགས་པ་རྒྱལ་མཚན་ལ་སོགས་པའི་མཁས་པ་ཕུལ་དུ་བྱུང་བ་དུ་མ་བྱུང་བ་རྣམས་ཀྱི་རྩེ་མོར་གྱུར་པ་ཐུགས་སྲས་ལོ་ཙཱ་བ་སོགས་ལ། སློབ་དཔོན་ཆེན་པོ་ཞ་ལུ་ལོ་ཙཱ་བ་ཙན་དྲ་པས་བསྙེན་ནས་ཡོ་གའི་ཆོས་སྐོར་རྫོགས་པར་གསན་པ་བུམ་པ་གང་བྱོའི་ཚུལ་དུ་ཀརྨ་པ་མཐོང་བ་དོན་ལྡན་ལ་བསྩལ་ཏེ། དེ་ཉིད་ཀྱིས་དཔལ་རྡོ་རྗེ་དབྱིངས་ཀྱི་སྒྲུབ་དཀྱིལ་དང་གར་ཡིག་སོགས་རྩོམ་པར་མཛད་ནས་ཡོ་གའི་སྐོར་རྣམས་བར་སྒར་འཇམ་དཔལ་བཟང་པོ་དང་། གོ་ཤྲི་དཔལ་འབྱོར་དོན་གྲུབ། འཇམ་དབྱངས་དོན་གྲུབ་འོད་ཟེར་བ་སོགས་ལ་བཀའ་རྫོགས་པར་གནང་ཞིང་། དེ་དག་གིས་ཀྱང་སློབ་དཔོན་བླ་མ་རྒྱལ་མཚན་སོགས་ཞལ་སློབ་དུ་མ་ནས་བརྒྱུད། སྤྲུལ་པའི་སྐུ་ཀརྨ་པ་ཞྭ་ནག་ཅན་ཆོས་གྲགས་རྒྱ་མཚོ་དང་ཞྭ་དམར་བ་ཆོས་ཀྱི་གྲགས་པ་ལ་ཡོ་གའི་སྐོར་མ་ལུས་པ་ཡོངས་སུ་རྫོགས་པར་མཛད་ནས་ཞྭ་ནག་པ་ཆེན་པོས་ཀུན་རིག་གི་སྒྲུབ་དཀྱིལ་དང་ཞྭ་དམར་བས་རྡོར་དབྱིངས་སོགས་ཡོ་གའི་སྒྲུབ་དཀྱིལ་དང་ཡིག་སྣ་དུ་མ་མཛད། བདག་གི་བླ་མ་རྗེ་བཙུན་མཉན་པ་ཆེན་པོ་ལ་ཆོས་སྐོར་ཡོངས་སུ་རྫོགས་པར་བཀའ་བབས་ཏེ་ཁོ་བོས་ཀྱང་ཅི་རིགས་པར་མནོས་ཤིང་ཁོང་དུ་ཆུབ་པར་བྱས་པ་ཡིན་ནོ། །ཞེས་གསུངས་པ་ལྟར་སྔོན་མར་པ་ལོ་ཙཱ་བས་གཙོ་བོ་རྣལ་འབྱོར་བླ་མེད་ཀྱི་རྒྱུད་ཁོ་ན་སྤེལ་བར་བརྟེན་བཀའ་བརྒྱུད་པར་རྒྱུད་སྡེ་འོག་མ་གསུམ་གྱི་བསྟན་པ་ཅུང་ཟད་དར་ཆུང་བ་ལ། རིམ་པས་ཀརྨ་བཀའ་བརྒྱུད་པར་རྣལ་འབྱོར་གྱི་རྒྱུད་ཀྱི་བསྟན་པ་དར་བ་དེར་ཡང་གོ་ཤྲི་དཔལ་འབྱོར་དོན་གྲུབ་གལ་གནད་ཆེ་བའི་མི་སྣ་གཅིག་ཏུ་གྱུར་པར་མངོན།

			

			དེ་ཙམ་དུ་མ་ཟད་མི་བསྐྱོད་རྡོ་རྗེས་«ཨེ་ཝཾ་ཕྱག་རྒྱའི་» ནང་དུ་མདོ་སྔགས་ཀྱི་སངས་རྒྱས་རིམ་ཐོབ་ཀྱིས་མཐར་ཐུག་གཉིས་མེད་ཀྱི་རྒྱུད་དུས་ཀྱི་འཁོར་ལོ་ལ་མ་བརྟེན་པར་བླ་ན་མེད་ཅིང་གོང་ན་མེད་པའི་སངས་རྒྱས་ཀྱི་གོ་འཕང་མངོན་དུ་བྱེད་མི་ནུས་པར་གསུངས་ཏེ། དེ་ཉིད་ཀྱིས་མཛད་པའི་དུས་འཁོར་གྱི་བསྟན་བཅོས་«ཡིད་མཚོར་བཞད་གད་» དུ་ཀརྨ་བཀའ་བརྒྱུད་པའི་དུས་ཀྱི་འཁོར་ལོའི་བརྒྱུད་པར་ཡང་གོ་ཤྲི་དཔལ་འབྱོར་དོན་གྲུབ་དྲངས་གནང་ཡོད།

			

			ལྷག་པར་བཀའ་བརྒྱུད་པའི་ཕྱག་རྒྱ་ཆེན་པོའི་རྒྱབ་ཆོས་ཤིན་ཏུ་གལ་ཆེ་བ་ཀརྨ་པ་ཆོས་གྲགས་རྒྱ་མཚོས་ཕྱོགས་བསྒྲིགས་མཛད་པ་ཕྱག་ཆེན་རྒྱ་གཞུང་ཕྱོགས་དུ་གྲགས་པའི་བསྟན་བཅོས་དེ་དག་གི་ལུང་རྒྱུན་ཡང་དཔལ་འབྱོར་དོན་གྲུབ་ཀྱིས་སྙགས་ཕུ་བ་བསོད་ནམས་བཟང་པོ་སོགས་ཀྱི་མདུན་ནས་གསན་ཏེ། ཀརྨ་བཀའ་བརྒྱུད་པར་བརྒྱུད་པའི་ཚུལ་འཇམ་མགོན་བློ་གྲོས་མཐའ་ཡས་སོགས་ཀྱི་གསན་ཡིག་ཏུ་གསལ་ན་ཡང་། འབྲི་གུང་ཀུན་དགའ་རིན་ཆེན་གྱི་གསན་ཡིག་ལྟར་ན་གོ་ཤྲི་དཔལ་འབྱོར་དོན་གྲུབ་ཀྱིས་འདི་དག་གསན་ས་དངོས་ནི་བཀའ་འགྱུར་བ་ཤཱཀྱ་རྒྱལ་མཚན་ཡིན་པ་ལྟར་སྣང་། གཞན་ཡང་མཁས་གྲུབ་ཀརྨ་ཆགས་མེད་ཀྱིས། དཔལ་མོ་ལུགས་ཀྱི་དམར་ཁྲིད་དང་། ཚེམ་བུའི་ལུགས་ཀྱི་དམར་ཁྲིད་དང་། བྱང་སེམས་ཟླ་བ་རྒྱལ་མཚན་པའི་ལུགས་ཀྱི་དམར་ཁྲིད་བཅས་དཔལ་འབྱོར་དོན་གྲུབ་པས་གསན་ཏེ་ཀརྨ་བཀའ་བརྒྱུད་པ་ལ་བརྒྱུད་པར་གསུངས།

			 ཀམ་ཚང་ཙམ་མིན་པར་ཆོས་བརྒྱུད་གཞན་ནས་ཀྱང་«གུ་བཀྲའི་ཆོས་བྱུང་» སོགས་རྙིང་མའི་ལོ་རྒྱུས་རྣམས་སུ་རྙིང་མའི་ཆོས་སྐོར་ཆོས་བརྒྱུད་གཞན་ལ་དར་ཚུལ་བཤད་སྐབས་ཀརྨ་པ་ཆོས་གྲགས་རྒྱ་མཚོས་གོ་ཤྲི་དཔལ་འབྱོར་དོན་གྲུབ་ཀྱི་མདུན་ནས་རྫོགས་ཆེན་སོགས་གསན་པར་འཁོད་པ་དང་། དེ་བཞིན་འབྲི་གུང་གི་བླ་མ་རྗེ་ཞེ་སྡང་རྡོ་རྗེའི་བཀའ་འབུམ་དུ་འབྲི་གུང་བཀའ་བརྒྱུད་ཀྱི་བསྟན་པའི་རྩ་བ་དགོངས་གཅིག་དང་བསྟན་སྙིང་གཉིས་ལས་ཐེག་ཆེན་བསྟན་པའི་སྙིང་པོ་ཡང་ “བྱང་སེམས་དཔལ་འབྱོར་དོན་གྲུབ་” ཅེས་དཔལ་འབྱོར་དོན་གྲུབ་སོགས་ལས་འབྲི་གུང་བཀའ་བརྒྱུད་དང་ཀརྨ་བཀའ་བརྒྱུད་དུ་བརྒྱུད་པར་འཁོད་ཡོད།

			དེས་ན་ཞིབ་ཕྲ་ནི་གསན་ཡིག་རྣམས་སུ་རྒྱས་པར་འབྱུང་བས་འདིར་རེ་རེ་བཞིན་འགོད་པའི་ངལ་བ་མ་བསྟེན་པར་གལ་ཆེ་བ་འགའ་ཞིག་སྨོས་པ་ལ། མདོར་བསྡུ་ན་གོ་ཤྲི་དཔལ་འབྱོར་དོན་གྲུབ་ཀྱིས་སྔར་ཡོད་ཀརྨ་བཀའ་བརྒྱུད་པའི་ཁྲིད་དང་མན་ངག་རྒྱུན་འཛིན་གནང་བའི་ཐོག་གལ་པོ་ཆེ་དགོས་ངེས་གཞན་མང་དག་ཀྱང་ནང་འདྲེན་གནང་བའི་སྒོ་ནས་ཀརྨ་བཀའ་བརྒྱུད་པའི་སྒྲུབ་པ་ཉམས་ལེན་གྱི་བང་མཛོད་སྔར་ལས་ཀྱང་ཕྱུག་པར་མཛད་པས་ན། ཀརྨ་པ་ཆོས་གྲགས་རྒྱ་མཚོས། 

			

			“བཀའ་བརྒྱུད་གདམས་པའི་མཛོད་འཛིན་པ། །

			དཔལ་འབྱོར་དོན་གྲུབ་བླ་མ་རྗེ། །”

			ཞེས་བསྔགས་བརྗོད་མཛད་པ་ལྟར་ཁོང་ནི་བཀའ་བརྒྱུད་ཀྱི་གདམས་པའི་མཛོད་འཛིན་པའི་མི་སྣ་གལ་ཆེན་ཁྱད་དུ་འཕགས་པ་ཞིག་ཡིན་པ་དང་། ཁོང་གི་རྗེས་སུ་བྱོན་པ་དང་བྱུང་བའི་ཀརྨ་བཀའ་བརྒྱུད་པ་གང་དག་ཁོང་གི་བརྒྱུད་པའི་སློབ་མར་མ་གྱུར་པ་སུ་ཡང་མེད་པས་ཚིག་གཞན་གྱིས་བཤད་ན་ད་ལྟ་ཁོང་གི་ཕྲིན་ལས་ཀྱིས་བོད་ཙམ་མ་ཡིན་པར་འཛམ་གླིང་ཧྲིལ་པོར་ཁྱབ་ཅེས་སྨྲས་ན་དེ་ནི་ཆེ་བརྗོད་ཙམ་མིན་པར་དངོས་པོའི་གནས་ཚུལ་ཞིག་རེད།

			༢༣ ཕུལ་བྱུང་མི་སྣ་བསྐྱེད་བསྲིངས།

			དེ་ལྟར་གོ་ཤྲི་དཔལ་འབྱོར་དོན་གྲུབ་ཀྱིས་ལུགས་གཉིས་ཀྱི་མཛད་པ་རྒྱ་ཆེར་བསྐྱངས་པ་ལས་ཁོང་གི་དམིགས་ཡུལ་གཙོ་བོ་ནི་སངས་རྒྱས་ཀྱི་བསྟན་པ་རྒྱུན་གནས་དང་། སེམས་ཅན་ལ་འདི་ཕྱི་གཉིས་ཀར་ཕན་པ་ཞིག་ཡིན་པ་ང་ཚོས་ཚོད་དཔག་བྱེད་ཐུབ་ཅིང་། དམིགས་ཡུལ་འདི་ཉིད་འགྲུབ་པར་མེད་དུ་མི་རུང་བ་ནི་ཕུལ་བྱུང་གི་མི་སྣ་མང་དུ་བསྐྱེད་བསྲིངས་དགོས་པ་དེ་ཡིན་པ་བཞིན། ཁོང་གིས་བསྐྱེད་བསྲིངས་མཛད་པའི་སློབ་མའི་གཙོ་བོ་ནི་ཀརྨ་པ་བདུན་པ་ཆོས་གྲགས་རྒྱ་མཚོ་དང་། ཞྭ་དམར་བཞི་པ་སྤྱན་སྔ་ཆོས་གྲགས་བཅས་སྙན་གྲགས་ཀྱིས་རྒྱ་བོད་ཙམ་མ་ཟད་རྒྱ་གར་ནས་ཀྱང་གདན་འདྲེན་ཡང་ཡང་བྱུང་བའི་རླབས་ཆེན་གྱི་སྐྱེས་བུ་རྣམས་ཡིན།

			

			སྐྱེས་བུ་དེ་གཉིས་ཀ་མདོ་སྔགས་རིག་གནས་དང་བཅས་པར་མཁས་པའི་དབང་པོར་གྱུར་པས་སྒམ་པོའི་སྤྱན་སྔ་སྣེའུ་ཐང་པ། ཕག་མོ་གྲུ་པའི་སྤྱན་སྔ་གྲགས་པ་འབྱུང་གནས། འབྲི་ཁུང་གི་དབང་རིན་པོ་ཆེ། འབྲུག་པ་བཀའ་བརྒྱུད་ཀྱི་བྱ་འཇམ་དབྱངས་ཆོས་གྲགས། སྟག་ལུང་ཀ་དྲུག་པ། ས་སྐྱའི་རྡོ་རིང་ཀུན་སྤངས་པ། གོང་དཀར་རྡོ་རྗེ་གདན་པ། པཎ་ཆེན་ཤཱཀ་མཆོག དགེ་ལུགས་ཀྱི་འཇམ་དབྱངས་དགའ་བའི་བློ་གྲོས། པཎ་ཆེན་ཡེ་ཤེས་རྩེ་མོ། རྙིང་མའི་དཔའ་བོ་ཆོས་དབང་ལྷུན་གྲུབ། བོན་པོའི་དྲང་སྲོང་ཁྲ་ཆགས་མེད། གཞན་ཡང་བོད་གངས་ཅན་ལྗོངས་ཀྱི་ལོ་རྒྱུས་སྨྲ་བའི་དབང་པོ་འགོས་ལོ་གཞོན་ནུ་དཔལ། རིག་གནས་སྨྲ་བའི་དབང་པོ་ཞྭ་ལུ་ལོ་ཆེན་ཆོས་སྐྱོང་བཟང་པོ། གསོ་རིག་སྨྲ་བའི་དབང་པོ་ཟུར་མཁར་བ་མཉམ་ཉིད་རྡོ་རྗེ་སོགས། མདོར་ན་སྐབས་དེའི་ས་དགེ་བཀའ་རྙིང་གི་མཁས་པ་དང་བླ་མ་ཡོངས་སུ་གྲགས་པ་རྣམས་དང་། ཆོས་སྲིད་ཀྱི་མི་སྣ་ཕལ་མོ་ཆེས་ཞབས་སུ་མ་གཏུགས་པ་མེད་པས། དོན་དུ་གོ་ཤྲི་དཔལ་འབྱོར་དོན་གྲུབ་ཀྱི་ཆོས་དང་དམ་ཚིག་གི་འབྲེལ་བས་བོད་བརྒྱུད་ནང་བསྟན་ཡོངས་ལ་ཁྱབ་ཅེས་བཤད་ཀྱང་ཆོག་པ་རེད།

			གཞན་ཡང་དཔལ་འབྱོར་དོན་གྲུབ་ཀྱིས་བསྐྱེད་བསྲིངས་གནང་བ་ལ་བོད་སྤྱི་ཡོངས་ཀྱི་ལོ་རྒྱུས་ཐོག་དེ་ཙམ་གྲགས་མི་ཆེ་ཡང་སྒྲུབ་བརྒྱུད་ཀརྨ་ཀམ་ཚང་གི་བསྟན་པར་གལ་ཆེ་ཤོས་གཅིག་ནི་སངས་རྒྱས་མཉན་པ་སྐུ་ཕྲེང་དང་པོ་བཀྲ་ཤིས་དཔལ་འབྱོར་ཡིན་པ་སྟེ། ཀརྨ་པ་མི་བསྐྱོད་རྡོ་རྗེས་མཛད་པའི་མཉན་པ་གྲུབ་ཐོབ་ཀྱི་རྣམ་ཐར་དུ་སངས་རྒྱས་མཉན་པས་བླ་མ་རྣམ་གསུམ་ཐོག་མར་མཇལ་བ་ན། “དེའི་དུས་རྗེ་ཐམས་ཅད་མཁྱེན་པས་དགུང་ལོ་བཅུ་དགུ་བཞེས། དུས་དེར་ཀུན་མཁྱེན་འཇམ་དཔལ་བཟང་པོ། བྱང་སེམས་དཔལ་འབྱོར་དོན་གྲུབ་གཉིས་ཏེ་དཔོན་སློབ་རྣམ་པ་གསུམ་རོ་གཅིག་ཏུ་གུས་པས་ལོ་བདུན་སྐད་ཅིག་ཀྱང་འབྲལ་བ་མེད་པར་བསྟེན་པར་མཛད་དེ།” ཅེས་དང་། “ལོ་བདུན་པོ་དེ་ལ་རྗེ་ཡབ་སྲས་རྣམ་གསུམ་མ་གཏོགས། ཕལ་པ་ཐམས་ཅད་ལ་སྨྲ་བ་བཅད་ཅིང་།” ཞེས་སོགས་གསུངས། 

			

			ད་དུང་རྣམ་ཐར་དེར་གོ་ཤྲི་དཔལ་འབྱོར་དོན་གྲུབ་ཀྱིས་“གྲྭ་གོས་ཆ་ཚང་དང་འཛག་རྟ་གནང་བྱིན་མཛད་པ་ལ་གྲྭ་གོས་ཡབ་ཡུམ་ལ་བྱིན་རྟེན་དུ་གནང་། རྟ་བླ་མའི་སྤྲུལ་པ་ཡིན་ཏེ་འོང་བས་མི་ཆིབས་པའི་དམ་བཅའ་མཛད་དེ། ཉི་མ་དེ་ནས་བཞོན་པ་ལ་མི་བརྟེན་པར་དམ་བཅའ་མཛད།” ཅེས་དང་། “དྲུང་གོ་ཤྲི་པས་ཁྱོད་རང་ཡོལ་བ་ནང་དུ་སྡོད། ཀར་ལུགས་ཀྱི་དཀྱིལ་ཆེན་རྣམས་བློ་འཛིན་གྱིས། འཚལ་མ་ནང་ནས་ལོང་གསུང་བ་ལ། ཞབས་ཕྱིར་ནམ་འབྲེང་གི་རིང་ལྟོ་གོས་དཀར་པོ་ལ་མ་འབགས་ཙམ་ཞིག་སེམས་པ་ལགས་པས་ལྟོ་གོས་ཀྱི་གནང་བྱིན་མི་གནང་བར་གསོལ་བ་བཏབ་ནས། སྒར་གྱི་ཡོལ་བ་ནང་པ་དང་ཁྲ་གུར་ནང་པ་གཉིས་ཀྱི་ཕུད་ལྷག་དང་། མགོན་ཁང་པའི་གཏོར་ལྷག་ལ་བརྟེན་པས་ཟ་མ་བྱ་ཁྱི་དང་མཉམ་དུ་རྩོད་དགོས་བྱུང་བས་དབོན་པོ་བྱ་ཁྱི་བར་གྲགས།” ཞེས་སོགས་གསལ་བ་ལྟར་སངས་རྒྱས་མཉན་པ་བཀྲ་ཤིས་དཔལ་འབྱོར་ལྟ་བུ་ཀརྨ་པའི་འཁོར་དུ་འབྲངས་པའི་བུ་སློབ་རྣམས་ཀྱི་ཉིན་རེའི་འཚོ་བ་ཡན་ཆོད་ལ་གཟིགས་རྟོག་གནང་མཁན་གཙོ་བོ་གོ་ཤྲི་དཔལ་འབྱོར་དོན་གྲུབ་ཡིན་པར་བསྟན་ཡོད།

			ཆོས་ཀྱི་ཕྱོགས་ནས་ཀྱང་མི་བསྐྱོད་རྡོ་རྗེས་«འདན་མ་ཆེན་པོའི་རྣམ་ཐར་» ཞེས་པར། “བྱང་ཆུབ་སེམས་དཔའ་དཔལ་འབྱོར་དོན་གྲུབ་པ་ལ། མཁའ་འགྲོ་རྒྱ་མཚོ། བདེ་མཆོག་ལོ་ནག་དྲིལ་གསུམ། དགྱེས་རྡོར་བཀའ་བབས་གསུམ། རྟ་མགྲིན་ཐུགས་དྲིལ། གུ་རུ་ཞི་དྲག ནག་རྒྱལ་ཕག་གསུམ། དོན་ལྡན་ཞབས་ཀྱི་ཚེ་དཔག་མེད་ཕྱི་ནང་གསང་གསུམ། མ་ཧཱ་མཱ་ཡཱ། རྣམ་སྣང་མངོན་བྱང་། ཀུན་རིག མི་འཁྲུགས་པ་སོགས་ཀྱི་དབང་ལུང་། རྟ་ནག ཁྲོ་བཅུ། མི་གཡོ་བ་སྔོན་པོ། ལྷ་མོ། རྣམ་སྲས། སྔགས་བདག དམ་ཅན། སྲིན་མགོན། ཞིང་སྐྱོང་སོགས་ཀྱི་བཀའ་གཏད། དྲུང་ཉིད་ཀྱིས་མཛད་པའི་ཆོས་དྲུག རང་བྱུང་རོལ་རྡོར། དོན་ལྡན་ཞབས་རྣམས་ཀྱི་སྐྱེས་སྦྱོར། ཕྱག་ཆེན་སྡེ་བདུན། རྡོ་རྗེའི་ཚིག་རྐང་སོགས་ཆོས་དྲུག་གི་གཞུང་མ་ལུས་པ། དྭགས་པོ་ནས་བཟུང་སྟེ་ཀརྨ་པ་དྲུག་གི་བཀའ་འབུམ་དྲུག་གི་བཀའ་འབུམ་ཡོངས་རྫོགས། མཁའ་སྤྱོད་པ། འཇམ་དབྱངས་ཆེན་པོ་གཉིས་ཀྱི་བཀའ་འབུམ། དེར་ཡོད་ཀྱི་ཁྲིད་མ་ལུས་པ། ཆོས་སྐྱོང་གི་སྐོར་མ་ལུས་པ་རྣམས་གསན་ཏེ་མཆོག་གི་རྩ་བའི་བླ་མར་འཛིན་ཏོ།” །ཞེས་སངས་རྒྱས་མཉན་པས་བཀའ་བརྒྱུད་ཀྱི་ཟབ་ཆོས་ཕལ་མོ་ཆེ་དཔལ་འབྱོར་དོན་གྲུབ་ནས་གསན་ཏེ་རྩ་བའི་བླ་མར་འཛིན་པར་མི་བསྐྱོད་རྡོ་རྗེས་གསུངས་པ་བཞིན་རེད།

			

			མཉན་པ་བཀྲ་ཤིས་དཔལ་འབྱོར་ནི་ཕྱིས་སུ་ཀརྨ་བཀའ་བརྒྱུད་ལ་བཤད་པའི་བསྟན་པ་རྒྱ་ཆེར་སྤེལ་བ་པོ་ཀརྨ་པ་བརྒྱད་པ་མི་བསྐྱོད་རྡོ་རྗེའི་རྩ་བའི་བླ་མ་གལ་ཆེ་ཤོས་དེ་ཡིན་པས་ཁོ་བོའི་འདྲེན་མཆོག་ཡི་དམ་ལྷ་ཡི་ངོ་བོར་བཞུགས་པ་འདན་མ་གྲུབ་ཆེན་ཞེས་ཚད་མེད་པའི་མོས་གུས་ཞུ་ས་དང་། མི་བསྐྱོད་རྡོ་རྗེའི་གསུང་རྩོམ་རྣམས་སུ་གནད་འགག་གལ་ཆེ་བ་ཐམས་ཅད་སངས་རྒྱས་མཉན་པའི་དགོངས་པར་གཞི་བཅོལ་བས་སངས་རྒྱས་མཉན་པའི་ལུང་མ་དྲངས་པ་དང་མཚན་མ་སྨོས་པ་ནི་ཕལ་ཆེར་མེད་པ་ལྟ་བུ་རེད།

			ཡང་མི་བསྐྱོད་རྡོ་རྗེའི་ཡོངས་འཛིན་རྣམ་བཞིར་གྲགས་པ་ལས། སངས་རྒྱས་མཉན་པ་བཀྲ་ཤིས་དཔལ་འབྱོར་དང་། བདུད་མོ་བཀྲ་ཤིས་འོད་ཟེར། མཁན་པོ་ཆོས་གྲུབ་སེང་གེ། ཀརྨ་འཕྲིན་ལས་པ་ཆེན་པོ་རྣམས་ལས། ཡོངས་འཛིན་བཀྲ་ཤིས་རྣམ་གཉིས་ཞེས་སངས་རྒྱས་མཉན་པའི་རྗེས་སུ་གལ་ཆེ་ཤོས་བདུད་མོ་བཀྲ་ཤིས་ཡིན་པ་ལ། དེ་ཉིད་ཀྱི་རྣམ་ཐར་མདོར་བསྡུས་ཤིག་ཟླ་ཕྲེང་དུ་འབྱུང་བ་ལྟར་ན་བཀྲ་ཤིས་འོད་ཟེར་ཐོག་མར་རབ་ཏུ་བྱུང་ས་ཡང་དཔལ་འབྱོར་དོན་གྲུབ་ཡིན་པར་གསལ། 

			ཡང་«མཁས་པའི་དགའ་སྟོན་» ལས། “སྤྱིར་དྲུང་སྐུ་ནས་ཕྲ་ཞིང་བླ་མ་རྣམ་གཉིས་ཀྱིས་གསུང་ཆོས་འབུལ་དུས་དབྱར་བཞུགས་དགུན་བཞུགས་གར་ཕོག་ཏུ་གཟིམས་སྤྱིལ་ཆུང་ངུ་རེར་དྲུང་སྐུ་མཚམས་ཁོ་ན་ལ་ཕལ་ཆེར་བཞུགས་ཤིང་གསན་བསམ་སྒོམ་པ་མཛད། མི་ཆེན་གྱི་ཞལ་ངོ་དཔོན་པོ་ཕྱག་ཕྱིར་འབྲེངས་པ་རྣམས་ལ་གོའི་ཤྲི་རིན་པོ་ཆེས་དབང་རྒྱུད་བཤད་ལག་ལེན་རྣམས་གནང་། བླ་མ་རིན་པོ་ཆེས་གཅོད་དང་ཕྱག་ཆེན་ཆོས་དྲུག་གི་ཁྲིད་མཛད།” ཞེས་འབྱུང་བ་བཞིན་ཡོངས་སུ་གྲགས་པའི་བླ་མ་དང་མཁས་པ་མང་པོ་ཞིག་ཀརྨ་པ་བདུན་པ་ཆོས་གྲགས་རྒྱ་མཚོ་མཇལ་བར་ཕེབས་པའི་ཞོར་དུ་གུ་ཤྲི་རིན་པོ་ཆེའི་མདུན་ནས་ཀྱང་ཆོས་འབྲེལ་ཞུ་སྲོལ་ཡོད།

			

			དཔེར་ན་དུས་ཞབས་པ་ཤཱཀྱ་དབང་ཕྱུག་ཅེས་པ་རྣལ་འབྱོར་གྱི་རྒྱུད་དང་། བུ་སྟོན་ནས་བརྒྱུད་པའི་དུས་ཀྱི་འཁོར་ལོ་འཆད་པ་ལ་འགྲན་ཟླ་དང་བྲལ་བས་མཚན་ལ་ཡང་དུས་ཞབས་པ་ཞེས་གྲགས་པ། «དུས་འཁོར་གྱི་ཆོས་བྱུང་» དང་། «རྩིས་ཀྱི་མན་ངག་བདུད་རྩིའི་ཐིག་པ།» «གོ་ལའི་རྣམ་བཤད་བསྡུས་དོན་གསལ་བའི་སྒྲོན་མེ་» སོགས་མཛད་ཅིང་། དྭགས་པོར་གསང་སྔགས་གླིང་ཕྱག་འདེབས་མཁན་གྱི་མཁས་པ་ཆེན་པོ་ཞིག་ཡིན་ཅིང་། དེ་ནི་འབྲུག་པ་ཀུན་མཁྱེན་པད་དཀར་གྱི་སྐུ་གོང་མ་སྟེ་རྒྱལ་དབང་འབྲུག་པ་སྐུ་ཕྲེང་གསུམ་པ་བྱ་འཇམ་དབྱངས་ཆོས་གྲགས་ཀྱི་རིག་གནས་དང་མཚན་ཉིད་ཀྱི་སློབ་དཔོན་གཙོ་བོ་ཡང་ཡིན། དེ་ཉིད་ཀྱི་རྣམ་ཐར་དུ་ཡང་། “ཀོང་པོར་ཀརྨ་པ་མཇལ་བ་ལ་ཐེགས་ཏེ་བླ་མའི་རྣལ་འབྱོར་གསན། གུ་ཤྲི་དཔལ་འབྱོར་དོན་གྲུབ་ལས་ནཱ་རོ་ཆོས་དྲུག་དང་རླུང་སེམས་གཉིས་མེད་གསན་” ཞེས་སོགས་འབྱུང་བ་ལྟར་རོ། །

			དེ་ལྟར་དཔལ་འབྱོར་དོན་གྲུབ་སྐུ་འཚོ་བཞུགས་ཀྱི་རིང་ཆོས་གྲགས་རྒྱ་མཚོ་དང་ཆོས་འབྲེལ་ཡོད་པ་ཕལ་མོ་ཆེ་གོ་ཤྲི་དཔལ་འབྱོར་དོན་གྲུབ་དང་ཡང་ཆོས་འབྲེལ་ཡོད་པ་འདི་ནི་སྒེའུ་ཁུང་གཞན་ཞིག་ནས་ལྷག་པར་གསལ་པོར་མཐོང་ཐུབ་པ་སྟེ། དུས་སྐབས་དེར་ཁམས་ཀྱི་ཕྱོགས་སུ་དར་ཁྱབ་ཆེ་ཤོས་ལྟ་བུ་ནི་ཟུར་མང་བཀའ་བརྒྱུད་ཡིན་པ་ལ། དེའི་བླ་མ་མང་པོ་ཞིག་གི་རྣམ་ཐར་དུ་ཡང་དཔལ་འབྱོར་དོན་གྲུབ་ཀྱི་དྲུང་ནས་རབ་ཏུ་བྱུང་བ་དང་། དགེ་ཚུལ་སློང་གི་སྡོམ་པ་བཞེས་པ། དབང་ལུང་ཆོས་གསུམ་གསན་པའི་ཚུལ་འབྱུང་། དཔེར་མཚོན་ན་ཆེ་ཚང་སྐུ་ཕྲེང་གཉིས་པ་བསོད་ནམས་གྲགས་པས་འཇམ་དཔལ་བཟང་པོ་དང་དཔལ་འབྱོར་དོན་གྲུབ་ལས་ཆོས་གསན་ཅིང་རབ་བྱུང་དང་བསྙེན་རྫོགས་བཞེས་པ་དང་། རྟོགས་ལྡན་ཡ་བརྒྱད་ལས་ཆོས་དཔལ་རིན་ཆེན་གྱི་མཆེད་ཡ་བྱང་ཆུབ་བློ་གྲོས་ཀྱིས་མཐོང་བ་དོན་ལྡན་དང་། དཔལ་འབྱོར་དོན་གྲུབ། འཇམ་དབྱངས་ཆེན་མོ་སོགས་བླ་མར་བསྟེན། དྲུང་པ་སྐུ་ཕྲེང་གཉིས་པ་ཀུན་དགའ་བཟང་པོས་འཇམ་དཔལ་བཟང་པོ་དང་དཔལ་འབྱོར་དོན་གྲུབ་གཉིས་ཀ་བླ་མར་བསྟེན།

			

			ལྷག་པར་གལ་ཆེ་ཤོས་ཇོ་གདན་པ་བློ་གྲོས་གྲགས་པ་ནི་ཟུར་མང་བཀའ་བརྒྱུད་ཀྱི་སྲོལ་འབྱེད་པ་པོ་དྲུང་རྨ་སེ་རྟོགས་ལྡན་བློ་གྲོས་རིན་ཆེན་གྱི་སྲས་ཀྱི་སྲས་ཡིན་ཅིང་རྨ་སེ་ཉིད་ཀྱི་སྐུ་སྐྱེར་ཡང་གྲགས། དེ་ཉིད་ཀྱིས་འཇམ་དཔལ་བཟང་པོ་དང་དཔལ་འབྱོར་དོན་གྲུབ་གཉིས་ཀའི་དྲུང་ནས་ཆོས་མང་དུ་གསན་ཅིང་། བསྙེན་རྫོགས་ཀྱི་སྡོམ་པ་ཡང་བཞེས། དེ་ནི་ཟུར་མང་གར་དབང་རིན་པོ་ཆེའི་སྐུ་ཕྲེང་གི་ཐོག་མ་ལྟ་བུ་ཡིན་པ་ལ། དཔལ་འབྱོར་དོན་གྲུབ་ནས་བཟུང་ད་ལྟའི་བར་རྒྱལ་ཚབ་ན་རིམ་དང་ཟུར་མང་གི་བླ་སྤྲུལ་རྣམས་ལོ་རྒྱུས་ཀྱི་འབྲེལ་བ་ཆེ་བར་སྣང་། ཟུར་མང་གི་བླ་མ་མང་པོའི་རྣམ་ཐར་ཡོད་པས་གནས་ཚུལ་འདི་དག་ཐོབ་པ་ལས། གཞན་ཡང་གོ་ཤྲི་དཔལ་འབྱོར་དོན་གྲུབ་དང་ཆོས་འབྲེལ་གལ་ཆེན་བྱུང་བའི་བླ་མ་གྲངས་མེད་པ་ཡོད་ངེས་པའོ། ། 

			མདོར་བསྡུ་ན་སློབ་མ་གང་དང་གང་ཡོད་ཅེས་པ་ཡང་ཕུལ་བྱུང་གི་མི་སྣ་ཅི་ཙམ་བསྐྱེད་བསྲིངས་བྱས་པའི་རིན་ཐང་འཇལ་བའི་གནས་ཚུལ་ཞིག་ཡིན་པས་ཆོས་དང་རིག་གཞུང་ལ་ཕན་གནོད་ཆེར་མེད་པའི་སློབ་མ་སྟོང་ཕྲག་ཙམ་འདྲེན་རྒྱུ་ཡོད་པ་ལས་ཀྱང་ཀརྨ་པ་བདུན་པ་དང་ཞྭ་དམར་བཞི་པ། མཉན་པ་དང་པོ་བཅས་སློབ་མ་འདི་གསུམ་ཙམ་ལ་གཞིགས་པས་ཀྱང་དཔལ་འབྱོར་དོན་གྲུབ་ཀྱིས་ཕུལ་བྱུང་གི་མི་སྣ་ཁྱད་དུ་འཕགས་པ་བོད་ཧྲིལ་པོའི་ལོ་རྒྱུས་ལ་འཕོ་འགྱུར་གཏོང་ཐུབ་མཁན་བསྐྱེད་བསྲིངས་གནང་ཡོད་ཅེས་སྡོམ་ཚིག་འགོད་ཐུབ་པའོ། །

			

			༢༤ རླབས་ཆེན་དམ་པའི་སྐྱེས་བུ།

			ཕུལ་བྱུང་གི་མི་སྣ་དེ་དག་ལྟ་བུ་བསྐྱེད་བསྲིངས་མཛད་པར་གོ་ཤྲི་དཔལ་འབྱོར་དོན་གྲུབ་ལ་དམ་པའི་ཡོན་ཏན་ཅི་ལྟ་བུ་ཞིག་མངའ་སྙམ་ན། འཇིག་རྟེན་དབང་ཕྱུག་རང་བྱུང་ཀུན་མཁྱེན་ཆོས་ཀྱི་རྒྱལ་པོ་ཀརྨ་པ་ཆོས་གྲགས་རྒྱ་མཚོས། 

			“ཐུགས་རྗེའི་བདག་ཉིད་འཇིག་རྟེན་དབང་ཕྱུག་གིས། །

			ཀུན་ཏུ་ཐུགས་རྗེའི་སྤྱན་རས་ཀྱིས་གཟིགས་ནས། །

			སྙིགས་མའི་དུས་འདིར་ཐབས་མཁས་ཐུགས་རྗེ་ཡི། །

			འགྲོ་མང་སྒྲོལ་མཛད་དཔལ་འབྱོར་དོན་གྲུབ་ཞབས། །

			གསོལ་བ་འདེབས་སོ་བདག་ཅག་སེམས་ཅན་རྣམས། །

			བྱིན་གྱིས་བརློབ་ཅིག་ཐུགས་རྗེའི་སྤྱན་གྱིས་གཟིགས། །”

			ཞེས་དང་། ཡང་ཀརྨ་པ་ཆོས་གྲགས་རྒྱ་མཚོའི་ཞལ་སྔ་ནས། “ཡོངས་སུ་གྲགས་པ་ལ་རས་ཆུང་པ་ཞེས་གྲགས་པ་ཞི་བ་འོད་ཅེས་ཀྱང་(བྱ)། རྗེ་མཐོང་བ་དོན་ལྡན་ཞེས་ཀྱང་གྲགས་པས། འོན་ཀྱང་འདི་རྣམས་ཀྱི་དོན་དཔག་པར་དཀའ་མོད།

			རྗེ་བཙུན་འདི་ཡི་རྣམ་ཐར་རྒྱ་མཚོ་ལ། །

			བདག་བློ་ཕྱེ་མ་ལེབ་འདབ་མས་མི་བགྲོད་ཀྱི། །

			འོན་ཀྱང་དད་བློའི་མངོན་དུ་སྣང་བ་ཡི། །

			སྐུ་གསུང་ཐུགས་ཀྱི་ཚུལ་རྣམས་ལྟ་བར་བགྱི། །

			

			མཐོང་བ་ཙམ་གྱིས་ངེས་ཤེས་སྐྱེ་བར་འགྱུར། །

			མཐོང་ཙམ་གྱིས་ནི་དད་ཅིང་གུས། །

			རྗེས་སུ་དཔག་ན་ཤིན་ཏུ་ཟབ། །

			ཐོས་པས་ངོ་མཚར་ཆེན་པོའི་གནས། །

			འདི་དག་ཀུན་ལ་མངོན་སུམ་སྟེ། །

			འདི་ཉིད་ཁོ་ན་མཐོང་བ་མིན། །

			སངས་རྒྱས་ཀུན་དང་སྤྱོད་ཚུལ་མཚུངས། །

			དེ་ཕྱིར་དཔལ་འབྱོར་དོན་གྲུབ་ཞེས། །

			ཡོངས་སུ་གྲགས་པའི་རྗེ་བཙུན་མཆོག །

			འགྲོ་བའི་མགོན་ལ་ཕྱག་འཚལ་ལོ། །

			ཞེས་པའང་ཉི་མས། འདི་ཉིད་ཀྱི་རྣམ་ཐར་དང་ཚུལ་མཐུན་པར་གསོལ་བ་བཏབ་པས། ཆོས་གྲགས་རྒྱ་མཚོ་བྱ་བའི་སློབ་མས། ལྷོའི་དཔལ་འབར་དགོན་དུའོ། །” ཞེས་པ་འདི་དམ་པ་དེ་ཉིད་ཀྱི་བཀའ་འབུམ་དུ་བཞུགས་པའི་གསུང་རྩོམ་ཞིག་ལས་འབྱུང་། (འདིའི་མ་དཔེ་དངོས་མ་ཐོབ་པས་ཕྱིས་སུ་བསྐྱར་ཞུ་ཐུབ་རེ་ཡོད།)

			དེ་བཞིན་ཐམས་ཅད་མཁྱེན་པ་ཞྭ་དམར་བཞི་པ་སྤྱན་སྔ་ཆོས་ཀྱི་གྲགས་པས། 

			“ཁྱོད་སྐུ་ལྟ་བས་ཡིད་འཕྲོག་གདུལ་བྱའི་ངོར། །

			དཔག་མེད་འགྲོ་བའི་ཡིད་མཐུན་སོ་སོར་སྟོན། །

			བཤེས་གཉེན་དུ་མའི་དབུས་སུ་ལྷང་ངེ་བ། །

			དཔལ་འབྱོར་དོན་གྲུབ་ཞབས་ལ་གསོལ་བ་འདེབས། །

			

			ཁྱེད་གསུང་མི་འགག་དྲི་ཟའི་རྒྱུད་མང་དང་། །

			ཀ་ལ་པིང་ཀ་སྙན་པའི་སྒྲ་དབྱངས་ཀྱིས། །

			སྐལ་ལྡན་སྐྱེ་བོའི་ཚོགས་རྣམས་མོས་པ་སྤེལ། །

			དཔལ་འབྱོར་དོན་གྲུབ་ཞབས་ལ་གསོལ་བ་འདེབས། །

			ཁྱོད་ཐུགས་ཉེར་ཞི་བྱང་སེམས་རླན་གྱིས་བརླན། །

			རྒྱུན་ཆད་མེད་ཅིང་རྟོག་བྲལ་ཏིང་འཛིན་ལ། །

			གཡོ་བ་མི་མངའ་རྒྱ་མཚོ་གཏེར་སྤྱོད་པ། །

			དཔལ་འབྱོར་དོན་གྲུབ་ཞབས་ལ་གསོལ་བ་འདེབས། །

			དེ་ལྟར་གསོལ་བ་བཏབ་པའི་བྱིན་རླབས་ཀྱིས། །

			ཉོན་མོངས་བུད་ཤིང་ཞེ་སྡང་མེ་འབར་ཏེ། །

			སྙིང་རྗེའི་ཆུ་རྒྱུན་རྣམ་པར་བསྐམས་པ་ལ། །

			བརྩེ་བའི་ཐུགས་རྗེས་ཆུ་རྒྱུན་དབབ་པར་མཛོད། །

			ཅེས་པ་འདི། བླ་མ་དྲན་པའི་སྒོ་ནས། གསོལ་བ་བཏབ་པའི་ཚིག་ཉུང་ངུ་འདི། ཆོས་ཀྱི་གྲགས་པས་ཐིམ་ཡུལ་དུ་སྨྲས་པའོ། །”

			ཞེས་བསྟོད་བསྔགས་ཀྱི་མེ་ཏོག་ཅི་ཡང་འཐོར་བར་མཛད་པ་ལས། འདིར་མཛད་བྱང་དུ་གསལ་བའི་ཐིམ་ཡུལ་ནི་དེང་སང་འབྲུག་གི་ཐིམ་ཕུ་མ་ཡིན་པར་ཀོང་པོའི་ཁུལ་དུ་ཡོད་པའི་ས་ཆ་ཞིག་རེད།

			གཞན་ཡང་ཀརྨ་པ་མི་བསྐྱོད་རྡོ་རྗེས་མཛད་པའི་རྒྱལ་བ་ཐམས་ཅད་མཁྱེན་པ་སྙེ་བོ་བ་ཆེན་པོའི་རྣམ་ཐར་ལས། 

			

			“འགྲོ་རྣམས་འདུལ་སླད་འཇིག་རྟེན་འདས་པ་ཡི། །

			མཛད་པར་མ་ཟད་འཇིག་རྟེན་པ་ཉིད་ཀྱི། །

			མཐུན་འཇུག་མཛད་པས་འགྲོ་བ་སྒྲོལ་བ་དང་། །

			སླད་ནས་སྤྲུལ་པ་སྟོན་པ་དེར་ཕྱག་འཚལ། །

			ཞེས་བྱ་བ་ནི་ཟག་པ་ཐམས་ཅད་སྤངས་པ་ཟང་ཟིང་མེད་པའི་དགེ་བ་ཡོངས་སུ་རྫོགས་པའི་སླད་དུ་མ་དག་པའི་འཇིག་རྟེན་པ་དག་དང་ལས་མཐུན་པར་ཟང་ཟིང་དང་བཅས་པའི་ལེགས་བྱས་ལ་འགོད་པའི་ཚུལ་ཡང་། སྦྱིན་པ་གཏོང་བ་དང་། གཏོང་དུ་འཇུག་པ་དང་། གསུང་རབ་སྐུ་གཟུགས་བཞེང་བ་དང་། བཞེང་དུ་འཇུག་པ་དང་། ཚུལ་ཁྲིམས་ལ་གནས་པ་དང་། དེར་འགོད་དུ་འཇུག་པ་དང་། འཚེ་བ་སྤང་བ་དང་། སྤོང་དུ་འཇུག་པ་དང་། འདོད་པ་ཆུང་ཞིང་ཆོག་ཤེས་པ་གནས་པ་དང་། དེར་སྦྱོར་བ་དང་། ཕྱི་དང་ནང་གི་ཤ་འཁོན་ཐམས་ཅད་ཡོངས་སུ་སྦྱང་བ་དང་སྦྱོང་དུ་འཇུག་པ་དང་། ཕ་མ་དང་དགེ་སྦྱོང་རྒན་རབ་ལ་དེར་ཤེས་ཤིང་བྱས་པ་བཟོ་བ་དང་། བཟོར་འཇུག་པ་སོགས་འདས་པ་དང་མ་འདས་པའི་དགེ་བའི་རྩ་བ་མཁའ་མཉམ་གྱི་སེམས་ཅན་གཞན་རྒྱུད་ལ་འཕེལ་ཞིང་ཡངས་པ་དང་རྒྱས་པར་མཛད་པའི་མཁྱེན་བརྩེ་ནུས་པ་འདི་ནི། ཇོ་བོ་རིགས་གསུམ་མགོན་པོ་དང་ཁྱད་པར་ཅུང་ཟད་ཀྱང་ཡོད་པ་མ་ཡིན་ལ།” ཞེས་སོགས་གསུངས།

			ཐད་ཀར་བལྟས་ན་འདི་ལ་བླ་མ་སྤྱི་ཡོངས་ཀྱི་རྣམ་ཐར་དང་ཆེ་བསྟོད་ལྟ་བུའི་རྣམ་པ་ཡོད་ཀྱང་། དོན་དུ་འདི་ནི་ཀརྨ་པ་ཆོས་གྲགས་རྒྱ་མཚོ་དགུང་ལོ་ཆུང་དུས་ནས་བཟུང་ཀོང་པོ་དང་ཁམས་ཀྱི་ས་ཆ་ཕལ་མོ་ཆེར་ཕེབས་ནས་སྐུ་གསུང་ཐུགས་རྟེན་དང་གཙུག་ལག་ཁང་གསར་བཞེངས། དབང་ལུང་ཆོས་གསུམ་གནང་བ། ཡུལ་ཁམས་མང་པོའི་འཁྲུགས་འདུམས་དང་། དེ་དག་གི་དོན་དུ་རྒྱ་ཆེ་བའི་སྦྱིན་གཏོང་། རི་རྒྱ་དང་ཀླུང་རྒྱ་སོགས་བཀོད་ནས་ཁོར་ཡུག་དང་སེམས་ཅན་སྲུང་སྐྱོབ། ཟམ་པ་འཛུག་པ་དང་གཞུང་ལམ་གསར་གཏོད་སོགས་སྤྱི་ཚོགས་ཀྱི་ཞབས་ཞུ། རིས་མེད་ཆོས་བརྒྱུད་བར་གྱི་མཐུན་འབྲེལ་གོང་སྤེལ། རྒྱ་ནག་གི་མིང་གོང་མ་དང་བོད་ཀྱི་ཕག་མོ་གྲུ་པའི་རྒྱལ་པོ། གཞན་ཡང་མདོ་དབུས་ཁམས་གསུམ་གྱི་ཆབ་སྲིད་ཀྱི་མི་སྣ་ཁག་ལ་ཡང་ཚོད་རན་པའི་བཟང་འབྲེལ་རྒྱུན་འཛིན་གནང་བ་སོགས་བསམ་ཡུལ་ལས་འདས་པའི་རྣམ་ཐར་ངོ་མཚར་བ་མང་པོ་ཡོད་པ་རྣམས་ཀརྨ་པ་ཆོས་གྲགས་རྒྱ་མཚོའི་ཐུགས་བསྐྱེད་དང་བྱིན་རླབས་ལ་བརྟེན་ནས་བྱུང་བ་ནི་སྨོས་མེད་ཀྱང་། དེ་སྐབས་ཆོས་གྲགས་རྒྱ་མཚོ་དགུང་ན་ཕྲ་བའི་སྐབས་ཡིན་པས་དེའི་རྒྱབ་ཏུ་ཡོད་པའི་ལྡེ་མིག་ལྟ་བུའི་མི་སྣ་ནི་ལུགས་གཉིས་ཀྱི་མཁྱེན་པ་ལ་འགྲན་ཟླ་དང་བྲལ་བ་གོ་ཤྲི་དཔལ་འབྱོར་དོན་གྲུབ་ཡིན་པའི་རྒྱུ་མཚན་གྱིས་ཀརྨ་པ་མི་བསྐྱོད་རྡོ་རྗེས་དཔལ་འབྱོར་དོན་གྲུབ་ཀྱི་རྣམ་ཐར་གྱི་སྡོམ་ཚིག་ཏུ་དེ་ལྟར་དུ་བཀོད་པའོ། །

			

			དེས་ན་རྣམ་ཐར་གྱི་ཆ་ཤས་འདི་དག་མ་ཎི་དང་སྒྲུང་དེབ་བཏོན་པ་བཞིན་ཀློག་ཟིན་པ་དང་བརྗེད་ཟིན་པ་མ་ཡིན་པར་ལེགས་པར་བསམ་ན་གོ་ཤྲི་དཔལ་འབྱོར་དོན་གྲུབ་ནི་བྱམས་སྙིང་རྗེས་ཁྱད་པར་དུ་འཕགས་པས་བསྟན་འགྲོ་ཡོངས་ཀྱི་དོན་དུ་རླབས་ཆེན་རྒྱལ་སྲས་ཀྱི་སྤྱོད་པ་རྒྱ་ཆེར་མཛད་པའི་བླ་མ་ཞིག་ཡིན་པར་གསལ་ཏེ། ཀརྨ་པ་ཆོས་གྲགས་རྒྱ་མཚོའི་གསུང་འབུམ་དུ་བཞུགས་པའི་དཔལ་འབྱོར་དོན་གྲུབ་ཀྱི་བསྟོད་པ་ཕལ་མོ་ཆེར་བྱམས་པ་དང་སྙིང་རྗེའི་དབང་ཕྱུག་ཏུ་བསྔགས་པ་དང་། ཞྭ་དམར་སྤྱན་སྔ་ཆོས་གྲགས་ཀྱིས་ཀྱང་། 

			“ཟླ་མེད་བླ་མ་རྒྱལ་བ་ཀུན་གྱི་དངོས། །

			སྙིང་རྗེའི་མངའ་བདག་དཔལ་འབྱོར་དོན་གྲུབ་ལ། །” ཞེས་དང་། 

			“བྱང་སེམས་ཟླ་མེད་དཔལ་འབྱོར་དོན་གྲུབ་དང་། །” ཞེས་དང་། 

			

			“གཞན་ལ་རྟག་ཏུ་ཕན་པར་སྒྲུབ་པའི་ཐུགས། །

			ནམ་ཡང་བསྙེལ་མེད་ཟུང་འཇུག་ཆེན་པོ་ཡི། །

			ཏིང་ངེ་འཛིན་ལ་སྐད་ཅིག་མི་གཡེལ་བའི། །

			དཔལ་འབྱོར་དོན་གྲུབ་ཞབས་ལ་གསོལ་བ་འདེབས། །” ཞེས་གསུངས། 

			དཔལ་འབྱོར་དོན་གྲུབ་ཀྱི་སློབ་མ་མཉན་པ་གྲུབ་ཐོབ་ཀྱིས་ཀྱང་། 

			“སེམས་ཅན་གྱི་སྐྱབས་མགོན་སྤྱན་རས་གཟིགས། །

			བཀའ་བརྒྱུད་ཀྱི་ཕྲིན་ལས་སྐྱོང་བ་པོ། །

			བྱང་སེམས་དཔལ་འབྱོར་དོན་གྲུབ་མཚན། །

			རྗེ་གུ་ཡི་གུང་པའི་ཞབས་ལ་འདུད། །”

			ཅེས་མཁས་གྲུབ་གཉིས་ལྡན་གྱི་བླ་མ་དེ་དག་གི་གསུང་དུ་ཡང་ཡང་འབྱུང་། དེས་ན་སྤྱིར་བོད་དུ་བླ་མ་དང་སྤྲུལ་སྐུ་གཙོ་བོ་རྣམས་ལ་གལ་གནད་ཀྱི་ཐད་ནས་རྒྱལ་དབང་ཞེས་པ་རྒྱལ་དབང་ཀརྨ་པ་དང་། རྒྱལ་བ་ཞེས་པ་རྒྱལ་བ་དགེ་འདུན་གྲུབ་པ་ལྟ་བུ། གོ་གནས་ཀྱི་ཐོག་ནས་ཆོས་རྗེ་ཞེས་པ་འབྲི་གུང་དང་སྟག་ལུང་གི་ཆོས་རྗེ་རྣམས་ལྟ་བུ་དང་། མཁྱེན་དཔྱོད་ཀྱི་ཆ་ནས་ཀུན་མཁྱེན་དང་པཎ་ཆེན་ཞེས་པ་ཀུན་མཁྱེན་ཀློང་ཆེན་རབ་འབྱམས་པ་དང་ས་སྐྱ་པཎ་ཆེན་ལྟ་བུ། ཉམས་རྟོགས་ཀྱི་ཆ་ནས་གྲུབ་ཆེན་དང་རྣལ་འབྱོར་པ་ཞེས་པ་གྲུབ་ཆེན་ཨོ་རྒྱན་པ་དང་རྣལ་འབྱོར་པ་རུས་པའི་རྒྱན་ཅན་ལྟ་བུ། སྤྱོད་པའི་ཆ་ནས་རྒྱལ་སྲས་དང་བྱང་ཆུབ་སེམས་དཔའ་ཞེས་པ་རྒྱལ་སྲས་དངུལ་ཆུ་ཐོགས་མེད་དང་བྱང་སེམས་ཟླ་བ་རྒྱལ་མཚན་ལྟ་བུའི་མཚན་གྱིས་གྲགས་པ་ནི་གང་ཟག་དེར་ཁྱད་ཆོས་དེ་ཉིད་མངོན་ལྐོག་གཉིས་ཀར་ཡོད་པ་ཀུན་ལ་གྲགས་ཤིང་གྲུབ་པས་ཐོགས་པ་མ་གཏོགས་རང་དགར་ཐོགས་པ་ཞིག་མིན་པར་བརྟེན། གོ་ཤྲི་དཔལ་འབྱོར་དོན་གྲུབ་ལ་རྒྱལ་སྲས་དཔལ་འབྱོར་དོན་གྲུབ་ཅེས་དང་བྱང་སེམས་དཔལ་འབྱོར་དོན་གྲུབ་ཅེས་ཡོངས་སུ་གྲགས་པ་ནི་ལོ་རྒྱུས་ཀྱི་རྒྱབ་ལྗོངས་མེད་པའི་ཆེ་བརྗོད་ཅིག་གཏན་ནས་མ་ཡིན་པར་ངེས།

			

			ཕྱིའི་མཛད་སྤྱོད་ཙམ་མིན་པར་ནང་གི་མཁས་ཡོན་ཏན་གྱི་ཆ་ནས་ཀྱང་གོ་ཤྲི་དཔལ་འབྱོར་དོན་གྲུབ་ལ་ཀརྨ་པ་མི་བསྐྱོད་རྡོ་རྗེ་དང་། ལོ་རྒྱུས་སྨྲ་བའི་དབང་པོ་དཔའ་བོ་གཙུག་ལག་ཕྲེང་བ་སོགས་ཀྱིས་མཁས་མཐོང་བསམ་གྱིས་མི་ཁྱབ་པ་གནང་ཡོད། དཔེར་ན་ཀརྨ་ཕྲིན་ལས་པ་ཆེན་པོ་ནི་ས་སྐྱའི་ཚར་ཆེན་བློ་གསལ་རྒྱ་མཚོ་དང་། དྭགས་པོ་བཀའ་བརྒྱུད་ཀྱི་དྭགས་པོ་བཀྲ་ཤིས་རྣམ་རྒྱལ། ཀརྨ་བཀའ་བརྒྱུད་ཀྱི་ཀུན་མཁྱེན་མི་བསྐྱོད་རྡོ་རྗེ་སོགས་ཀྱིས་བླ་མར་བསྟེན་པས་རྩོད་བྲལ་གྱི་མཁས་པ་ཞིག་ཡིན་པ་ནི་སྨོས་མ་དགོས།

			དེ་ཉིད་ཀྱི་གསུང་རྩོམ་དྲིས་ལན་བཀའ་འབུམ་དུ་བཞུགས་པ་ཞིག་ལས་འདི་ལྟར་འབྱུང་སྟེ། (འདིའི་མཆན་རྣམས་ཁོ་བོས་གོ་བདེ་ཕྱིར་བཀོད་པ་ལས་ཀརྨ་ཕྲིན་ལས་པའི་མཆན་མ་ཡིན་ནོ་) “(ཀརྨ་པ་ཆོས་གྲགས་རྒྱ་མཚོས་)གུའི་གུང་པ་བྱང་སེམས་དཔལ་འབྱོར་དོན་གྲུབ་པ་སྟེ། ཞལ་རྣམ་པ་གཉིས་པོ་(དཔལ་འབྱོར་དོན་གྲུབ་དང་འཇམ་དཔལ་བཟང་པོ་)ཁོ་ན་གུས་པས་བསྟེན་པར་མཛད་ལ། གུའི་གུང་པ་ལ་སྔོན་རྗེ་མཐོང་བ་དོན་ལྡན་པས་སྐུ་ཚེ་ཕྱི་མའི་དབང་དང་ལུང་རྣམས་གསན་པར་བཞེད་ནས། བོད་ན་བཞུགས་པའི་ཆོས་ཡོད་དོ་ཅོག་གསན་དུ་བཅུག་པའི་བཀའ་དྲིན་གྱིས། བཀའ་འགྱུར་རོ་ཅོག་དང་བསྟན་བཅོས་འགྱུར་རོ་ཅོག་ཡོངས་སུ་ཚང་བའི་ལུང་གིས་ཐོག་དྲངས། ཆོས་མ་གསན་བྱ་བ་མེད་པ་ལྟ་བུའི་གླེགས་བམ་གཅིག་པུར་བཞུགས་ཤིང་།”

			ཞེས་དང་། ཡང་ཆོས་གྲགས་རྒྱ་མཚོ་དང་དཔལ་འབྱོར་དོན་གྲུབ་གཉིས་ཀྱི་སྐོར་གསུངས་པ་ལས་འཕྲོས་ཏེ། “དཔོན་སློབ་ཞལ་རྣམ་པ་གཉིས་པོ་འདི་བས་གསན་རྒྱ་ཆེ་བ་ནི། དེའི་དུས་སུ་བོད་དུ་ལྟ་ཅི་ཞིག །འཛམ་བུའི་གླིང་ནའང་དཀོན་ནམ་བསམ་མོ།” ཞེས་གསུངས།

			

			དེ་མཚུངས་ཀར་རྙིང་གཉིས་ཀས་རྩོད་མེད་ཀྱི་མཁས་གྲུབ་ཆེན་པོར་ངོས་འཛིན་པ་གྲུབ་བརྙེས་ཀརྨ་ཆགས་མེད་ཀྱིས་མཛད་པའི་«འཕགས་པ་ཐུགས་རྗེ་ཆེན་པོའི་དམར་ཁྲིད་འགྲོ་དོན་རྒྱ་མཚོའི་ལུང་གི་གཏེར་མཛོད་» ཅེས་པ་ལས། “དཔལ་འབྱོར་དོན་གྲུབ་པས་གསན་པས། བོད་དུ་བཞུགས་ཚད་ཀྱི་དབང་ལུང་ཆོས་གསུམ་ཁོང་གིས་མ་ཐོབ་པ་མེད་པ་ཡིན་སྐད།” ཅེས་གསུངས།

			ཕྱིས་སུ་བོད་ཁམས་ཙམ་ན་མཁས་པའི་སྙན་གྲགས་ཆེ་བ་འཇམ་མགོན་བློ་གྲོས་མཐའ་ཡས་ཀྱིས་«གསན་ཡིག་» ལས། “གཡུང་དྲུང་གི་རྟགས་ཅན་རྣམས་གོ་ཤྲཱི་དཔལ་འབྱོར་དོན་གྲུབ་པས་བོད་ཡུལ་ཙམ་ན་དུས་དེར་རྒྱུན་བཞུགས་པའི་བསྟན་བཅོས་ཕལ་མོ་ཆེའི་ལུང་མཐའ་དག་གསན་པར་གྲགས་པས་རྒྱུན་ཡོད་ངེས་སུ་སྣང་ནའང༌། བརྒྱུད་པའི་ངེས་པ་དམིགས་བསལ་མ་རྙེད་པས་སླར་བཙལ་བར་བྱའོ། །” ཞེས་རྩོད་མེད་ཀྱི་མཁས་པ་ཆེན་པོ་དེ་དག་གིས་གསུངས་པ་ལྟར་ན། དུས་སྐབས་སོ་སོར་ཕུལ་བྱུང་གི་མཁས་པ་མི་འདྲ་བ་རེ་ཡོད་པ་བཞིན་དཔལ་འབྱོར་དོན་གྲུབ་ནི་དུས་རབས་བཅོ་ལྔ་པའི་བོད་ཀྱི་མཁས་པ་རྩོད་མེད་ཅིག་ཡིན་པ་གསལ་པོར་བསྟན་ཏོ། །

			ད་དུང་གལ་ཆེ་བ་གཅིག་ནི་སྟག་ལུང་ངག་དབང་རྣམ་རྒྱལ་གྱིས་མཛད་པའི་«སྟག་ལུང་ཆོས་བྱུང་ངོ་མཚར་རྒྱ་མཚོ་» ལས། “དེ་ལས་དེང་སང་གྲགས་ཆེ་ཞིང་ཀར་བསྟན་གྱི་ཐེག་པར་གྱུར་པ་ནི་རྣམ་པ་གཉིས་ཏེ་འོད་བྲན་དཔལ་གྱི་དབང་ཕྱུག་དང་། རས་པ་ཞི་བ་འོད་ཀྱི་སྤྲུལ་པ་བཀའ་བསྟན་འགྱུར་གཉི་གའི་ལུང་རྒྱུན་མངའ་བ་གྭ་ཤྲཱི་དཔལ་འབྱོར་དོན་གྲུབ།” ཅེས་འབྱུང་བ་ལས་འདིར་གསལ་བའི་རྣམ་པ་གཉིས་ནི་རྒྱལ་ཚབ་དང་དཔའ་བོ་གཉིས་ལ་གོ་བ་དེའི་གཤམ་དུ་རིམ་པས་གསལ།

			ཡང་ཀརྨ་ཆགས་མེད་ཀྱིས་གོ་ཤྲིའི་རྣམ་ཐར་བསྡུས་པ་ལས། 

			

			“སྙེ་བོ་གོ་ཤྲི་དཔལ་འབྱོར་དོན་གྲུབ་ནི། །

			སྐྱེས་ཆེན་དུ་མར་དམ་ཆོས་དཔག་མེད་དང་། །

			བཀའ་འགྱུར་བསྟན་འགྱུར་ལ་སོགས་བོད་ཡུལ་དུ། །

			བཞུགས་པའི་ཆོས་ལ་མ་གསན་མེད་པར་གྲགས། །”

			ཞེས་གསུངས་པ་སོགས་ལ་གཞིགས་ན་དཔལ་འབྱོར་དོན་གྲུབ་ལ་ནང་པ་སངས་རྒྱས་པའི་བཀའ་བསྟན་གཉིས་ཀྱི་ལུང་རྒྱུན་ཆ་ཚང་བའམ་མ་མཐར་ཡང་བོད་དུ་བཞུགས་པ་ཐམས་ཅད་མངའ་བར་མངོན།

			དེར་བརྟེན་ཕྱིས་སུ་དུས་རབས་བཅུ་བདུན་པའི་ནང་དུ་ཞྭ་དམར་ཆོས་ཀྱི་དབང་ཕྱུག་གིས་ཞུ་དག་མཛད་པའི་«ལི་ཐང་བཀའ་འགྱུར་» རམ་ «འཇང་བཀའ་འགྱུར་» ཞེས་གྲགས་པའི་གཡེར་པོ་ཆེ་དེ་ཡང་ཀརྨ་བཀའ་བརྒྱུད་ཀྱི་གསན་ཡིག་གི་ནང་དོན་དང་རིམ་པ་ལྟར་བསྒྲིགས་པ་དང་། དེའི་ཁུངས་གཙོ་བོ་ནི་ཀརྨ་བཀའ་བརྒྱུད་ཀྱི་ཕྱོགས་ནས་གོ་ཤྲི་དཔལ་འབྱོར་དོན་གྲུབ་ལ་ཐུག་པའི་ཚུལ་ཟུར་ཙམ་ཞྭ་དམར་ཐམས་ཅད་མཁྱེན་པ་དྲུག་པས་གསུངས་པ་ནི། 

			“དེང་སང་སྒྲུབ་བརྒྱུད་ཀརྨའི་ཀམ་ཚང་རིང་སྲོལ་འདིར། །

			བཀླགས་ལུང་འཕྲེང་བ་ཇི་ལྟར་ཡོད་པའི་གསན་ཡིག་ལ། །

			གཙོ་བོར་དཔང་པོ་ཚད་མ་ཉིད་དུ་བྱས་པ་སྟེ། །” ཞེས་དང་། 

			“མདོ་མང་ཕལ་ཆེར་སྟེང་ལོ་ཤཱཀྱ་ཤྲི་སོགས་དང་། །

			ཤེར་ཕྱོགས་རྣམས་ནི་བ་རེག་རྔོག་ལོ་ལ་སོགས་ལས། ། 

			བརྒྱུད་དེ་ཕྱིས་སུ་བག་སྟོན་གཞོན་ནུ་ཚུལ་ཁྲིམས་དང་། །

			ཤཱཀྱ་རྒྱལ་མཚན་གོ་ཤྲི་དཔལ་འབྱོར་དོན་གྲུབ་སོགས། །

			

			སྐྱེས་ཆེན་མང་པོས་ནན་ཏན་མཛད་དེ་ལུང་བཙལ་ཞིང་། །” ཞེས་སོ། ། 

			ཕྱིའི་མཛད་སྤྱོད་དང་ནང་གི་མཁྱེན་རབ་གཉིས་ཀ་གལ་ཆེ་ཡང་ཆོས་ཕྱོགས་ནས་བཤད་ན་དེ་ལས་ཀྱང་གལ་ཆེ་བ་ནི་གྲུབ་པའི་ཡོན་ཏན་ཡིན་པ་བཞིན། གོ་ཤྲི་དཔལ་འབྱོར་དོན་གྲུབ་ནི་ཉམས་རྟོགས་ཀྱི་རྩལ་རྫོགས་པས་བཀའ་བརྒྱུད་གྲུབ་ཐོབ་གོང་མའི་རྒྱལ་ས་ཟིན་པ་སྟེ། སྔོན་གྱི་ཀརྨ་བཀའ་བརྒྱུད་པའི་ལོ་རྒྱུས་ལྟར་ན་རྟོགས་པ་དོན་བརྒྱུད་ཀྱི་བསྟན་པ་གཏད་ས་དང་། བཀའ་བརྒྱུད་གསེར་ཕྲེང་དུ་བཞུགས་པ་ཞིག་ནི་མཁས་ཆེ་བས་མ་ཧཱ་པཎྜི་ཏ་ཆེན་པོར་གྱུར་ན་ཡང་མི་འགྲིག མཛད་པ་རྒྱ་ཆེ་བས་དགོན་པ་བརྒྱ་ཕྲག་མང་པོའི་བདག་པོ་ཡིན་ཀྱང་མི་འགྲིག གོ་ས་མཐོ་བས་ཆོས་སྲིད་གཉིས་ཀྱི་བདག་པོ་ཡིན་ཀྱང་མི་འགྲིག་པར་ངེས་པར་དུ་ཆོས་དྲུག་དང་ཕྱག་ཆེན་གཉིས་ལ་ཉམས་ལེན་མཐར་ཕྱིན་པ་གནང་སྟེ་གྲུབ་པའི་གོ་འཕང་མཐོན་པོར་ཕེབས་པ་ཞིག་དགོས་པ་ནི་གཡུང་སྟོན་རྡོ་རྗེ་དཔལ། སོག་དབོན་རཏྣ་བྷ་དྲ། བན་སྒར་བ་འཇམ་དཔལ་བཟང་པོ། མཉན་པ་བཀྲ་ཤིས་དཔལ་འབྱོར་རྣམས་ལྟ་བུ་རེད།

			དཔལ་འབྱོར་དོན་གྲུབ་ཀྱང་དེ་དག་དང་མཉམ་པས་རྗེ་བརྒྱད་པ་མི་བསྐྱོད་རྡོ་རྗེས་འབྲི་གུང་དགོངས་གཅིག་གི་འགྲེལ་པ་ལས། “གསང་བ་ཐམས་ཅད་ཀྱི་སྣོད་དུ་གྱུར་ཏེ། སྔགས་ཀྱི་ལམ་ནས་མིག་འཕྲུལ་ལྟར་ཚེ་གཅིག་ལུས་གཅིག་ལ་ཟུང་འཇུག་རྡོ་རྗེ་འཆང་ཆེན་པོའི་གོ་འཕང་དུ་གྱུར། རྗེ་བཙུན་དེ་ཉིད་ལ་རྗེ་ཆོས་གྲགས་རྒྱ་མཚོས་གཏུགས།” ཞེས་ནང་ཆོས་ནས་བཤད་པའི་ཡོན་ཏན་མཐར་ཐུག་པ་མ་ཚང་བ་མེད་པ་ཐོབ་པར་ངོས་འཛིན་གནང་ཡོད།

			དེར་བརྟེན་དཔལ་འབྱོར་དོན་གྲུབ་ཉིད་བཀའ་བརྒྱུད་གྲུབ་ཐོབ་རྒྱ་མཚོའི་གསེར་ཁྲིར་བཞུགས་པས་ན་ད་ལྟའི་བར་ཀརྨ་བཀའ་བརྒྱུད་པའི་དོན་བརྒྱུད་ཀྱི་སྒྲུབ་པ་ཉམས་ལེན་པ་ཡོངས་ཀྱིས་ཀརྨ་བཀའ་བརྒྱུད་ཀྱི་མགུར་མཚོ་ནས་འབྱུང་བའི་མགུར་གླུ་འཐེན་པའི་སྐབས། 

			

			“ཟབ་གསལ་གྱི་རྟོགས་པ་དོན་བྱེད་པ། །

			རྗེ་གོ་ཤྲི་ཆེན་པོ་ལ་གསོལ་བ་འདེབས། །”

			ཞེས་ལུས་རྣམ་སྣང་ཆོས་བདུན་དང་། སེམས་ཕྱག་ཆེན་གྱི་དོན་ལ་རྩེ་གཅིག་ཏུ་བཞག་ནས། གསུང་སྐད་སྙན་པོས་མགུར་གླུ་དབྱངས་སུ་གྱེར་ནས་གསོལ་བ་འདེབས་ས་བརྒྱུད་པའི་བླ་མ་བཀའ་དྲིན་ཆེ་བ་གཅིག་ཏུ་ངོས་འཛིན་སྲོལ་ཡོད།

			མདོར་ན་དཔའ་བོ་གཙུག་ལག་ཕྲེང་བས། “ཡོན་ཏན་གྱི་རྒྱ་མཚོ་གཏིང་དཔོགས་པར་དཀའ་ཞིང་རྒྱ་བོད་ཀྱི་ཆེན་པོ་ཐམས་ཅད་ཀྱིས་གཙུག་དུ་སློབ་དཔོན་ཆེན་པོར་བཀུར་བ་རྒྱལ་སྲས་གོའི་ཤྲི་དཔལ་འབྱོར་དོན་གྲུབ།” ཅེས་གསུངས་པ་ལྟར། རྒྱལ་སྲས་གུའི་གུང་པའམ་གོ་ཤྲི་དཔལ་འབྱོར་དོན་གྲུབ་ཅེས་གྲགས་པ་ཁོང་ནི་མཁས་བཙུན་བཟང་གསུམ་གྱིས་བསྟན་པའི་བདག་པོར་གྱུར་པ། ཐོས་བསམ་སྒོམ་གསུམ་གྱིས་བཀའ་བརྒྱུད་གོང་མའི་རྒྱལ་སར་འཛེགས་པ། ཉེ་རིང་ཀུན་ལ་མ་ལྟར་བརྩེ་བས་སྐྱེ་འགྲོ་གྲངས་མེད་པ་དམ་པ་ཆོས་དང་ཟང་ཟིང་ནོར་གཉིས་ཀའི་སྒོ་ནས་བསྐྱངས་ཏེ་བཀའ་དྲིན་གྱིས་བོད་ཁམས་ཁྱབ་པར་མཛད་པས། དམ་པའི་སྐྱེས་བུའི་ཡོན་ཏན་མ་ཚང་བ་མེད་པའི་རྒྱལ་སྲས་བྱང་ཆུབ་སེམས་དཔའ་འགྲན་ཟླ་བྲལ་བ་ཞིག་ཡིན་པར་གསལ་བས་འདི་ལྟ་བུའི་སྐྱེས་བུ་ནི་བོད་ཙམ་དུ་མ་ཟད་འཛམ་བུའི་གླིང་ཀུན་ཏུ་ཡང་དཀོན་ནོ། །

			༢༥ སྐུ་བྱད་དང་ཆ་ལུགས།

			འདིར་གོ་ཤྲི་དཔལ་འབྱོར་དོན་གྲུབ་ཀྱི་སྐུ་བྱད་དམ། ཞེ་ས་མ་ཞུས་ན་སྐུའི་རྣམ་པ་དང་། དེ་བཞིན་ཆ་ལུགས་སོགས་ཀྱི་སྐོར་ལ་ས་བཅད་མ་སྟོང་ཙམ་ཞིག་བཤད་པར་འདོད། སྤྱིར་བོད་ཀྱི་བླ་མ་རྣམས་ཀྱི་རྣམ་ཐར་དུ་དེ་འདྲ་ཧ་ཅང་དཀོན་ཞིང་། དམིགས་བསལ་གོ་ཤྲི་དཔལ་འབྱོར་དོན་གྲུབ་ལ་ནི་རྣམ་ཐར་ཆེས་བསྡུས་པ་ལས་མེད་པས་ན་འདིའི་སྐོར་ཞིབ་ཏུ་བཤད་ཐབས་བྲལ་བ་ལྟ་བུའོ། ། 

			

			བོད་ཀྱི་བླ་མ་རྣམས་ལས་པོ་ཏོ་བ་དང་། རྒྱལ་བ་དགེ་འདུན་གྲུབ་པ་སོགས་ཀྱི་སྐུ་བྱད་རྣམས་དེ་དག་གི་རྣམ་ཐར་དུ་དངོས་སུ་གསལ་བ་ལས་གཞན་དེ་འདྲ་གསུངས་པ་ཧ་ཅང་ཉུང་། ད་དུང་ཡོན་ཏན་གྱི་ཆ་རྣམས་ལས་སྐྱོན་གྱི་ཆ་ནི་དེ་བས་ཀྱང་འགོད་སྲོལ་མེད་པ་སྟེ། སྐབས་རེ་སྐུ་གོང་མ་དང་བསྡུར་ན་སྐུ་འོག་མ་ལ་དེའི་ཐད་ནས་ཡོན་ཏན་ཡོད་ན་ད་གཟོད་གླེང་སློང་བྱེད་སྲིད་པ་སྟེ། ཞྭ་དམར་དང་པོ་རྟོགས་ལྡན་གྲགས་པ་སེང་གེ་ལ་གསུང་སྐད་ཡག་པོ་མེད་ཚུལ་དེ་ཉིད་ཀྱི་རྣམ་ཐར་དུ་མི་གསལ་ཡང་། ཞྭ་དམར་གཉིས་པ་མཁའ་སྤྱོད་དབང་པོ་ལ་གསུང་སྐད་སྦོམ་པོ་དང་ལེགས་པོ་ཡོད་པས་སྐུ་གོང་མ་ལ་གསུང་སྐད་ཡག་པོ་མེད་ཚུལ་མཁའ་སྤྱོད་དབང་པོའི་རྣམ་ཐར་དུ་གསལ་བ་ལྟ་བུའོ། །

			དེ་ལྟར་ན་གོ་ཤྲི་དཔལ་འབྱོར་དོན་གྲུབ་ཀྱི་རྣམ་པ་གང་འདྲ་ཞིག་ཡོད་དམ་སྙམ་ན། འདི་ལ་ཡིག་ཆ་མེད་ཀྱང་ཞལ་ཐང་རྣམས་ལ་མཇལ་ནས་ཚོད་དཔག་ཅུང་ཟད་བྱ་ནུས་པ་ཞིག་གོ །དེ་ཡང་བོད་ཀྱི་ཐང་གའི་འབྲི་སྲོལ་ལྟར་ན་སྤྱིར་བླ་མ་གང་ཡང་རུང་བ་ཞིག་སྐུ་མདོག་དཀར་པོ་དང་། སྐུ་མདོག་ཡིད་དུ་འོང་བ་སོགས་ཐང་གར་གསལ་བ་ཙམ་གྱིས་བླ་མ་སྐུ་དངོས་ལ་དེ་ལྟར་ཡོད་པའི་ངེས་པ་མེད་ཀྱང་། སྐུ་བྱད་ལ་དམིགས་བསལ་གྱི་ཁྱད་ཆོས་ཡོད་པ་དཔེར་ན་ཨོག་ཚོམ་དང་། དབུ་སྐྲ་རིང་པོ་སོགས་ཡོད་ན་བླ་མ་སྐུ་དངོས་ལ་དེ་ལྟར་ཡོད་པའི་རྒྱུ་མཚན་གྱིས་ཐང་གར་བྲིས་པ་ལས་རང་གར་བྲིས་པ་ནི་མི་སྲིད་པ་ལྟ་བུའོ། ། 

			གོ་ཤྲི་དཔལ་འབྱོར་དོན་གྲུབ་ཀྱི་སྐུ་འདྲ་རྙིང་པའམ་ཐང་ག་རྙིང་པ་དཔལ་འབྱོར་དོན་གྲུབ་རང་གི་སྐུ་དུས་སུ་བྱུང་བ་ཞིག་ད་ལྟ་རྙེད་མ་ཐུབ་ཀྱང་། མ་ཐར་ཡང་དུས་རབས་བཅུ་དྲུག་པ་སྟེ་ཀརྨ་པ་དགུ་པ་དབང་ཕྱུག་རྡོ་རྗེའི་ཡས་མས་ལ་བྱུང་ཡོད་ལས་ཆེ་བའི་ཐང་ག་མི་ཉུང་བ་ཞིག་མཇལ་རྒྱུ་ཡོད། དཔེར་མཚོན་ན་ལྷོ་བྲག་ཉི་ལྡེ་དགོན་པ་ལ་ཀམ་ཚང་གི་གསེར་ཕྲེང་ཐང་ག་ཞིག་བཞུགས་པ་ལ། དེ་ནི་ཕལ་ཆེར་ཀརྨ་པ་མི་བསྐྱོད་རྡོ་རྗེའི་ཐུགས་སྲས་ཏེ། སྒར་བྲིས་སྲོལ་གཏོད་པ་སྤྲུལ་སྐུ་ནམ་མཁའ་བཀྲ་ཤིས་སོགས་ཀྱི་སྐུ་དུས་ཙམ་དུ་བྱུང་ཡོད་ལས་ཆེ་བ་དང་། ཡང་ཀརྨའི་དགོན་གྱི་གྱང་ངོས་སུ་ཀམ་ཚང་གི་གསེར་ཕྲེང་རི་མོ་ཞིག་བཞུགས་པ་དེ་ཉིད་ཀརྨ་པ་དབང་ཕྱུག་རྡོ་རྗེའི་སྐུ་དུས་སུ་བཞེངས་པ་ཐེ་ཚོམ་མི་དགོས་པ་དང་། ད་དུང་ཀརྨ་པ་དགུ་པ་དབང་ཕྱུག་རྡོ་རྗེའི་སྐབས་ཙམ་དུ་བྱུང་ཡོད་ལས་ཆེ་བའི་ཀམ་ཚང་གསེར་ཕྲེང་གི་རི་མོ་གཞན་ཞིག་ཀྱང་ཐོབ། དེ་ཐམས་ཅད་ཀྱི་ནང་དུ་དཔལ་འབྱོར་དོན་གྲུབ་ཀྱི་རི་མོ་ཡང་ཡོད།

			

			གཅིག་ནས་ཀརྨ་པ་མི་བསྐྱོད་རྡོ་རྗེ་ནི་གོ་ཤྲི་དཔལ་འབྱོར་དོན་གྲུབ་ཀྱི་དངོས་སློབ་སངས་རྒྱས་མཉན་པའི་སློབ་མ་ཡིན་པས་བར་ཐག་རིང་པོ་མེད་ཅིང་། ཀརྨ་པ་དགུ་པ་དབང་ཕྱུག་རྡོ་རྗེའི་སྐབས་སུ་ཡང་སློབ་བརྒྱུད་རྣམས་ཀྱི་མཛད་འཕྲིན་མ་ཉམས་པར་ལྟ་དགོངས་དང་ལུགས་སྲོལ་སོགས་གང་ནས་བསམས་ཀྱང་ཕལ་ཆེར་མི་བསྐྱོད་རྡོ་རྗེའི་དུས་སྐབས་ཉིད་མུ་མཐུད་ཉམས་རྒུད་མ་སོང་བར་གནས་པ་ལྟ་བུའི་རྣམ་པ་ཡོད། གཉིས་ནས་གསེར་ཕྲེང་གི་ཐང་ག་འདི་དག་ལ་མ་དཔེ་རྙིང་པ་གཏན་གཏན་ཡོད་ངེས་པ་ཡང་། བླ་མ་བརྒྱུད་པའི་ཐང་ག་བཞེངས་པ་དང་། དེ་དག་གི་རི་མོ་གཙུག་ལག་ཁང་གི་གྱང་ངོས་ལ་འབྲི་བ་སོགས་ནི་བོད་ལ་ལོ་རྒྱུས་ཧ་ཅང་རྙིང་པ་ཡིན་པ་ཙམ་དུ་མ་ཟད་གལ་ཆེན་ཀྱང་ཡིན། དེར་བརྟེན་གོ་ཤྲི་དཔལ་འབྱོར་དོན་གྲུབ་གཅིག་པུའི་ཐང་ག་འབྲི་བཞེངས་བྱེད་མཁན་དཀོན་སྲིད་ཀྱང་། ཀམ་ཚང་གསེར་ཕྲེང་གི་ཐང་ག་བཞེངས་པའི་སྲོལ་ནི་སྔ་མོ་ནས་དར་ཁྱབ་ཆེ་བ་དེས་དཔལ་འབྱོར་དོན་གྲུབ་ཀྱི་ཐང་ག་ཡང་ཁོང་དང་འབྲེལ་ཡོད་རྣམས་ཀྱི་སྐབས་ནས་བྱུང་ཡོད་པར་ཕལ་ཆེར་ཐེ་ཚོམ་མི་དགོས། 

			

			དེ་ལྟར་ན་ད་ལྟར་བཞུགས་པའི་གསེར་ཕྲེང་གི་ཐང་ག་གཙོ་བོར་གྱུར་པའི་དཔལ་འབྱོར་དོན་གྲུབ་ཀྱི་ཐང་ག་རྣམས་ལ་མཇལ་ན། ཕལ་མོ་ཆེ་གཅིག་མཚུངས་ལྟ་བུ་སྟེ། གོ་ཤྲི་དཔལ་འབྱོར་དོན་གྲུབ་ནི་དགུང་ལོ་ཧ་ཅང་མི་ཆེ་བ་ལ། སྐུ་གཟུགས་ཀྱང་རིང་ཐུང་ཚོད་རན་པོ་ཡོད་པ། ཞལ་རས་ལ་དུས་གསུམ་མཁྱེན་པ་ལ་སྤྲེའུའི་དབྱིབས་ཡོད་པ་དང་། བུ་སྟོན་ལ་ཞལ་ཆེན་པོ་ཡོད་པ། རྗེ་ཙོང་ཁ་པ་ལ་ཤངས་ཆེན་པོ་ཡོད་པར་གྲགས་པ་ལྟ་བུའི་དམིགས་བསལ་གྱི་རྟགས་མཚན་མེད་པ་ལ། ཐང་ག་ཕལ་མོ་ཆེར་སྐུ་ཤ་དཀར་ཙམ་ལ་ཞལ་ཚུགས་ཤིན་ཏུ་ལེགས་པ་སྟེ། ཆེས་རྫིག་ཉམས་ཅན་གྱི་སྐྱེས་བུ་དར་མ་ཞིག་གི་རྣམ་པ་མཇལ་རྒྱུ་ཡོད། 

			ཐང་ག་རྙིང་པ་མི་ཉུང་བ་ཞིག་ལ་དབུ་སྤྱི་ཐེར་ཡིན་པ་ལ། ད་དུང་ཐང་ག་ཕལ་མོ་ཆེར་ཞལ་རས་ལ་རྒྱ་ཅུང་ཟད་ཡོད་པས་ན། དཔལ་འབྱོར་དོན་གྲུབ་ལ་རྒྱ་ཅུང་ཟད་ཡོད་པ་ནི་ཕལ་ཆེར་ཐེ་ཚོམ་མི་དགོས་པ་ལྟ་བུའོ། །ནག་ཆུའི་ས་ཁུལ་དུ་སོག་པོའི་མི་རིགས་དར་བར་གྲགས་པས་ཁོ་བོ་ནི་དཔལ་འབྱོར་དོན་གྲུབ་ཀྱང་སོག་པོའི་མི་རིགས་དང་བོད་རིགས་ཤིག་མིན་ནམ་སྙམ་མྱོང་། 

			གཞན་བླ་མ་མང་པོ་ཞིག་ལ་སྒོམ་ཞྭ་དང་པཎ་ཞྭ་སོགས་དབུ་ཞྭ་འདྲ་མིན་ཡོད་ཀྱང་དཔལ་འབྱོར་དོན་གྲུབ་ལ་མེད་པ་ནི་རྒྱ་ནག་གོང་མས་གནང་བའི་ཞྭ་ནག་པོ་དེ་གསོལ་མ་མཛད་ཅིང་། རྒྱུན་དུ་ཡང་སྒར་ཆེན་གྱི་གཟིགས་རྟོག་མཛད་ནས་མཛད་བྲེལ་ཆེ་བ་དེས་སྒོམ་ཆེན་ཞིག་ལྟར་སྒོམ་ཤ་སྟག་མཛད་ནས་བཞུགས་རྒྱུ་ཡང་མ་བྱུང་བ་དེས་སྒོམ་ཞྭ་སོགས་ཀྱང་བྲིས་མེད་པ་ཡིན་སྲིད། ན་བཟའ་ནི་རབ་བྱུང་གི་ན་བཟའ་སྤྱིར་བཏང་བ་སྟེ། གཟན་ཤམ་དང་། སྐུ་འགག ད་དུང་དེའི་ཐོག་ཏུ་ཆོས་གོས་དང་ཟླ་གམ་བཞེས་པའི་རི་མོ་ཤས་ཆེ་བར་མཐོང་། དཔལ་འབྱོར་དོན་གྲུབ་དགེ་སློང་ཡིན་པས་ན་རྒྱུན་དུ་ན་བཟའ་ཡང་འདི་འདྲ་ཡིན་མིན་ལ་ཐེ་ཚོམ་མི་དགོས། 

			

			བླ་མ་མང་པོ་ཞིག་གི་ཐང་ག་ལ་རྡོར་དྲིལ་སོགས་ཕྱག་མཚན་འདྲ་མིན་ཡོད་ཀྱང་དཔལ་འབྱོར་དོན་གྲུབ་ཀྱི་ཐང་ག་རྣམས་སུ་ཕྱག་མཚན་དམིགས་བསལ་ཡོད་པ་ཕལ་ཆེར་མ་མཐོང་ཞིང་། ཕྱག་རྒྱ་ནི་མི་འདྲ་བ་སྣ་ཚོགས་སུ་མཐོང་སྟེ། འགའ་ཤས་ལ་ཕྱག་གཉིས་ཀ་ས་གནོན་དང་། འགའ་ཤས་ལ་མཉམ་གཞག འགའ་ཤས་ལ་ཆོས་འཆད་ཡོད་པ་ཡང་མཐོང་། 

			དམིགས་བསལ་གོ་ཤྲི་དཔལ་འབྱོར་དོན་གྲུབ་ཀྱི་དབུ་ངོས་སུ་མནབས་པའི་སྤྱན་ཤེལ་ལྟ་བུ་དེ་ཉིད་སྤྱན་ཤེལ་ལྟར་སྤྱན་ལ་ཡང་མ་མཆོད་ཅིང་། དུས་སྐབས་དེར་བོད་ལ་མིག་ཤེལ་ཡང་བྱུང་མེད་པས་འདིས་ཤེས་འདོད་ཅན་མང་པོ་ཞིག་ལ་དོགས་པ་བསླངས་ཡོད་ཀྱང་ངེས་གཏན་ཆོད་པ་ཞིག་ནི་སུས་ཀྱང་མི་ཤེས་པ་འདྲ། ཁོ་བོས་དེབ་འདི་ཡི་དཔར་ཐེངས་དང་པོའི་སྐབས་དེའི་སྐོར་ལ་འབྲི་རྒྱུ་མ་བྱུང་བས་ད་རེས་དཔར་ཐེངས་གཉིས་པའི་སྐབས་འདིར་དེའི་སྐོར་ལ་ས་བཅད་མ་སྟོང་ཙམ་ཞིག་བཤད་པར་འདོད། འོན་ཀྱང་ད་དུང་འདི་ཡང་བསམ་གཞིགས་ཀྱི་རྒྱུ་ཆར་ཚོད་དཔག་བཤད་པ་ཙམ་ལས་གང་ཡིན་པ་དང་གང་གི་ཕྱིར་ཡིན་པ་ངེས་གཏན་ཆོད་པ་ཞིག་བཤད་རྒྱུ་མེད།

			སྤྱིར་འདི་ཉིད་མིག་ར་ཞེས་གྲགས་པ་དེ་ཡིན་པ་ནི་ཕལ་ཆེར་ཐེ་ཚོམ་མི་དགོས་པ་ལྟ་བུའོ། །མིག་ར་ནི་བོད་དུ་གཙོ་བོ་ཁ་བའི་ནང་དུ་འགྲོ་སྐབས་སོགས་སུ་ཁ་བའི་འོད་ཀྱིས་མིག་ལ་མི་གནོད་པའི་དོན་དུ་གྱོན་སྲོལ་ཡོད་པས་བོད་ཀྱི་སྤྱི་ཚོགས་སུ་དར་ཁྱབ་ཆེ་བ་དང་། དེའི་སྐོར་ལ་ནུབ་ཕྱོགས་ཀྱི་མཁས་པ་སྔར་བོད་དུ་འགྲོ་མྱོང་བ་མང་པོ་ཞིག་གིས་ཀྱང་གླེང་སློང་བྱས་ཡོད་འདུག་ལ། ད་ལྟ་ཡིན་ཀྱང་བོད་ལ་གྱོན་སྲོལ་དེ་འདྲ་ཡོད་པ་ཤེས་མཁན་མང་། གསོ་རིག་སོགས་བོད་ཀྱི་རིག་གཞུང་དང་འབྲེལ་བའི་ཡིག་ཆ་རྣམས་སུ་ཡང་མིག་རའི་སྐོར་ལ་མི་ཉུང་བ་འཁོད། འོན་ཀྱང་དཔལ་འབྱོར་དོན་གྲུབ་ཀྱིས་མིག་ར་སྤྱིར་བཏང་བ་དེ་འདྲ་དུས་རྒྱུན་དུ་བཞེས་དགོས་དོན་ཕལ་ཆེར་མེད་པས་ཁོང་གིས་གསོལ་བའི་མིག་ར་དེ་ཉིད་སྤྱིར་བཏང་བ་ཞིག་མིན་ལས་ཆེ།

			

			ཡང་འབྲུག་པ་བཀའ་བརྒྱུད་ལ་སྒོམ་ཆེན་རྣམས་ཀྱིས་མཆོད་པའི་མིག་ར་ཟེར་བ་ཞིག་ཡོད་པ་ལ། དེ་ནི་གཙང་པ་རྒྱ་རས་ལས་བྱུང་བ་སྟེ། དེ་ཡང་མིག་རའི་ཁྲིད་ཡིག་ལས། “རྗེ་གཙང་པ་རྒྱ་རས་པ་དེ་ཉིད་ལྷོ་བྲག་མཁར་ཆུར་བཞུགས་དུས་སུ། ཡི་དམ་ལྷའི་བསྙེན་པ་མཛད་པས། ཡི་དམ་དངོས་སུ་གྲུབ་ནས་མིག་ལས་འོད་ཟེར་འཕྲོས་པས་སེམས་ཅན་མང་པོ་བརྒྱལ་བ་དག་གཟིགས་ནས། ཐབས་དང་ཤེས་རབ་ཏུ་མཛད་དེ། འཛོ་རོག་གི་མཇུག་མ་གཅིག་ཡོད་པ་བླངས་ནས་མིག་ལ་བཀབ་ནས། སེམས་ཅན་རྣམས་བདེ་བར་བགྲོད་པ་མཐོང་།” ཞེས་གསུངས། 

			འདི་ནི་རྒྱལ་བ་རྒོད་ཚང་པས་དར་སྤེལ་མཛད་པ་སོགས་ཀྱིས་ཡོངས་གྲགས་སུ་འབྲུག་པའི་ཁྲིད་ཆེན་བརྒྱད་དང་ཁྲིད་ཆུང་བརྒྱད་དུ་གྲགས་པ་བཅས་ཡོད་པ་ལས། མིག་རའི་ཁྲིད་འདི་ནི་ཁྲིད་ཆུང་བརྒྱད་ནང་གི་གཅིག་ཡིན། འདི་ཉིད་འཇམ་མགོན་བློ་གྲོས་མཐའ་ཡས་ཀྱི་གདམས་ངག་མཛོད་དུ་ཡང་བཞུགས། འབྲུག་པ་བཀའ་བརྒྱུད་པའི་བླ་མ་རྣམས་ལས་ཀུན་སྤངས་ཤེས་རབ་རྒྱ་མཚོ་ཞེས་པ་རྒྱལ་དབང་འབྲུག་པ་སྐུ་ཕྲེང་གསུམ་པ་བྱ་འཇམ་དབྱངས་ཆོས་གྲགས་ཀྱི་སློབ་མའི་གཙོ་བོ་ཡིན་ཅིང་། ཀརྨ་པ་ཆོས་གྲགས་རྒྱ་མཚོ་སོགས་ཀྱི་དྲུང་ནས་ཀྱང་ཆོས་གསན་མྱོང་ཡོད་པ། འབྲུག་པའི་གསེར་ཕྲེང་དུ་བཞུགས་པ་དེ་ཉིད་ཀྱི་ཞལ་ཐང་རྣམས་སུ་གོ་ཤྲི་དཔལ་འབྱོར་དོན་གྲུབ་དང་མཚུངས་པའི་མིག་ར་བཞེས་ཡོད་པ་ལ། དེ་ནི་དཔལ་འབྱོར་དོན་གྲུབ་ཀྱི་མིག་ར་དང་ཁྱད་པར་ཕལ་ཆེར་མེད་པ་ཞིག་གོ ། 

			གཞན་འབྲུག་པ་བཀའ་བརྒྱུད་ལ་མིག་ར་བཞེས་པའི་བླ་མ་ཆེར་མེད་པ་ལ། བླ་མ་འདིའི་རྣམ་ཐར་མདོར་བསྡུས་ཤིག་ཀུན་མཁྱེན་པད་དཀར་གྱིས་མཛད་པའི་ནང་དུ་འདི་ཉིད་ཀྱིས་མ་གཅིག་ལབ་ཀྱི་སྒྲོལ་མ་དང་སྙོམས་འཇུག་མཛད་ནས་རྟོགས་པ་བརྙེས་ཚུལ་འཁོད་པས་ན་ཁོང་གིས་མིག་ར་བཞེས་པ་ནི་འབྲུག་པའི་ཁྲིད་ཆུང་ལས་ཀྱང་མ་གཅིག་གི་གཅོད་དང་འབྲེལ་བ་ཡོད་པ་ཞིག་མིན་ནམ་སྙམ། ཀམ་ཚང་གི་ལོ་རྒྱུས་ནང་དུ་སྐྱ་སེ་རྟོགས་ལྡན་འཇམ་དཔལ་རྒྱ་མཚོ་ཞེས་པ་དེ་གཅོད་ཀྱི་བསྟན་པ་སྤེལ་བའི་མི་སྣ་གལ་ཆེ་བ་ཞིག་ཡིན་པ་ལ། དེའི་རི་མོ་རྣམས་སུ་ཡང་མིག་ར་ལྟ་བུ་ཞིག་བཞེས་ཡོད་ཀྱང་། དེ་ནི་གོ་ཤྲི་དཔལ་འབྱོར་དོན་གྲུབ་ཀྱི་དེ་དང་ཅུང་མི་འདྲ་བར་ཞལ་རས་ཀྱི་སྟོད་ཕལ་མོ་ཆེ་འགེབས་བྱེད་ལྟ་བུར་མཐོང་། གཞན་ཞྭ་དམར་གྱི་གདན་ས་ཡངས་པ་ཅན་གྱི་མཁན་རབས་སུ་བཞུགས་པ་གོ་ཤྲི་དོན་གྲུབ་སྙིང་པོའི་ཞལ་ཐང་ལ་མིག་ར་ཡོད་པར་ཐོས་ཀྱང་དེའི་ཐང་ག་མཇལ་རྒྱུ་མ་ཐོབ།

			

			གཅོད་པ་རྣམས་ཀྱིས་མིག་ར་མཆོད་པའི་རྒྱུ་མཚན་འཇམ་དབྱངས་མཁྱེན་བརྩེའི་དབང་པོས་གསུང་འབུམ་དུ་ཟིན་བྲིས་མང་པོ་ཞིག་ཡོད་པ་ལས་འདི་ལྟར་འབྱུང་། དེ་ཉིད་ལས། “ཆུ་གཏོར་གཏོང་སྐབས་མིག་ར་ལྟ་བུའི་གདོང་འགེབས་གོན་པ་ནི་དགེ་ལུགས་པ་རྣམས་ཀྱིས་ཕྱག་ལེན་དུ་མཛད། དགེ་བཤེས་རྣམས་ཀྱིས་གཏོར་མའི་ཁྲིད་ཀྱི་སྐབས་རྒྱུ་མཚན་གསུངས་པ་ན། ཡི་དྭགས་ཕྲ་མོ་སོགས་མགྲོན་རིགས་འགའ་ཞིག་མིའི་གདོང་པ་མཐོང་ན་ཤིན་ཏུ་འཇིགས་ཤིང་སྐྲག་པས་དཔག་ཚད་མང་དུ་འབྲོས་པར་འགྱུར་བས་ན། དེ་རྣམས་ཀྱི་འཇིགས་པ་སྐྱོབ་པའི་ཆེད་ཡིན་གསུངས་པ་ཙམ་ལས་རྒྱུ་མཚན་གཞན་མི་སྣང་ལགས།” ཞེས་གསུངས་པ་དང་། གཅོད་གཏོང་སྐབས་མིག་ར་དེ་ལྟ་བུ་ཞིག་མཆོད་སྲོལ་ཡོད་པ་ཡང་རྒྱུ་མཚན་དེ་འདྲའི་དབང་གིས་ཡིན་པར་ཐོས་མྱོང་ཡོད། 

			དེ་དག་ལས་དཔལ་འབྱོར་དོན་གྲུབ་ཀྱིས་འབྲུག་པ་བཀའ་བརྒྱུད་ཀྱི་བླ་མ་གལ་ཆེ་བ་བསྟེན་པའི་ལོ་རྒྱུས་མ་མཐོང་བས་འབྲུག་པའི་མིག་རའི་ཁྲིད་དང་ཕལ་ཆེར་འབྲེལ་བ་མེད་པར་མཐོང་། དེ་བཞིན་དཔལ་འབྱོར་དོན་གྲུབ་ཀྱིས་མིག་ར་བཞེས་པ་ནི་མ་གཅིག་གི་གཅོད་དང་ཡང་འབྲེལ་བ་ཆེར་མེད་པ་ལྟ་བུ་སྟེ། རྒྱུ་མཚན་ནི་གཅིག་ནས་དཔལ་འབྱོར་དོན་གྲུབ་ཀྱིས་བཞེས་པའི་མིག་ར་དང་། གཅོད་པ་རྣམས་ཀྱིས་བཞེས་པའི་མིག་ར་ལ་ཆེ་ཆུང་ཡོད་པ་སྟེ། གཅོད་པའི་མིག་ར་ནི་མིག་ར་ལས་ཀྱང་གདོང་ཁེབས་ལྟ་བུ་ཡིན་པས་སོ། །ཕྱོགས་གཞན་ནས་བན་སྒར་བ་འཇམ་དཔལ་བཟང་པོ་དང་གོ་ཤྲི་དཔལ་འབྱོར་དོན་གྲུབ་གཉིས་ལས་གཅོད་ཀྱི་སློབ་ཁྲིད་གནང་མཁན་གཙོ་བོ་དཔལ་འབྱོར་དོན་གྲུབ་མིན་པར་བན་སྒར་བ་ཡིན་པའི་ཚུལ་མཁས་པའི་དགའ་སྟོན་སོགས་སུ་གསལ་པོ་ཡོད། དེ་ལྟར་ན་བན་སྒར་བའི་དབུར་ཡང་མིག་ར་མེད་པར་དཔལ་འབྱོར་དོན་གྲུབ་ཀྱི་དབུར་གཅོད་ཀྱི་ཉམས་བཞེས་ལ་བརྟེན་ནས་མིག་ར་འབྲི་བ་ཕལ་ཆེར་རྒྱུ་མཚན་དེ་ཙམ་མེད་པ་ལྟ་བུའོ། ། 

			

			ནུབ་ཕྱོགས་ཀྱི་མཁས་པ་མི་ཉུང་བ་ཞིག་གིས་འདིའི་སྐོར་ལ་དོ་སྣང་གནང་ཞིང་རྩོམ་ཡིག་ཀྱང་མི་ཉུང་བ་སྤེལ་ཡོད་པ་ལ། དེ་ཚོ་མི་ཉུང་བ་ཞིག་གིས་གོ་ཤྲི་དཔལ་འབྱོར་དོན་གྲུབ་ཀྱི་མིག་ར་འདི་ཡང་གླེང་སློང་གནང་ཡོད། དེའི་ནང་ནས་ Jeff Watt ཞེས་པས་རྩོམ་ཐུང་ཞིག་ཧི་མ་ལ་ཡའི་སྒྱུ་རྩལ་གྱི་དྲ་བར་བཀོད་པ་ཞིག་ལས། བོད་ཀྱི་མིག་ར་ལ་དགོས་ཆེད་གསུམ་བཞི་ཡས་མས་ཡོད་པ་ལས། གཅིག་ནི་ཁ་བའི་ནང་དུ་བགྲོད་སྐབས་སོགས་སུ་མིག་སྐྱོབ་བྱེད་དུ་གྱོན་པ་སྟེ་བོད་མི་དཀྱུས་མའི་ཁྲོད་དུ་དར་བ་ཞིག་དང་། གཅིག་ནི་མཁས་པ་དང་དཔེ་ཆ་ཞུ་དག་པ་རྣམས་ཀྱིས་དུས་ཡུན་རིང་པོར་མིག་གིས་དཔེ་ཆ་ལ་ལྟ་སྐབས་མིག་ལ་མི་གནོད་པའི་ཕྱིར་གོན་པ་ཞིག་ཡིན་པ་དང་། ཡང་གཅིག་ནི་སྒྲུབ་པ་ཉམས་ལེན་པ་རྣམས་དང་གཅོད་ཉམས་ལེན་པ་རྣམས་ཀྱིས་བཞེས་པ་ཞིག་ཡིན་པར་བཤད།

			དེ་དག་ལས་མཁས་པ་རྣམས་ཀྱིས་མཆོད་སྲོལ་ཡོད་པར་བཤད་པ་འདི་ལ་འབྲེལ་ཡོད་རྒན་རབས་མཁྱེན་རྒྱ་ཆེ་བ་འགར་དྲིས་པ་ན་ཕལ་མོ་ཆེས་ནི་ཐོས་མྱོང་མེད་ཅིང་གསུངས་ཤིང་། འགའ་ཤས་ཀྱིས་དེ་འདྲ་ཞིག་ཡོད་སྐད་ཐོས་མྱོང་གསུངས། ཅི་སྟེ་དེ་འདྲ་ཞིག་ཡོད་པའི་དབང་དུ་བཏང་ན་ཁོ་བོས་བསམས་ན་གོ་ཤྲི་དཔལ་འབྱོར་དོན་གྲུབ་ཀྱིས་བཞེས་པའི་མིག་ར་དེ་ནི་མཁས་པ་རྣམས་ཀྱིས་སྤྱན་སྐྱོབ་བྱེད་དུ་བཞེས་པ་དེ་འདྲ་ཡིན་ལས་ཆེ་སྙམ་སྟེ། གོ་ཤྲི་དཔལ་འབྱོར་དོན་གྲུབ་ནི་བཀའ་བསྟན་གཉིས་ཀྱི་ལུང་རྒྱུན་མངའ་བ་དང་། བོད་དུ་བཞུགས་པའི་ཆོས་ལ་མ་གསན་པ་མེད་པར་གྲགས་པ་ལ། དེ་ལྟར་ན་ཉིན་མཚན་ཆད་མེད་དུ་ཕྱག་དཔེ་ཡང་ཡང་གཟིགས་པའི་མཁས་པ་ཞིག་ཡིན་པ་ཐེ་ཚོམ་མི་དགོས་ཤིང་། དེ་ལྟར་ན་རྒྱུན་དུ་ཕྱག་དཔེ་ནམ་གཟིགས་ཀྱི་སྐབས་སུ་མཆོད་ཆོག་ཆོག་མཛད་དེ་དབུར་མིག་ར་ཞིག་བཞེས་ནས་ཡོད་པ་དེས་ཐང་ག་ལ་ཡང་འབྲི་སྲོལ་དེ་འདྲ་བྱུང་བ་ཡིན་ལས་ཆེའོ། །

			

			དེ་ལས་གཞན་བླ་མ་ཞིག་གིས་རྒྱལ་ཚབ་སྐུ་ཕྲེང་དང་པོས་མཆོད་པ་དེ་ནི་དུས་འཁོར་གྱི་སྐབས་སུ་མུན་མཚམས་ལ་འདུག་པ་ན་སྤྱན་ལ་གསོལ་བ་ཞིག་ཡིན་པ་གསུངས་པའི་ཚུལ་ཐོས་མྱོང་ཡང་། ང་ལྟ་བུ་དུས་འཁོར་གྱི་ཁྲིད་ལ་རྒྱུས་མངའ་ཆེར་མེད་ཀྱང་ད་ལྟའི་བར་དུས་འཁོར་གྱི་རྒྱུད་འགྲེལ་དང་། སྦྱོར་དྲུག་གི་ཁྲིད་རྒྱས་བསྡུས་མི་ཉུང་བ་མཇལ་མྱོང་བ་ལས་དེ་ཚོ་གང་གི་ནང་དུ་ཡང་མིག་ར་དགོས་ཚུལ་ཞིག་མ་མཐོང་ལ། དེ་བཞིན་མུན་མཚམས་ལས་གྲོལ་རྗེས་མིག་ར་གྱོན་སྲོལ་ཡོད་སྲིད་ཀྱང་། མིག་རའི་དགོས་པ་ནི་གཞན་ཡང་ཡོད་པ་དང་། དཔལ་འབྱོར་དོན་གྲུབ་ནས་དུས་འཁོར་བརྒྱུད་ཀྱང་དཔལ་འབྱོར་དོན་གྲུབ་དམིགས་བསལ་དུས་འཁོར་ཁོ་ན་རྩལ་འདོན་མཛད་པའི་ལོ་རྒྱུས་ཀྱང་མ་ཐོབ་པ་སོགས་ཀྱིས་དུས་འཁོར་ལ་བརྟེན་ནས་ཡིན་པ་ཡང་བཤད་དཀའ་བར་མཐོང་། གང་ལྟར་ཡང་མིག་ར་འདི་ནི་གོ་ཤྲི་དཔལ་འབྱོར་དོན་གྲུབ་མཚོན་བྱེད་ཁྱད་ཆོས་ཐུན་མོང་མ་ཡིན་པ་ཞིག་ཡིན་པས་འདི་མེད་ན་སྐུ་དང་ཐང་ག་གང་ཡིན་ཀྱང་གོ་ཤྲི་དཔལ་འབྱོར་དོན་གྲུབ་མིན་པར་བཤད་ན་ཡང་ཆོག་པ་ལྟ་བུའོ། ། 

			

			༢༦ ལོ་རྒྱུས་ཀྱི་ཀྱོག་མཚམས།

			དེ་ལྟ་བུའི་ཕུལ་བྱུང་མི་སྣ་འགྲན་ཟླ་བྲལ་བ་གོ་ཤྲི་དཔལ་འབྱོར་དོན་གྲུབ་ཀྱིས་ཤུགས་རྐྱེན་ཐེབས་པ་ལྟ་བུས་ཞྭ་དམར་སྤྱན་སྔ་ཆོས་གྲགས་དང་ཀརྨ་པ་ཆོས་གྲགས་རྒྱ་མཚོ་གཉིས་ལ་ཡང་མཚུངས་ཆོས་རང་བཞིན་གྱི་ཁྱད་ཆོས་ཤིག་ཡོད་པ་ནི། སྔར་བཀའ་གདམས་པ་དང་བཀའ་བརྒྱུད་པའི་གོང་མ་མང་པོས། འཁོར་སློབ་མ་བསྐྱེད་བསྲིངས་དང་། གཙུག་ལག་ཁང་གསར་བཞེངས། ཆོས་སྲིད་ཀྱི་མི་སྣ་གལ་ཆེན་རྣམས་ལ་ཐབས་ལ་མཁས་པོས་བསྟུན་པ་ནི་འཇིག་རྟེན་ཆོས་བརྒྱད་དང་འབྲེལ་བ་ཞིག་ཏུ་ངོས་འཛིན་གྱིས་ཐབས་མཁས་ཀྱི་མཛད་པར་ཐུགས་སྣང་གནང་བ་ལྟ་ཞོག་ཕྱག་ལས་ཕལ་ཆེ་བ་དེ་ལས་ལྡོག་སྟེ་གནང་མྱོང་ཡོད།

			འོན་ཀྱང་བསྟན་པ་གནས་ས་འཇིག་རྟེན་འདི་རུ་གནས་དགོས་ན་དེ་ལྟར་གནས་པར་འཇིག་རྟེན་འདིའི་འགྲོ་སྟངས་དང་ཅུང་ཟད་མི་བསྟུན་ཐབས་མེད་ཡིན་ཅིང་། ཅི་སྟེ་ནམ་ཡིན་ཀྱང་ཅུང་ཟད་ཀྱང་མི་བསྟུན་བའི་གཤིས་སྤྱོད་དང་ལྟ་སྟངས་ཁོ་ནའི་ཐོག་ནས་སོང་ན་བསྟན་པ་རིང་མིན་རྩ་མེད་དུ་འགྲོ་ཉེན་ཡོད་པ་ནི་བཀའ་གདམས་པ་ཕལ་མོ་ཆེ་རྩ་མེད་དུ་གྱུར་ཟིན་པ་ལས་མཐོང་ཐུབ་ཅིང་། བཀའ་བརྒྱུད་ལ་མཚོན་ན་ཡང་གལ་སྲིད་རྗེ་བཙུན་མི་ལ་རས་པ་ལ་ཐབས་ལ་མཁས་པའི་སློབ་མ་སྒམ་པོ་པ་ལྟ་བུ་ཞིག་མ་བྱུང་ན་ད་ལྟ་མར་མིའི་བཀའ་བརྒྱུད་ཀྱི་ཆོས་བརྒྱུད་འཛིན་པ་རང་རྐང་ཚུགས་པ་ཞིག་གང་དུ་ཡང་མེད་པར་སྔ་མོ་ནས་ནུབ་ཟིན་པ་ཚོད་དཔག་བྱེད་ནུས།

			དེར་བརྟེན་གོ་ཤྲི་དཔལ་འབྱོར་དོན་གྲུབ། ཀརྨ་པ་བདུན་པ་དང་ཞྭ་དམར་བཞི་པ་བཅས་ཀྱིས་བཀའ་བརྒྱུད་གོང་མའི་བརྒྱུད་པ་འཛིན་པའི་ཐོག་འཇིག་རྟེན་གྱི་ཕྱོགས་ནས་ཀྱང་བསྟན་པ་དར་བར་དགོས་ངེས་ཀྱི་མཐུན་རྐྱེན་མང་པོ་ཞིག་མེད་དུ་མི་རུང་བར་གཟིགས་ནས་གང་ལ་ཡང་སྙིང་པོ་མེད་པར་མཐོང་བའི་སྒོམ་ཆེན་ཞིག་ལྟར་མ་ཡིན་པར་ཆོས་ཀྱི་རྒྱལ་པོ་ལྟ་བུའི་ལུགས་གཉིས་ཀྱི་མཛད་ཕྲིན་བསྐྱངས་པ་ལ་བརྟེན་ནས། བཀའ་བརྒྱུད་སྤྱི་དང་ལྷག་པར་ཀརྨ་བཀའ་བརྒྱུད་ཀྱི་བསྟན་པར་ཁ་ཡོད་ལག་ཡོད་ཀྱི་གྲུབ་འབྲས་འདས་མ་འོངས་གཉིས་ཀ་ལས་ལྷག་པ་ཐོབ།

			

			དེ་ནི་ཁ་ཚ་དགོས་གཏུགས་ཤིག་ཡིན་པ་ཡང་དེའི་སྔོན་ཙམ་དུ་རྗེ་ཙོང་ཁ་པས་ཆོས་ཀྱི་འཁོར་ལོ་རྒྱ་ཆེར་བསྐོར་ཞིང་། དེབ་སྔོན་ལས་འབྱུང་བ་ལྟར་གངས་ཅན་གྱི་ལྗོངས་ཐམས་ཅད་ཕྲིན་ལས་ཀྱི་གདུག་དཀར་པོ་གཅིག་གི་འོག་ཏུ་བཙུད་པ་ལ་བརྟེན་ནས། ཀརྨ་བཀའ་བརྒྱུད་དང་། འབྲི་གུང་། འབྲུག་པ། སྟག་ལུང་བཅས་རྩ་མེད་དུ་འགྲོ་གྲབས་གྱུར་པ་ཙམ་དུ་མ་ཟད་ས་སྐྱའི་བསྟན་པ་ཡང་ཤིན་ཏུ་ཉམས་པས་ངོར་ཆེན་ཀུན་དགའ་བཟང་པོ་དང་མུས་ཆེན་དཀོན་མཆོག་རྒྱལ་མཚན་སོགས་ཐུགས་ཁྲལ་ཤིན་ཏུ་ཆེ་བ་གནང་དགོས་པ་ཙམ་དུ་གྱུར།

			གཉན་འཕྲང་གི་སྐབས་དེར་ཀརྨ་པ་མཐོང་བ་དོན་ལྡན་དང་གོ་ཤྲི་དཔལ་འབྱོར་དོན་གྲུབ། ཀརྨ་པ་བདུན་པ་ཆོས་གྲགས་རྒྱ་མཚོ་དང་ཞྭ་དམར་བཞི་པ་བཅས་ཀྱི་འབད་བརྩོན་ལ་བརྟེན་ནས། སླར་ཡང་ཀརྨ་བཀའ་བརྒྱུད་པར་མདོ་སྔགས་ལུང་རྟོགས་ཡོངས་ཀྱི་བསྟན་པ་ཆ་ཚང་བ་བྱུང་བའི་ཐོག ལུགས་གཉིས་ཀྱི་མངའ་ཐང་ཤིན་ཏུ་རྒྱས་པས་དུས་སྐབས་དེར་བོད་དབུས་ཀྱི་ལྷ་ས་སོགས་ཅུང་ཟད་ཙམ་ལས་གཞན་ཁམས་དང་། ཀོང་པོ། ལྷོ་ཁ་ཁུལ། གཙང་ཁུལ་སོགས་བོད་ཡུལ་ཕལ་མོ་ཆེར་དར་ཁྱབ་ཆེ་ཤོས་ནི་ཀརྨ་བཀའ་བརྒྱུད་པར་གྱུར་པ་དང་། ས་གནས་ཀྱི་སྲིད་དཔོན་སྟོབས་ཤུགས་ཆེ་བ་བྱ་པ་དང་ཡར་རྒྱབ་པ། སྐུ་རབས་པ། བསམ་སྡེ་པ། རིན་སྤུངས་པ་སོགས་ཕལ་མོ་ཆེ་ཀར་བསྟན་གྱི་སྦྱིན་བདག་ཡིན། དེ་ལ་བརྟེན་ནས་ས་སྐྱ་དང་། འབྲི་གུང་། འབྲུག་པ། སྟག་ལུང་། ཇོ་ནང་། རྙིང་མ་བཅས་བོད་སྔ་རབས་པའི་ཆོས་བརྒྱུད་ཐམས་ཅད་སླར་ཡང་སྔར་བཞིན་བསྐྱར་དར་བྱུང་།

			

			ཁོང་རྣམས་ཀྱིས་དགེ་ལུགས་པར་ཚིག་ངན་ཙམ་གསུངས་པ་མེད་ཀྱང་གཏམ་འཆལ་དང་དྭོགས་པ། ཕྲག་དོག་དང་འགྲན་རྩོད་སྣ་ཚོགས་པས་རྐྱེན་བྱས་ཏེ་རི་བོ་དགེ་ལྡན་པ་མི་ཉུང་བ་ཞིག་ཐུགས་མ་མཉེས་པས་རིམ་གྱིས་ཀར་དགེའི་འགལ་ཟླ་བྱུང་སྟེ་བོད་ཀྱི་ལོ་རྒྱུས་ཧྲིལ་པོར་འཕོ་འགྱུར་ཐེབས་པ་ལ། དེའི་རྒྱུ་རྐྱེན་ཕྱིས་སུ་གོང་ས་ལྔ་པ་དང་སྡེ་སྲིད་སངས་རྒྱས་རྒྱ་མཚོ་སོགས་དགེ་ལུགས་པའི་མཁས་པ་མང་པོས་ཀརྨ་པ་བདུན་པ་དང་ཞྭ་དམར་བཞི་པས་ཆབ་སྲིད་གནང་ནས་དགེ་ལུགས་པའི་བསྟན་པར་གནོད་འཚེ་མཛད་རབས་ཀྱིས་རྣམ་པ་གཉིས་པོ་བསྟན་པའི་དགྲ་བོ་འཇིག་རྟེན་པ་ཐ་ཤལ་བ་དག་དང་མཚུངས་པ་ལྟ་བུའི་ངན་སྨྲས་མང་ཙམ་གནང་ཡོད།

			དོན་དུ་དགེ་ལུགས་པ་ཐུགས་མི་མཉེས་སའི་གཞི་གཙོ་བོ་ནི་ཆོས་གྲགས་རྒྱ་མཚོས་ལྷ་སར་དགོན་པ་ཞིག་བཞེངས་པ་དེ་ཁོ་ན་ལ་ཐུག་པ་ལས་གཞན་སངས་རྒྱས་ཀྱི་བསྟན་པ་དང་འཇིག་རྟེན་གྱི་ཁྲིམས་དང་འགལ་བའི་མཛད་པ་གང་གནང་བ་སུར་ཡང་བཤད་རྒྱུ་མེད་པ་དང་། རིན་སྤུངས་པ་དང་སྡེ་པ་སྣེལ་པའི་འགལ་ཟླ་ནི་ཆབ་སྲིད་ཀྱི་འགྲོ་སྟངས་སྤྱིར་བཏང་བ་ཡིན་པ་ལས་རིན་སྤུངས་པའི་བླ་མ་ཀརྨ་པ་བདུན་པ་ཡིན་པ་ཙམ་གྱིས་རིན་སྤུངས་པའི་ཆབ་སྲིད་ཀྱི་བྱ་བ་རྣམས་ཀརྨ་པ་བདུན་པ་སོགས་ཀྱི་དགོངས་བཞེད་ཡིན་པའི་ཁུངས་མེད་ཅིང་རྒྱུ་མཚན་ཀྱང་མེད་པ་ནི་དགའ་ལྡན་ཕོ་བྲང་གི་སྐབས་སུ་བྱུང་བའི་སྐུ་དྲག་གི་འགལ་ཟླ་སྙན་གྲགས་ཆེ་བ་རྣམས་རྒྱལ་བ་རིམ་བྱོན་གྱི་དགོངས་པ་མ་ཡིན་པ་བཞིན་དང་། ཞྭ་དམར་བཞི་པས་ཀྱང་དགེ་ལུགས་པར་གནོད་པ་མ་མཛད་པའི་ཚུལ་ནི་གོང་ས་ལྔ་པ་ཆེན་པོས་མཛད་པའི་ཉང་སྟོད་ཁྲ་ཚང་བའི་རྣམ་ཐར་ལས་འབྱུང་ངོ་། །

			མཁས་དབང་དུང་དཀར་བློ་བཟང་ཕྲིན་ལས་ཀྱིས་ཀྱང་ཐོག་མར་«ཆོས་སྲིད་ཟུང་འབྲེལ་» ཞེས་པའི་དེབ་དེ་བརྩམས་སྐབས་རང་ཉིད་གང་དུ་འཚར་ལོངས་བྱུང་སའི་ཁོར་ཡུག་ཁོ་ནའི་ཤུགས་རྐྱེན་ཐེབས་པ་ལྟ་བུས་ཀརྨ་པ་བདུན་པ་སོགས་ལ་སྐྱོན་བརྗོད་ཚད་མེད་པ་གནང་ན་ཡང་། ཕྱིས་སུ་ཆོས་བརྒྱུད་རིས་མེད་པའི་ལོ་རྒྱུས་དང་གསུང་རྩོམ་རྣམས་ལ་གཟུ་བོའི་བློ་ཡིས་མཇལ་བའི་གོ་སྐབས་ཆ་ཚང་བ་ཐོབ་པའི་རྐྱེན་གྱིས་ཀརྨ་པ་ཆོས་གྲགས་རྒྱ་མཚོ་སོགས་ཀརྨ་པ་སྐུ་ཕྲེང་ན་རིམ་ལ་སྐྱོན་ཅི་ཡང་མེད་པར་གཟིགས་ནས་སྐུ་ཚེའི་མཇུག་ཏུ་ཚིག་མཛོད་རྩོམ་སྐབས་དེའི་སྐོར་གསལ་བཤད་ཡང་དག་པ་གནང་ཡོད།

			

			མདོར་ན་ཕྱོགས་ཞེན་ཅན་འགའ་ཡིས་ཀརྨ་བཀའ་བརྒྱུད་པས་རི་བོ་དགེ་ལྡན་པར་གནོད་ཚུལ་གྱི་དཔེ་དེབ་ཅི་ཙམ་མང་པོ་བརྩམས་ཀྱང་། གོང་ས་ལྔ་པ་ཆེན་པོས་ལུགས་གཉིས་བྱ་བ་གང་གནང་ན་ཡང་ཉིད་ཀྱི་མཛད་པ་དང་ཁྱད་མེད་པར་གསུངས་པ་སྡེ་སྲིད་སངས་རྒྱས་རྒྱ་མཚོས་མཛད་པ་དགའ་ལྡན་ཕོ་བྲང་གི་«ཁྲིམས་ཡིག་དྭང་ཤེལ་མེ་ལོང་» ལས། “བྱང་ཕྱོགས་འདི་ཉིད་མཉམ་མེད་ཙོང་ཁ་པ་ཆེན་པོའི་གདུལ་བྱའི་ཞིང་ཁམས་ཡིན་པར། ལྷ་ལུང་འདྲེ་ལག་གི་གྲུབ་མཐའ་མི་གཅིག་པའི་སེར་མོ་བའི་རིགས་ཀྱིས་འགྲོ་དོན་བྱེད་པ་འདི་འོས་བབས་མིན་འདུག་པས། སྒོར་བསྐྱིལ། འཕྲོག་བརྡུང་སོགས་གང་ཐུབ་བྱེད།” ཅེས་ཆོས་སྲིད་ཟུང་འབྲེལ་དུ་གྲགས་པའི་ཁ་བ་གངས་ཅན་པའི་ཞིང་དུ་ཆོས་མེད་དམངས་གཙོའི་རིང་ལུགས་ལས་ཀྱང་སྐྱོ་ཞིང་ཁ་ཆེའི་ངན་སྤྱོད་དང་རྦད་དེ་མཚུངས་པའི་བྱ་སྤྱོད་ཀྱི་རིགས་རྣམས་གཞུང་ཁྲིམས་ཀྱི་ཐོག་ནས་སྤེལ་བ་འདི་འདྲ་ནི་རྒྱལ་བའི་དབང་པོ་ཀརྨ་པ་སྐུ་ཕྲེང་ན་རིམ་དང་རྒྱལ་བ་ཞྭ་དམར་སྐུ་ཕྲེང་གོང་མ་རྣམས་ཀྱིས་དངོས་སུ་ཕྱག་བསྟར་གནང་བ་ལྟ་ཞོག་ཐ་ན་རྨི་ལམ་དུ་ཡང་གཟིགས་ཕོད་པའི་བྱ་བ་མ་ཡིན་ནོ། །

			དེ་ཙམ་མ་ཟད་འདི་དག་ནི་རྒྱལ་བ་གཉིས་པར་གྲགས་པའི་ཆོས་རྗེ་ཙོང་ཁ་པའི་བསྟན་པར་སྦྱར་བའི་ནག་ཐིག་ལས་ཞབས་འདེགས་མ་ཡིན་པ་ནི་དེ་ཉིད་ཀྱིས་མཛད་པའི་«བྱང་ཆུབ་ལམ་རིམ་» དང་«ལམ་གཙོ་རྣམ་གསུམ་» སོགས་ཀྱི་དགོངས་པ་དང་མེ་རླུང་ལྟར་མིན་པར་མེ་ཆུ་བཞིན་རྦད་དེ་འགལ་བའི་ཕྱིར་དང་། རྒྱལ་བ་སྐུ་ཕྲེང་གོང་མ་རྣམས་ཀྱི་དགོངས་པ་དང་ཡང་མི་མཐུན་པ་ནི། རྒྱལ་བ་དགེ་འདུན་གྲུབ་པས། 

			

			“ལར་ད་ལྟ་གངས་རིའི་ཁྲོད་འདི་ན། ། 

			རང་བསྟན་པ་འཛིན་པར་ཁས་འཆེས་ཀྱང་། །

			གཞན་བསྟན་འཛིན་དགྲ་བོའི་དང་མར་འཛིན། །

			ཚུལ་འདི་ལ་སྐྱོ་བ་གཏིང་ནས་སྐྱེས། །”

			ཞེས་གསུངས་པའི་ཕྱོགས་སྔ་དེ་དེའི་བརྒྱུད་འཛིན་དུ་ཁས་འཆེ་བ་དག་གིས་གོ་ལྡོག་སྟེ་རང་ལུགས་རྣམ་དག་ཏུ་བཟུང་བའི་ཕྱིར་རོ། །

			༢༧ ངོ་མཚར་གྱི་འགྲུལ་བཞུད། 

			དེས་ན་འཇིག་རྟེན་གྱི་བྱུང་བ་སྤྱི་ཡོངས་དང་མཚུངས་པར་བོད་ཀྱི་ལོ་རྒྱུས་ལ་ཡང་ཁ་ཕྱོགས་ཀྱི་འགྱུར་མཚམས་མང་པོ་ཞིག་བྱུང་བ་ལས། བོད་སིལ་བུར་ཐོར་རྗེས་ཀྱི་ཀྱོག་མཚམས་ཆེ་ཤོས་ཤིག་ནི་དུས་རབས་བཅུ་བདུན་པའི་སྐབས་སུ་ཡིན་པ་ལ། དེ་ཡང་རྒྱུ་མེད་རྐྱེན་མེད་དང་། རྒྱུ་རེ་རེ་དང་རྐྱེན་རེ་རེ་ཙམ་མ་ཡིན་པར་རྒྱུ་རྐྱེན་གྱི་རྣམ་གྲངས་མང་དུ་ཡོད་པ་ནི་བཤད་མི་དགོས་པ་ལྟར་དེའི་ནང་གི་གལ་ཆེ་བ་གཅིག་ནི་གོ་ཤྲི་དཔལ་འབྱོར་དོན་གྲུབ་ལ་ཐུག་ཚུལ་ང་ཚོས་ལོ་རྒྱུས་ཀྱི་འཁོར་ལོ་ཕྱིར་སྐོར་བྱས་ན་གོང་དུ་ཞུས་པ་བཞིན་གསལ་པོར་རྟོགས་ཐུབ། ལོ་རྒྱུས་ཀྱི་རྡོ་རིང་དེ་འདྲ་ཞིག་ཚུགས་རྗེས་དཔལ་འབྱོར་དོན་གྲུབ་ཀྱིས་རང་གི་མཛད་འགན་གེགས་མེད་ཡོངས་གྲུབ་གྱུར་པར་གཟིགས་པ་མ་ཚད་འཇིག་རྟེན་འདི་ནས་གྱེས་པའི་དུས་ལ་ཡང་ཐུག་པར་གཟིགས།

			

			«ཆོས་བྱུང་མཁས་པའི་དགའ་སྟོན་» ལས། “ཐུགས་ཀྱི་བཞེད་པ་ཡོངས་སུ་རྫོགས་པས་སྤྲུལ་པའི་སྐུ་དགུང་ལོ་ཉེར་ལྔ་བཞེས་པའི་ཚེ་མཚུར་ཕུར་མྱ་ངན་ལས་འདས་ཏེ་མེ་ཏོག་གི་ཆར་ཆེར་བབ་པའི་མེ་ཏོག་དཀར་སྔོ་ཡུ་བ་དང་བཅས་པ་ད་ལྟ་ཕྱག་སྒམ་ན་སྣང་ངོ་།” ཞེས་དང་། དེ་མཚུངས་«ཟླ་ཕྲེང་»དུ། “དགུང་ལོ་དྲུག་ཅུ་རེ་གསུམ་གྱི་བར་དུ་གདུལ་བྱ་རྣམས་ལ་ཆོས་ཀྱི་འཁོར་ལོ་རྒྱ་ཆེར་བསྐོར་ཏེ་ས་ཁྱི་ལོར་མཚུར་ཕུར་མྱ་ངན་ལས་འདས། སྐུ་གདུང་ཞུགས་སུ་བཞུས་ཚེ་འཇའ་འོད་དང་མེ་ཏོག་སྣ་ཚོགས་ཀྱི་ཆར་བབས་པའི་ནང་ནས། མེ་ཏོག་ཡུ་བ་ཅན་ཞིག་དུས་ཕྱིས་རྟེན་སྒྲོམ་དུའང་བཞུགས། ཐུགས་རང་བྱོན་ནི་སྒར་གྱི་རྟེན་ཁྲོད་དུ་བཞུགས། དབུ་ཐོད་ནི་མཆོད་རྟེན་དུ་བཞུགས་ཏེ་གཞུང་ལུགས་གླིང་དུ་བཞུགས་པའོ། །” ཞེས་འབྱུང་བ་ལྟར་འདུས་བྱས་ཀྱི་མཐའ་མ་ནི་འཇིག་པ་ཡིན་པར་བརྟེན་འདས་འཁྲུངས་མེད་པའི་མི་ཞིག་ལོ་རྒྱུས་ཐོག་གང་དུ་ཡང་མེད་པ་བཞིན། རླབས་ཆེན་གྱི་བྱང་ཆུབ་སེམས་དཔའ་གོ་ཤྲི་དཔལ་འབྱོར་དོན་གྲུབ་ཀྱང་མཛད་ཕྲིན་མཐའ་དག་ལེགས་པར་གྲུབ་ནས་མཐར་འོག་མིན་མཚུར་ཕུར་སྐུ་མྱ་ངན་ལས་འདས་སོ། །

			དེ་མ་ཐག་ཀརྨ་པ་ཆོས་གྲགས་རྒྱ་མཚོ་དང་ཞྭ་དམར་བཞི་པ་སོགས་ཀྱིས་དགོངས་རྫོགས་བསྒྲུབས་ན་ཡང་ཆོས་གྲགས་རྒྱ་མཚོའི་རྣམ་ཐར་དུ་འདིའི་ཐད་སྟོང་ཆ་ཅུང་ཟད་ཡོད་པས་ཞིབ་ཕྲ་མི་གསལ་ཞིང་། ཞྭ་དམར་བཞི་པ་དེ་སྐབས་མཚུར་ཕུར་བཞུགས་མེད་ཀྱང་བླ་མའི་དགོངས་པ་སྐོང་ཕྱིར་དུ་དགོངས་རྫོགས་བསྒྲུབས་པ་སོགས་དེ་ཉིད་ཀྱི་རང་རྣམ་ལས་འབྱུང་།

			དེ་ལས་སངས་རྒྱས་མཉན་པའི་རྣམ་ཐར་མི་བསྐྱོད་རྡོ་རྗེས་མཛད་པའི་ནང་དུ་འདིའི་སྐོར་རྒྱས་ཙམ་འབྱུང་བ་ནི་ཀརྨ་པ་ཆོས་གྲགས་རྒྱ་མཚོ་ཁམས་ནས་མཚུར་ཕུར་ཕེབས་རྗེས་ཞྭ་དམར་བཞི་པ་བཅས་བཀའ་བགྲོས་ནས་སངས་རྒྱས་མཉན་པ་གདན་ས་མཐིལ་སོགས་སུ་བླ་མར་གནང་བའི་བཀའ་ཕེབས་རྒྱུའི་སྒྲོས་གསན་པས་བཀའ་མ་ཕེབས་པའི་གོང་ནས་དགོང་མོ་དེ་ཉིད་ལ་བྲོས་ཏེ་ལྷ་ས། མོན་དོམ་ཚང་། གཙང་གི་ལྷ་ཕུ་སོགས་ཀྱི་དབེན་གནས་སུ་ཕེབས་ནས་བཞུགས་སྐབས་ཤིག ཀརྨ་པ་མི་བསྐྱོད་རྡོ་རྗེས། “ལྷག་པར་བྱང་སེམས་དཔལ་འབྱོར་དོན་གྲུབ་ཞི་བར་གཤེགས་པ་མ་གཟིགས་ནས། ལྷ་ཕུ་ནས་ཞག་གཉིས་ཀྱིས་མཚུར་ཕུར་རྟོལ། བདག་ཉིད་ཆེན་པོ་གཤེགས་འདུག་ཀྱང་གདུང་ལ་ཞུགས་འབུལ་བ་དེ་ཐོབ་ན་བྱིན་རླབས་འཇུག་པ་ལ་དྲག་བསམ་ཏེ། གདུང་ལ་ཞུགས་འབུལ། མཚུར་ཕུའི་དྲུང་ཀུན་དགའ་དོན་གྲུབ་པས་བྱེད་གྲབས་སྣང་བ་ལ། དེའི་གྲལ་དུ་དྲག་པོར་འཚངས་ནས་ཞུགས་ཅི་ཐེབ་ཐེབ་བྱས། 

			

			དེ་ནས་སྒར་པ་དང་མཚུར་ཕུ་སོགས་སུ་འབྲེལ་ཆགས་འོང་དོགས་ནས། ལུས་ཐམས་ཅད་ལ་མི་གཙང་བ་བགོས། གཅེར་བུ་མིན་ཙམ་རེ་བྱས་ནས་སྨྱོན་པའི་ཚུལ་འབའ་ཞིག་བཟུང་བས། སྒར་སོགས་སུ་ནམ་ཕེབས་སྐུ་འཁོར་བ་རྣམས་ཀྱི་མཚོན་ཆ་ལྟ་བུ་སྦེད་པ་སོགས་ཟོན་བྱེད་པ་སྐད། དེས་ན་ཐུགས་དགོངས་ལ་རང་རེ་ལ་ཆོས་པའི་མིང་དུ་མ་ཐོགས་པ་ཞིག་བྱུང་ན། སྒྲུབ་པ་མཐར་སྐྱོལ་ལ་དགོངས་ཏེ། མིའི་མཐོང་ཅི་ཆུང་ལ་ནན་ཏན་མཛད་དོ། །” ཞེས་གསུངས།

			སངས་རྒྱས་མཉན་པ་ནི་ཕྱིས་སུ་བཀའ་བརྒྱུད་སྤྱི་དང་ལྷག་པར་ཀརྨ་བཀའ་བརྒྱུད་ལ་དེ་ལས་ལྷག་པའི་གྲུབ་ཐོབ་བྱོན་མ་མྱོང་པ་ལྟ་བུའི་གྲུབ་ཐོབ་རྩོད་མེད་འགྲན་ཟླ་དང་བྲལ་བ་ཞིག་ཡིན་པས་དེས་ཀྱང་གོ་ཤྲི་དཔལ་འབྱོར་དོན་གྲུབ་ལ་སངས་རྒྱས་དངོས་ལྟ་བུའི་མོས་གུས་ཡོད་པར་སྣང་ན་གཞན་རྣམས་ལྟ་ཅི་སྨོས་སོ། །

			

			༢༨ མཐའ་མའི་ཞལ་ཆེམས།

			སྐྱེ་བོ་ཕལ་པ་དག་ནི་གསོན་ན་ཡང་འཆི་བ་དང་མཚུངས་པར་ཕན་གནོད་ཆེར་མེད་ལ། རླབས་ཆེན་གྱི་མི་སྣ་དག་ནི་འདས་ན་ཡང་བཞུགས་པ་དང་མཚུངས་པར་སྙན་གྲགས་སྔར་ལས་རྒྱས་ཤིང་། རིན་ཐང་སྔར་ལས་ཇེ་ཆེར་གྱིས་ལོ་རྒྱུས་ཀྱི་ཁ་ཕྱོགས་ལ་མུ་མཐུད་འཕོ་འགྱུར་ཅི་ཡང་གཏོང་བར་བྱེད་པ་བཞིན། གོ་ཤྲི་དཔལ་འབྱོར་དོན་གྲུབ་སྐུ་གཤེགས་ན་ཡང་། དེས་ཁོང་གི་མཛད་ཕྲིན་མེད་པར་གྱུར་པ་མ་ཡིན་པར་ཀརྨ་བཀའ་བརྒྱུད་ཀྱི་ལོ་རྒྱུས་ལ་ཁ་ཕྱོགས་གསར་པ་ཞིག་བསྐྲུན།

			དེ་ཡང་རྣམ་ཐར་བསྡུས་པ་རྣམས་སུ་མི་འབྱུང་ཡང་དཔལ་འབྱོར་དོན་གྲུབ་ཀྱིས་སྐུ་གཤེགས་ཁར་ཀརྨ་བཀའ་བརྒྱུད་ཀྱི་བསྟན་པར་ཐུགས་བརྩེ་བས་ལུང་བསྟན་དང་མཚུངས་པའི་ཞལ་ཆེམས་གལ་གནད་ཆེ་བ་ཞིག་བཞག་པ་ནི་«ཆོས་བྱུང་མཁས་པའི་དགའ་སྟོན་» ལས། “སྤྱིར་གོའོ་ཤྲི་རིན་པོ་ཆེ་དཔལ་འབྱོར་དོན་གྲུབ་ཀྱི་ཞལ་ཆེམས་སུ་སྤྲུལ་སྐུ་ཞྭ་དམར་བ་འདི་ལ་བདག་གི་ཤུལ་འདི་གནང་བ་ཞུ། དེ་མ་ཤར་ན་ཁོང་རང་གི་སྐུ་སྐྱེ་སྔ་མ་གཉིས་ཀྱི་མཛད་པའི་འཕྲོ་ཡིན་པས་ཀོང་པོའི་གཞི་པ་འདི་གནང་བ་ཞུ། གང་ནའང་དཔོན་སློབ་གཉིས་ཡ་མ་བྲལ་བ་ཅིག་ཅིས་ཀྱང་ཞུ། ཞེས་ནན་གྱིས་ཞུས་པར་སྣང་ཡང་།” ཞེས་འབྱུང་བ་ལྟར་ཞྭ་དམར་བཞི་པ་ལ་དམིགས་བསལ་གྱི་གཟིགས་པ་ཟབ་མོ་ཡོད་པས་དཔལ་འབྱོར་དོན་གྲུབ་ཀྱིས་ཞལ་ཆེམས་དེ་འདྲ་ཞིག་བཞག་གནང་མཛད།

			དེའི་རྒྱུ་མཚན་གཙོ་བོ་ནི་ལོ་རྒྱུས་ཀྱི་དེབ་ཐེར་རྣམས་སུ་བཀོད་མེད་ཀྱང་ཚོད་དཔག་བྱས་པ་ལྟར་ན། དཔལ་འབྱོར་དོན་གྲུབ་ཀྱིས་རང་ཉིད་ལ་སྐུ་སྐྱེ་སྤྲུལ་སྐུ་ཞིག་ཡོང་བའི་འཆར་གཞི་དང་དགོངས་པ་མེད་པ་ལྟ་བུ་ཡིན་ཅིང་། ཀརྨ་བཀའ་བརྒྱུད་ཀྱི་བསྟན་པ་དར་བར་ཀརྨ་བཀའ་བརྒྱུད་ཀྱི་དབུ་ཁྲིད་ཀརྨ་པ་བདུན་པའི་འོག་ཏུ་ཤེས་འཇོན་གཉིས་ལྡན་གྱི་མི་སྣ་རང་ཉིད་ལྟ་བུ་ཞིག་མེད་དུ་མི་རུང་བ་ཡིན་པ་ལ་དེ་ལྟ་བུའི་མི་ནི་ཞྭ་དམར་གྱི་སྤྲུལ་སྐུ་ལས་ལྷག་པ་ཞིག་མེད་པར་གཟིགས།

			

			ད་དུང་ཁོང་གིས་སྤྱིར་ཀརྨ་བཀའ་བརྒྱུད་ཀྱི་སྤྲུལ་སྐུ་གཙོ་བོ་ཞྭ་དམར་ནག་གཉིས་འཆམ་མཐུན་དགོས་པ་ཤིན་ཏུ་གལ་ཆེ་ཞིང་ལྷག་པར་ཞྭ་དམར་ནག་གཉིས་ཡུན་རིང་ཞལ་བྲལ་ན་ཀམ་ཚང་ནང་ཁུལ་ལ་ཕྱོགས་གཉིས་སུ་གྱེས་ཏེ་ཀམ་ཚང་གི་བསྟན་པ་རྦད་དེ་ཉམས་གུད་འགྲོ་ངེས་པར་དགོངས་ནས་ཁོང་གིས་ལུང་བསྟན་དང་མཚུངས་པའི་ཞལ་ཆེམས་དེ་ཉིད་བཞག་པར་ཚོད་དཔག་བྱེད་འོས་པ་ཞིག་རེད། 

			དེར་བརྟེན་དཔལ་འབྱོར་དོན་གྲུབ་སྐུ་གཤེགས་རྗེས་ཀརྨ་པ་ཆོས་གྲགས་རྒྱ་མཚོས་ཀྱང་ཞལ་ཆེམས་ལ་བརྩི་འཇོག་གིས་གོ་གནས་དེ་དག་ཞྭ་དམར་བཞི་པ་ལ་གནང་ན་ཡང་། «ཆོས་བྱུང་མཁས་པའི་དགའ་སྟོན་» ལས་ཞྭ་དམར་བཞི་པའི་རྣམ་ཐར་ཐད་དུ། “སླར་བཅུ་གཅིག་པའི་ཚེས་བཞི་ལ་ལྷ་སར་རྗེ་ཀརྨ་པ་དང་དཔོན་སློབ་མཇལ། གོའི་ཤྲི་རིན་པོ་ཆེའི་ལུང་ལག་རྟགས་ཤིས་བརྗོད་གནང་སྟེ་གུའི་གུང་པར་མངའ་གསོལ་ཡང་འཕྲིན་ལས་རྒྱ་ཆེས་པས་སྐུ་སྐྱེ་བ་འདིའི་རིང་ཞབས་ཕྱིར་བཞུགས་པ་ནི་མ་ཤར།” ཞེས་དང་། “དེ་མ་ཐག་གི་གུའི་གུང་པ་འབྲོང་བུ་གོ་ཤྲི་ལ་གནང་བ་དང་། ཀོང་པོའི་གཞི་པ་གདན་ས་བར་པ་ལ་གཏོད་གནང་། རེ་ཞིག་ཞབས་ཕྱིར་ངེས་པར་བཞུགས་དགོས་པ་ཁོ་ན་ཡང་མ་ཤར། རྗེ་འགོས་ཀྱིས་ཀྱང་ནན་གྱིས་སྤྱན་དྲངས་པས་དབུས་ཕྱོགས་སུ་ཕེབས་པ་ཤར།” ཞེས་འབྱུང་།

			དེ་ལྟར་ཞྭ་དམར་བཞི་པས་རྟག་ཏུ་ཀརྨ་པ་བདུན་པ་དང་ལྷན་དུ་བཞུགས་ནས་སྒར་ཆེན་གྱི་དབུ་འཛིན་གནང་བའི་ཐུགས་ཁོམས་མ་བྱུང་བའི་རྒྱུ་མཚན་གྱིས་གུའི་གུང་པའི་གོ་གནས་དེ་ཉིད་འབྲོང་བུ་གོ་ཤྲི་ལ་བསྩལ། འབྲོང་བུ་གོ་ཤྲི་ནི་ཀརྨ་པ་དེ་བཞིན་གཤེགས་པ་རྒྱ་ནག་ཏུ་ཕེབས་སྐབས་སློབ་མའི་གཙོ་བོ་གཙོ་བོ་གཅིག་སྟེ་འབྲོང་བུ་སངས་རྒྱས་རིན་ཆེན་གྱི་བརྒྱུད་འཛིན་དང་། དེང་སང་བོད་རང་སྐྱོངས་ལྗོངས་ནག་ཆུ་ས་ཁུལ་སོག་རྫོང་གི་ཁུལ་དུ་སྔར་དགེ་འདུན་པ་སྟོང་ཕྲག་ལྷག་ཡོད་པའི་ཀརྨ་བཀའ་བརྒྱུད་ཀྱི་དགོན་ཆེན་ཞིག་ཡོད་པ་དེའི་གདན་འཛིན་པ་ཡིན་པར་མངོན་ཡང་དཔྱད་པར་བྱ།

			

			ཡང་སྙིང་«མཁས་པའི་དགའ་སྟོན་» ལས་ཞིབ་ཕྲ་འབྱུང་བ་ལྟར་སྐབས་དེར་ཞྭ་དམར་བཞི་པ་མཛད་ཕྲིན་གང་འཚམ་རྒྱས་ཟིན་པའི་སྐབས་ཡིན་པས་ཞྭ་དམར་བཞི་པས་གོ་ཤྲི་དཔལ་འབྱོར་དོན་གྲུབ་ལ་གུས་བརྩི་ཆེ་ན་ཡང་། ཀརྨ་པ་ཆོས་གྲགས་རྒྱ་མཚོའི་ཞབས་ཕྱིར་བཞུགས་པ་མ་ཤར་བ་སོགས་ཀྱིས་ཞལ་ཆེམས་རྣམས་སྒྲ་ཇི་བཞིན་པར་བརྩི་སྲུང་ཞུ་མ་ཐུབ་པ་དེས་ཕྱིས་སུ་ཀརྨ་པ་ཞྭ་དམར་ནག་གི་བར་ལ་འགལ་ཟླ་གང་འཚམས་བྱུང་ནས་ཐ་ན་ཀརྨ་པ་ཆོས་གྲགས་རྒྱ་མཚོའི་སྐུ་ཚེའི་སྨད་དུ་ཞྭ་དམར་གྱིས་མཇལ་ཐབས་ཅི་ཙམ་གནང་ཡང་མཇལ་ཁ་མ་ཐོབ་པ་དང་། དེ་བཞིན་ཀརྨ་པ་མི་བསྐྱོད་རྡོ་རྗེ་སྐུ་འཁྲུངས་ནས་ཀོང་པོར་ཕེབས་སྐབས་ཞྭ་དམར་བཞི་པས་མཇལ་ཁ་ཞུ་བར་ཐབས་ཤེས་གང་དྲག་གནང་ཡང་ལམ་ལྷོང་མ་བྱུང་བར་“ཐེལ་གྱི་གོ་ས་འདི་ང་ལ་ཤིན་ཏུ་གནོད་པར་བྱུང་”གསུངས་ནས་ཐུགས་སྐྱོ་བས་ཉིན་ཤས་ནང་སྐུ་གཤེགས་པའི་གནས་ཚུལ་དེ་དག་བྱུང་།

			དེ་ནི་དཔའ་བོ་གཙུག་ལག་ཕྲེང་བའི་ངོས་ནས་ཀམ་ཚང་གི་བསྟན་པ་ལ་སེར་ཆེན་པོ་ཞིག་ཡིན་པའི་ངོས་འཛིན་གནང་ཡོད་ཅིང་། དོན་ལ་ཡང་དེ་ལྟར་ཡིན་པ་ནི་གནས་སྒོ་བས་མཛད་པའི་ཀམ་ཚང་ཡབ་སྲས་དྲུག་གི་རྣམ་ཐར་ནང་དུ་མི་བསྐྱོད་རྡོ་རྗེའི་གསུང་ཞིག་ལ་གཞི་བཅོལ་ནས་འདིའི་སྐོར་གཞན་གང་དུ་ཡང་མི་གསལ་བ་རྒྱས་ཙམ་གསུངས་ཡོད་པས་མཁྱེན་པར་འདོད་པ་རྣམས་ཀྱིས་དེར་གཟིགས་པར་ཞུ།

			

			འདི་དག་གི་རྐྱེན་པས་ཀརྨ་པ་མི་བསྐྱོད་རྡོ་རྗེས་ཀྱང་ཡངས་པ་ཅན་གྱི་གདན་སས་གཙོས་པའི་དབུས་གཙང་ཡོངས་ཀྱིས་མི་སྙན་པའི་སྐུར་འདེབས་མང་དུ་ཞུས་པ་ལ་མ་ལྟོས་པར་ཞྭ་དམར་ནག་སྐུ་གོང་མ་གཉིས་ཡུན་རིང་ལྷན་དུ་བཞུགས་རྒྱུ་མ་བྱུང་བ་དེས་ཀམ་ཚང་གི་བསྟན་པ་ལ་སེར་དེ་བྱུང་བ་ཡིན་གསུངས་ནས་སྐུ་ངལ་ཆེན་པོས་དུས་ཡུན་རིང་པོའི་བར་ཞྭ་དམར་ལྔ་པ་དཀོན་མཆོག་ཡན་ལག་རང་ཉིད་ཁོ་ནས་གཟིགས་སྐྱོང་གནང་།

			མི་བསྐྱོད་རྡོ་རྗེ་སྐུ་གཤེགས་དུས་ཀྱང་རང་གི་རྒྱལ་ཚབ་ཏུ་ཞྭ་དམར་ལྔ་པ་མངའ་གསོལ་བའི་དགོངས་པ་གཏད་པ་དང་། དེ་ནས་བཟུང་ཞྭ་དམར་ནག་ཅེས་ཞྭ་དམར་སྐུ་ཕྲེང་བརྒྱད་པའི་བར་དུ་བླ་སློབ་གཉིས་སྐབས་རེ་ཉིན་གཅིག་ཀྱང་ཡ་མ་བྲལ་བར་ལྷན་བཞུགས་ལྷན་ཕེབས་གནང་བ་དེ་ཡང་བསམ་མནོ་བཞི་གསུམ་བཅུ་གཉིས་བཏང་ན། ཐུག་ས་ངོ་མ་གཅིག་ནི་གོ་ཤྲིའི་ཞལ་ཆེམས་ཡིན་པ་སྔ་ཕྱི་ཕན་ཚུན་ལྟོས་གྲུབ་ཀྱི་འབྲེལ་བ་ཤིན་ཏུ་ཆེ་བ་བསྙོན་དུ་མེད་པ་ཡོད་པ་འདི་ལས་ཕལ་ཆེར་གསལ་པོར་མཐོང་ཐུབ་བོ་སྙམ། 

			འོན་ཀྱང་གོ་ཤྲིའི་གོ་གནས་སོགས་འགའ་ཞིག་ནི་ཞྭ་དམར་བཞི་པས་ཀྱང་རྒྱུན་འཛིན་གནང་བ་སྟེ། གོ་ཤྲི་དཔལ་འབྱོར་དོན་གྲུབ་སྐུ་མ་གཤེགས་པའི་གོང་ཙམ་དུ་རྒྱ་ནག་རྒྱལ་པོས་གུ་ཤྲི་དཔལ་འབྱོར་དོན་གྲུབ་ལ་གོ་གནས་གསར་དུ་གནང་བར་ཀའོ་མིང་(གོང་མའི་བཀའ་ཡིག་ལ་གོ་)བསྐུར་ན་ཡང་དེ་སྐབས་གོ་ཤྲི་སྐུ་གཤེགས་ཟིན་པས་གུ་ཤྲིའི་ཐུགས་བཞེད་བཞིན་གོ་གནས་དེ་ཀརྨ་པས་ཞྭ་དམར་ལ་གནང་བ་ན་ཞྭ་དམར་གྱིས་ཀྱང་ཁྲིམས་མཐུན་ཡོང་བར་རྒྱ་ནག་རྒྱལ་པོ་ལ་ཆབ་ཤོག་བསྐུར་བ་སྟེ། ཞྭ་དམར་བཞི་པའི་བཀའ་འབུམ་ནང་དུ་ཆབ་ཤོག་དེ་ཉིད་དེང་སང་དངོས་སུ་མཇལ་རྒྱུ་ཡོད།

			

			ཆབ་ཤོག་དེའི་སྐབས་དོན་ཙམ་བཀོད་ན་བཀའ་འབུམ་ལས། “སྐབས་ཀྱི་ཞུ་བ་ནི། བདག་གི་མཁན་པོ་གུ་ཤྲི་དཔལ་འབྱོར་དོན་གྲུབ་ཀྱི་ཞལ་སྔ་ནས་ལ། གོང་མ་ཅིང་ཐུང་གི་དུས་སུ། གུ་ཤྲིའི་ལས་ཀ་དངུལ་གྱི་ཐམ་ག ཀའོ་མིང་དང་བཅས་པ་གནང་འདུག་ཅིང་། དུས་ཕྱིས། གོང་མ་ཆིང་ཧྭ་ལོ་བཅུ་གསུམ་པ་ལ། ཀོན་དིང་ཚུང་ཀྱའུ་ཧུང་གཤེན་གུའི་ཤྲིའི་ལས་ཀ་གསེར་གྱི་ཐམ་ག ཀའོ་མིང་ལུང་བཟང་པོ་གནང་། ཆེན་ཤྲི་བཟང་པོ་རིན་ཆེན་སོགས་ཀྱིས་གདན་དྲངས་བྱུང་ནའང་། བདག་གི་མཁན་པོ་ཞིང་གཞན་དུ་གཤེགས་ནས། ཀའོ་མིང་ལག་རྟགས་རྣམས། ཆོས་ཀྱི་རྗེ་ཀརྨ་པའི་དྲུང་གིས་བདག་ལ་གནང་། བདག་གི་ཆོས་རྒྱུད་མཁའ་སྤྱོད་དབང་པོ། ཏའི་བའུ་ཧྭ་ཝང་གི་བླ་མ་ཡིན་ཞིང་། དེའི་སྐྱེ་བ་སྤྲུལ་སྐུ་ཆོས་དཔལ་ཡེ་ཤེས་ལ། གོང་མ་ཡུན་ལོའི་དུས་གནང་སྦྱིན་བཟང་པོ་ཡང་བྱུང་འདུག དེའི་རྗེས་སུ་ངེད་ཡོད་པ་ཀའོ་མིང་གསར་དུ་བརྗེ་བ་དང་། ལག་རྟགས་འདིར་ཡོད་པ་བདག་ཏུ་གཟུང་ཆོག་པའི། ལུང་བཟང་པོ་ཇི་ལྟར་ཐུགས་ལ་འདོགས་པ་ཞུ། གོང་མ་མིའི་དབང་པོ་སའི་བདག་པོ་ཆོས་ཀྱི་རྒྱལ་པོའི་སྐུའི་བསོད་ནམས་མཁྱེན།” ཞེས་སོགས་འཁོད་པ་ལྟར་རོ། །

			འདིའི་ཐད་དུ་ཀརྨ་ཕྲིན་ལས་པའི་གསུང་འབུམ་དུ། “སྒེར་ནས་ལྷ་སར་ཕེབས་དུས་གུའི་གུང་པ་དཔལ་འབྱོར་དོན་གྲུབ་པ་ལ་རྒྱ་ནག་རྒྱལ་པོས་གནང་བའི་ཀོན་ཏིང་ཏའི་གཱོའི་ཤྲཱིའི་ལས་ཀ་གསེར་གྱི་ཐམ་ག་ལྷ་ཉག་དྲུག་ཡོད་པ་གཅིག་དང་བཅས་པ་གནང་ནས་ལས་ཀ་ངོ་བོ་བསྒྱུར་བ་མཛད།” ཅེས་འབྱུང་བ་ལ་རྒྱལ་ཚབ་ན་རིམ་གྱི་རྣམ་ཐར་«གསང་བདག་གི་རོལ་གར་» དུ་དེ་དུས་གོ་ཤྲི་དཔལ་འབྱོར་དོན་གྲུབ་སྐུ་འཚོ་བཞུགས་ཡིན་པ་ལ་རྒྱ་ནག་རྒྱལ་པོས་བསྐུར་བའི་གོ་གནས་བཞེས་པ་ལྟ་བུར་བྲིས་པ་ནི་གོ་ནོར་ཐེབས་པ་སྟེ་དོན་དངོས་སུ་གོང་ཞུས་བཞིན་ཡིན་པ་ཆོས་བྱུང་མཁས་པའི་དགའ་སྟོན་གྱི་ནང་དུ་ཡོད་པའི་ཞྭ་དམར་གྱི་རྣམ་ཐར་ལ་ཞིབ་བལྟས་བྱས་ན་གསལ་པོ་རེད།

			

			ཡང་ཀརྨ་ཕྲིན་ལས་པའི་དྲིས་ལན་དུ། “བྱ་ལོ་ལ་རྒྱ་བན་སླེབ་དུས་བྱིན་དའི་རྒྱལ་པོས་ཀའུ་མིང་གསར་དུ་བརྗེས་ནས་གནང་བའང་ཕྱག་ཏུ་འབྱོར། །ཞེས་པ་ཡང་དོན་དུ་ཞྭ་དམར་བཞི་པས་མིང་གོང་མ་ལ་གོ་ཤྲིའི་གོ་གནས་ཞྭ་དམར་གྱིས་བཟུང་ཆོག་པའི་ཞུ་བསྐུལ་གནང་བ་བཞིན་མིང་གོང་མས་མོས་མཐུན་གནང་ནས་གོ་གནས་དེ་ཞྭ་དམར་གྱི་མཚན་ཐོག་ཏུ་བསྒྱུར་ཆོག་པའི་བཀའ་ཡིག་གམ་ཀའོ་མིང་བྱ་ལོ་ལོར་ཞྭ་དམར་གྱི་ཕྱག་ཏུ་འབྱོར་བའི་དོན་རེད།

			འབྱུང་འབྲས་སུ་ཞྭ་དམར་བཞི་པས་ཀྱང་སྤོབས་པ་དང་ལྡན་པའི་སྒོ་ནས་གོ་གནས་དེ་ཉིད་ཕྱག་བསྟར་གནང་བ་ནི་ཞྭ་དམར་བཞི་པས་མི་བསྐྱོད་རྡོ་རྗེ་ལ་བསྐུར་བའི་ཕྱག་བྲིས་ཀྱི་ནང་དུ་འདི་ལྟར། “དཔལ་ལྡན་ཀརྨ་པའི་རྣམ་པར་འཕྲུལ་པ་བརྒྱད་པ་ཆོས་ཀྱི་རྗེ་སྤྲུལ་པའི་སྐུ་རིན་པོ་ཆེའི་སྙན་དུ། ཀོན་དིང་ཁྲུང་ཀྱའུ་ཧུང་གཤེན་གུ་ཤྲཱིས་ཕུལ་བ།” ཞེས་སོགས་འབྱུང་བ་ལས་མངོན་ནོ། །

			༢༩ འདས་ལོ་གཏན་འབེབས།

			སྐབས་སུ་བབ་པ་བོད་ཀྱི་བླ་མའི་རྣམ་ཐར་ལ་དཔྱད་ཞིབ་བྱེད་སྐབས་དུས་སྐབས་གཅིག་ལ་ཡང་མཚན་འདྲ་བའི་བླ་མ་མང་བ་དང་། ཕལ་མོ་ཆེའི་རྣམ་ཐར་ཁ་གསལ་བྲིས་མེད་པ་སོགས་ཀྱིས་བླ་མ་སོ་སོའི་འཁྲུངས་འདས་ཀྱི་ལོ་ཚིགས་ནི་ཧ་ཅང་གལ་ཆེ་བར་བརྟེན། གོ་ཤྲི་དཔལ་འབྱོར་དོན་གྲུབ་ཀྱི་འཁྲུངས་འདས་ཀྱི་ལོ་ཚིགས་གནད་ལ་ཁེལ་ཞིང་རྒྱུ་མཚན་ཡོད་པ་ཞིག་དགོས་གལ་ཆེ་བ་ལྟར། འཁྲུངས་ལོ་གོང་དུ་ཞུས་པས་འདིར་འདས་ལོ་བཤད་པར་བྱའོ། །

			དཔལ་འབྱོར་དོན་གྲུབ་ཀྱི་འདས་ལོ་ཡང་འཁྲུངས་ལོ་བཞིན་གསལ་པོ་མེད་པ་ལ། དཔྱད་གཞིའི་རིན་ཐང་ཡོད་པ་ཀརྨ་ཕྲིན་ལས་པ་དང་པོ་ཕྱོགས་ལས་རྣམ་རྒྱལ་གྱིས་བཀའ་འབུམ་གྱི་ནང་དུ། “རྒྱལ་བའི་དབང་པོ་དགུང་ལོ་སུམ་ཅུ་སོ་གཅིག་མ་བཞེས་ཀྱི་བར་དུ་སྐུ་ལུས་དང་གྲིབ་མ་བཞིན་དུ་འགྲོགས་ནས།” ཞེས་ཀརྨ་པ་བདུན་པ་ཆོས་གྲགས་རྒྱ་མཚོ་དགུང་ལོ་སོ་གཅིག་མ་བཞེས་ཀྱི་བར་གོ་ཤྲི་དཔལ་འབྱོར་དོན་གྲུབ་སྐུ་འཚོ་བཞུགས་ཡིན་པར་གསུངས། དེ་ལྟར་ན་ཀརྨ་པ་བདུན་པ་ཆོས་གྲགས་རྒྱ་མཚོ་སྐུ་འཁྲུངས་པ་ནི་རབ་བྱུང་བརྒྱད་པའི་ཤིང་ཁྱི་ ༡༤༥༤ ལོ་ཡིན་པ་རྩོད་མེད་ཡིན་པས། ཆོས་གྲགས་རྒྱ་མཚོས་དགུང་ལོ་སོ་གཅིག་བཞེས་པ་ནི། ཤིང་འབྲུག་སྤྱི་ལོ་ ༡༤༨༤ ལོ་ལ་ཁེལ་བའི་རྒྱུ་མཚན་གྱིས་ཀརྨ་ཕྲིན་ལས་པ་དང་པོ་ལྟར་ན་གོ་ཤྲིའི་འདས་ལོ་དེ་འདི་ལོར་ངོས་འཛིན་དགོས།

			

			ཡང་«ཆོས་བྱུང་མཁས་པའི་དགའ་སྟོན་»གྱི་ནང་དུ། “ཐུགས་ཀྱི་བཞེད་པ་ཡོངས་སུ་རྫོགས་པས་སྤྲུལ་པའི་སྐུ་དགུང་ལོ་ཉེར་ལྔ་བཞེས་པའི་ཚེ་མཚུར་ཕུར་མྱ་ངན་ལས་འདས་ཏེ།” ཞེས་འབྱུང་བ་ལྟར་ན། དེའི་ལོ་ཁམས་ནི་ས་ཁྱི་དང་སྤྱི་ལོ་ ༡༤༧༨ ལོ་ཡིན། དེ་བཞིན་«ཟླ་བ་ཆུ་ཤེལ་ཕྲེང་བའི་» ནང་དུ། “སྐུ་གཤེགས་ཀར་གོ་ཤྲིའི་ལུང་དང་ལག་རྟགས་ཐམས་ཅད་སྤྲུལ་པའི་སྐུ་ཞྭ་དམར་བར་གནང་སྟེ། དགུང་ལོ་དྲུག་ཅུ་རེ་གསུམ་གྱི་བར་དུ་གདུལ་བྱ་རྣམས་ལ་ཆོས་ཀྱི་འཁོར་ལོ་རྒྱ་ཆེར་བསྐོར་ཏེ་ས་ཁྱི་ལོར་མཚུར་ཕུར་མྱ་ངན་ལས་འདས། ཞེས་འབྱུང་། འདིའི་ས་ཁྱི་ནི་སྤྱི་ལོ་ ༡༤༧༨ ལོ་ཡིན་པས་ཟླ་ཕྲེང་གི་སྟོད་ཕལ་མོ་ཆེ་མཁས་པའི་དགའ་སྟོན་ལས་བཤུས་པ་བཞིན་འབེ་ལོ་ཚེ་དབང་ཀུན་ཁྱབ་གྱིས་གོ་ཤྲིའི་འདས་ལོ་ཡང་དེ་ལ་ཁུངས་གཏུགས་པར་མངོན།

			དེང་སང་རྒྱལ་ཚབ་ན་རིམ་གྱི་རྣམ་ཐར་«གསང་བདག་གི་རོལ་གར་» ཞེས་པའི་ནང་དུ་མཛོད་པ་ཤེས་རབ་མཐར་ཕྱིན་ལགས་ཀྱིས་གོ་ཤྲིའི་འདས་ལོ་སྤྱི་ལོ་ ༡༤༨༦ ལོ་ཡིན་པར་བཀོད་པ་ལྟར་ན་དེའི་ཁུངས་དང་རྒྱུ་མཚན་གང་ཡིན་ཆ་མ་འཚལ་ཡང་། ལོ་དེ་ནི་མེ་རྟ་ལོ་ལ་ཁེལ་བ་དང་། དེ་སྐབས་ཀརྨ་པ་བདུན་པ་ཆོས་གྲགས་རྒྱ་མཚོ་དགུང་ལོ་སོ་གསུམ་དུ་ཕེབས་ཡོད།

			

			དཔྱད་གཞི་འདི་དག་ལས་གཞན་གཉིས་ནི་ཕྱིས་སུ་མཛད་པ་ལ་ཀརྨ་ཕྲིན་ལས་པ་དང་པོ་དང་། དཔའ་བོ་གཙུག་ལག་ཕྲེང་བ་གཉིས་ནི་མཁས་པ་ཆེན་པོ་ཡིན་པ་མ་ཟད་དུས་རབས་ཀྱི་ཆ་ནས་ཀྱང་སྔ་ན་ཡང་འདི་དག་ལ་དཔྱད་པར་བྱ་བ་ཡོད་པ་ནི་ཀརྨ་ཕྲིན་ལས་པས་གོ་ཤྲི་དཔལ་འབྱོར་དོན་གྲུབ་སྐུ་ངོ་མར་ཐུག་མྱོང་མེད་པ་དང་། དཔའ་བོ་གཙུག་ལག་ཕྲེང་བས་ཀྱང་དཔལ་འབྱོར་དོན་གྲུབ་ཀྱི་སློབ་མ་ཞྭ་དམར་བཞི་པ་དགུང་ལོ་དྲུག་ཅུར་ཕེབས་པའི་མདུན་ནས་སྡོམ་པ་ཞུས་གནང་བ་ལས་གོ་ཤྲི་དཔལ་འབྱོར་དོན་གྲུབ་སྐུ་ངོ་མར་མཇལ་འཕྲད་གནང་མྱོང་མེད།

			དེས་ན་འདས་པའི་ལོ་རྒྱུས་ལ་འཇུག་སྐབས་གལ་ཆེ་ཤོས་ནི་སྐབས་དེའི་ཡིག་ཆ་ཁུངས་ལྡན་རྣམས་སུ་གནད་ཡོད་མི་སྣས་གང་བཤད་པ་དེ་ཡིན་པ་བཞིན། ཀརྨ་ཕྲིན་ལས་པ་དང་། དཔའ་གཙུག འབེ་ལོ་ཚེ་དབང་ཀུན་ཁྱབ་དེ་དག་སུ་ལས་ཀྱང་སྔ་ཞིང་གལ་ཆེ་བ་ཞྭ་དམར་སྤྱན་སྔ་ཆོས་གྲགས་ཉིད་ཀྱི་གསུང་འབུམ་ཉེ་ཆར་བོད་ནས་པར་སྐྲུན་བྱུང་བ་ལ་ཞིབ་མཇལ་གྱིས་ཉམས་ཞིབ་དང་བསམ་གཞིགས་བྱེད་པའི་གོ་སྐབས་བྱུང་། ཞྭ་དམར་བཞི་པ་སྤྱན་སྔ་ཆོས་གྲགས་ལ་མཚོན་ན་གོ་ཤྲི་དཔལ་འབྱོར་དོན་གྲུབ་ནི་ཆེས་ཤིན་ཏུ་གལ་ཆེ་བའི་མི་སྣ་ཞིག་ཡིན་པའི་ཁར། ཁོང་གི་«རང་རྣམ་ཨུཏྤ་ལའི་ཕྲེང་བ་» ནི་ཉིན་ཐོ་རྣམས་ཚིགས་བཅད་དུ་བསྡེབས་པ་ཞིག་ཡིན་པས་དགུང་ལོ་ཆུང་དུས་ནས་བཟུང་གང་བྱུང་བའི་གནས་ཚུལ་གལ་ཆེན་རྣམས་ལོ་ཟླ་དང་ཐ་ན་གནས་ཚུལ་མང་པོའི་ཚེས་གྲངས་དང་བཅས་པ་བཀོད་ཡོད།

			དེའི་ནང་དུ་ཆུ་ཕོ་སྟག་ལོའི་ནང་དུ་མཚུར་ཕུར་ཀརྨ་པ་ཆོས་གྲགས་རྒྱ་མཚོ་དང་གོ་ཤྲི་དཔལ་འབྱོར་དོན་གྲུབ་གཉིས་པོ་ཉེ་ཆར་ཁམས་ནས་ཕེབས་པ་ལ་ཞྭ་དམར་བཞི་པ་མཇལ་འཕྲད་དུ་ཕེབས་ཤིང་། ལོ་དེའི་ཟླ་བ་ལྔ་པའི་ཟླ་དཀྱིལ་ལམ་ཟླ་སྨད་ཙམ་ནས་ཞག་ཉི་ཤུའི་ཡས་མས་ཀྱི་རིང་དུ་ལྷོ་བྲག་ཏུ་ཡོད་པའི་བཀྲ་ཤིས་དགེ་འཕེལ་ཞེས་པའི་དབེན་གནས་སུ་སྐུ་མཚམས་ལ་བཞུགས། དེ་ནས་རྣམ་ཐར་དུ། 

			

			“བཀྲ་ཤིས་དགེ་འཕེལ་དབེན་གནས་འདུག་པའི་ཚེ། །

			མཉམ་པ་མེད་པའི་བཀའ་དྲིན་དང་ལྡན་པ། །

			རྗེ་བཙུན་དཔལ་འབྱོར་དོན་གྲུབ་ཞལ་སྔ་ནས། །

			དག་པའི་ཞིང་དུ་གཤེགས་པར་གྱུར་པ་ཡི། །

			དགོངས་པ་བསྐང་ཐབས་ཇི་ལྟར་ནུས་བཞིན་བསྒྲུབས། །”

			ཞེས་དེ་སྐབས་གོ་ཤྲི་དཔལ་འབྱོར་དོན་གྲུབ་སྐུ་གཤེགས་པར་གསུངས་པ་དང་།

			རྣམ་ཐར་དེ་ཉིད་ཚིགས་བཅད་ཡིན་པ་ལ་དཔའ་གཙུག་གིས་«མཁས་དགའི་» ནང་དུ་ཚིགས་ལྷུག་པར་བཀྲལ་བ་ལས། “བཀྲ་ཤིས་དགེ་འཕེལ་དུ་བཞུགས་ཚེ་མཚུར་ཕུར་སློབ་དཔོན་ཆེན་པོ་གུའི་གུང་པ་གཤེགས་པའི་དགོངས་རྫོགས་མཛད་”ཅེས་གསུངས།

			འདིའི་སློབ་དཔོན་གུའི་གུང་པ་དང་། མཉམ་པ་མེད་པའི་བཀའ་དྲིན་ལྡན་པ་དཔལ་འབྱོར་དོན་གྲུབ་ནི་གོ་ཤྲི་དཔལ་འབྱོར་དོན་གྲུབ་ལས་གཞན་ཞིག་ཡིན་མིན་ལོ་རྒྱུས་ཀྱི་རྒྱབ་ལྗོངས་ཤེས་མཁན་ཞིག་གི་ངོས་ནས་བསམ་ན་ཐེ་ཚོམ་རྩ་བ་ནས་མི་དགོས། མ་ཟད་འདི་ནི་ཞྭ་དམར་བཞི་པས་ཉིན་ཐོ་ལ་ཁུངས་བཅོལ་བའི་རང་རྣམ་ཡིན་པས་གོ་ཤྲི་དཔལ་འབྱོར་དོན་གྲུབ་སྐུ་གཤེགས་པའི་ལོ་ཁམས་ནི་ཆུ་ཕོ་སྟག་ལོ་ཡིན་པ་ཤིན་ཏུ་གསལ་པོ་རེད།

			དེར་བརྟེན་ཁོ་བོས་ཧ་ཅང་ཁུངས་བཙུན་པའི་དཔྱད་གཞིའི་ཡིག་ཆ་འདི་ལ་བརྟེན་ནས་འཇིགས་པ་དང་བྲལ་ཞིང་སྤོབས་པ་དང་ལྡན་པའི་སྒོ་ནས་བྱང་སེམས་དཔལ་འབྱོར་དོན་གྲུབ་ཅེས་གྲགས་པ་དེ་ཉིད། རབ་བྱུང་བརྒྱད་པའི་ཆུ་ཕོ་སྟག་ལོའི་ཟླ་བ་ལྔ་པའི་ནང་དུ་མཚུར་ཕུར་སྐུ་གཤེགས་པ་དང་། དེ་དུས་སྤྱི་ལོ་ལྟར་ན་ ༡༤༨༢ ལོ་ཡིན་པ། དེ་སྐབས་ཀརྨ་པ་བདུན་པ་ཆོས་གྲགས་རྒྱ་མཚོ་དགུང་ལོ་ཉེར་དགུར་ཕེབས་པ་དང་། ཞྭ་དམར་བཞི་པ་སྤྱན་སྔ་ཆོས་གྲགས་དགུང་ལོ་སུམ་ཅུར་ཕེབས་ཞེས་དམ་བཅའ་བར་འདོད་དོ། །

			

			དེ་ལྟར་བཤད་པས་ཁོ་བོས་རང་ལུགས་གོང་དུ་བཤད་པ་བཞིན་ལྕགས་བྱི་སྤྱི་ལོ་ ༡༤༢༠ ལོར་གོ་ཤྲི་དཔལ་འབྱོར་དོན་གྲུབ་སྐུ་འཁྲུངས་པ་ལྟར་ན། «ཟླ་ཕྲེང་» དུ་གླང་ལོར་མཁན་ཆེན་པ་བློ་གྲོས་རྒྱལ་མཚན་སྐུ་གཤེགས་པར་གསུངས་པ་དང་། གོ་ཤྲིའི་རྣམ་ཐར་རྣམས་སུ་དགུང་ལོ་བཅུ་བཞིར་མཁན་ཆེན་མགོ་བློན་པ་གཤེགས་པའི་གོ་སར་བསྐོས་པར་གསུངས་པ་གཉིས་མཐུན་པར་ཆུ་གླང་སྤྱི་ལོ་ ༡༤༣༣ ལོར་གོ་ཤྲི་དཔལ་འབྱོར་དོན་གྲུབ་དགུང་ལོ་བཅུ་བཞི་ཟིན་པ་ཏག་ཏག་ལྷུ་ཐུག་ཡོད།

			དེ་ནས་ཞྭ་དམར་བཞི་པའི་རྣམ་ཐར་ལྟར་ཆུ་སྟག་སྤྱི་ལོ་ ༡༤༨༢ ལོར་སྐུ་གཤེགས་པའི་དབང་དུ་བྱས་ན། «ཟླ་ཕྲེང་»སོགས་ལས་དགུང་ལོ་རེ་གསུམ་བར་དུ་བཞུགས་པར་གསུངས་པ་རྣམས་མཐུན་པར་ལྕགས་བྱི་སྤྱི་ལོ་ ༡༤༢༠ ནས་ཆུ་སྟག་སྤྱི་ལོ་ ༡༤༨༢ བར་དུ་ལོ་གྲངས་དྲུག་ཅུ་རེ་གསུམ་ཏག་ཏག་ཡོད། 

			མདོར་བསྡུས་ན་རྒྱལ་སྲས་དཔལ་འབྱོར་དོན་གྲུབ་ནི། སྤྱི་ལོ་ ༡༤༢༠ ལོར་སྐུ་བལྟམས་ནས་དགུང་གྲངས་རེ་གསུམ་དུ་ཕེབས་པ་སྤྱི་ལོ་ ༡༤༨༢ ལོར་སྐུ་ཞི་བར་གཤེགས་པའོ། །

			

			༣༠ ད་བཞུགས་གསུང་རྩོམ།

			གོ་ཤྲི་དཔལ་འབྱོར་དོན་གྲུབ་སྐུ་གཤེགས་ནས་ད་ལྟའི་བར་དུས་རབས་ལྔ་ལྷག་ཙམ་འདས་པ་ལ། ཁོང་ནས་བརྒྱུད་པའི་ལུང་རྟོགས་གཉིས་ཀྱི་བསྟན་པ་ནི་ད་ལྟའི་བར་གནས་ཡོད་ན་ཡང་། ཤེས་ཡོན་དང་རིག་གནས་ཀྱི་ཆ་ནས་ཤིན་ཏུ་གལ་ཆེ་བ་ནི་གསུང་རྩོམ་གྱི་རིགས་ཡིན་པས་གོ་ཤྲི་དཔལ་འབྱོར་དོན་གྲུབ་ཀྱི་གསུང་རྩོམ་ཅི་ཙམ་ཡོད་སྙམ་ན། དེའི་ལན་དུ་ང་ཚོས་ད་ལྟ་ཅི་ཙམ་བཞུགས་པ་བཤད་ཐུབ་པ་ལས་ཁོང་གིས་ཅི་ཙམ་མཛད་མིན་བཤད་མི་ཐུབ་ཅིང་ཚོད་དཔག་ཀྱང་བྱེད་མི་ཐུབ།

			དེའི་རྒྱུ་མཚན་ཀརྨ་བཀའ་བརྒྱུད་ཀྱི་ལོ་རྒྱུས་འདིར་ད་ལྟའི་བར་འཕོ་འགྱུར་གྱི་དུས་སྐབས་སྔ་རྗེས་སུ་རིམ་པ་གསུམ་ཙམ་ (དང་པོ་གཙང་སོག་འཁྲུགས་པ། གཉིས་པ་ཞྭ་དམར་བཅུ་པའི་ཇུས་ཉེས། གསུམ་པ་རིག་གནས་གསར་བརྗེ་ཆེན་མོ་) བྱུང་བ་དང་། དུས་རྒྱུན་ཡང་ལོ་རྒྱུས་དང་གསུང་འབུམ་རྣམས་ཀྱི་རིན་ཐང་རྟོགས་མཁན་ཡང་ང་ཚོའི་སྤྱི་ཚོགས་འདིར་ཆེས་ཉུང་། དེའི་རྒྱུ་མཚན་གྱིས་ཀརྨ་བཀའ་བརྒྱུད་ཀྱི་བླ་མ་དང་མཁས་པ་མང་པོས་མཛད་པའི་གསུང་འབུམ་ནི་ད་ལྟ་མིང་ཙམ་དང་ཕལ་མོ་ཆེའི་མིང་ཙམ་ཡང་མེད་པར་གྱུར། 

			རྒྱལ་ཚབ་ན་རིམ་གྱི་གདན་ས་ཆོས་སྒར་གོང་དུ་སྔར་ཀ་ཐོག་སི་ཏུའི་«དབུས་གཙང་གནས་ཡིག་» ལས། “མཆོད་ཁང་གོང་ན་རྟེན་གསུམ་མང་པོ་དང་། དཔེ་ཆ་མང་།” ཞེས་གསལ་བས་དུས་སྐབས་དེར་རྒྱལ་ཚབ་ཀྱི་དགོན་པར་དཔེ་ཆ་མང་བ་དེས་རྒྱལ་ཚབ་ན་རིམ་གྱི་བཀའ་འབུམ་འགའ་ཤས་ཡོད་ངེས་པ་ལྟ་བུ་ཡིན་ཀྱང་ཞིབ་ཕྲ་མི་གསལ།

			རྒྱལ་ཚབ་ན་རིམ་གྱི་རྣམ་ཐར་ «གསང་བདག་གི་རོལ་གར་» དུ་གོ་ཤྲིའི་གསུང་བཀའ་འབུམ་བོད་བཅོ་བརྒྱད་ཅན་ཞིག་ཡོད་པར་གསུངས་ན་ཡང་ད་ཆ་དེ་ནི་ངག་རྒྱུན་ལོ་རྒྱུས་ཙམ་ཡིན་ཅིང་། གོ་ཐོས་སུ་སྔར་བོད་ལ་རིག་གནས་གསར་བརྗེའི་དུས་འགྱུར་བྱུང་བའི་སྔོན་དུ་དཔའ་བོ་ན་རིམ་གྱི་གདན་ས་གནས་ནང་དགོན་གྱི་ནང་རྟེན་དུ་རྒྱལ་ཚབ་སྐུ་ཕྲེང་དང་པོ་དཔལ་འབྱོར་དོན་གྲུབ་ཀྱི་བཀའ་འབུམ་ཆེ་ཚད་དང་རིང་ཚད་ལ་མི་གཉིས་ཀྱིས་ཁྱེར་ཐུབ་ཙམ་ཞིག་ཡོད་རབས་བཤད། གནས་ནང་དགོན་པའི་ནང་རྟེན་གྱི་དཀར་ཆག་ཅིག་ཏུ། “རྒྱལ་ཚབ་དཔལ་འབྱོར་དོན་གྲུབ་རྣམ་པའི་གསུང་འབུམ་ཡིག་དཀར་བྲིས་མ་པོད་གཅིག །” ཅེས་འབྱུང་བས་པོད་གཅིག་ཙམ་ནི་བཞུགས་ཡོད་པར་ངེས། 

			

			ཁྱུང་པོ་རྒྱ་སྟོན་སྤྲུལ་སྐུ་ཀརྨ་ཨོ་རྒྱན་འཇིགས་མེད་སེང་གེས་འབྲས་ལྗོངས་ཆོས་རྒྱལ་བཀྲ་ཤིས་རྣམ་རྒྱལ་གྱིས་བསྐུལ་མ་ཞུས་པ་ལྟར་བཀའ་བརྒྱུད་པའི་ལོ་རྒྱུས་ཤིག་བྲིས་མཛད་པ་ལ། དེའི་ནང་དུ་རྒྱལ་ཚབ་སྐུ་ཕྲེང་ན་རིམ་གྱི་བཀའ་འབུམ་གྲངས་ཐོ་གསལ་བར་གོ་ཤྲཱི་དཔལ་འབྱོར་དོན་གྲུབ་ལ་གསུང་པོད་བདུན་ཡོད་པ་དང་། དེ་ཡང་ཞྭ་དམར་གྱི་གདན་ས་ཡངས་པ་ཅན་དུ་པར་ཡོད་ཚུལ་གསལ། རྒྱ་སྟོན་སྤྲུལ་སྐུ་འདི་ཉིད་བོད་དུ་དུས་འགྱུར་མ་བྱུང་བའི་གོང་དུ་བོད་ལ་ཆེད་དུ་ཕེབས་ནས་འདི་རྣམས་གཟིགས་རྒྱུ་བྱུང་བར་གྲགས་ལ། ཆོས་བྱུང་དེ་ནི་ལྕགས་ཁྱི་ལོར་མཛད་པར་གསལ་བ་ས་ན་སྤྱི་ལོ་ ༡༩༧༠ ལོ་ལ་ཁེལ་ཡོད། དེ་ལྟར་ན་གོ་ཤྲི་དཔལ་འབྱོར་དོན་གྲུབ་ལ་མ་མཐར་ཡང་གསུང་འབུམ་པོད་བདུན་ཡོད་པ་ལ་ནི་ཐེ་ཚོམ་མི་དགོས་པར་སྣང་ལ། དེ་ཡང་མ་མཐར་ཡང་བོད་ལ་དུས་འགྱུར་མ་བྱུང་གི་བར་དུ་བཞུགས་ཡོད་པར་མངོན། 

			ངག་རྒྱུན་ལོ་རྒྱུས་ལྟར་ན་མཚུར་ཕུ་མཆོད་ཁང་གོང་དུ་རྒྱལ་ཚབ་ན་རིམ་གྱི་བཀའ་འབུམ་མི་ཉུང་བ་བཞུགས་པ་ནི་རིན་ཐང་ཆེ་བའི་གོས་ཆེན་གྱིས་ལེགས་པར་བཏུམས་ནས་ཕྱག་འཚལ་ཞིང་མཆོད་པ་འབུལ་བའི་བསོད་ནམས་ཀྱི་རྟེན་དུ་བཞུགས་སུ་གསོལ་ཡོད་པར་གྲགས། འོན་ཀྱང་སྔར་གྱི་བོད་རིགས་མི་ཉུང་བ་ཞིག་གིས་བླ་མ་གོང་མའི་བཀའ་འབུམ་ལ་བཀའ་རྒྱ་ཡོད་པར་བཤད་ནས་བཀའ་འབུམ་རྣམས་ཞལ་ཕྱེ་བ་ནི་སྡིག་པའི་བྱ་བ་ཞིག་ཏུ་བརྩི་སྲོལ་ཡོད་པས་སུས་ཀྱང་ཞལ་ཕྱེ་བར་མི་ཕོད།

			

			ཉིན་ཞིག་མཆོད་དཔོན་དམ་ཆོས་ཞེས་པས་བཀའ་འབུམ་འདིའི་ནང་དུ་ཅི་ཞིག་ཡོད་པ་ཡིན་ནམ་སྙམ་ནས་དཔལ་འབྱོར་དོན་གྲུབ་ཀྱི་བཀའ་འབུམ་ཞིག་གི་ཞལ་ཕྱེས་པ་ན་ནང་དུ་ཡིག་འབྲུ་རེ་རེ་ཡང་སོར་གང་ལས་རིང་བ་ཡོད་པ་དང་། ནང་དོན་ནི་སྲིད་མགོན་གྱི་སྒྲུབ་ཐབས་ཡིན་ཅིང་མགོན་པོའི་དཀྱིལ་འཁོར་དང་སྲུང་འཁོར་སྒོམ་སྟངས་གཞན་དང་མི་འདྲ་བ་ཞིག་ཡོད་པར་མཇལ། དེ་ནས་ཞིབ་ཏུ་མཇལ་མ་ཕོད་པར་དེ་མ་ཐག་སླར་ཡང་གོས་ཆེན་གྱི་དཔེ་རས་ཀྱིས་སྔར་བཞིན་བཏུམས་ནས་བཞུགས་སུ་གསོལ།

			དེས་མཚོན་པའི་མཚུར་ཕུ་སྒར་གོང་འོག་གཉིས་ཀར་ཀརྨ་པ་སྐུ་ཕྲེང་ན་རིམ་གྱིས་མཚོན་པའི་བཀའ་བརྒྱུད་གོང་མའི་གསུང་འབུམ་མང་པོ་བཞུགས་ཡོད་ན་ཡང་། རིག་གནས་གསར་བརྗེའི་མེ་ལྕེ་བོད་དུ་མཆེད་པ་ན། སྔར་མཚུར་ཕུའི་བླ་མ་དང་དགེ་འདུན་པ་རྣམས་ཀྱིས་ཞལ་ཙམ་ཡང་ཕྱེ་མ་ཕོད་པའི་གསུང་འབུམ་དེ་དག་འགའ་ཤས་ཀྱིས་ཟེར་བ་ལྟར་ན་མེར་བསྲེགས་པ་དང་། འགའ་ཤས་ཀྱིས་ཟེར་བ་ལྟར་ན་ས་ཆ་གཞན་ཞིག་ཏུ་དབོར་ཟིན་སྐད། རྒྱུ་མཚན་འདི་དག་གིས་རྙིང་མའི་མཁས་པ་འཇུ་མི་ཕམ་གྱིས་ས་དགེ་བཀའ་རྙིང་སོ་སོར་ཉོན་མོངས་པའི་བཀའ་བབ་རེ་ཡོད་པ་ལས་བཀའ་བརྒྱུད་ལ་གཏི་མུག་གི་བཀའ་བབ་པར་གསུངས་པ་འདིས་ཚད་མའི་གསུང་ཡིན་པའི་ངེས་ཤེས་སྐྱེ་བར་བྱེད་ན་ཡང་ད་ལྟ་འཕྱིས་དྲགས་ཡོད།

			འོན་ཀྱང་སྐལ་བ་བཟང་བ་ཞིག་ལ་དེང་སང་བོད་ནས་དཔལ་བརྩེགས་བོད་ཡིག་དཔེ་རྙིང་ཕྱོགས་བསྒྲིགས་ཚོགས་པ་སོགས་ཀྱིས་བོད་ཀྱི་ས་ཆ་གང་ས་ནས་དཔེ་རྙིང་རྣམས་འཚོལ་སྡུད་གནང་བཞིན་པ་དེས་གོ་ཤྲིའི་གསུང་འགའ་ཞིག་རྙེད་སོན་བྱུང་ཡོད། དེའི་ནང་ནས་གལ་ཆེ་ཤོས་གཅིག་ནི། «ཀརྨ་པ་བདུན་པ་ཆོས་གྲགས་རྒྱ་མཚོའི་རྣམ་ཐར་རང་བྱུང་ཀུན་མཁྱེན་མཚོ་སྐྱེས་རྡོ་རྗེ་མི་ཕམ་ཆོས་ཀྱི་རྒྱལ་པོའི་རྣམ་པར་ཐར་པ་བཞུགས་སོ། །» ཞེས་པ་ཞིག་ཡོད་པ་ལ་རྣམ་ཐར་འདི་ཡི་མ་དཔེ་ཆ་ཚང་བ་མེད་པས་མཛད་བྱང་མི་གསལ་ན་ཡང་རྩོམ་པ་པོ་དཔལ་འབྱོར་དོན་གྲུབ་ཡིན་པ་ལ་དྭོགས་པ་མེད།

			

			དེའི་རྒྱུ་མཚན་དཔེར་ན་ «ཆོས་བྱུང་མཁས་པའི་དགའ་སྟོན་» གྱི་ནང་དུ་“གུའི་གུང་པ་ལ་གསུངས་”ལྟ་བུ་དང་། “གོ་ཤྲི་རིན་པོ་ཆེས་ཕུལ་”སོགས་འབྱུང་བ་ལ་རྣམ་ཐར་འདིའི་ནང་དུ་“བདག་ལ་གསུངས་” ཞེས་དང་“བདག་གིས་ཕུལ་”ཞེས་སོགས་འབྱུང་བ་ལྟ་བུ་རྒྱུ་མཚན་མང་པོ་ཡོད།

			དེ་ལྟར་ན་ཡང་རྣམ་ཐར་དེར་ཀརྨ་པ་བདུན་པ་ཆོས་གྲགས་རྒྱ་མཚོ་ཁམས་ཀྱི་ས་ཆ་གང་སར་ཕེབས་ཏེ་ཁམས་ཀརྨ་དགོན་དུ་མ་འབྱོར་ཙམ་ནས་རྩོམ་ཚུལ་གྱི་ཚིག་སྦྱོར་སྟོད་ཕྱོགས་དང་མི་འདྲ་ཞིང་། མཚམས་སྦྱོར་ཡང་གོ་རིམ་འགྲིག་པོ་མེད་པ། དེའི་སྔོན་དུ་ལོ་ཚིགས་ཆ་ཚང་གསལ་ན་ཡང་དེ་ནས་བཟུང་རྣམ་ཐར་གྱི་མཐའ་མཇུག་གི་བར་ལོ་ཚིགས་མི་གསལ་བ། བདག་ལ་གསུངས་དང་བདག་གིས་ཞུས་ཞེས་སོགས་གོང་འཁོད་ཀྱི་ཁྱད་ཆོས་རྣམས་མེད་པ། ད་དུང་གོ་ཤྲི་དཔལ་འབྱོར་དོན་གྲུབ་སྐུ་གཤེགས་ཟིན་ངེས་རྗེས་ཀྱི་གནས་ཚུལ་རྣམས་ཀྱང་གསལ་བ་དེས་རྣམ་ཐར་འདིའི་སྨད་ནི་གང་ཟག་གཞན་ཞིག་གིས་ཁ་བསྐངས་པ་ལས་གོ་ཤྲི་རང་ཉིད་ཀྱིས་མཛད་པར་ཆ་འཇོག་ན་མི་འགྲིག །གནད་ཡོད་མི་སྣ་འགའ་ཡིས་མགོ་མཇུག་ཡོངས་རྫོགས་གོ་ཤྲི་རང་ཉིད་ཀྱིས་མཛད་པར་ངོས་འཛིན་འདུག་པ་ལ་ཁོ་བོས་དཀའ་ངལ་ཆེ་ཙམ་བརྒྱབས་ནས་ལྟ་གྲུབ་དེ་ཉིད་ནོར་བ་ཡིན་པའི་ཁུངས་སྐྱེལ་བྱས་པ་ཡང་ཞར་བྱུང་དུ་ཐལ།

			དཔྱོད་ལྡན་འགའ་ཞིག་གིས་ཀརྨ་པ་མཐོང་བ་དོན་ལྡན་གྱི་རྣམ་ཐར་མདོར་བསྡུས་ལས་ཞིབ་ཕྲ་དང་རྒྱས་པ་ཞིག་བཞུགས་མེད་པར་བརྟེན། འོ་ན་མཐོང་བ་དོན་ལྡན་གྱི་རྣམ་ཐར་རྒྱས་པ་རྩོམ་པའི་ཕྱག་འགན་ཡང་དཔལ་འབྱོར་དོན་གྲུབ་ལྟ་བུ་ལ་ཡོད་པས་ཁོང་གིས་ཅིའི་ཕྱིར་མ་མཛད་དམ་སྙམ་ན། མཚུར་ཕུ་འཇམ་དབྱངས་ཆེན་མོས་མཐོང་བ་དོན་ལྡན་གྱི་རྣམ་ཐར་མཛད་པ་ཞྭ་དམར་བཞི་པ་སོགས་ཀྱི་གསན་ཡིག་ཏུ་གསལ་བས་འཇམ་དབྱངས་ཆེན་མོ་ནི་དཔལ་འབྱོར་དོན་གྲུབ་ཀྱི་བླ་མ་ཡང་ཡིན་པའི་རྒྱུ་མཚན་དེས་དཔལ་འབྱོར་དོན་གྲུབ་ཀྱིས་མཐོང་བ་དོན་ལྡན་གྱི་རྣམ་ཐར་ཟུར་པ་ཞིག་མ་མཛད་པར་སྙམ།

			

			ཡང་ན་ཞྭ་དམར་བཞི་པའི་གསན་ཡིག་ཏུ་མཐོང་བ་དོན་ལྡན་གྱི་རྣམ་ཐར་«སྐྱེས་རབས་ལེའུ་གསུམ་པ།» «རིན་ཆེན་ཕྲེང་བ།» «པདྨོའི་ཕྲེང་བ།» «ཡིད་བཞིན་ནོར་བུ་རབ་བརྩེགས་» ཏེ་རྣམ་ཐར་གསུམ། «གསང་བ་རྣམ་པར་བཀོད་པའི་རྣམ་ཐར་ཡོན་ཏན་རིན་པོ་ཆེ་རབ་ཏུ་གསལ་བའི་མེ་ལོང་།» «རྣམ་ཐར་རྣམ་པར་རྒྱས་པའི་མཚོ་སྐྱེས།» «རྣམ་ཐར་སྒམ་པོ་བ་ལ་གསུངས་པ།» «རང་གི་མཐོང་ཚུལ་བརྗོད་པ་ཨུཏྤ་ལའི་དོ་ཤལ་» བཅས་ཡོད་པར་གསུངས་པ་ལ། གཅིག་བྱས་ན་གཞན་གྱིས་མཛད་པ་དེ་དག་ཡོད་པས་དཔལ་འབྱོར་དོན་གྲུབ་ཀྱིས་མ་མཛད་པའམ་ཡང་ན་གོང་འཁོད་དེ་དག་གང་རུང་དཔལ་འབྱོར་དོན་གྲུབ་ཀྱིས་མཛད་པ་ཡིན་སྲིད་ན་ཡང་ད་ལྟ་དེ་དག་མཇལ་དུ་མེད་པས་གང་ཡིན་གཏན་འབེབས་དཀའ།

			དེ་བཞིན་དཔལ་བརྩེགས་བོད་ཡིག་དཔེ་རྙིང་ཕྱོགས་བསྒྲིགས་ཀྱིས་ཀརྨ་པ་བདུན་པའི་གསུང་འབུམ་ནང་དུ་བཞུགས་སུ་གསོལ་བ། «ཆོས་ཀྱི་རྗེ་ཐམས་ཅད་མཁྱེན་པའི་རྣམ་པར་ཐར་པ་ལས་བཀའ་བརྒྱུད་རིན་པོ་ཆེ་རྣམས་ལུང་བསྟན་པའི་སྐོར།» ཞེས་པ་བཀའ་བརྒྱུད་གོང་མ་རྣམས་རིམ་པས་གཅིག་གིས་གཅིག་ལུང་བསྟན་པའི་ཚུལ་གསལ་བ་ཤོག་གྲངས་ཉེར་དགུ་ལྷག་ཙམ་ཞིག་ཡོད་པ་དེའི་མཛད་བྱང་དུ། “རྒྱལ་སྲས་དཔལ་འབྱོར་དོན་གྲུབ་ཀྱིས་ཕྱོགས་གཅིག་ཏུ་སྒྲིག་པའོ། །” ཞེས་འབྱུང་བ་བཞིན་འདི་ཉིད་གོ་ཤྲི་དཔལ་འབྱོར་དོན་གྲུབ་ཀྱི་གསུང་ངོ་མ་ཡིན་པར་ཐེ་ཚོམ་མི་དགོས་པ་ཞིག་རེད།

			

			ཡང་«ཀརྨ་པ་རབས་རིམ་པར་བྱོན་ཚུལ་བཞུགས་སོ་» ཞེས་པ་ཀརྨ་པ་སྐུ་ཕྲེང་ན་རིམ་གྱི་འཁྲུངས་ཡུལ་དང་འཁྲུངས་འདས་ཀྱི་ལོ། གདུང་བརྒྱུད་དང་བཅས་པའི་གནས་ཚུལ་གསལ་བའི་གསུང་རྩོམ་ཐུང་ངུ་ཞིག་བཞུགས་པ་འདིའི་མཛད་བྱང་མི་གསལ་ཡང་རྩོམ་འགྲོས་དང་བཅས་པར་བརྟགས་ན་ཀརྨ་པའི་གསུང་རྩོམ་མ་ཡིན་པ་དང་། གོང་གི་གོ་ཤྲིའི་མཛད་བྱང་གསལ་བ་དང་ཀུན་ནས་མཚུངས་པས་གོ་ཤྲི་དཔལ་འབྱོར་དོན་གྲུབ་ཀྱི་གསུང་ཡིན་པར་སྣང་།

			ད་དུང་དུས་མཁྱེན་གྱི་བཀའ་འབུམ་དུ་«ཀརྨ་པ་དུས་གསུམ་མཁྱེན་པའི་བཀའ་འབུམ་གྱི་དཀར་ཆག་» ཞིག་བཞུགས་པ་ཡང་དེའི་མཛད་པ་པོ་གོ་ཤྲི་དཔལ་འབྱོར་དོན་གྲུབ་ཡིན་པ་མཛད་བྱང་དུ་གསལ་བ་ལ། འདི་ཉིད་གལ་ཆེ་བ་ཡང་ཀརྨ་པ་དུས་གསུམ་མཁྱེན་པའི་བཀའ་འབུམ་ཧྲིལ་པོ་སྟེ་ད་ལྟར་བཞུགས་པའི་རྣམ་པར་ཕྱོགས་བསྒྲིགས་མཛད་པ་པོ་ནི་གོ་ཤྲི་དཔལ་འབྱོར་དོན་གྲུབ་ཡིན་པ་ལ། དཔལ་འབྱོར་དོན་གྲུབ་ཉིད་དུས་གསུམ་མཁྱེན་པ་བྱོན་ནས་མི་རབས་ཁ་ཤས་ཀྱི་རྗེས་སུ་བྱོན་ན་ཡང་ལས་སྨོན་གྱི་འབྲེལ་བ་ཞིག་གིས་དུས་གསུམ་མཁྱེན་པའི་བཀའ་འབུམ་གྱི་བཀའ་ཡི་སྡུ་བ་པོ་ནི་གོ་ཤྲི་དཔལ་འབྱོར་དོན་གྲུབ་ཡིན།

			གཞན་ཡང་དཔལ་འབྱོར་དོན་གྲུབ་ཀྱིས་མཛད་པ་ད་ལྟ་བཞུགས་པ་ལས། «རྡོ་རྗེ་རྣལ་འབྱོར་མའི་མཆོད་ཕྲེང་ཟིན་བྲིས་» ཞེས་པ་དང་། «མགོན་པོ་བེར་ནག་ཅན་གྱི་བསྙེན་ཟིན་» བཅས་བཞུགས་པ་ཡང་མདོར་བསྡུས་ན་ཡང་ཞལ་གསལ་བ་སོགས་ཀྱིས་ངོ་མཚར་ཆེ་བ་བཤད་མ་དགོས་པའོ། །དེ་བཞིན་གོ་ཤྲིས་མཛད་པའི་«མགོན་པོའི་དབྱངས་ཡིག་» ཞིག་བཞུགས་པ་ཡང་ད་ལྟ་དངོས་སུ་མཇལ་རྒྱུ་ཡོད། གཞན་བོད་ནས་པོ་ཏ་ལ་དང་འབྲས་སྤུངས་སོགས་ཀྱི་དཔེ་མཛོད་ཁང་དུ་བཞུགས་པའི་དཔེ་རྙིང་གི་དཀར་ཆག་རྣམས་སུ་དཔལ་འབྱོར་དོན་གྲུབ་ཀྱི་གསུང་རྩོམ་འགའ་ཞིག་གི་མཚན་གསལ་ན་ཡང་དངོས་སུ་ལག་ཏུ་མ་འབྱོར་བས་རེ་ཞིག་གང་ཡང་བཤད་ཐབས་བྲལ།

			

			ད་ལྟ་གོ་ཤྲིའི་གསུང་རྩོམ་གལ་ཆེ་ཤོས་བཞུགས་པ་ནི་ཆོས་དྲུག་གི་འགྲེལ་པ་མཚན་བྱང་དུ། «མདོ་སྔགས་ཐམས་ཅད་ཀྱི་རྒྱལ་པོ་རྒྱུད་སྡེ་བཞིའི་རྩ་བ་མ་རྒྱུད་ཐམས་ཅད་ཀྱི་སྙིང་པོ་བསྐྱེད་རིམ་ལྷན་ཅིག་སྐྱེས་མ་རྫོགས་རིམ་རླུང་སེམས་གཉིས་མེད་གསལ་བར་སྟོན་པ་དཔལ་ན་རོ་པ་ཆེན་པོའི་ཆོས་དྲུག་ཉམས་ལེན་གསལ་བའི་སྒྲོན་མེ་བཞུགས་སོ། །» ཞེས་པ་དེ་ཉིད་རེད། འདི་ནི་བཀའ་བརྒྱུད་པའི་གསང་སྔགས་ཀྱི་ཉམས་སུ་ལེན་བྱ་གཙོ་བོ་ནཱ་རོ་ཆོས་དྲུག་ཅེས་པའི་ཁྲིད་ཡིན་པ་ལ། བྱེ་བྲག་ཏུ་སྔར་ཆོས་རྗེ་སྒམ་པོ་པ་ནས་ཀརྨ་པ་དུས་གསུམ་མཁྱེན་པ་ལ་བཀའ་བབ་པས་ཀརྨ་བཀའ་བརྒྱུད་པའི་ཕ་ཆོས་གལ་ཆེ་ཤོས་སུ་གྱུར་པ་བསྐྱེད་རིམ་ལྷན་ཅིག་སྐྱེས་མ་དང་། རྫོགས་རིམ་རླུང་སེམས་གཉིས་མེད་བཅས་བསྐྱེད་རྫོགས་ཟུང་དུ་འབྲེལ་བའི་ཁྲིད་ཡིག་ཅིག་ཡིན།

			འདིར་དཔལ་འབྱོར་དོན་གྲུབ་ཀྱིས་གཙོ་བོ་ཏེ་ལོ་པ་དང་ནཱ་རོ་པ། མར་མི་དྭགས་གསུམ་སོགས་ཀྱི་གསུང་ཆོས་དྲུག་གི་ཁྲིད་ཡོངས་སུ་རྫོགས་པར་གཟིགས་རྟོག་གནང་བའི་ཐོག་ཀརྨ་པ་དུས་གསུམ་མཁྱེན་པ་དང་། ཀརྨ་པཀྵི། ཀརྨ་པ་རང་བྱུང་རྡོ་རྗེ། ཀརྨ་པ་རོལ་པའི་རྡོ་རྗེ། ཞྭ་དམར་མཁའ་སྤྱོད་དབང་པོ། མཚུར་ཕུ་འཇམ་དབྱངས་ཆེན་མོ་བཅས་ཀྱི་ཆོས་དྲུག་དང་། དེ་བཞིན་ཆོས་དྲུག་དང་འབྲེལ་བའི་ཁྲིད་གཞན་རྣམས་ཀྱིས་ཀྱང་ཟུར་བརྒྱན་ནས་བརྩམས་མཛད་པ་ལ་འདི་ནི་གཙོ་བོ་ཀརྨ་པ་རང་བྱུང་རྡོ་རྗེའི་ཆོས་དྲུག་གི་འགྲེལ་པ་ལྟ་བུ་ཡིན་པ་ལ། དེ་ཉིད་བརྒྱུད་པའི་བླ་མ་རྣམས་ཀྱི་གསུང་རྩོམ་དང་། རྩ་བའི་བླ་མ་ཀརྨ་པ་མཐོང་བ་དོན་ལྡན་གྱི་ཉམས་ཁྲིད་གནང་བ་བཅས་ལ་གཞི་བཅོལ་ནས་མཛད་པར་མངོན།

			

			མཛད་བྱང་དུ། “དེ་ལྟར་ནཱ་རོ་པ་ཆེན་པོའི་ཆོས་དྲུག་གི་མན་ངག་འདི་ནི་དབུ་སེ་དྲུང་པ་སོགས་བཀའ་བརྒྱུད་ལ་གུས་པ་འགའ་ཞིག་གིས་བསྐུལ་བ་དང་། བདག་ལྟ་བུའི་གང་ཟག་བློ་གྲོས་དམན་པ་འགའ་ཙམ་ལའང་ཕན་པར་འགྱུར་སྙམ་ནས། ཐམས་ཅད་མཁྱེན་པ་རང་བྱུང་རྡོ་རྗེའི་ཁྲིད་གཞུང་ལས་ཅུང་ཟད་མི་གསལ་བ་རྣམས་དྲིན་ཆེན་ཆོས་ཀྱི་རྗེ་མཐོང་བ་དོན་ལྡན་གྱི་གསུང་གི་བདུད་རྩི་ཆ་ཙམ་མྱོང་བ་ལ་བརྟེན་ནས། བཀའ་བརྒྱུད་གོང་མ་རྣམས་ཀྱི་གསུང་སྒྲོས་གསལ་ཞིང་གོ་བདེ་བ་ལྷན་ཐབས་སུ་བསྒྲིགས་པ་འདི། བདག་དཔལ་འབྱོར་དོན་གྲུབ་ལ་སོགས་པའི་སེམས་ཅན་ཐམས་ཅད་རྡོ་རྗེ་ཐེག་པའི་ལམ་མཆོག་རྙེད་ནས་ཞུགས་ཏེ། ཉམས་པར་གྱུར་པའི་ཉོན་མོངས་པའི་འཆིང་བ་མཐའ་དག་ལས་གྲོལ་ནས་རྡོ་རྗེ་འཆང་ཆེན་པོའི་གོ་འཕང་མྱུར་དུ་ཐོབ་པའི་རྒྱུར་ཅིག །” ཅེས་གསལ།

			འདིའི་ཚིག་དོན་མཐའ་དག་ལ་ལེགས་པར་མཇལ་ན། བོད་ཀྱི་བླ་མ་ཡོངས་ཀྱི་རྣམ་ཐར་དུ་མཁས་པ་ཆེན་པོ་དང་། མ་ཧཱ་པཎ་ཌི་ཏ་ཡིན་པའི་འུད་སྒྲོག་མེད་ས་མེད་པ་ལྟ་བུ་ཡིན་ན་ཡང་། གོ་ཤྲི་དཔལ་འབྱོར་དོན་གྲུབ་དེ་མཁས་པ་ཆེན་པོ་ཡིན་པའི་བསྔགས་བརྗོད་དང་སྙན་གྲགས་ཆེ་བ་དེ། འུད་བསྟོད་ཙམ་མ་ཡིན་པར་དོན་དངོས་ཀྱི་ཐོག་ནས་ས་དགེ་བཀའ་རྙིང་གི་མཁས་པ་ཆེན་པོ་ཀུན་མཁྱེན་དུ་གྲགས་པ་རྣམས་དང་དོ་ཟླར་འོས་པ་ཞིག་ཡིན་པ་གསལ་པོར་རྟོགས་ཐུབ།

			གསུང་རྩོམ་འདི་ཉིད་ཕྱིས་སུ་ཤར་དཔལ་སྤུངས་ནས་ཡིན་པའི་མཁས་པ་ཐུབ་བསྟན་ཕུན་ཚོགས་ཀྱིས་དཀའ་ངལ་མང་པོ་ཞིག་ལ་གདོང་ལེན་གནང་སྟེ་«རྩ་རླུང་འཕྲུལ་འཁོར་» ཞེས་པའི་མཚན་གསོལ་ནས་དེང་དུས་ཀྱི་དེབ་གཟུགས་སུ་པར་བསྐྲུན་ཞུས་པའི་སྐབས་ཁོང་གིས་སྒྲིག་པ་པོའི་གསལ་བཤད་དུ་འདི་ལྟར་གསུངས།

			

			“རྒྱལ་ཚབ་རིན་པོ་ཆེ་དཔལ་འབྱོར་དོན་གྲུབ་ཀྱིས་སྤྱི་ལོའི་དུས་རབས་བཅོ་ལྔ་པའི་ནང་དུ་རྩོམ་འབྲི་མཛད་པའི་ཆོས་དྲུག་གི་འགྲེལ་པ་འདི་ནི་རྒྱས་བསྡུས་འཚམས་ཤིང་ལྟ་བདེ་བ་དང་། འགྲེལ་པ་གཞན་གྱི་སྙིང་དོན་རྣམས་ཕྱོགས་གཅིག་ཏུ་བསྡུས་ནས་མཆན་བཏབ་ཅིང་། དཔེ་མང་བཙལ་བའི་ངལ་བ་བསྟེན་མི་དགོས་ལ་མཁས་པ་མང་པོའི་དགོངས་བཞེད་དེབ་གཅིག་ལས་མཐོང་ཐུབ་པའི་དགེ་མཚན་དང་ལྡན་པ་ཞིག་ཡིན་པར་མ་ཟད། དཔེ་རྒྱུན་ཧ་ཅང་དཀོན་པས་དཔེ་རྙིང་ཉམས་གསོ་དང་ལེགས་སྒྲིག་བྱེད་པའི་དགོས་པ་དང་བཅས་པས་དེབ་འདིའི་སྒྲིག་གཞི་གཙོ་བོར་བཀོད་པ་ཡིན།” 

			ཡང་དེབ་དེའི་འགོ་བརྗོད་དུ་ཀྲུང་གོ་བོད་བརྒྱུད་མཐོ་རིམ་ནང་བསྟན་སློབ་གླིང་གི་དགེ་རྒན་བསོད་ནམས་རྒྱ་མཚོས། “ཟབ་ལམ་ན་རོ་ཆོས་དྲུག་གི་འགྲེལ་པ་འདི་ཞལ་གསལ་ཞིང་། གོ་རིམ་མ་འཆོལ་བ་དང་། གནད་འདུས་ལ་ཞིབ་ཚགས་ཡིན་པ། གཞུང་བཤད་བླ་མའི་མན་ངག་གིས་བརྒྱན་པས་ལག་ཏུ་ལེན་བདེ་བ། གེགས་དང་གོལ་ས་འཕྲལ་དུ་གཅོད་པའི་ཐབས་ཤེས་མང་བ། སྦས་དོན་ཕལ་ཆེ་བ་མཆན་གྱིས་འགྲོལ་བས་ཐེ་ཚོམ་གྱི་མདུད་པ་གྲོལ་སླ་བ། ཚིག་རོའི་ལོ་མས་མ་སྒྲིབ་པས་དོན་གྱི་སྙིང་པོ་བྱུར་བུར་སྤུངས་པ། ས་གཅད་ཀྱི་ཆིངས་ལེགས་པས་དགེ་རྒན་གྱིས་ཁྲིད་བདེ་བ་དང་། སློབ་མས་ཚིག་དོན་བཟུང་སླ་བ་བཅས་ཁྱད་ཆོས་དུ་མས་འཕགས་པ་འདི་ཉིད།” ཅེས་སོགས་གསུངས་ཏེ་དེབ་སྤུས་ལེགས་ཤིག་པར་སྐྲུན་གནང་ཡོད་ན་ཡང་ད་ཆ་དཔལ་འབྱོར་དོན་གྲུབ་ཀྱི་གསུང་རྩོམ་འདིའི་མ་དཔེ་རྙིང་པ་གཞན་ཞིག་གུས་པའི་བློ་མཐུན་རྣམས་ཀྱིས་རྙེད་ནས་བསྡུར་སྐབས་དེབ་དེའི་ནང་དུ་མཆན་འགའ་ཤས་བཀོད་ཚུལ་ལ་ནོར་འཕྲུལ་ཕྲན་བུ་ཤོར་ཡོད་པ་ཤེས་རྟོགས་བྱུང་ཞེས་གསུངས།

			

			གོ་ཤྲི་དཔལ་འབྱོར་དོན་གྲུབ་ཀྱིས་མཛད་པའི་རླུང་སེམས་གཉིས་མེད་ཀྱི་ཁྲིད་ཀྱི་དཔེ་དེབ་འདི་ཉིད་དུས་ཕྱིས་སུ་ཝ་ར་ཎཱ་སིར་ཡོད་པའི་མཁན་ཆེན་ཁྲ་འགུ་རིན་པོ་ཆེའི་དགོན་པ་རིག་པའི་རྡོ་རྗེའི་གཙུག་ལག་སློབ་གཉེར་ཁང་གིས་པར་སྐྲུན་གནང་བར་ཁོ་བོས་ངོ་སྤྲོད་མདོར་བསྡུས་ཤིག་བྲིས་པ་དེབ་དེའི་ནང་དུ་གསལ་བས་འདིར་ཞིབ་ཕྲ་མི་གླེང་། དཔེ་དེབ་འདི་ཉིད་སླར་ཡང་ཉེ་དུས་ར་ལང་དཔལ་ཆེན་ཆོས་གླིང་ནས་མཁན་པོ་དགའ་དབང་མཆོག་དང་། སྙེ་མོ་བ་བསྟན་འཛིན་ཆོས་འཕེལ་གཉིས་ནས་མ་དཔེ་ཡིག་རྙིང་མང་པོར་བསྡུར་ནས་ཞུ་དག་ནན་པོ་གནང་སྟེ་བསྐྱར་དུ་པར་སྐྲུན་བགྱིད་བཞིན་པའོ། །

			༣༡ ཐ་མར་དགེ་བའི་རྩོམ་བྱང་།

			ད་ནི་རེ་ཞིག་རྒྱལ་སྲས་དཔལ་འབྱོར་དོན་གྲུབ་ཀྱི་རྣམ་ཐར་རམ་ལོ་རྒྱུས་དང་འབྲེལ་བའི་གནད་དོན་གཙོ་བོ་རྣམས་ཀྱི་ཐད་ད་ལྟ་དཔྱད་གཞིའི་རྒྱུ་ཆ་གང་ཐོབ་ལ་དཔགས་པའི་དཔྱད་བརྗོད་ཧ་ཅང་མི་བསྡུས་པ་ཞིག་གྲུབ་ཟིན་ནས་ཐ་མར་དགེ་བའི་རྩོམ་བྱང་ལ་འཇུག་པར་བྱའོ། །

			དེ་ཡང་རྒྱལ་བའི་དབང་པོ་ཀརྨ་པ་མི་བསྐྱོད་རྡོ་རྗེས་མཛད་པའི་རྒྱལ་བ་ཐམས་ཅད་མཁྱེན་པ་སྙེ་བོ་བ་ཆེན་པོའི་རྣམ་ཐར་ལས། 

			“དཔལ་འབྱོར་ཆུ་བོ་འདུས་པའི་ཆུ་གཏེར་ཆེར། །

			རང་གཞན་དོན་གཉིས་གྲུབ་པའི་ནོར་བུས་གང་། །

			འཕྲིན་ལས་རླབས་ཆེན་ཕྱོགས་ཀྱི་མཐར་ཁྱབ་པ། །

			དཔལ་ལྡན་བླ་མ་གང་དེ་རྒྱལ་གྱུར་ཅིག །”

			

			ཅེས་ཤིས་བརྗོད་དང་། “བྱང་ཆུབ་སེམས་དཔའ་འདིས་རྒྱལ་མཆོག་དེ་དག་གི་ཆོས་ཀྱི་ཁྲི་དང་གདུང་ཆེན་པོ་འཛིན་པ་ལ་རྒྱལ་བ་མ་ཕམ་པ་དང་། ཆོས་ཀྱི་གསང་མཛོད་འཛིན་པ་ལ་འཕགས་པ་ཀུན་དགའ་བོ་དང་། སྐུ་གདུང་ཡོངས་སུ་རྒྱས་པར་འགྱུར་བའི་བསོད་ནམས་ཀྱི་ཕུང་པོ་མ་གཏུགས་པར་ཕྱོགས་བཅུར་འགེངས་པར་མཛད་པ་ལ་གནས་བརྟན་འོད་སྲུངས་དང་། ཕྲིན་ལས་ཀྱི་མཐའ་ཐམས་ཅད་སྲུང་བར་བགྱི་བ་ལ་ཚངས་པ་དང་བརྒྱ་བྱིན་ལྟར་གྱུར་པས། སངས་རྒྱས་ཐམས་ཅད་ཀྱི་ཕྲིན་ལས་འཚལ་ཏོ་ཅོག་དེ་ནི་འགྲོ་བའི་སྨན་ཡོན་ཆེན་པོར་མཐར་ཅི་ཕྱིན་དུ་བརླིང་བར་མཛད་པའི་ཐབས་ཆེན་པོ་ལ་གཞན་དྲིང་མི་འཇོག་པའི་དཔའ་བོ་གཅིག་པུར་གྱུར་པ་ཟླ་གཉིས་པ་སྤངས་པའོ། །” ཞེས་སོ། །

			ཡང་རྗེ་བརྒྱད་པ་མི་བསྐྱོད་རྡོ་རྗེས་རྒྱལ་བ་ཐམས་ཅད་མཁྱེན་པ་སྙེ་བོ་བ་ཆེན་པོའི་རྣམ་ཐར་ལས། “འདས་པ་དང་མ་འདས་པའི་དགེ་བའི་རྩ་བ་མཁའ་མཉམ་གྱི་སེམས་ཅན་གཞན་རྒྱུད་ལ་འཕེལ་ཞིང་ཡངས་པ་དང་རྒྱས་པར་མཛད་པའི་མཁྱེན་བརྩེ་ནུས་པ་འདི་ནི། ཇོ་བོ་རིགས་གསུམ་མགོན་པོ་དང་ཁྱད་པར་ཅུང་ཟད་ཀྱང་ཡོད་པ་མ་ཡིན་ལ། རྣམ་ཐར་དེ་ལྟ་བུ་སྟོན་པའི་བདག་རྐྱེན་གྱི་སྤྲུལ་སྐུ་རྒྱུན་མར་འབྱུང་བའི་མངའ་དབང་བསྒྱུར་བ་ལས།” ཞེས་གསུངས་པ་ལྟར་དེང་སང་གི་བར་གོ་ཤྲི་དཔལ་འབྱོར་དོན་གྲུབ་ཀྱི་སྤྲུལ་པའི་སྐུ་བརྒྱུད་མར་བཅུ་གཉིས་ཕེབས་པ་རྣམས་ཀྱིས་བསྟན་པ་དང་སེམས་ཅན་ལ་ཕན་པའི་མཛད་ཕྲིན་རྒྱ་ཆེར་བསྐྱངས་པས་དཔལ་འབྱོར་དོན་གྲུབ་ཀྱི་མཚན་སྙན་གྱི་སྒྲ་དབྱངས་ད་ལྟའི་བར་ཐོས་སུ་ཡོད་པ་དང་། ཕྲིན་ལས་ཀྱི་འོད་དཀར་མུ་མཐུད་འཕྲོ་བཞིན་པ་འདི་ཉིད་བྱུང་།

			ད་རེས་གོ་ཤྲི་དཔལ་འབྱོར་དོན་གྲུབ་ཀྱི་མཛད་རྣམ་འདི་ནི་གོ་ཤྲི་དཔལ་འབྱོར་དོན་གྲུབ་ཀྱི་སྐུ་ཕྲེང་རིམ་པར་བྱོན་པ་ལས་བཅུ་གཉིས་པ་རྒྱལ་ཚབ་གྲགས་པ་མི་འགྱུར་གོ་ཆའི་སློབ་འབངས་སུ་གཏོགས་པ། རྩིས་ཆེ་ལེགས་མཐོང་དུ་འབོད་པས་རྒྱ་གར་བྱང་ཕྱོགས་ཧི་མ་ཅལ་གྱི་མངའ་སྡེར་སྡོད་སྐབས་ཤིག་ཏུ། བོད་ལུགས་རང་ལོ་ཉེར་བརྒྱད་ལོན་པ་སྤྱི་ལོ་ ༢༠༡༣ ཟླ་བ་ ༡༡ ཚེས་ ༢༡ ཉིན་དབུ་བཙུགས། བར་དེར་འཆར་ཅན་གྱི་འགྲུལ་བཞུད་ཅིག་ལ་ཐུག་ནས། ལོ་ཟླ་དེའི་སྤྱི་ཚེས་ ༢༤ སྟེ་སྟོན་པ་ལྷ་ལས་བབས་པའི་དུས་ཆེན་གྱི་ཉིན་མོར་གནས་མཆོག་རྡོ་རྗེ་གདན་དུ་མཇུག་གྲུབ་པར་བགྱིས། །

			

			ཕྱིས་སུ་རྒྱལ་ཚབ་བཅུ་གཉིས་པའི་བྱེས་ཀྱི་གདན་ས་ར་ལང་དཔལ་ཆེན་ཆོས་གླིང་དུ་སླར་ཡང་ལེགས་བཅོས་དང་ཁ་སྣོན་ཕྲན་བུ་བགྱིས་ཏེ་པར་དུ་བསྐྲུན་ཅིང་། ད་རེས་སླར་ཡང་སྤྱི་ལོ་ ༢༠༢༤ ཟླ་བ་ ༩ པའི་ནང་དུ་པར་ཐེངས་གཉིས་པའི་དོན་དུ་ལེགས་བཅོས་དང་ཞུ་དག ཁ་སྣོན་ཅུང་ཟད་བགྱིས་ཏེ་མཇུག་ཡོངས་སུ་གྲུབ་པར་བྱས་པའི་དགེ་བ་འདིས་རང་གཞན་ཐམས་ཅད་རྟག་ཏུ་དགེ་བས་རྒྱལ་སྲས་བྱང་ཆུབ་སེམས་དཔའི་སྤྱོད་པ་ལ་དུས་ཀུན་ཏུ་འཇུག་པར་གྱུར་ཅིག །། །།

		

	
		

		
			གོ་ཤྲི་དཔལ་འབྱོར་དོན་གྲུབ་ཀྱི་ལོ་རྒྱུས།

			རྣམ་ཐར་ཡིག་རྙིང་ཕྱོགས་བསྒྲིགས།

			རྒྱལ་སྲས་དགྱེས་པའི་མཆོད་སྤྲིན། རྩིས་ཆེ་ལེགས་མཐོང་།

			རྒྱབ་ཤ་ཇུས་འགོད་པ། ཁྲེན་ཡི་ཤིན།

			དེབ་གཟུགས་སྒྲིག་བཟོ་པ། རྫོགས་ཆེན་བསྟན་རྣམ། དཔལ་ལྡན་རྒྱ་མཚོ།

			པར་ཐེངས་དང་པོ། ༢༠༡༦

			པར་ཐེངས་གཉིས་པ། ༢༠༢༤

			eBook by dharmaebooks.org

			དེབ་འདིའི་པར་དབང་རྩིས་ཆེ་ལེགས་མཐོང་ལ་ཡོད།

			Palchen Chosling Monastery,
Ralang, Lungsim 737 139,
South Sikkim, India

		

	OEBPS/toc.xhtml

		
  Contents


  
    		རྒྱབ་ཤ།


    		དཀར་ཆག


    		པར་ཐེངས་དང་པོའི་སྔོན་གླེང་།


    		པར་ཐེངས་གཉིས་པའི་སྔོན་གླེང།


    		
      རྣམ་ཐར་ཡིག་རྙིང་ཕྱོགས་བསྒྲིགས།
      
        		ཀརྨ་པ་མི་བསྐྱོད་རྡོ་རྗེས་མཛད་པ།


        		དཔའ་བོ་གཙུག་ལག་ཕྲེང་བས་མཛད་པ།


        		མཁས་གྲུབ་ཀརྨ་ཆགས་མེད་ཀྱིས་མཛད་པ།


        		སི་ཏུ་ཆོས་འབྱུང་དང་འབེ་ལོ་ཚེ་དབང་ཀུན་ཁྱབ་ཀྱིས་མཛད་པ།


        		གནས་སྒོ་བ་ཀརྨ་གཞན་ཕན་རྒྱ་མཚོས་མཛད་པ།


        		ཀརྨའི་མཁན་པོ་རིན་ཆེན་དར་རྒྱས་ཀྱིས་མཛད་པ།


      


    


    		
      གོ་ཤྲི་དཔལ་འབྱོར་དོན་གྲུབ་ཀྱི་ལོ་རྒྱུས་རྒྱལ་སྲས་དགྱེས་པའི་མཆོད་སྤྲིན།
      
        		༡ ངོ་སྤྲོད་མདོར་བསྡུས།


        		༢ ཡབ་དང་ཡུམ་སུ་ཡིན་པ།


        		༣ སྙེ་མོ་ཡིན་ནམ་སྙེ་བོ་ཡིན།


        		༤ འཁྲུངས་ལོ་ལ་དཔྱད་པ།


        		༥ མཐོང་བ་དོན་ལྡན་དང་མཇལ་བ།


        		༦ སྤྲུལ་སྐུར་གྲགས་པའི་རྒྱབ་ལྗོངས།


        		༧ རྟག་ཏུ་ངུ་གཉིས་པ།


        		༨ གུའི་གུང་པའི་ངོ་སྤྲོད།


        		༩ ཀམ་ཚང་གུའི་གུང་པའི་འགན་དབང་།


        		༡༠ ཀམ་ཚང་གུའི་གུང་པ་རིམ་བྱོན།


        		༡༡ གུའི་གུང་པ་དང་འབྲེལ་བའི་གསལ་བཤད།


        		༡༢ གོ་ཤྲིའམ་རྒྱལ་ཁབ་ཀྱི་སློབ་དཔོན།


        		༡༣ དཔལ་འབྱོར་དོན་གྲུབ་ཀྱི་མཚན་གནས།


        		༡༤ རྒྱལ་ཚབ་ཀྱི་ཞྭ་ནག


        		༡༥ བཀའ་བརྒྱུད་གསེར་ཕྲེང་།


        		༡༦ ཀར་བསྟན་གྱི་ལྟེ་གནས།


        		༡༧ གུའི་གུང་པ་ནས་རྒྱལ་ཚབ།


        		༡༨ ཀརྨ་པ་བདུན་པ་ངོས་འཛིན།


        		༡༩ འཛམ་བུའི་གླིང་ན་ཡང་དཀོན་ནམ།


        		༢༠ ཉི་ཟླ་ལྟ་བུའི་བླ་མ་གཉིས།


        		༢༡ ཐམས་ཅད་མཁྱེན་པའི་སློབ་དཔོན།


        		༢༢ བཀའ་བརྒྱུད་གདམས་པའི་མཛོད་འཛིན།


        		༢༣ ཕུལ་བྱུང་མི་སྣ་བསྐྱེད་བསྲིངས།


        		༢༤ རླབས་ཆེན་དམ་པའི་སྐྱེས་བུ།


        		༢༥ སྐུ་བྱད་དང་ཆ་ལུགས།


        		༢༦ ལོ་རྒྱུས་ཀྱི་ཀྱོག་མཚམས།


        		༢༧ ངོ་མཚར་གྱི་འགྲུལ་བཞུད།


        		༢༨ མཐའ་མའི་ཞལ་ཆེམས།


        		༢༩ འདས་ལོ་གཏན་འབེབས།


        		༣༠ ད་བཞུགས་གསུང་རྩོམ།


        		༣༡ ཐ་མར་དགེ་བའི་རྩོམ་བྱང་།


      


    


  




		Page List


			
						i


						ii


						iii


						iv


						v


						vi


						vii


						viii


						ix


						x


						xi


						xii


						xiii


						xiv


						xv


						xvi


						1


						2


						3


						4


						5


						6


						7


						9


						10


						11


						13


						14


						16


						17


						18


						19


						20


						21


						22


						23


						24


						25


						26


						27


						28


						29


						30


						31


						32


						33


						34


						35


						36


						37


						38


						39


						40


						41


						42


						43


						44


						45


						46


						47


						48


						49


						50


						51


						52


						53


						54


						55


						56


						57


						58


						59


						60


						61


						62


						63


						64


						65


						66


						67


						68


						69


						70


						71


						72


						73


						74


						75


						76


						77


						78


						79


						80


						81


						82


						83


						84


						85


						86


						87


						88


						89


						90


						91


						92


						93


						94


						95


						96


						97


						98


						99


						100


						101


						102


						103


						104


						105


						106


						107


						108


						109


						110


						111


						112


						113


						114


						115


						116


						117


						118


						119


						120


						121


						122


						123


						124


						125


						126


						127


						128


						129


						130


						131


						132


						133


						134


						135


						136


						137


						138


						139


						140


						141


						142


						143


						144


						145


						146


						147


						148


						149


						150


						151


						152


						153


						154


						155


						156


						157


						158


						159


						160


						161


						162


						163


						164


						165


						166


						167


						168


						169


						170


						171


						172


						173


						174


						175


						176


						177


						178


						179


						180


						181


						182


						183


						184


			


		
		
		Landmarks


			
						Cover


						Table of Contents


			


		
	

OEBPS/image/GGR_cover.jpg
S~

i
u
H
[
ie

SaE

.

ﬂ

6
19
i
¥
k)
)

SEER

/

-~
!5!

€

N






OEBPS/image/GR-Ladrang.png
Dharma Chakra Centre [N i ;

Seat of H. K % Densa Palchen Chosling

l’.g ]gu:‘;..%; %;lwms i % Seat of The XII* Goshri Gyaltsabpa
¢ PO. Ralang - 737 139

East Sikkim, India The XII** Goshri Gy altsab pa sk il

o9 ]g:q':!'Qé’wgm-&5::]"q;,'na'wgm'a'qg%:'rﬁ'?ﬂ 2GRl By
gq'@'&{ﬁqwﬁxm‘ x:'iﬂ'gﬂ'g'ﬂg_}u'g'n'ﬁqﬂ'sﬁ:qﬂ‘ fﬂ'aﬁ'gﬂ]'ﬂﬂﬂ'
qa:’ﬁ'&:«rn'gﬁsquﬁ%\] R:'iu'ﬁr:'agq'ﬂ&'a:l'ﬁqﬁqq'g&msug]
wgm’g«'ﬁ@&'ﬂ&'&iﬁ'gq]
asx'ﬂa'r:@ﬁn'q&x’ﬁ'ﬁ:‘nx@ﬂﬂ'qq::ﬂ;’&'x:’ngqm'ﬂ{ﬁ'ﬁﬁl
q?\'q'ﬁaﬂaﬂ'wsﬁ&am'r-'\ﬂm'qgr\'ﬁq'gq'@'gﬁ'qu’Sqwn]ﬂ'ﬂa'gqu'qﬁﬂ'ﬁr\'
54ir-'\'gr\'qa'ﬁ&'ﬂs«’&fﬁ'ﬂa’n‘wﬂ'na‘g«'wq‘%«I
ﬁ'qﬁ'&:‘ﬁa@ﬁw'ﬁ:’ﬂ'r\:'ﬁ'ﬂa'gqax'%N'%a‘q%m'ax’s,&'ﬂ&ﬁq&'fvgm'mgq'
g.ﬁg.l é.sq].ﬁq.qgi.,qaqqﬂ.s:.ﬁ.QR,QqN.ﬁ;-g&.%q.i.ﬂﬁN.“aﬁﬂ.gq.qsél]
wg&xﬁwqg'nﬁ&'&rs}qﬂ'ﬂ'ﬁ'f@:ﬁﬁ&l 308 F @ BN K %’ﬁﬁ'& ‘aRay






OEBPS/image/9.20b_A_pal_1984_91.png





OEBPS/image/600-annivesary-1st-Gyaltsabpa.png
The Karmapa

99| [FUARFARE RRAg A Ay aER E sy AR AR TR NN D g
Fxgae| gUImsNIRaEywRaRs ¥ §§RgHsqraaEEy
gq%égqgmgqaﬁ :gﬂgiggﬂﬂa‘ﬁﬂgﬂiﬂaﬁ] \ﬂ’ﬁ‘qgﬁ’ﬂai
R RE=g GG gﬂ'gﬁ'ﬂ"%&l"q'éﬂk\l'ﬂgﬁ'ﬂ RFFIANRES
qgsw'q«'a'?’«T'éqngfgq'qﬁ;’q‘&'iﬂ'§§'@r\'qx’sq'qﬁﬁ Famagza
g&'g'@%&'%'&q&'sﬁ:qﬂ'ﬁf@ KT FaraxaFrixagy R g
AR farae|  Exay garan RN sR aEs §aqu A ey A
PYH Iy R Y Ry gRag R easy|

¥ g R AN E RN {8305« g ¢ I 3G A , - "






OEBPS/image/chapter2.png
S~

RS SR g Tagy
FRYNSINARRES /!

FNFANNRER





OEBPS/image/usha.png





OEBPS/image/chapter1.png
e

s e R g Snvaaw





OEBPS/image/title.png
SNBAada]

ARRRANRARR I E AN AER A





